ದಯಾಸಾಗರ ಎಂ. ವೆಂಕಟಕೃಷ್ಣಯ್ಯ-ಜೀವನ ಮತ್ತು ಸಾಧನೆ : ಮುನ್ನುಡಿ
ದಯಾಸಾಗರ ವೃದ್ಧಪಿತಾಮಹ ಎಂ. ವೆಂಕಟಕೃಷ್ಣಯ್ಯನವರ ಸಾರ್ವಜನಿಕ ಜೀವನ ಮಹಾಜೀವನ. ಅವರು ಜೀವಿಸಿದ್ದು ಸುಮಾರು ೯೦ ವರ್ಷ; ಹತ್ತಿರ ಹತ್ತಿರ ಒಂದು ಶತಮಾನವೇ ಅವರ ಪಾದದ ಅಡಿಯಲ್ಲಿ ಹರಿದುಹೋಗಿದೆ. ಮೈಸೂರಿನ ಒಂದು ಶತಮಾನದ ಸಾರ್ವಜನಿಕ ಜೀವನದಲ್ಲಿ ಅವರ ದೊಡ್ಡ ಪಾಲಿದೆ. ಅವರು ಜೀವಿಸಿದಷ್ಟು ಕಾಲವೂ ಮೈಸೂರು ನಗರದಲ್ಲಿಯೇ ಇದ್ದ ಕಾರಣ ಆ ನಗರದ ಆ ಕಾಲದ ವಾತಾವರಣ ಅವರ ಪ್ರಭಾವದಿಂದ ತುಂಬಿತ್ತು.
ಅವರ ಜೀವಿಸಿದ್ದು ೧೮೪೪ರಿಂದ ೧೯೩೩ರವರೆಗೆ. ಅವರು ದಿವಂಗತರಾದ ೧೪ ವರ್ಷದ ಮೇಲೆ, ೧೯೪೭ರಲ್ಲಿ, ನಮಗೆ ಸ್ವಾತಂತ್ರ್ಯ ಬಂದಿತು; ಹಾಗೂ ಮೈಸೂರು ಸಂಸ್ಥಾನಕ್ಕೆ ಪ್ರಜಾರಾಜ್ಯ ಲಭಿಸಿತು. ಈ ಎರಡು ಮಹಾ ಉದ್ದೇಶಗಳಿಗಾಗಿ ಅವರು ತಮ್ಮ ಜೀವವನ್ನು ಸವೆಸಿದರು.
ತಾತಯ್ಯನವರದು ವೀರಜೀವನ. ೧೯ನೇ ಶತಮಾನದ ಮಧ್ಯ ಭಾಗದಿಂದ ೨೦ನೇ ಶತಮಾನದ ಅರ್ಧದವರೆಗೆ ನಮ್ಮ ದೇಶ ವೀರಜೀವನದಿಂದ ತುಂಬಿತ್ತು. ದಾದಾಬಾಯಿ ನವರೋಜಿ, ಬಾಲ ಗಂಗಾಧರ ತಿಲಕ್‌, ಮದನ ಮೋಹನ ಮಾಲವೀಯ, ಲಾಲಾ ಲಜಪತರಾಯ್‌, ಗೋಪಾಲ ಕೃಷ್ಣ ಗೋಖಲೆ, ಮಹಾತ್ಮಾ ಗಾಂಧೀ, ಜವಹರಲಾಲ್‌ ನೆಹರು, ಸುಭಾಷ್‌ ಚಂದ್ರ ಬೋಸ್‌ ಮುಂತಾದ ರಾಷ್ಟ್ರವೀರರು ನಮ್ಮ ದೇಶವನ್ನು ಸ್ವತಂತ್ರಗೊಳಿಸಲು ತ್ಯಾಗಜೀವನವನ್ನು ನಡೆಸಿದುದೇ ಅಲ್ಲದೆ, ಅನೇಕ ಸಾಹಸಕಾರ್ಯಗಳನ್ನು ಮಾಡಿದರು. ಅವರ ಕಾರ್ಯಕ್ಷೇತ್ರ ವಿಶಾಲ ಭಾರತ. ವೆಂಕಟಕೃಷ್ಣಯ್ಯನವರೂ ಅದೇ ವೀರರ ಪಂಗ್ತಿಗೆ ಸೇರಿದವರು; ಆದರೆ, ಇವರ ಕಾರ್ಯಕ್ಷೇತ್ರ ಸಣ್ಣ ಮೈಸೂರು ಸಂಸ್ಥಾನ. ಆದರೂ ಇವರು ದೇಶಭಕ್ತಿ, ಕಾರ್ಯಸಾಮರ್ಥ್ಯ, ಜನ ನಾಯಕತ್ವ, ತ್ಯಾಗ ಬುದ್ಧಿ ಮುಂತಾದ ಗುಣಗಳಲ್ಲಿ ಆ ಮಹಾವೀರರಿಗಿಂತ ಲೇಶವೂ ಕಡಿಮೆ ಇರಲಿಲ್ಲ.
ವೆಂಕಟಕೃಷ್ಣಯ್ಯನವರು ಸಾರ್ವಜನಿಕ ಜೀವನವನ್ನು ಆರಂಭಿಸಿದ ೧೮೮೧ನೇ ಇಸವಿಯಿಂದ ಅವರು ಕಾಲವಾದ ೧೯೩೩ನೇ ಇಸವಿಯವರೆಗೆ ಮೈಸೂರು ದೇಶದಲ್ಲಿಯೂ, ಇಂಡಿಯಾ ದೇಶದಲ್ಲಿಯೂ, ಅಖಿಲ ಪ್ರಪಂಚದಲ್ಲಿಯೂ ಬಹಳ ಬದಲಾವಣೆಗಳಾದುವು. ಜನಜೀವನದಲ್ಲಿಯೂ, ವ್ಯಾಪಾರ ವಹಿವಾಟುಗಳಲ್ಲಿಯೂ, ಸಾಮಾಜಿಕ ಸಂಪ್ರದಾಯಗಳಲ್ಲಿಯೂ, ರಾಜಕೀಯ ಕ್ಷೇತ್ರದಲ್ಲಿಯೂ ಆಗಿರುವ ಪರಿವರ್ತನೆ ಊಹಿಸಲೂ ಅಸಾಧ್ಯ. ವೆಂಕಟಕೃಷ್ಣಯ್ಯನವರೇ ತಮ್ಮ ಕಣ್ಣೆದುರಿಗೆ ಆಗುತ್ತಿದ್ದ ಬದಲಾವಣೆಗಳನ್ನು ಕುರಿತು ಅನೇಕ ಸಾರಿ ಪ್ರಸ್ತಾಪಿಸಿದ್ದಾರೆ. ಪ್ರಪಂಚದ ರಾಜಕೀಯ ಭೂಪಟವೇ ಬಹಳ ಸಾರಿ ವ್ಯತ್ಯಾಸ ಹೊಂದಿದೆ. ಯೂರೋಪಿನಲ್ಲಿಯೇ ಇಂಗ್ಲೆಂಡ್‌ ಒಂದು ಬಿಟ್ಟು ರಾಜರು ಮತ್ತು ಚಕ್ರವರ್ತಿಗಳು ಇತಿಹಾಸದಿಂದ ಮಾಯವಾಗಿದ್ದಾರೆ. ರಾಜ್ಯಗಳ ಮೇರೆಗಳು ಬದಲಾವಣೆ ಹೊಂದಿವೆ. ವೆಂಕಟಕೃಷ್ಣಯ್ಯನವರು ಗಾಂಧೀಜಿ ಬ್ರಿಟಿಷ್‌ ಸಾಮ್ರಾಜ್ಯದ ಬುಡವನ್ನು ಅಲ್ಲಾಡಿಸಿದ್ದನ್ನು ಸ್ವತಃ ಕಂಡರು. ೧೯೧೪ರಿಂದ ೧೯೧೮ರವರೆವಿಗೆ ನಡೆದ ಮೊದಲನೇ ಘೋರ ಯುದ್ಧದ ಪರಿಣಾಮಗಳನ್ನು ಅವರು ಸ್ವತಃ ಅನುಭವಿಸಿದ್ದರು. ಇಂಡಿಯಾದಲ್ಲಿ ಸ್ವರಾಜ್ಯ ಸ್ಥಾಪನೆಯಾಗುವುದರಲ್ಲಿ ಯಾವ ಸಂದೇಹವೂ ಇಲ್ಲ ಎಂಬ ದೃಢ ಭಾವ ಅವರ ಮನಸ್ಸಿನಲ್ಲಿತ್ತು. ಇಂಡಿಯಾದಲ್ಲಿ ಇದ್ದ ಸುಮಾರು ೭೦೦ ಸಂಸ್ಥಾನಗಳ ಪ್ರಜೆಗಳಲ್ಲಿಯೂ ಹೊಸ ಚೇತನವುಂಟಾಗಿ ಜವಾಬ್ದಾರಿ ಸರ್ಕಾರದ ಕೂಗು ಎಲ್ಲೆಲ್ಲೂ ವ್ಯಾಪಿಸಿದ್ದನ್ನು ಅವರು ಕೇಳಿದ್ದರು. ಸಂಸ್ಥಾನಗಳ ಒಳಗೂ ಪ್ರಜಾರಾಜ್ಯದ ಸ್ಥಾಪನೆ ಬಹುದೂರದಲ್ಲಿಲ್ಲ ಎಂದು ಅವರು ತಿಳಿದಿದ್ದರು.
ವಿಜ್ಞಾನದ ನಾಗಾಲೋಟದ ಪ್ರಗತಿ ನಮ್ಮ ನಿತ್ಯ ಜೀವನದಲ್ಲಿಯೇ ಬದಲಾವಣೆ ಮಾಡುತ್ತಿದ್ದುದನ್ನು ಅವರು ನೋಡಿದ್ದರು.
ಬ್ರಿಟಿಷ್‌ ಇಂಡಿಯಾದಲ್ಲಿ ರಾಜಕೀಯ ಸುಧಾರಣೆಗಳ ವೇಗ ಹೆಚ್ಚಿ, ಪ್ರಜೆಗಳಿಗೆ ಜವಾಬ್ದಾರರಾದ ಮಂತ್ರಿಗಳು ಅಧಿಕಾರ ಪೀಠದಲ್ಲಿ ಕುಳಿತಿದ್ದುದನ್ನು ಅವರು ಕಂಡರು. ಮೈಸೂರಿನಲ್ಲಿಯೂ ಪ್ರಜೆಗಳಿಂದ ಚುನಾಯಿಸಲ್ಪಟ್ಟ ಮಂತ್ರಿಗಳು ಮಂತ್ರಿ ಸ್ಥಾನಕ್ಕೆ ಬರಬೇಕೆಂದು ಅವರು ಹಾತೊರೆಯುತ್ತಿದ್ದರು. ಅವರು ಜೀವಿಸಿದ್ದಾಗ ಆ ಸ್ಥಿತಿ ಬರಲಿಲ್ಲ.
ಯುವಕರ ಮತ್ತು ವಿದ್ಯಾರ್ಥಿಗಳ ವಿಷಯದಲ್ಲಿ ಅವರು ಬಹಳ ಸಹಾನುಭೂತಿ ಹೊಂದಿದ್ದರು. ಅವರಿಗೆ ಧಾರಾಳವಾಗಿ ಪ್ರೋತ್ಸಾಹ ನೀಡುತ್ತಿದ್ದರು.
ವೆಂಕಟಕೃಷ್ಣಯ್ಯನವರ ಕಾಲದಲ್ಲಿ ಮೈಸೂರಿನ ಜನಜೀವನ ಕೆಲವು ಮಿತಿಗಳಲಿಂದ ಕೂಡಿತ್ತು. ಬಾಲ್ಯದಲ್ಲಿ ಮೈಸೂರು ಬ್ರಿಟಿಷ್‌ ಕಮಿಷನ್ನಿನ ವಶವಾಗಿತ್ತು. ಮಹಾರಾಜರು ಯಾವ ಅಧಿಕಾರವೂ ಇಲ್ಲದೆ ಅರಮನೆಯಲ್ಲಿ ಕುಳಿತಿದ್ದರು. ಕಷ್ಟಪಟ್ಟು ರಾಜ್ಯಾಧಿಕಾರ ತಮ್ಮ ದತ್ತು ಪುತ್ರನಿಗೆ ದೊರೆಯುವಂತೆ ಮಾಡಿಕೊಂಡರು. ರೆಂಡಿಷನ್ ಆದ ಮೇಲೆ ಕೂಡ ಬ್ರಿಟಿಷ್‌ ಸರ್ಕಾರದ ಹೆದರಿಕೆ ಮಹಾರಾಜರಿಗೆ ಇದ್ದೇ ಇದ್ದಿತು. ಮೈಸೂರಿನಲ್ಲಿ ಬ್ರಿಟಿಷರ ವಿರುದ್ಧ ಯಾವ ಚಳುವಳಿಯೂ ನಡೆಯದಂತೆ ಬ್ರಿಟಿಷ್‌ ರೆಸಿಡೆಂಟರು ಕಾವಲು ಇರುತ್ತಿದ್ದರು. ಆದುದರಿಂದ ಮಹಾರಾಜರು ಸರ್ಕಾರವನ್ನು ನಡೆಸುವಾಗ  ಈ ಅಂಶವನ್ನು ಗಮನದಲ್ಲಿಟ್ಟುಕೊಂಡೇ ಇದ್ದರು. ಮೈಸೂರು ರಾಜ್ಯ ಬ್ರಿಟಿಷರಿಗೆ ಅಧೀನವಾಗಿದ್ದರೂ, ನೇರವಾದ ಅಧೀನತೆ ಇರಲಿಲ್ಲ; ಮಹಾರಾಜರ ಮೂಲಕ ಅಧೀನತೆ. ಈ ಮಿತಿಯನ್ನು ತಿಳಿದುಕೊಂಡು ವೆಂಕಟಕೃಷ್ಣಯ್ಯನವರು ತಮ್ಮ ರಾಜಕೀಯ ಹೋರಾಟಗಳನ್ನು ನಡೆಸಿದರು. ಆದುದರಿಂದಲೇ ಅವರು ದಿವಾನರಾದಿಯಾಗಿ ಎಲ್ಲಾ ಅಧಿಕಾರಿಗಳೂ ಪ್ರಜೆಗಳ ಸಹಜವಾದ ಮತ್ತು ನ್ಯಾಯವಾದ ಹಕ್ಕುಗಳನ್ನು ಗೌರವಿಸಿ ಅವರ ಮೇಲೆ ದಬ್ಬಾಳಿಕೆ ನಡೆಸದೆ ಸಾಂಕುಶರಾಗಿ ಅಧಿಕಾರ ನಡೆಸಬೇಕೆಂದು ಚಳುವಳಿ ನಡೆಸಿದರು. ಮೈಸೂರಿನ ರಾಜಕೀಯ ಹೋರಾಟವನ್ನು, ಮಹಾರಾಜರನ್ನು ಮುಟ್ಟದೆ, ನಡೆಸಿದರು. ಬ್ರಿಟಿಷ್‌ ಇಂಡಿಯಾದಲ್ಲಾದರೋ ಈ ಮಿತಿ ಇರಲಿಲ್ಲ. ಅಲ್ಲಿ ಬ್ರಿಟಿಷ್‌ರೊಡನೆ ನೇರವಾದ ಹೋರಾಟ ನಡೆಯಿತು. ಮೈಸೂರಿನ ಹಾಗೆ ದ್ರಾವಿಡ ಪ್ರಾಣಾಯಾಮವಲ್ಲ. ಈ ಅಂಶವನ್ನು ತಿಳಿದುಕೊಂಡರೆ ಮೈಸೂರಿನ ರಾಜಕ ಈಯ ಹೋರಾಟದ ಸೂಕ್ಷ್ಮ ಅರ್ಥವಾಗುತ್ತದೆ. ೧೯೪೭ರವರೆಗೂ ಈ ಸ್ಥಿತಿಯೇ ಇತ್ತು. ಕಡೆಯ ಬ್ರಿಟಿಷ್‌ ವೈಸ್‌ರಾಯ್‌ ಲಾರ್ಡ್ ಮೌಂಟ್‌ ಬೇಟನ್‌ “ಸಾಮ್ರಾಜ್ಯ ಸರ್ಕಾರವೆಂಬುದು ಇನ್ನಿಲ್ಲ; ದೇಶೀಯ ರಾಜರಿಗೆ ಬ್ರಿಟಿಷ್‌ ಸೈನ್ಯದ ರಕ್ಷಣೆ ಇನ್ನಿಲ್ಲ.  ಆದುದರಿಂದ ಅವರು ಮುಂದೆ ಬರುವ ಇಂಡಿಯಾ ಸರ್ಕಾರದ ಒಡನೆಯಾಗಲೀ, ಪಾಕಿಸ್ಥಾನ ಸರ್ಕಾರದ ಒಡನೆಯಾಗಲೀ ಒಪ್ಪಂದ ಮಾಡಿಕೊಳ್ಳಬೇಕು” ಎಂದು ತಿಳಿಸಿದಾಗ, ದೇಶೀಯ ರಾಜರ ಜಂಘಾಬಲವೇ ಬಿಟ್ಟುಹೋಯಿತು. ಅವರಿಗೆ ಆಕಾಶವೂ ಇಲ್ಲವಾಯಿತು, ಭೂಮಿಯೂ ಇಲ್ಲವಾಯಿತು, ತ್ರತಿಶಂಕುವಿನಂತಾದರು. ಈ ಸ್ಥಿತಿಯಲ್ಲಿ ಸರದಾರ್ ಪಟೇಲರು ಮಧ್ಯ ಮಾರ್ಗ ಸೂಚಿಸಿ, ಅವರಿಗೆ ನೆರವಾದರು. ಈ ಸ್ಥಿತಿಯನ್ನು ನೋಡಲು ವೆಂಕಟಕೃಷ್ಣಯ್ಯನವರು ಬದುಕಿರಲಿಲ್ಲ. ಈಗಿನ ಇಂಡಿಯಾವನ್ನು ಹಾಗೂ ಮೈಸೂರನ್ನು ವೆಂಕಟಕೃಷ್ಣಯ್ಯನವರೇ ಬಂದು ನೋಡಿದರೆ ಅವರ ವಿಸ್ಮಯಕ್ಕೆ ಮಿತಿಯೇ ಇಲ್ಲದಂತಾಗುವುದು.
ವೆಂಕಟಕೃಷ್ಣಯ್ಯನವರಂತಹ ಮಹಾಪುರುಷರ ವೈವಿಧ್ಯಪೂರ್ಣ ಜೀವನ ಚರಿತ್ರೆಯನ್ನು ಸಮಗ್ರವಾಗಿ ತಿಳಿಸುವುದು ಸಾಹಸದ ಕಾರ್ಯ; ನಾನು ಸಂಗ್ರಹವಾಗಿ ತಿಳಿಸಲು ಮಾತ್ರ ಪ್ರಯತ್ನಿಸಿದ್ದೇನೆ.  ಇದರಲ್ಲಿ ಮೈಸೂರು ದೇಶದ ಸುಮಾರು ಒಂದು ಶತಮಾನದ ಚರಿತ್ರೆಯ ಪರಿಚಯವಿದೆ. ಗುರುಸಮಾನರಾದ ಡಾ.ಡಿ.ವಿ. ಗುಂಡಪ್ಪನವರೂ, ಮಿತ್ರರಾದ ಶ್ರೀ ಎಂ.ಪಿ. ಸೋಮಶೇಖರರಾಯರೂ ತಾತಯ್ಯನವರ ವಿಷಯವಾಗಿ ಹೇಳಿದ ಎಷ್ಟೋ ವಿಷಯಗಳನ್ನು ನಾನು ಗ್ರಹಿಸಿದ್ದೇನೆ. ಶ್ರೀ ಸೋಮಶೇಖರರಾಯರು ತಾತಯ್ಯನವರ ಕುಟುಂಬಕ್ಕೆ ಸಂಬಂಧಪಟ್ಟ ಅನೇಕ ಅಂಶಗಳನ್ನು ತಿಳಿಸಿದರು. ಸ್ಟ್ಯಾಂಡಿಂಗ್‌ ಕಮಿಟಿ ವಿಷಯವಾಗಿ ಆ ಕಾಲದಲ್ಲಿ ಮುದ್ರಿತವಾಗಿದ್ದ ಒಂದು ವರದಿಯನ್ನು ನನಗೆ ವಿಷಯಗಳನ್ನು ಸಂಗ್ರಹಿಸಲು ಕೊಟ್ಟಿದ್ದರು. ವೆಂಕಟಕೃಷ್ಣಯ್ಯನವರು ತಮ್ಮ ಅಳಿಯ ಮೃತಿಹೊಂದಿದ ಕಾಲದಲ್ಲಿ ಶ್ರೀ ಸೋಮಶೇಖರರಾಯರ ತಂದೆ ಶ್ರೀ ಎಂ.ಎಸ್‌. ಪುಟ್ಟಣ್ಣನವರಿಗೆ ಬರೆದ ಕೈಬರಹದ ಕಾಗದವನ್ನೂ ಕೊಟ್ಟರು. ಅದನ್ನು ಈ ಗ್ರಂಥದಲ್ಲಿ ಮುದ್ರಿಸಿದೆ. ಮೈಸೂರು ಪ್ರಜಾಪ್ರತಿನಿಧಿ ಸಭೆಯ ಮತ್ತು ನ್ಯಾಯವಿಧಾಯಕ ಸಭೆಯ ಕೆಲವು ವರದಿಗಳನ್ನು ಪರಿಶೀಲಿಸಿದ್ದೇನೆ. ೧೮೮೧ರಿಂದ ದಿವಾನ್‌ ಸರ್ ಮಿರ್ಜಾ ಇಸ್ಮಾಯಿಲರ ಕಾಲದವರೆಗೂ ಪ್ರಕಟವಾಗಿರುವ ದಿವಾನರ ಭಾಷಣಗಳನ್ನು ತಿರುವಿ ಹಾಕಿದ್ದೇನೆ. ನಾನಾಗಿಯೇ ನೋಡಿ ತಿಳಿದ ಅನೇಕ ವಿಷಯಗಳೂ ಇವೆ. ಅವನ್ನೆಲ್ಲಾ ಉಪಯೋಗಿಸಿಕೊಂಡು ಈ ಗ್ರಂಥವನ್ನು ಬರೆದಿದ್ದೇನೆ. ಗ್ರಂಥದಲ್ಲಿ ದೋಷಗಳೇನಾದರೂ ಕಂಡುಬಂದರೆ, ಉದಾರ ಹೃದಯರಾದ ವಾಚಕರು ಕ್ಷಮಿಸುವರೆಂದು ನಂಬುತ್ತೇನೆ.
ನನ್ನ ಈ ಕಾರ್ಯದಲ್ಲಿ ಸ್ನೇಹಿತರನೇಕರು ಸಲಹೆಗಳನ್ನು ಕೊಟ್ಟು ನೆರವಾದರು; ನನ್ನ ತಂಗಿಯ ಮೊಮ್ಮಗಳು ಕುಮಾರಿ ಗಾಯಿತ್ರಿ ಬಹಳ ಸಹಾಯ ಮಾಡಿದಳು. ತಾತಯ್ಯ ಪ್ರತಿಮೆ ಸಮಿತಿಯವರೂ ಸಹಾಯ ಮಾಡಿದರು. ಅವರೆಲ್ಲರಿಗೂ ನಾನು ಋಣಿ. ಮುದ್ರಕರಿಗೂ ಪ್ರಕಾಶಕರಿಗೂ ನನ್ನ ಕೃತಜ್ಞತೆಗಳು.
ಈ ಗ್ರಂಥವನ್ನು ಕನ್ನಡಿಗರ ಅಡಿದಾವರೆಯಲ್ಲಿ ಸಮರ್ಪಿಸಿದ್ದೇನೆ, ಅವರ ಆಶೀರ್ವಾದಗಳಿಗಾಗಿ.
ಪಿ.ಆರ್. ರಾಮಯ್ಯ
ಬೆಂಗಳೂರು
ಏಪ್ರಿಲ್‌ ೧, ೧೯೬೯
ದಯಾಸಾಗರ ಎಂ. ವೆಂಕಟಕೃಷ್ಣಯ್ಯ-ಜೀವನ ಮತ್ತು ಸಾಧನೆ : ೧. ಪ್ರಸ್ತಾವನೆ
ಜಿ.ಒ.ಎಂ., ತಾತಯ್ಯ, ವೃದ್ಧಪಿತಾಮಹ, ದಯಾಸಾಗರ ಎಂಬ ನಾನ ಪ್ರಿಯ ನಾಮಗಳಿಂದ ಎಂ. ವೆಂಕಟಕೃಷ್ಣಯ್ಯನವರನ್ನು ಅವರ ಸಮಕಾಲೀನರು ಕರೆಯುತ್ತಿದ್ದರು.
ಅವರು ೧೯೩೩ರಲ್ಲಿ ಮೃತರಾದರೂ, ಅವರ ಹೆಸರು ಇನ್ನೂ ಜನರ ನೆನಪಿನಲ್ಲಿದೆ; ಇನ್ನೂ ಅನೇಕ ವರ್ಷಗಳು ಜನರ ನೆನಪಿನಲ್ಲಿರುತ್ತದೆ. ಅವರ ಹೆಸರನ್ನು ಮೈಸೂರಿನವರು ಯಾವತ್ತೂ ಮರೆಯಲಾರರು. ಅವರು ಮೈಸೂರಿನ ಜನರಿಗೆ ಮಾಡಿರುವ ಸೇವೆ ಮತ್ತು ಉಪಕಾರ ಅಪಾರವಾದುದು.
ಅವರ ಕಾಲದಲ್ಲಿ ಅವರು ಮೈಸೂರಿನ ಜನರ ಏಕಮಾತ್ರ ಮುಖಂಡರಾಗಿದ್ದರು. ಅವರ ಸರಕಾರದ ಅಧಿಕಾರದಲ್ಲಿರಲಿಲ್ಲ. ಆಗಿನ ಕಾಲದಲ್ಲಿ ಈಗಿನ ಹಾಗೆ ಮುಖ್ಯ ಮಂತ್ರಿಗಳನ್ನು ಚುನಾಯಿಸುವ ಅಧಿಕಾರ ಮೈಸೂರಿನ ಜನರಿಗೆ ಇದ್ದಿದ್ದರೆ, ಅವರು ಅನೇಕ ವರ್ಷಗಳ ಕಾಲ ಮೈಸೂರು ರಾಜ್ಯದ ಮುಖ್ಯಮಂತ್ರಿಗಳಾಗಿರುತ್ತಿದ್ದರು. ಇಂಗ್ಲೆಂಡಿನಲ್ಲಿ ಗ್ಲ್ಯಾಡ್‌ಸ್ಟನ್ ಮುಖ್ಯಮಂತ್ರಿಯಾಗಿ ಯಾವ ರೀತಿ ಜನಸೇವೆ ಮಾಡಿದನೋ ಹಾಗೆಯೇ ವೆಂಕಟಕೃಷ್ಣಯ್ಯನವರೂ ಮಾಡುತ್ತಿದ್ದರೆಂದು ಅವರ ಸಮಕಾಲೀನರು ಹೇಳುತ್ತಿದ್ದರು.
ಅವರ ಕಾಲದಲ್ಲಿ ವೆಂಕಟಕೃಷ್ಣಯ್ಯನವರ ಹೆಸರು ಮನೆಮಾತಾಗಿತ್ತು. ಮೈಸೂರಿನಲ್ಲಿ ಮಾತ್ರವೇ ಅಲ್ಲ; ಮದ್ರಾಸ್‌, ಪೂನಾ, ಬೊಂಬಾಯಿ, ಕಲ್ಕತ್ತ ಮುಂತಾದ ನಗರಗಳಲ್ಲಿದ್ದ ಪತ್ರಿಕೆಗಳಿಗೆ ಅವರ ಹೆಸರು ಚೆನ್ನಾಗಿ ಗೊತ್ತಿತ್ತು. ಅಲ್ಲಿಯ ಆಗಿನ ಪ್ರಜಾನಾಯಕರು ಅವರ ಪ್ರಜಾಸೇವೆಯ ಮಹಿಮೆಯನ್ನು ಚೆನ್ನಾಗಿ ತಿಳಿದಿದ್ದರು.
ಅವರ ಸೇವೆಯ ಗುರುತಾಗಿ ಅವರಿಂದಲೇ ಮೈಸೂರು ನಗರದಲ್ಲಿ ಸ್ಥಾಪಿತವಾದ ಮರಿಮಲ್ಲಪ್ಪ ಹೈಸ್ಕೂಲು, ಶಾರದಾವಿಲಾಸ ಕಾಲೇಜು ಮತ್ತು ವಿದ್ಯಾ ಸಂಸ್ಥೆಗಳು, ದಳವಾಯಿ ಸ್ಕೂಲು, ಸದ್ವಿದ್ಯಾ ಪಾಠಶಾಲೆ, ಆರ್ಯ ಬಾಲಿಕಾ ಪಾಠಶಾಲೆ, ಅನಾಥಾಲಯ ಮುಂತಾದ ವಿದ್ಯಾಸಂಸ್ಥೆಗಳು ಈಗಲೂ ಇವೆ.
ಅವರು ಬಹಳ ವೈಭವವಾಗಿ ಬಾಳಿದ ಕಾಲದಲ್ಲಿ ವಾಸಮಾಡುತ್ತಿದ್ದ ಸ್ವಂತ ಮನೆ ದಿವಾನ್‌ ಶೇಷಾದ್ರಿ ಅಯ್ಯರ್ ರಸ್ತೆಯಲ್ಲಿ ಶೇಷಾದ್ರಿ ಭವನದ ಎದುರಿಗಿದೆ. ಅದೇ “ಪದ್ಮಾಲಯ.” ಅವರು ಕಡೆಗಾಲದಲ್ಲಿದ್ದ ಸ್ವಂತ ಮನೆ ಮತ್ತು ವಾಣಿವಿಲಾಸ ಪ್ರೆಸ್‌ ಲಕ್ಷ್ಮೀಪುರದಲ್ಲಿವೆ.
ಅವರ ಸೇವಾ ಕಾರ್ಯದ ಗುರುತಾಗಿ ಮೈಸೂರು ನಗರ ಸಭೆಯ ಭವನದಲ್ಲಿಯೂ ಮರಿಮಲ್ಲಪ್ಪ ಸ್ಕೂಲಿನಲ್ಲಿಯೂ ಶಾರದಾ ವಿಲಾಸ ಹೈಸ್ಕೂಲಿನಲ್ಲಿಯೂ ಅವರ ಭಾವ ಚಿತ್ರಗಳು ಪ್ರಕಾಶಿಸುತ್ತಿವೆ. ಅವರು ಮೈಸೂರು ಪತ್ರಿಕೋದ್ಯೋಗಿಗಳಿಗೆ ಆದಿಗುರು, ಮಹಾಗುರು.
ಮೈಸೂರು ನಗರದಲ್ಲಿ ಶ್ರೀ ಅಗರಂ ರಂಗಯ್ಯನವರು ನಡೆಸುತ್ತಿರುವ “ಸಾಧ್ವಿ” ಪತ್ರಿಕೆ ವೆಂಕಟಕೃಷ್ಣಯ್ಯನವರಿಂದ ಸ್ಥಾಪಿತವಾದುದು. ಅವರಿಂದಲೇ ಸ್ಥಾಪಿತವಾದ ಲಿಟೆರರಿ ಯೂನಿಯನ್‌ ಮೈಸೂರು ನಗರದಲ್ಲಿ ಇನ್ನೂ ಶೋಭಿಸುತ್ತಿದೆ.
ಅವರು ಮೈಸೂರಿನ ದಿವಾನರುಗಳೆಲ್ಲರನ್ನೂ ಬಲ್ಲವರಾಗಿದ್ದರು; ಅವರ ಬಹಳ ಹತ್ತಿರದ ಮಿತ್ರರಾಗಿದ್ದರು. ಮೊದಲನೆಯ ದಿವಾನರಾದ ಸಿ. ರಂಗಾಚಾರ್ಲು ಅವರ ಗುರು. ಎರಡನೆಯ ದಿವಾನರಾದ ಕೆ. ಶೇಷಾದ್ರಿ ಅಯ್ಯರ್ ಅವರು ರಾಜಕೀಯ ವಿರೋಧಿ ಹಾಗೂ ಮಿತ್ರರು. ಮೂರನೆಯ ದಿವಾನರಾದ ಪಿ.ಎನ್. ಕೃಷ್ಣಮೂರ್ತಿ ಅವರು ಪರಮಮಿತ್ರರು. ನಾಲ್ಕನೆಯ ದಿವಾನರಾದ ವಿ.ಪಿ. ಮಾಧವರಾಯರು ಕೂಡ ದಿವಾನ್‌ರಂಗಾಚಾರ್ಲುರವರ ಶಿಷ್ಯರೇ; ಆದರೂ ವೆಂಕಟಕೃಷ್ಣಯ್ಯನವರಿಗೂ ಮಾಧವರಾಯರಿಗೂ ರಾಜಕೀಯ ಕುಸ್ತಿಗಳು ಆಗುತ್ತಲೇ ಇದ್ದವು. ಐದನೆಯ ದಿವಾನರಾದ ಆನಂದರಾಯರೂ ಅವರ ಮಿತ್ರರು. ಏಳನೆಯ ದಿವಾನರಾದ ವಿಶ್ವೇಶ್ವರಯ್ಯನವರು ವೆಂಕಟಕೃಷ್ಣಯ್ಯನವರನ್ನು ಭೀಷ್ಮನಂತೆ ಗೌರವಿಸುತ್ತಿದ್ದರು. ಎಂಟನೆಯ ದಿವಾನರಾದ ಎಂ. ಕಾಂತರಾಜೇ ಅರಸಿನವರಿಗೂ ಇವರಿಗೂ ಭಿನ್ನಾಭಿಪ್ರಾಯವಿದ್ದರೂ, ಪರಸ್ಪರ ಗೌರವವಿತ್ತು. ಒಂಬತ್ತನೆಯ ದಿವಾನರಾದ ಎ.ಆರ್. ಬ್ಯಾನರ್ಜಿಯವರು ಅವರನ್ನು ಗೌರವ ಸನ್ಮಾನ್ಯರಂತೆ ಕಾಣುತ್ತಿದ್ದರು. ಹತ್ತನೆಯ ದಿವಾನರಾದ ಮಿರ್ಜಾ ಎಂ. ಇಸ್ಮಾಯಿಲರನ್ನು ವೆಂಕಟಕೃಷ್ಣಯ್ಯನವರು ಬಾಲ್ಯದಿಂದಲೂ ಬಲ್ಲರು. ಆದ್ದರಿಂದ ಶಿಷ್ಯರಿಗೆ ಬುದ್ಧಿವಾದ ಹೇಳುವಂತೆ ನೀತಿಬೋಧೆ ಮಾಡುತ್ತಿದ್ದರು. ಹೀಗೆ ವೆಂಕಟಕೃಷ್ಣಯ್ಯನವರು ಹತ್ತು ದಿವಾನರನ್ನು ನೋಡಿ, ಅವರ ವ್ಯವಹಾರಗಳನ್ನೆಲ್ಲಾ ಚೆನ್ನಾಗಿ ಪರಿಶೀಲಿಸಿದವವರು.
ಅವರು ವಿದ್ಯಾರ್ಥಿಗಳಿಗಾಗಿ ಬರೆದು ಪ್ರಕಟಿಸಿದ ಅನೇಕ ಗ್ರಂಥಗಳ ಪೈಕಿ, ಚೋರ ಗ್ರಹಣ ತಂತ್ರ, ವಿದ್ಯಾರ್ಥಿಕರಭೂಷಣ, ಬೂಕರ್ ಟಿ. ವಾಷಿಂಗ್ಟನ್, ಟೆಲೆಮಾಕಸ್ಸನ ಸಾಹಸ ಕೃತ್ಯಗಳು, ಪರಂತಪ ವಿಜಯ ಇವು ಅನೇಕ ಗ್ರಂಥಾಲಯಗಳಲ್ಲಿಯೂ, ಮನೆಗಳಲ್ಲಿಯೂ ಇರುವುವು.
ಆಗಿನಿಂದ ಈಗಿನವರೆಗೂ ಅಂತಹ ಮಹನೀಯರು ಮೈಸೂರಿನಲ್ಲಿ ಪುನಃ ಹುಟ್ಟಲಿಲ್ಲ ಎಂದು ತಿಳಿದವರು ಹೇಳುತ್ತಾರೆ. ಅವರನ್ನು  ಮೀರಿದ ಉಪಾಧ್ಯಾಯರಿರಬಹುದು, ಶಾಸನ ಸಭಾ ಸದಸ್ಯರಿರಬಹುದು,  ಪತ್ರಿಕಾಕರ್ತರಿರಬಹುದು, ಸಾರ್ವಜನಿಕ ಮುಖಂಡರಿರಬಹುದು, ಗ್ರಂಥಕರ್ತರಿರಬಹುದು, ಪರೋಪಕಾರಿಗಳಿರಬಹುದು; ಆದರೆ  ಈ ಎಲ್ಲ ವ್ಯಕ್ತಿಗಳನ್ನೂ ವ್ಯವಹಾರಗಳನ್ನೂ ತಮ್ಮ ಒಬ್ಬರಲ್ಲಿಯೇ ಹುದುಗಿಸಿಕೊಂಡು, ಅಷ್ಟು ದೀರ್ಘಕಾಲ ಯಶಸ್ವಿಯಾಗಿ ಅವನ್ನು ನಡೆಸಿದ ಮಹಾಪುರುಷರು ವೆಂಕಟಕೃಷ್ಣಯ್ಯನವರನ್ನು ಬಿಟ್ಟರೆ ಮತ್ತೊಬ್ಬರಿಲ್ಲ. ಅವರು ಹುಟ್ಟಿದಾಗ ಬಡವರು, ಬೆಳೆದಾಗ ಬಡವರು, ಅಂತ್ಯ ಕಾಲದಲ್ಲಿಯೂ ಬಡವರು; ಐಶ್ವರ್ಯ ಹಾಗೂ ಅಧಿಕಾರಿಗಳ ಸಂಪಾದನೆ ಅವರ ಜೀವನ ಗುರಿಯಾಗಿರಲಿಲ್ಲ. ಅನ್ಯಾಯವನ್ನು ಧೈರ್ಯವಾಗಿ ಪ್ರತಿಭಟಿಸಿ ಬಡವರಿಗೂ ಬಲ್ಲಿದರಿಗೂ ನ್ಯಾಯವನ್ನು ದೊರಕಿಸುವುದಕ್ಕಾಗಿ ಅವರು ಪ್ರಬಲರೊಡನೆಯೂ ಅಧಿಕಾರಿಗಳೊಡನೆಯೂ ಧೈರ್ಯವಾಗಿ ಕಾದಾಡಿದರು. ಅಧಿಕಾರಿಗಳ ಬೆದರಿಕೆಗಳಿಗೂ ಶಿಕ್ಷೆಗಳಿಗೂ ಅವರು ಅಂಜುತ್ತಿರಲಿಲ್ಲ. ಲೇಖನಿಯೇ ಅವರ ಆಯುಧ; ಭಾಷಣವೇ ಅವರ ಶಕ್ತಿ; ಪತ್ರಿಕೆಗಳು ಸಾರ್ವಜನಿಕ ವೇದಿಕೆ, ಅಸೆಂಬ್ಲಿ ಮತ್ತು ನ್ಯಾಯ ವಿಧಾನಯಕ ಸಭೆಯೇ ಅವರ ಕಾರ್ಯಕ್ಷೇತ್ರ.  ಎಷ್ಟೋ ಜನರಿಗೆ ಉಪಕಾರ ಮಾಡಿದಾಗ್ಯೂ ಯಾರಿಂದಲೂ ಯಾವ ಕಾಲದಲ್ಲಿಯೂ ಪ್ರತ್ಯುಪಕರವನ್ನು ಅವರು ನಿರೀಕ್ಷಿಸುತ್ತಿರಲಿಲ್ಲ. ಅನಾಥರ ಬಂಧು, ಬಡವರ ಬಂಧು, ಆರ್ತರ ರಕ್ಷಕರು ಅವರು. ವಿದ್ಯಾಲಯಗಳೇ ಅವರ ದೇವರ ಗುಡಿ; ಅನಾಥಾಲಯಗಳೇ ಅವರ ತಪೋವನ. ಬಿಡುವಿಲ್ಲದೆ ದುಡಿಯುವುದೇ ಅವರ ತಪಸ್ಸು. ಜನತೆಯೇ ಅವರ ಜನಾರ್ದನ.
ವೆಂಕಟಕೃಷ್ಣಯ್ಯನವರು ಎಲ್ಲರಂತೆಯೇ ಕುಟುಂಬಿಗಳಾಗಿದ್ದರು. ಅವರು ಅನುಭವಿಸಿದಷ್ಟು ಕೌಟುಂಬಿಕ ಕಷ್ಟ ದುಃಖಗಳನ್ನು ಯಾರೂ ಅನುಭವಿಸಿಲ್ಲ. ಒಬ್ಬರಾಗುತ್ತರೊಬ್ಬರಂತೆ ಇಬ್ಬರು ಪತ್ನಿ ತೀರಿಹೋದರು. ಬಹಳ ಬುದ್ಧಿವಂತನಾಗಿ ವಿದ್ಯಾವಂತನಾಗಿ ಕಾಲೇಜ್‌ ಪ್ರಾಧ್ಯಾಪಕನಾಗಿದ್ದ ಹಿರಿಯ ಮಗನಿಗೆ ಬುದ್ಧಿ ಭ್ರಮಣೆಯಾಯಿತು; ಕಡೆಯವರೆಗೂ ಆತನಿಗೆ ಖಾಯಿಲೆ ವಾಸಿಯಾಗಲಿಲ್ಲ. ವಿಶ್ರಾಂತಿಯಿಂದಿರುವ ವೃದ್ಧಾಪ್ಯದಲ್ಲಿ ಹಿರಿಯ ಮಗನ ಸಂಸಾರವನ್ನು ಪೋಷಿಸಿಕೊಂಡು ಬರುವ ಜವಾಬ್ದಾರಿ ವೆಂಕಟಕೃಷ್ಣಯ್ಯನವರಿಗೆ ಬಿತ್ತು. ಅಮಲ್ದಾರಗಿರಿಗೆ ಏರಿದ್ದ ಎರಡನೆಯ ಪುತ್ರ ಆಕಸ್ಮಿಕ ಘಟನೆಗೆ ಗುರಿಯಾಗಿ ಮೃತನಾದ. ಒಳ್ಳೇ ವಿದ್ಯಾವಂತರಾದ ಹೆಣ್ಣು ಮಗಳು ಮತ್ತು ಅಳಿಯ ಚಿಕ್ಕ ವಯಸ್ಸಿನಲ್ಲಿಯೇ ಮೃತರಾದರು. ಇನ್ನೂ ಬಹಳ ಚಿಕ್ಕ ವಯಸ್ಸಿನ ಒಬ್ಬ ಅತ್ಯಂತ ಬುದ್ಧಿಶಾಲಿ ಮಗ ತೀರಿಕೊಂಡ. ಮಗಳ ಇಬ್ಬರ ಗಂಡು ಮಕ್ಕಳು, ವಯಸ್ಸಿಗೆ ಬಂದವರು, ಮೃತಿ ಹೊಂದಿದರು. ತಾವೇ ಕಟ್ಟಿ ಚೆನ್ನಾಗಿ ಬಾಳಿದ ಮನೆಯಾದ “ಪದ್ಮಾಲಯ”ವನ್ನು ಸಾಲ ತೀರಿಸಲು ವೃದ್ಧಾಪ್ಯದಲ್ಲಿ ಮಾರಬೇಕಾಯಿತು.
ಸಾರ್ವಜನಿಕ ಜೀವನದ ಸಂಬಂಧವಾಗಿಯೂ ಅವರಿಗೆ ಅನೇಕ ಕಷ್ಟ ನಷ್ಟಗಳು ಬಂದವು. ಇವೆಲ್ಲವನ್ನೂ ಅವರು ಶಾಂತವಾಗಿ ಸಹಿಸಿದರು. ಸಂತೋಷ ಕಾಲದಲ್ಲಿ ಹಿಗ್ಗದ ಮತ್ತು ದುಃಖದ ಕಾಲದಲ್ಲಿ ಕುಗ್ಗದ ವೈರಾಗ್ಯ ಜೀವನ ಅವರದು.  ಸಂಸಾರಿಯಾಗಿದ್ದರೂ ಸಂನ್ಯಾಸಿಯಂತೆ ತ್ಯಾಗ ಬುದ್ಧಿಯಿಂದ ಇಹಲೋಕ ಯಾತ್ರೆಯನ್ನು ನಡೆಸಿದರು. ರಾಜಕೀಯದಲ್ಲಿ ಅವರು ಸ್ಪೆನ್ಸರಿನ ಶಿಷ್ಯರಾಗಿದ್ದರೆಂದು ಡಾ. ಡಿ.ವಿ.ಜಿ. ಹೇಳಿದ್ದಾರೆ. ಸರ್ ಕೆ. ಶೇಷಾದ್ರಿ ಅಯ್ಯರ್ ಅವರು ಒಬ್ಬ ವಿದೇಶಿಯ ದೊಡ್ಡ ಮನುಷ್ಯರೊಡನೆ ಮಾತನಾಡುತ್ತಿದ್ದಾಗ, “ಅಗೋ, ನೋಡಿ,” ಎಂದು ಎದುರು ಮನೆ ಕಡೆ “ಪದ್ಮಾಲಯ” ತೋರಿಸಿ. “ಅಲ್ಲೊಬ್ಬರಿದ್ದಾರೆ: ಅವರು ಹರ್ಬರ್ಟ್ ಸ್ಪೆನ್ಸರಿನ ಎಲ್ಲ ಗ್ರಂಥಗಳನ್ನೂ ಓದಿದ್ದಾರೆ” ಎಂದು ಹೇಳಿದ್ದರು. ವೆಂಕಟಕೃಷ್ಣಯ್ಯನವರು ಒಬ್ಬ ಸ್ವತಂತ್ರ, ತೆರೆದ ಮನಸ್ಸಿನ, ವಿಚಾರ ಶೀಲರಾಗಿದ್ದರು. ಯಾವಾಗಲೂ ಅವರು ಆಶಾಜೀವಿಯಾಗಿಯೇ ಇದ್ದರು. ನಿರಾಶೆಯೆಮಬುದು ಅವರಿಗೆ ಯಾವಾಗಲೂ ಇರಲಿಲ್ಲ. ಅವರದು ಸಣ್ಣ ಜೀವನವಲ್ಲ; ದೊಡ್ಡ ಜೀವನ. ಅವರ ಉದಾರತೆಯೂ ಪರೋಪಕಾರ ಭಾವವೂ ಅತ್ಯಂತ ಶ್ರೀಮಂತವಾಗಿದ್ದುವು.
ದಯಾಸಾಗರ ಎಂ. ವೆಂಕಟಕೃಷ್ಣಯ್ಯ-ಜೀವನ ಮತ್ತು ಸಾಧನೆ : ೨. ಬಾಲ್ಯ ವಿದ್ಯಾಭ್ಯಾಸ ಕುಟುಂಬ ಜೀವನ
೧
ವೆಂಕಟಕೃಷ್ಣಯ್ಯನವರು ೧೮೪೪ನೇ ಆಗಸ್ಟ್‌ ೨೦ನೇ ತಾರೀಖು ಶ್ರಾವಣ ಬಹುಳ ಗೋಕುಲಾಷ್ಟಮಿ ಶುಭ ದಿನ ಮೈಸೂರು ಜಿಲ್ಲೆ ಹೆಗ್ಗಡದೇವನಕೋಟೆ ತಾಲ್ಲೂಕು ಅಂತರಸಂತೆ ಹೋಬಳಿ ಮಗ್ಗೆ ಗ್ರಾಮದಲ್ಲಿ ಹುಟ್ಟಿದರು. ಆ ದಿವಸ ಮನೆಯಲ್ಲಿ ಹಬ್ಬ. ಎಲ್ಲರಿಗೂ ಆನಂದ. ತಂದೆ ಸುಬ್ಬಯ್ಯನವರಿಗೂ ತಾಯಿ ಭಾಗೀರಥಮ್ಮನವರಿಗೂ ಬಹಳ ಸಂತೋಷ. ಮಗು ಒಳ್ಳೆ ಶುಭ ದಿನದಲ್ಲಿ ಹುಟ್ಟಿದೆ; ಕೃಷ್ಣದೇವರ ಹಾಗೆ ಬೆಳೆದು ನಮ್ಮ ಮನೆತನಕ್ಕೆ ಯಶಸ್ಸು ತರಲಿ ಎಂದು ಇಬ್ಬರೂ ಭಗವಂತನನ್ನು ಪ್ರಾರ್ಥಿಸಿದರು.
ಮಗ್ಗೆ ಕಾವೇರೀ ಉಪನದಿಯಾದ ಕಪಿನೀ ನದಿ ತೀರದಲ್ಲಿದೆ. ಸುತ್ತಲೂ ಆನೆಗಳು ಸಂಚರಿಸುವ ದಟ್ಟವಾದ ಕಾಡು. ಗ್ರಾಮ ಹಳೆಯದು. ರೈತರು ವ್ಯವಸಾಯದಿಂದಲೂ ಸಣ್ಣ ಕೈಗಾರಿಕೆಗಳಿಂದಲೂ ಜೀವಿಸುತ್ತಿದ್ದರು. ಕೆಲವು ಬ್ರಾಹ್ಮಣ ಮನೆಗಳೂ ಇದ್ದುವು. ಸುಬ್ಬಯ್ಯನವರು ತೆಲುಗರು, ಬ್ರಾಹ್ಮಣರು, ಆಗಿನ ಕಾಲದ ಸಂಪ್ರದಾಯದಂತೆ ವೇದಾಧ್ಯಯನ ಮಾಡಿ ಆಚಾರಶೀಲರಾಗಿದ್ದವರು. ಇವರಿಗೆ ಅಲ್ಪಸ್ವಲ್ಪ ಜಮೀನೂ ಇತ್ತು. ರೈತರು ಬೇಕಾದವರಾಗಿದ್ದರು. ಅವರು ಜಮೀನು ಸಾಗುವಳಿ ಮಾಡಿ ಸುಬ್ಬಯ್ಯನವರ ಮನೆಗೆ ದವಸವನ್ನು ತಂದು ಹಾಕುತ್ತಿದ್ದರು. ಸುಬ್ಬಯ್ಯನವರೂ ರೈತರಿಗೆ ಲಗ್ನ ಕಟ್ಟಿ ಕೊಡುವುದು ಮುಂತಾದ ರೀತಿಯಲ್ಲಿ ಸಹಾಯ ಮಾಡುತ್ತಿದ್ದರು. ಆಗಿನ ಕಾಲದ ಪದ್ಧತಿಯಂತೆ ತಮ್ಮ ಮನೆಗೆ ಬೇಕಾದ ಸೌದೆಯನ್ನು ತಾವೇ ಒಡೆದು, ಊಟಕ್ಕೆ ಬೇಕಾದ ಎಲೆ, ಕಾಯಿ ಮುಂತಾದವುಗಳನ್ನು ಕಾಡಿನಿಂದ ತರುತ್ತಿದ್ದರು.
ಅವರ ಸಂಸಾರ ತಕ್ಕಮಟ್ಟಿಗೆ ದೊಡ್ಡದು. ಇಬ್ಬರು ಗಂಡು ಮಕ್ಕಳು, ಇಬ್ಬರು ಹೆಣ್ಣುಮಕ್ಕಳು. ಅವರ ಅಣ್ಣ ಗೋಪಾಲಯ್ಯ ಅಲ್ಲಿಯೇ ಫಾರೆಸ್ಟ್‌ ರೇಂಜರು. ಅವರದೇ ಬೇರೆ ಸಂಸಾರ. ಅವರಿಗೆ ಮಕ್ಕಳಿರಲಿಲ್ಲ. ಆಸ್ತಿಯೇನೋ ಬಹಳ, ಒಂದು ಲಕ್ಷ ರೂಪಾಯಿನವರೆಗೆ.  ಅವರು ತಮ್ಮನನ್ನೂ, ಅತ್ತಿಗೆಯನ್ನೂ ಕೇಳಿದರು: “ನಿಮ್ಮ ಎರಡನೇ ಮಗ ವೆಂಕಟಕೃಷ್ಣಯ್ಯನನ್ನು ನನಗೆ ದತ್ತು ಕೊಡಿ.” ತಂದೆಗೇನೋ ಆಕ್ಷೇಪಣೆಯಿರಲಿಲ್ಲ. ತಾಯಿ ಮಾತ್ರ ಒಪ್ಪಲಿಲ್ಲ.  ಈ ಸಲಹೆ ಅಲ್ಲಿಗೇ ನಿಂತು ಹೋಯಿತು. ಆದರೆ ಗೋಪಾಲಯ್ಯನವರಿಗೆ ಅಸಮಾಧಾನ ತಪ್ಪಲಿಲ್ಲ. ಅವರು ೧೮೬೬ರಲ್ಲಿ ಮೃತರಾದರು.
ಸುಬ್ಬಯ್ಯ ಬಹಳ ನಿಷ್ಠರು. ಕಾಲಕ್ಕೆ ಸರಿಯಾಗಿ ಆಹ್ನೀಕಾದಿಗಳನ್ನು ಮುಗಿಸಿಕೊಂಡು, ದಿನಕ್ಕೆ ಎರಡು ಸಾರಿ ದೇವತಾರ್ಚನೆ ಮಾಡುತ್ತಿದ್ದರು. ದೇವತಾರ್ಚನೆಯಾದನಂತರ, ಪೂರ್ವ ಸಂಪ್ರದಾಯದಂತೆ, ಪ್ರತಿ ದಿನವೂ ವಾಲ್ಮೀಕಿ ರಾಮಾಯಣವನ್ನು ನುಡಿಯಲ್ಲಿಯೇ ಪಾರಾಯಣ ಮಾಡುತ್ತಿದ್ದರು. ಬಹಳ ಭಕ್ತಿಯಿಂದ ಪಾರಾಯಣ ಮಾಡುತ್ತಿದ್ದುದರಿಂದ ಆನಂದಬಾಷ್ಪ ಇವರ ಕಣ್ಣಿನಿಂದ ಧಾರೆ ಧಾರೆಯಾಗಿ ಸುರಿಯುತ್ತಿತ್ತು. ಅದನ್ನು ಸಣ್ಣ ಪಂಚೆಯಿಂದ ಆಗಾಗ ಒರೆಸಿಕೊಳ್ಳುತ್ತಿದ್ದರು. ಪಾರಾಯಣ ಮುಗಿಯುವ ಹೊತ್ತಿಗೆ ಎರಡು ಸಣ್ಣ ಪಂಚೆಗಳು ಆನಂದಬಾಷ್ಪದಿಂದ ಒದ್ದೆಯಾಗುತ್ತಿದ್ದುವು.
ವೆಂಕಟಕೃಷ್ಣಯ್ಯನವರು ತಾವೇ ಬರೆದಿರುವ ತಮ್ಮ ಜೀವನಚರಿತ್ರೆಯ ಪ್ರಾರಂಭ ಭಾಗದಲ್ಲಿ ಹೀಗೆ ಹೇಳಿದ್ದಾರೆ: “ಅವರು ಪಾರಾಯಣ ಮಾಡುವಾಗ ಎರಡು ಪಂಚೆಗಳನ್ನು ಸಮೀಪದಲ್ಲಿ ಇಟ್ಟುಕೊಂಡು, ಪಾರಾಯಣ ಮಾಡುತ್ತಾ, ಕಣ್ಣೀರುಗಳನ್ನು ಒರೆಸಿಕೊಳ್ಳುತ್ತಿದ್ದರು. ಪಾರಾಯಣ ಮುಗಿದು ‘ಸ್ವಸ್ತಿ ಪ್ರಜಾಭ್ಯಃ ಪರಿಪಾಲಯಂತಾಂ’ ಎಂಬುದನ್ನು ಹೇಳುವಾಗ್ಗೆ, ಎರಡು ಪಂಚೆಗಳು ಅವರ ಕಣ್ಣೀರುಗಳಿಂದ ಒದ್ದೆಯಾಗುತ್ತಿದ್ದುವು.”
ಸುಬ್ಬಯ್ಯ ತಮ್ಮ ಮಕ್ಕಳಿಗೆ ಸಂಸ್ಕೃತ, ತೆಲುಗು ಮತ್ತು ಕನ್ನಡವನ್ನು ಹೇಳಿ ಕೊಡುತ್ತಿದ್ದರು; ಉಪಯುಕ್ತವಾದ ಪದ್ಯಗಳನ್ನು ಗಟ್ಟಿ ಮಾಡಿಸುತ್ತಿದ್ದರು. ಈ ಪೈಕಿ ಸುಮತಿ ಶತಕದ್ದೊಂದು ಪದ್ಯ. ಅದು ಈ ರೀತಿಯಿದೆ:
“ಎಪ್ಪಟಿಕೆಯ್ಯದಿ ಪ್ರಸ್ತು |
ಮಪ್ಪಟಿಕಾಮಾಟ ಲಾಟಿಯನ್ನಲ ಮನಮುಲ |
ನೊಪ್ಪಿಂಚಕ ತಾನೊಪ್ಪಕ
ತಪ್ಪಿಂಚಕ ತಿರುಗುವಾಡು ಧನ್ಯುಡು ಸುಮತಿ ||
(ಯಾರನ್ನೂ ನೋಯಿಸಬಾರದು. ತಾನೂ ನೊಂದುಕೊಳ್ಳಬಾರದು. ಯಾರು ಹೀಗೆ ಇರಬಲ್ಲರೋ ಅವರೇ ಧನ್ಯರು.)
ತಾಯಿ ಭಾಗೀರಥಮ್ಮ ಕೂಡ ಶ್ರೇಷ್ಠ ವೈದಿಕ ಮನೆತನದವರು. ಅಷ್ಟಪದಿ ರಾಮಶಾಸ್ತ್ರಿ ಎಂಬುವರು ಅವರ ತಂದೆ. ತಾಯಿ ಪೂರ್ವ ಸಂಪ್ರದಾಯವನ್ನು ಬಿಡದೆ ತಮ್ಮ ಪತಿಗೆ ಅನುಕೂಲವಾಗಿದ್ದುಕೊಂಡು ಮನೆಗೆ ಬಂದ ಅತಿಥಿಗಳಿಗೆ ಸತ್ಕಾರ ನಡೆಸುತ್ತಿದ್ದರು. ತಮ್ಮ ಮಕ್ಕಳಿಗೆ ರಾಮಾಯಣ, ಭಾರತ, ಭಾಗವತ ಮುಂತಾದವುಗಳಿಂದ ಕತೆಗಳನ್ನು ಹೇಳುತ್ತಿದ್ದರು.
ಅದೇ ಊರಿನಲ್ಲಿ ಆಗ ಅರುಣಾಚಲ ಶಾಸ್ತ್ರಿಗಳೆಂಬ ೯೦ ವರ್ಷ ವಯಸ್ಸಿನ ಒಬ್ಬ ಪಂಡಿತರಿದ್ದರು. ಅವರು ಅನೇಕ ಶಾಸ್ತ್ರಗಳಲ್ಲಿ ಪಾರಂಗತರಾಗಿದ್ದರು. ಸಂಸ್ಕೃತದಲ್ಲಿ ಅವರ ಪಾಂಡಿತ್ಯ ಅಗಾಧ. ಅವರು ಪ್ರತಿ ಸಂಧ್ಯಾಕಾಲ ಆ ಊರಿನ ಜನರಿಗೆ ಪುರಾಣ ಪುಣ್ಯ ಕಥೆಗಳನ್ನು ಶ್ರವಣ ಮಾಡಿಸುತ್ತಿದ್ದರು. ಸುಬ್ಬಯ್ಯನವರೂ ಅವರ ಮಕ್ಕಳೂ ಅರುಣಾಚಲ ಶಾಸ್ತ್ರಿಯವರ ಪ್ರವಚನಗಳಿಗೆ ತಪ್ಪದೆ ಹೋಗುತ್ತಿದ್ದರು. ಬಾಲಕನಾದ ವೆಂಕಟಕೃಷ್ಣಯ್ಯನ ಮನಸ್ಸಿನ ಮೇಲೆ ಅರುಣಾಚಲ ಶಾಸ್ತ್ರಿಯವರ ಪ್ರವಚನಗಳು ಬಹಳ ಪ್ರಭಾವ ಉಂಟುಮಾಡಿದವು. ಶಾಸ್ತ್ರಿಯವರು ಕೂಡ ಬಾಲಕನ ಪ್ರಶ್ನೆಗಳಿಗೆಲ್ಲಾ ಉತ್ತರ ಹೇಳುತ್ತಾ, ಅವನಲ್ಲಿ ಬಹಳ ಪ್ರೀತಿಯಿಟ್ಟಿದ್ದರು. ಆ ಹುಡುಗನು ಮುಂದೆ ಬಹಳ ಪ್ರವರ್ಧಮಾನಸ್ಥಿತಿಗೆ ಬರುವನೆಂದು ಶಾಸ್ತ್ರಿಯವರು ತಂದೆ ತಾಯಿಗಳಿಗೆ ಹೇಳುತ್ತಿದ್ದರು.
ಬಾಲಕ ವೆಂಕಟಕೃಷ್ಣಯ್ಯ ಕೂಡ ಆ ಗ್ರಾಮದ ಬಾಲಕರನ್ನು ಸೇರಿಸಿಕೊಂಡು ಆಟವಾಡುವುದು, ಕಥೆ ಹೇಳುವುದು, ಮುಂತಾದ ಬಾಲಕ್ರೀಡೆಗಳಲ್ಲಿ ನಿರತನಾಗಿದ್ದನು. ಆ ಚಿಕ ವಯಸ್ಸಿನಲ್ಲಿಯೂ ಅವನು ಸುಮ್ಮನೆ ಕಾಲಹರಣ ಮಾಡುತ್ತಿರಲಿಲ್ಲ; ಮನೆಯಲ್ಲಿ ಉಪಯುಕ್ತವಾದ ಸಹಾಯ ಕೆಲಸಗಳನ್ನು ಮಾಡುತ್ತಿದ್ದನು.
ಭಾಗೀರಥಮ್ಮ ತಮ್ಮ ಯಜಮಾನರನ್ನು ‘ಮೈಸೂರು ನಗರಕ್ಕೆ ಹೋಗೋಣ; ಅಲ್ಲಿ ಸಂಸಾರ ಮಾಡೋಣ; ಹುಡುಗರಿಗೆ ವಿದ್ಯಾಭ್ಯಾಸಕ್ಕೆ ಅನುಕೂಲವಾಗುತ್ತದೆ’ ಎಂದು ಆಗಾಗ್ಗೆ ಹೇಳುತ್ತಲೇ ಇದ್ದರು. ಯಜಮಾನರು “ಆಗಲಿ ಹೋಗೋಣ” ಎಂದು ಉತ್ತರ ಹೇಳುತ್ತಲೇ ಇದ್ದರು. ವೆಂಕಟಕೃಷ್ಣಯ್ಯನಿಗ ಹತ್ತು ವರ್ಷವಾಯಿತು. ಇಷ್ಟರಲ್ಲಿ, ೧೮೫೪ರಲ್ಲಿ, ಸುಬ್ಬಯ್ಯನವರು ದೈವಾಧೀನರಾದರು.
೨
ಸಂಸಾರಕ್ಕೆ ಬಹಳ ಕಷ್ಟ ಒದಗಿತು. ಹುಡುಗರೆಲ್ಲಾ ಇನ್ನೂ ಚಿಕ್ಕವರು, ಈ ಸಮಯದಲ್ಲಿ ತಾಯಿ ಭಾಗೀರಥಮ್ಮ ಧೈರ್ಯಗೆಡದೆ ನಾಲ್ಕು ಮಕ್ಕಳನ್ನೂ ಕರೆದುಕೊಂಡು ಮೈಸೂರು ನಗರಕ್ಕೆ ಹೋಗಲು ನಿರ್ಧರಿಸಿದರು. ಅವರ ನಿರ್ಧಾರವೇ ನಿರ್ಧಾರ! ಮಕ್ಕಳೊಡನೆ ಮೈಸೂರು ನಗರಕ್ಕೆ ಬಂದೇ ಬಿಟ್ಟರು.
ಮೈಸೂರು ನಗರ ದೊಡ್ಡ ಊರು. “ಕೆಟ್ಟು ಪಟ್ಟಣ ಸೇರು” ಎಂಬ ಗಾದೆಯೇನೋ ಕನ್ನಡದಲ್ಲಿದೆ. ಈ ದೊಡ್ಡ ಊರಿನಲ್ಲಿ ಅವರಿಗೆ ಯಾರು ದಿಕ್ಕು? ಆಗ ಮುಮ್ಮುಡಿ ಕೃಷ್ಣೃರಾಜ ಒಡೆಯರ ಕಾಲ. ಮಹಾರಾಜರು ರಾಜ್ಯಾಧಿಕಾರ ಕಳೆದುಕೊಂಡು ಕೊರಗಿನಲ್ಲಿದ್ದರು. ಬ್ರಿಟಿಷ್‌ ಕಮಿಷನರು ರಾಜ್ಯಾಧಿಕಾರ ನಡೆಸುತ್ತಿದ್ದರು. ಆದರೂ ಕೃಷ್ಣರಾಜ ಒಡೆಯರು ಧರ್ಮ ಪ್ರಭು; ಅವರ ಅರಮನೆ ಮೈಸೂರು ನಗರದಲ್ಲಿ ಅನೇಕ ಸಂಸಾರಗಳಿಗೆ ಆಶ್ರಯ ಕೊಡುತ್ತಿತ್ತು. ಈ ಪೈಕಿ ಭಾಗವತ ಸುಬ್ಬರಾಯರೆಂಬೊಬ್ಬ ಪುಣ್ಯಾತ್ಮರು ಅರಮನೆಯ ಕೆಲಸದಲ್ಲಿದ್ದರು. ಇವರದು ಒಂದು ಭಾರಿ ಲಾಯ; ಈಗ ಚಾಮರಾಜ ಒಡೆಯರ ಪ್ರತಿಮೆ ಇರುವ ಪ್ರದೇಶದಲ್ಲಿತ್ತು. ಅದು ಸಂಸಾರ ಮಾಡುವ ಜನರ ಒಂದು ಅಗ್ರಹಾರ. ಅದಕ್ಕೆ ಸೌದೇಕೊಪ್ಪಲು ಎಂದೂ ಹೆಸರು. ಸುಬ್ಬರಾಯರು ಬಹಳ ದಯಾಳು. ಅವರು ತಮ್ಮ ಲಾಯದ ಹಿಂಭಾಗದ ಒಂದು ಚಿಕ್ಕ ಮನೆಯನ್ನು ಭಾಗೀರಥಮ್ಮನಿಗೆ ವಾಸಕ್ಕೆ ಕೊಟ್ಟರು. ಇರಲು ಒಂದು ಗೂಡು ಸಿಕ್ಕಿತಲ್ಲಾ ಎಂದು ಭಾಗೀರಥಮ್ಮ ದೇವರಿಗೆ ಕೃತಜ್ಞತೆ ಅರ್ಪಿಸಿ ಆ ಮನೆಯಲ್ಲಿ ನಾಲ್ಕು ಮಕ್ಕಳೊಡನೆ ವಾಸಮಾಡತೊಡಗಿದರು.
ವಾಸಕ್ಕೆ ಮನೆಯೇನೋ ದೊರೆಯಿತು; ಜೀವನ ಹೇಗೆ? ಭಾಗೀರಥಮ್ಮನೂ ಅವರ ಇಬ್ಬರು ಹೆಣ್ಣು ಮಕ್ಕಳೂ ಅಲ್ಲಿ ಇಲ್ಲಿ ಅವರಿವರ ಮನೆಗಳಲ್ಲಿ ಕೆಲಸವನ್ನು ಮಾಡುತ್ತಾ ಬಂದದ್ದರಲ್ಲಿ ಜೀವನ ತಳ್ಳಬೇಕಾಯಿತು. ಆಗ ಮೈಸೂರು ನಗರದಲ್ಲಿ ಕುಡಿಯುವ ನೀರಿಗೆ ತಾಪತ್ರಯ; ಇನ್ನೂ ಕೊಳಾಯಿ ನೀರು ಬಂದಿರಲಿಲ್ಲ. ಕಾರಂಜಿ ಕೆರೆಗೆ ಹೋಗಿ ಕೊಡದಲ್ಲಿ ನೀರು ತರಬೇಕಾಗಿತ್ತು. ಭಾಗೀರಥಮ್ಮನ ಇಬ್ಬರು ಹೆಣ್ಣು ಮಕ್ಕಳೂ ದಿನಂ ಪ್ರತಿ ಕಾರಂಜಿ ಕೆರೆಗೆ ಹೋಗಿ, ಕೊಡಗಳಲ್ಲಿ ನೀರು ಹೊತ್ತುಕೊಂಡು ತಂದು, ಕೆಲವು ಅನುಕೂಲಸ್ಥರ ಮನೆಗೆ ಕುಡಿಯುವ ನೀರು ಪೂರೈಕೆ ಮಾಡುತ್ತಿದ್ದರು. ಒಂದು ಕೊಡಕ್ಕೆ ಒಂದು ಕಾಸು (ಅರ್ಧ ಪೈಸ ), ಕೆಲವು ಸಾರಿ ಮೂರು ಕಾಸು.
ವೆಂಕಟಕೃಷ್ಣಯ್ಯನಿಗೆ ಮೈಸೂರಿಗೆ ಬಂದಾಗ ೧೦ ವರ್ಷ. ಇನ್ನೂ ಉಪನಯನವಾಗಿರಲಿಲ್ಲ. ಭಾಗವತ ಸುಬ್ಬರಾಯರು ಅವನಿಗೆ ಧರ್ಮೋಪನಯನ ಮಾಡಿಸಿದರು. ಕೆಲವು ದಿವಸ ತನಗೆ ಬಂದ ಮಂತ್ರಗಳಿಂದ ಅಲ್ಲಲ್ಲಿ ದೇವರ ಪೂಜೆ ಮಾಡುವುದು, ವ್ರತಗಳನ್ನು ಮಾಡಿಸುವುದು, ಲಗ್ನ ಕಟ್ಟಿಕೊಡುವುದು, ಈ ರೀತಿಯಾಗಿ ಅಲ್ಪ ಸ್ವಲ್ಪ ಸಂಪಾದನೆ ಮಾಡಿದ್ದಾಯಿತು. ಆದರೆ, ಜೀವನೋಪಾಯಕ್ಕೆ ಸರಿಯಾದ ವಿದ್ಯೆಯನ್ನು ಸಂಪಾದಿಸಬೇಕೆಂದು ಮನಸ್ಸಿಗೆ ಬಂದಿತು; ಇಂಗ್ಲಿಷು ಕಲಿಯಬೇಕೆಂಬ ಆಸೆ ಬಂದಿತು. ಆದರೆ ಈ ಆಸೆ ಈಡೇರುವುದು ಹೇಗೆ? ಯಾರನ್ನು ಕೇಳಬೇಕು? ಏನು ಮಾಡಬೇಕು? ಒಂದು ದಿವನ ಭಾಗವತ ಸುಬ್ಬರಾಯರ ಮುಂದೆ ವೆಂಕಟಕೃಷ್ಣಯ್ಯ ಕೈಮುಗಿದು, ಸುಮ್ಮನೆ ನಿಂತ. ಸುಬ್ಬರಾಯರಿಗೆ ಈ ಹುಡುಗನ ಮೇಲೆ ಕರುಣೆ ಬಂದು, “ಏನು ಬೇಕಪ್ಪಾ, ನಿನಗೆ?” ಎಂದು ಕೇಳಿದರು. “ನನಗೆ ವಿದ್ಯಾದಾನ ಮಾಡಬೇಕು, ನನಗಿನ್ನೇನೂ ಬೇಡ” ಎಂದು ಹುಡುಗ ನಮ್ರನಾಗಿ ಹೇಳಿದ. ಅವನ ಕಣ್ಣಿನಲ್ಲಿ ನೀರು ಬಂತು. ಅಳಲು ಆರಂಭಿಸಿದ. “ನನಗೆ ನೀವೇ ತಂದೆ, ನಾನು ಅನಾಥ” ಎಂದ. ಸುಬ್ಬರಾಯರು ಹುಡುಗನ ಕಣ್ಣೀರು ಒರಸಿ,  “ಅಳಬೇಡಪ್ಪ, ನಾನು ನಿನಗೆ ವಿದ್ಯೆಗೆ ಏರ್ಪಾಡು ಮಾಡುತ್ತೇನೆ” ಎಂದು ಹೇಳಿ, ಮರುದಿವಸವೇ ಅವನನ್ನು ಮಹಾರಾಜರು ಆಗತಾನೇ ಸ್ಥಾಪಿಸಿದ್ದ “ರಾಜಾ ಫ್ರೀ ಸ್ಕೂಲ್‌” ಎಂಬ ಆಂಗ್ಲೋ-ವರ್ನಾಕ್ಯುಲರ್ ಸ್ಕೂಲಿಗೆ ಸೇರಿಸಿದರು. ಆಗ ವೆಂಕಟಕೃಷ್ಣಯ್ಯನಿಗೆ ೧೪ ವಯಸ್ಸು.  ಆ ಸ್ಕೂಲಿನಲ್ಲಿ ಇನ್ನೂ ಚಿಕ್ಕ ಹುಡುಗರಿದ್ದರು, ಇವನಿಗಿಂತ ವಯಸ್ಸಿನಲ್ಲಿ ಬಹಳ ಚಿಕ್ಕವರು. ವೆಂಕಟಕೃಷ್ಣಯ್ಯಗೆ ಮೊದಲು ನಾಚಿಕೆಯಾಯಿತು.  ಆದರೆ, ಕ್ರಮೇಣ ಅವರೆಲ್ಲರ ಸ್ನೇಹ ಮಾಡಿಕೊಂಡು, ಅವರ ಪ್ರೀತಿ ಗಳಿಸಿಕೊಂಡು, ಬೇಗ ಬೇಗ ವಿದ್ಯೆ ಕಲಿತ. ತನ್ನ ಒಡನಾಡಿಗಳಿಗೇ ಪಾಠ ಹೇಳಿಕೊಡಲಾರಂಭಿಸಿದ. ಈ ಸ್ಕೂಲಿನ ಮುಖ್ಯೋಪಾಧ್ಯಾಯರಾದ ಹಾರ್ಡಿ ಎಂಬುವರು ವಿದ್ಯಾರ್ಥಿಯಾದ ವೆಂಕಟಕೃಷ್ಣಯ್ಯನಲ್ಲಿ ಬಹಳ ವಾತ್ಸಲ್ಯದಿಂದ್ದರು. ಡನ್ನಿಂಗ್‌ ಮತ್ತು ಜೋಸಯ ಹಡ್ಸನ್ ಎಂಬ ಉಪಾಧ್ಯಾಯರೂ ಯುವಕನ ಮನಸ್ಸಿನ ಮೇಲೆ ಬಹಳ ಪರಿಣಾಮ ಉಂಟು ಮಾಡಿದರು.
ಮೂರು ವರ್ಷಗಳಾದ ಮೇಲೆ ಮೆಟ್ರಕ್ಯುಲೇಷನ್ ಪರೀಕ್ಷೆಗೆ ವಿದ್ಯಾರ್ಥಿಗಳನ್ನು ತಯಾರು ಮಾಡುವ ಸ್ಕೂಲಾದ ವೆಸ್ಲಿಯನ್ ಮಿಷನ್ ಸ್ಕೂಲಿಗೆ ಸೇರಿದ. ಇಲ್ಲಿ ಕಷ್ಟ ಪಟ್ಟು ವ್ಯಾಸಂಗ ಮಾಡಿದ.
ಇದು ಮಿಷನ್ ಸ್ಕೂಲ್‌ ಆದ್ದರಿಂದ ಕ್ರಿಸ್ತಮತದ ಪವಿತ್ರ ಗ್ರಂಥ ಬೈಬಲ್‌ ಮುಂತಾದವುಗಳನ್ನು ಹೇಳಿಕೊಡುತ್ತಿದ್ದರು. ಹೀಗೆಯೇ ಪಾಠ ಹೇಳುವಾಗ ಹಿಂದೂ ಮತವನ್ನು ನಿಂದಿಸುತ್ತಿದ್ದರು. ವಾಗ್ವಾದಗಳಾಗುತ್ತಿದ್ದುವು.
೩
ವೆಂಕಟಕೃಷ್ಣಯ್ಯ ಪಠ್ಯಪುಸ್ತಕಗಳನ್ನು ಮಾತ್ರವೇ ಅಲ್ಲದೆ, ಮತ, ವಿಜ್ಞಾನ, ತತ್ವಶಾಸ್ತ್ರ, ಇವುಗಳ ಬಗ್ಗೆ ಆಂಗ್ಲ ಪುಸ್ತಕಗಳನ್ನು ಓದಿ ವಿಚಾರ ಮಥನ ಮಾಡುತ್ತಿದ್ದ. ಹರ್ಬರ್ಟ್ ಸ್ಪೆನ್ಸರ್, ಹಕ್ಸ್ಲಿ, ಟನ್‌ಡಾಲ್‌, ಬೇಕನ್, ಮುಂತಾದವರ ಗ್ರಂಥಗಳನ್ನೆಲ್ಲಾ ಓದಿದ. ಇವುಗಳ ಪೈಕಿ ಹರ್ಬರ್ಟ್ ಸ್ಪೆನ್ಸರಿನ ಗ್ರಂಥಗಳು ಬಹಳ ಪ್ರಿಯವಾದವು. ಅವುಗಳನ್ನು ಪುನಃ ಪುನಃ ಓದಿ ತನ್ನ ಶಕ್ತಿ ಯನ್ನು ಹದಗೊಳಿಸಿಕೊಂಡ.
ಇದೇ ಕಾಲದಲ್ಲಿ ಮನಸ್ಸಿನಲ್ಲಿ ಮನೆಮಾಡಿಕೊಂಡಿದ್ದ ಅನೇಕ ಮೂಢ ನಂಬಿಕೆಗಳು ಮಾಯವಾದವು. ಮತಗಳ ವಿಷಯವಾಗಿ ಸ್ವತಂತ್ರವಾಗಿ ವಿಚಾರ ಮಾಡುತ್ತ ಬಂದನು. ಕ್ರಿಸ್ತಮತದಲ್ಲಿರುವ ಮೂಢ ನಂಬಿಕೆಗಳನ್ನು ಕ್ರಿಸ್ತ ಪಾದ್ರಿಗಳಿಗೆ ತೋರಿಸುತ್ತ ಬಂದನು. ಹಿಂದೂ ಮತದ ಹಾಗೂ ವೇದಾಂತದ ಮೇಲ್ಮೈಯನ್ನು ತಿಳಿಯಬೇಕೆಂದು ಅವರಿಗೆ ಬೋಧಿಸಿದನು. ಆಗ ಮೈಸೂರಿನಲ್ಲಿ ‘ಪಾಂಡಿಚೇರಿ ತಾತ’ ಎಂಬುವರೊಬ್ಬರಿದ್ದರು. ಅವರ ಬಳಿ ಒಂದು ದೊಡ್ಡ ಗ್ರಂಥ ಸಂಗ್ರಹವಿತ್ತು. ವೆಂಕಟಕೃಷ್ಣಯ್ಯ ಅವರ ಸ್ನೇಹ ಮಾಡಿಕೊಂಡು, ಅವರಲ್ಲಿದ್ದ ಪುಸ್ತಕಗಳನ್ನೆಲ್ಲಾ ಓದಿದ.  ಗ್ರಂಥ ಪಠನವೆಂದರೆ ಬಹಳ ಇಷ್ಟ; ನೂರಾರು ಗ್ರಂಥಗಳನ್ನು ಚಿಕ್ಕಂದಿನಲ್ಲಿಯೇ ಓದಿಬಿಟ್ಟ!
ವೆಸ್ಲಿಯನ್ ಮಿಷನ್ ಸ್ಕೂಲಿನಲ್ಲಿ ವೆಂಕಟಕೃಷ್ಣಯ್ಯ ವಿದ್ಯಾರ್ಥಿಯಾಗಿದ್ದಾಗ, ರೆವರೆಂಡ್‌ಗಳಾದ ಬ್ಯಾಂಕ್ಸ್‌, ಮ್ಯಾರಿಯಟ್‌, ಹಚೆನ್‌, ಸ್ಪೆಕ್ಸ್‌, ಹಡ್ಸನ್ ಮುಂತಾದವರು ಮುಖ್ಯೋಪಾಧ್ಯಾಯರಾಗಿದ್ದರು. ಇವರೆಲ್ಲರೂ ಬಹಳ ವಿದ್ಯಾವಂತರಾಗಿದ್ದು ಬಾಲಕರಿಗೆ ಬಹಳ ಚೆನ್ನಾಗಿ ಪಾಠ ಹೇಳಿಕೊಡುತ್ತಿದ್ದರು. ಬೈಬಲ್‌ ಜೊತೆಗೆ ಇನ್ನೂ ಅನೇಕ ಧರ್ಮ ವಿಷಯಗಳನ್ನು ತಿಳಿಸುತ್ತಿದ್ದರು. ಈ ಉಪಾಧ್ಯಾಯರು ವಿದ್ಯಾರ್ಥಿಗಳಿಗೆ ಪ್ರಶ್ನೆ ಕೇಳಲು ಕೂಡ ಅವಕಾಶ ಕೊಡುತ್ತಿದ್ದರು. ವೆಂಕಟಕೃಷ್ಣಯ್ಯ ಅನೇಕ ಪ್ರಶ್ನೆಗಳನ್ನು ಹಾಕುತ್ತಿದ್ದರು. ಉಪಾಧ್ಯಾಯರು ಸಂತೋಷವಾಗಿ ಉತ್ತರ ಹೇಳುತ್ತಿದ್ದರಲ್ಲದೆ ಇನ್ನೂ ಹೆಚ್ಚು ವಿಷಯಗಳನ್ನು ತಿಳಿಯಬೇಕಾದರೆ ಇಂಥಿಂಥ ಗ್ರಂಥಗಳನ್ನು ಓದು ಎಂದು ಸಲಹೆ ಕೊಡುತ್ತಿದ್ದರು.  ಈ ಸಲಹೆಗಳಂತೆ ಆ ಗ್ರಂಥಗಳನ್ನು ವೆಂಕಟಕೃಷ್ಣಯ್ಯ ಓದಿ, ತನ್ನ ಜ್ಞಾನಭಂಡಾರವನ್ನೂ ವಿಚಾರಶಕ್ತಿಯನ್ನೂ ಬೆಳೆಸಿಕೊಂಡರು.
ಉಪಾಧ್ಯಾಯರುಗಳ ಪೈಕಿ ಹಡ್ಸನ್‌ರವರು ವಿದ್ಯಾರ್ಥಿಗಳಿಗೆ ನೀತಿಬೋಧೆ ಮಾಡುತ್ತಾ ‘ಅಪಕಾರ ಮಾಡಿದವರಿಗೂ ಉಪಕಾರ ಮಾಡುವ ಸ್ವರ್ಣ ನೀತಿಯನ್ನು ನೀವು ಕಲಿಯಬೇಕು,’ ಎಂದು ಪದೇ ಪದೇ ಹೇಳುತ್ತಿದ್ದರು. ಈ ಹೇಳಿಕೆ ಬಾಲಕರ ಮೇಲೆ ಪರಿಣಾಮ ಮಾಡಿತು. ವೆಂಕಟಕೃಷ್ಣಯ್ಯನ ಮೇಲಂತೂ ಇದರ ಪ್ರಭಾವ ಬಹಳ ಚೆನ್ನಾಗಿ ಆಯಿತು.
ಅವರು ವಿದ್ಯಾರ್ಥಿ ದೆಶೆಯಲ್ಲಿದ್ದಾಗ, ಮೈಸೂರು ನಗರದಲ್ಲಿ ಕ್ರಿಸ್ತ ಪಾದ್ರಿಗಳೂ ಉಪದೇಶಕರೂ ಹಿಂದೂ ಮತವನ್ನು ನಿಂದಿಸಿ ಪತ್ರಿಕೆಗಳಲ್ಲಿಯೂ ಹೊರಗಡೆಯೂ ಪ್ರಚಾರಮಾಡುತ್ತಿದ್ದರು. ಬೀದಿ ಬೀದಿಗಳಲ್ಲಿ ಇವರು ಉಪನ್ಯಾಸ ಮಾಡುತ್ತಿದ್ದರು.
ಹಿಂದೂ ಮುಖಂಡರೂ, ಯುವಕರೂ, ವಿದ್ಯಾರ್ಥಿಗಳೂ ಈ ಪ್ರಚಾರಗಳನ್ನು ಪ್ರತಿಭಟಿಸಿ ಭಾಷಣ ಮಾಡುತ್ತಿದ್ದರು. ಈ ಪೈಕಿ ಜಯರಾಮರಾಯರೆಂಬುವರು ಹಿಂದೂ ಮತವನ್ನು ಸಮರ್ಥನೆ ಮಾಡಿ, ಕ್ರಿಸ್ತ ಮತದ ಕೆಲವು ಸಿದ್ಧಾಂತಗಳನ್ನು ಟೀಕಿಸಿ ಮೈಸೂರು ನಗರದಲ್ಲಿ ನಾನಾ ಕಡೆ ಉಪನ್ಯಾಸ ಮಾಡುತ್ತಿದ್ದರು. ಅವರು ಮದ್ರಾಸ್‌ ಪತ್ರಿಕೆಗಳಿಗೂ ಬರೆಯುತ್ತಿದ್ದರು. ಜಯರಾಮರಾಯರು ಮದ್ರಾಸ್‌ ವಿಶ್ವವಿದ್ಯಾಲಯದ ಪದವೀಧರರು. ಇವರನ್ನು ಬ್ರಿಟಿಷ್‌ ಸರಕಾರ ಚಾಮರಾಜ ಒಡೆಯರ ಬಾಲ್ಯದಲ್ಲಿ ಅವರ ವಿದ್ಯಾ ಗುರುಗಳನ್ನಾಗಿ ನೇಮಿಸಿತು. ಇವರು ಅತ್ಯಂತ ನಿಷ್ಠರು, ಕರ್ತವ್ಯದಲ್ಲಿ ನಿಷ್ಠುರರು. ಪಾಠಕ್ಕೆ ತಡವಾಗಿ ಬಂದರೆ, ಅಥವಾ ತಮ್ಮ ಮರ್ಯಾದೆಗೆ ಭಂಗ ಬರುವಂತೆ ಮಾತನಾಡಿದರೆ, ಚಾಮರಾಜ ಒಡೆಯರನ್ನು ಕೂಡ ಸುಮ್ಮನೆ ಬಿಡುತ್ತಿರಲಿಲ್ಲ; ಅವರಿಗೂ ವಾಗ್ದಂಡನೆ ಮಾಡುತ್ತಿದ್ದರು. ಇಂಥ ನಿಷ್ಠುರ ಮತ್ತು ಉದಾತ್ತ ವ್ಯಕ್ತಿಗಳನ್ನು ಕಂಡರೆ ವೆಂಕಟಕೃಷ್ಣಯ್ಯಗೆ ಸಹಜವಾಗಿ ಅತ್ಯಂತ ಗೌರವ. ಇವರ ಉದಾತ್ತ ಉದಾಹರಣೆಯನ್ನು ವಿದ್ಯಾರ್ಥಿಗಳ ಮುಂದೆ ಇಡುತ್ತಿದ್ದರು.
ವೆಂಕಟಕೃಷ್ಣಯ್ಯ ಮೆಟ್ರಿಕ್ಯುಲೇಷನ್‌ ಪರೀಕ್ಷೆಯಲ್ಲಿ ತೇರ್ಗಡೆಯಾಗುವ ಹೊತ್ತಿಗೆ ಮೈಸೂರು ನಗರದ ವಿದ್ಯಾವಂತ ಯುವಕರಲ್ಲಿ ಅತ್ಯಂತ ಶ್ರೇಷ್ಠ ಎಂಬ ಖ್ಯಾತಿಯನ್ನು ಪಡೆದರು. ಕಾಲೇಜು ವಿದ್ಯಾರ್ಥಿಗಳಿಗೆ ಕೂಡ ಇವರನ್ನು ಕಂಡರೆ ಗುರುಮರ್ಯಾದೆ ಇತ್ತು. ವೆಂಕಟಕೃಷ್ಣಯ್ಯ ವಿದ್ಯಾರ್ಥಿಯಾಗಿದ್ದಾಗಲೇ ನಮ್ಮ ದೇಶದ ಆಗಿನ ಸ್ಥಿತಿಯ ಬಗ್ಗೆ ಬಹಳ ವಿಚಾರ ಮಾಡುತ್ತಿದ್ದರು. ಅವರಿಗೆ ಕಥೆ ಕಾದಂಬರಿಗಳನ್ನು ಓದಲು ಇಷ್ಟವಿರಲಿಲ್ಲ. ಗಂಭೀರವಾದ ವಿಚಾರಗಳುಳ್ಳ ಪುಸ್ತಕಗಳನ್ನು, ಅವು ಎಲ್ಲೇ ಇರಲಿ-ಗ್ರಂಥಾಲಯದಲ್ಲಿರಲಿ, ಉಪಾಧ್ಯಾಯರ ಹತ್ತಿರವಿರಲಿ-ಅವನ್ನ ತಂದು ರಾತ್ರಿಯೆಲ್ಲಾ ಓದಿ,  ಬೆಳಿಗ್ಗೆ ಹಿಂತಿರುಗಿ ಕೊಡುತ್ತಿದ್ದರು.
ವಿದ್ಯಾರ್ಥಿ ದೆಶೆ ಮುಗಿಯುವ ಹೊತ್ತಿಗೆ ವೆಂಕಟಕೃಷ್ಣಯ್ಯನವರ ತಲೆ ದೇಶದ ಅನೇಕ ಗಂಭೀರ ವಿಷಯಗಳಿಂದ ತುಂಬಿತ್ತು. ಬಡತನದ ಕಾರಣ ಕಾಲೇಜಿನಲ್ಲಿ ವೆಂಕಟಕೃಷ್ಣಯ್ಯ ವಿದ್ಯಾಭ್ಯಾಸವನ್ನು ಮುಂದುವರಿಸಲು ಸಾಧ್ಯವಾಗಲಿಲ್ಲ; ಆದರೂ ವೆಂಕಟಕೃಷ್ಣಯ್ಯನವರ ಲೇಖನ ಸಾಮರ್ಥ್ಯವೂ ವಾಕ್‌ ಸಾಮರ್ಥ್ಯವೂ ಜ್ಞಾನ ಸಂಪತ್ತೂ ಯಾವ ವಿಶ್ವವಿದ್ಯಾಲಯದ ಪದವೀಧರನಿಗಿಂತಲೂ ಕಡಿಮೆ ಇರಲಿಲ್ಲ.
೪
ವೆಂಕಟಕೃಷ್ಣಯ್ಯನವರಿಗೆ ಕೌಟುಂಬಿಕ ಜೀವನದಿಂದ ದೊರೆತ ಸುಖಸಂತೋಷಗಳು ಬಹಳ ಸ್ವಲ್ಪ. ಅವರ ಕೌಟುಂಬಿಕ ಜೀವನದಲ್ಲಿ ಕಷ್ಟದ ಮೇಲೆ ಕಷ್ಟ, ದುಃಖದ ಮೇಲೆ ದುಃಖ ಪ್ರಾಪ್ತವಾಯಿತು. ಸಾಮಾನ್ಯರಾಗಿದ್ದರೆ ಈ ದುಃಖಗಳಿಂದ ಬಹಳ ಸುಸ್ತಾಗಿ ಬಿಡುತ್ತಿದ್ದರು. ಅವರು ನಿಜವಾದ ವೇದಾಂತಿಗಳಂತೆ ಈ ಕಷ್ಟ ನಷ್ಟ ದುಃಖಗಳನ್ನು ಧೈರ್ಯದಿಂದ ಸೈರಿಸಿಕೊಂಡು, ಅವುಗಳಿಗೆ ’ಮನಸ್ಸು ಕೊಡದೆ, ಸಾರ್ವಜನಿಕ ಜೀವನವನ್ನು ಸಂತತವಾಗಿ ನಡೆಸಿಕೊಂಡು ಬಂದರು. ತಮ್ಮ ಕಷ್ಟಕ್ಕೆ ಇವರ ಹೃದಯ ವಜ್ರಾದಪಿ ಕಠೋರ. ಇತರರ ಕಷ್ಟಕ್ಕೆ ಕುಸುಮದಂತೆ ಸುಕೋಮಲ. ಇಂತಹವರು ಜಗತ್ತಿನಲ್ಲಿ ಅತಿ ವಿರಳ. ಮೊದಲನೆಯ ಹೆಂಡತಿ ಸಾವಿತ್ರಮ್ಮ ೧೮೮೨ರಲ್ಲಿಯೇ ಕಾಲವಾದರು. ಈಕೆ ಬಹಳ ಗುಣಶಾಲಿ. ಯಜಮಾನರಿಗೆ ಅನುಗುಣವಾಗಿ ಜೀವನ ನಡೆಸುತ್ತಿದ್ದರು. ದೊಡ್ಡ ಸಂಸಾರ. ಮನೆಯಲ್ಲಿ ಇಬ್ಬರು ಸಹೋದರಿಯರು ವೆಂಕಟಕೃಷ್ಣಯ್ಯನವರ ಜೊತೆಯಲ್ಲಿಯೇ ಬೆಳೆದು, ಕಷ್ಟ ನಿಷ್ಠುರಗಳಲ್ಲಿ: ಕೂಡ ಇದ್ದವರು. ಇಬ್ಬರು ಗಂಡು ಮಕ್ಕಳು ಮತ್ತು ಒಬ್ಬ ಮಗಳು. ವೆಂಕಟಕೃಷ್ಣಯ್ಯನವರಿಗೆ ಸಂಪಾದನೆಯೂ ಅಷ್ಟಿರಲಿಲ್ಲ.  ಈ ಇಬ್ಬರು ಗಂಡು ಮಕ್ಕಳೇ  ಮುಂದೆ ಸುಬ್ಬಯ್ಯ ಮತ್ತು ನಾರಾಯಣ ರಾವ್‌ ಎಂಬ ಹೆಸರಿನಿಂದ ಬೆಳೆದರು. ಈ ಹೆಣ್ಣು ಮಗಳೇ ಮುಂದೆ ಭಾಗೀರಥಿ ಎಂಬ ಹೆಸರಿನಿಂದ ಬೆಳೆದಳು. ಈ ಮಗಳನ್ನು ಕಂಡರೆ ವೆಂಕಟಕೃಷ್ಣಯ್ಯನವರಿಗೆ ಪಂಚಪ್ರಾಣ.
ಸಾವಿತ್ರಮ್ಮ ಕಾಲವಾದಮೇಲೆ ಈಕೆಯ ತಂಗಿ ಪುಟ್ಟಲಕ್ಮಮ್ಮ ವೆಂಕಟಕೃಷ್ಣಯ್ಯನವರನ್ನು ಮದುವೆಯಾದರು. ಈಕೆ ಬಹಳ ಬುದ್ಧಿವಂತೆ, ವಿದ್ಯಾವಂತೆ. ಇವರಿಗೆ ಇಂಗ್ಲಿಷಲ್ಲದೆ, ಸಂಸ್ಕೃತ ಬಹಳ ಚೆನ್ನಾಗಿ ಬರುತ್ತಿತ್ತು. ರಾಮಾಯಣ ಮಹಾಭಾರತ ನೀರು ಕುಡಿದ ಹಾಗೆ. ಮನೆಯಲ್ಲಿ ಮಕ್ಕಳಿಗೆಲ್ಲಾ ಸಂಸ್ಕೃತ ವಿದ್ಯಾಭ್ಯಾಸವನ್ನು ಮಾಡಿಸುತ್ತಿದ್ದರು. ಪಾಣಿನಿಯ ವ್ಯಾಕರಣ ಸೂತ್ರಗಳೆಲ್ಲಾ ಇವರಿಗೂ ಇವರ ಮಗಳಾದ ಭಾಗೀರಥಮ್ಮನಿಗೂ ಬಾಯಿಗೆ ಬರುತ್ತಿದ್ದುವೆಂದು ಹೇಳುತ್ತಾರೆ.
ಇವರು ಮದುವೆಯಾದಾಗಿನಿಂದ, ೧೮೮೨ರಿಂದ, ಬದುಕಿರುವವರೆಗೂ, ೧೮೯೯ರವರೆಗೂ, ವೆಂಕಟಕೃಷ್ಣಯ್ಯನವರ ಮನೆಗೆ ಆದರ್ಶ ಗೃಹಲಕ್ಷ್ಮೀಯಾಗಿದ್ದರು. ಆಗ ಇವರ ಮನೆ ‘ಪದ್ಮಾಲಯ’. ಈ ಗೃಹ ಯಾವಾಗಲೂ ಅತಿಥಿಗಳಿಂದ ತುಂಬಿರುತ್ತಿತ್ತು. ಅಸೆಂಬ್ಲಿ ಸದಸ್ಯರು. ಉಪಾಧ್ಯಾಯರು, ಪತ್ರಿಕೋದ್ಯಮಿಗಳು, ವಿದ್ಯಾರ್ಥಿಗಳು, ಇನ್ನೂ ಇತರ ಸ್ನೇಹಿತರು ಇವರ ಮನೆಯಲ್ಲಿ ಯಾವಾಗಲೂ ತುಂಬಿರುತ್ತಿದ್ದರು. ಎಲ್ಲರಿಗೂ ಬಿಡಾರ, ಊಟ, ತಿಂಡಿ, ತೀರ್ಥ, ಉಪಚಾರ ಇವುಗಳನ್ನೆಲ್ಲಾ ಪುಟ್ಟಲಕ್ಷಮ್ಮನವರೇ ನೋಡಿಕೊಳ್ಳುತ್ತಿದ್ದರು. ಇವರು ಜೀವಿಸಿರುವವರೆಗೂ ವೆಂಕಟಕೃಷ್ಣಯ್ಯನವರ ಜೀವನ ತುಂಬು ಜೀವನವಾಗಿತ್ತು.
೧೮೯೬ರಲ್ಲಿ ದುಃಖಕ್ಕೆ ಆರಂಭವಾಯಿತು. ಆ ವರ್ಷ ವೆಂಕಟಕೃಷ್ಣಯ್ಯನವರ ಅಳಿಯ, ಭಾಗೀರಥಮ್ಮನ ಪತಿ, ದಕ್ಷಿಣಾಮೂರ್ತಿ ಆಕಾಲ ಮರಣಕ್ಕೆ ಗುರಿಯಾದನು. ಇವನು ಬಹಳ ಬುದ್ಧಿವಂತ. ಮಹಾರಾಜ ಕಾಲೇಜಿನಲ್ಲಿ ಓದುತ್ತಿದ್ದ; ಪ್ರೊಫೆಸರ್ ಡೆನ್‌ಹಾಮ್‌ರವರಿಗೆ ಬಹಳ ಅಷ್ಚುಮೆಚ್ಚು. ವೆಂಕಟಕೃಷ್ಣಯ್ಯನವರು ಇವನನ್ನು ಮೃತ್ಯುವಿನ ದವಡೆಯಿಂದ ತಪ್ಪಿಸಲು ವೈದ್ಯರಿಗಾಗಿಯೂ, ವೈದ್ಯಕ್ಕಾಗಿಯೂ, ನೀರಿನಂತೆ ಹಣ ಖರ್ಚು ಮಾಡಿದರು. ಆದರೆ ದೈವವಿಧಿ ಬೇರೆಯಿತ್ತು. ಇವನ ಮರಣ ಹೊಂದಿದ ಕೆಲವು ದಿನಗಳಲ್ಲಿಯೇ, ಮದ್ರಾಸ್‌ ಯೂನಿವರ್ಸಿಟಿ ಬಿ.ಎ. ಪರೀಕ್ಷೆ ಫಲಿತಾಂಶಗಳು ಪ್ರಕಟವಾದವು. ದಕ್ಷಿಣಾಮೂರ್ತಿಗೆ ಫಸ್ಟ್‌ಕ್ಲಾಸ್‌ ದೊರೆತಿತ್ತು. ಇದನ್ನು ನೋಡಿಯಂತೂ ಮಾವ ಮತ್ತು ಅತ್ತೆಯವರ ದುಃಖ ಹೇಳತೀರದು. ತಮ್ಮ ಮಿತ್ರ ಎಂ.ಎಸ್‌. ಪುಟ್ಟಣ್ಣನವರಿಗೆ ಬರೆದ ಪತ್ರದಲ್ಲಿ ತಮ್ಮ ಒಬ್ಬಳೇ ಮಗಳ ವೈಧವ್ಯದ ಬಗ್ಗೆ ಬಹಳ ಪರಿತಪಿಸಿದ್ದಾರೆ.
ಈ ದುಃಖ ಇನ್ನೂ ಉಪಶಮನವಾಗದಿರುವಾಗಲೇ, ೧೮೯೮ರಲ್ಲಿ, ಅವರ ದ್ವಿತೀಯ ಪತ್ನಿ ದಿವಂಗತರಾಯರು. ಇವರ ಮರಣದಿಂದ ವೆಂಕಟಕೃಷ್ಣಯ್ಯನವರಿಗೆ ಉಂಟಾದ ಶೋಕಕ್ಕೆ ಪಾರವೇ ಇಲ್ಲ. ಮನೆಯ ತುಂಬ ಇನ್ನೂ ಚಿಕ್ಕ ಮಕ್ಕಳು, ಎಳೆಯ ಹುಡುಗ ವೆಂಕಟರಾಮು. ವಿಧವೆಯಾದ ಚಿಕ್ಕ ವಯಸ್ಸಿನ ಮಗಳು ಕ್ಷಯ ರೋಗದಿಂದ ಪೀಡಿತಳಾಗಿ ಹಾಸಿಗೆ ಹಿಡಿದಿದ್ದಾಳೆ. ತಮ್ಮ ಸಂಸಾರಕ್ಕೆ ಬಂದ ಕಷ್ಟವನ್ನು ನೋಡಿ, ಇದೇನು ವಿಧಿಯ ವಿಕಟ ವಿಲಾಸ ಎಂದು ಮರುಗಿದರು. ಆದರೂ ಧೈರ್ಯ ತಂದುಕಲೊಂಡು ನಿರಾಶರಾಗದೆ ಸಂಸಾರವನ್ನು ನಡೆಸಿಕೊಂಡು ಬಂದರು. ತಾವು ನಡೆಸುತ್ತಿದ್ದ ರಾಜಕೀಯ ಹೋರಾಟ, ಪತ್ರಿಕಾ ಜೀವನ, ಉಪಾಧ್ಯಾಯ ವೃತ್ತಿ ಇವುಗಳಲ್ಲಿ ಸ್ವಲ್ಪವೂ ಅಧೀರತೆಯನ್ನು ತೋರಿಸಲಿಲ್ಲ.೧೯೦೨ರಲ್ಲಿ ಭಾಗೀರಥಮ್ಮ ವಿಧಿವಶರಾದರು.

ವೆಂಕಟಕೃಷ್ಣಯ್ಯನವರ ಹಿರಿಯ ಮಗ ಸುಬ್ಬಯ್ಯ ತತ್ವಶಾಸ್ತ್ರ ಪ್ರವೀಣ. ಮಹಾ ರಾಜಾ ಕಾಲೇಜಿನಲ್ಲಿ ಪ್ರೊಫೆಸರ್. ಇದ್ದಕ್ಕಿದ್ದ ಹಾಗೆ ಅವರ ಮೆದುಳು ಕೆಟ್ಟು, ಅವರು ಕೆಲಸಕ್ಕೆ ರಾಜೀನಾಮೆಯನ್ನು ಕೊಟ್ಟರು. ಮನೆಯಲ್ಲಿಯೇ ಅವರ ಚಿಕಿತ್ಸೆಯ ಏರ್ಪಾಡು ಮಾಡಲಾಯಿತು.
ಭಾಗೀರಥಮ್ಮನ ರಾಮ ಲಕ್ಷ್ಮಣ ಎಂಬ ಇಬ್ಬರು ಗಂಡು ಮಕ್ಕಳು ಅವರ ಮನೆಯಲ್ಲಿಯೇ ಬೆಳೆಯುತ್ತಿದ್ದರು. ಇವರಿಬ್ಬರು ೧೩-೧೪ ವರ್ಷ ಬೆಳೆದು ಒಂದೇ ವಾರದಲ್ಲಿ ಪ್ಲೇಗಿನಿಂದ ೧೯೧೭ ರಲ್ಲಿ ಮೃತರಾದರು.
ಇನ್ನು ಕೆಲವು ದಿವಸಗಳಲ್ಲಿಯೇ ವೆಂಕಟಕೃಷ್ಣಯ್ಯನವರ ಕಿರಿಯ ಮಗ ವೆಂಕಟರಾಮು ಎಂಬ ಇನ್ನೂ ೧೫ ವಯಸ್ಸಿನ ಬಾಲಕ ಪ್ಲೇಗಿನಿಂದ ಮೃತನಾದ. ಮನೆಯೇ ಬರಿದಾದ ಹಾಗೆ ಆಯಿತು.
ವೆಂಕಟಕೃಷ್ಣಯ್ಯನವರು ಇಂತಹ ಸ್ಥಿತಿಯಲ್ಲಿದ್ದಾಗಲೇ ಪತ್ರಿಕೆಗಳೂ ನಿಂತು ಹೋದವು. ಮುದ್ರಣಾಲಯವೂ ಮುಚ್ಚಿತು. ಇನ್ನು ‘ಪದ್ಮಾಲಯ’ವನ್ನು ಬಿಡಬೇಕೆಂದು ಅವರ ಮನಸ್ಸಿಗೆ ಬಂದಿತು. ಆಗಿನ ಕಾಲದಲ್ಲಿಯೇ ೨೫,೦೦೦ ರೂಪಾಯಿ ಬೆಲೆ ಬಾಳುವ ಮನೆಯನ್ನು ೭,೦೦೦ ಅಥವ ೮,೦೦೦ ರೂಪಾಯಿಗೆ ಮಾರಿ, ರಮಾ ವಿಳಾಸ ಅಗ್ರಹಾರದ ಒಂದು ಬಾಡಿಗೆ ಮನೆಯಲ್ಲಿ ತಮ್ಮ ಇಬ್ಬರು ವಿಧವಾ ಸಹೋದರಿಯರೊಂದಿಗೆ ವಾಸಮಾಡತೊಡಗಿದರು. ಆಗ ಇದ್ದುದು ಒಂದೇ ಕೆಲಸ. ಅದು ಮರಿಮಲ್ಲಪ್ಪ ಸ್ಕೂಲು ಮುಖ್ಯೋಪಾಧ್ಯಾಯ ಪದವಿ. ಈ ಕೆಲಸದಲ್ಲಿಯೇ ಇದ್ದುಕೊಂಡು ಕೆಲವು ವರ್ಷ ಮುಂದಕ್ಕೆ ತಳ್ಳಿದರು.
ಇನ್ನೊಂದು ಕೌಟುಂಬಿಕ ದುರ್ಘಟನೆ ನಡೆದದ್ದೂ ೧೯೧೮ರಲ್ಲಿಯೇ, ಇವರ ಎರಡನೆಯ ಮಗ ನಾರಾಯಣ ರಾವ್‌ ಬೆಂಗಳೂರಿನಲ್ಲಿ ಬೈಸಿಕಲ್‌ ಮೇಲೆ ಹೋಗುತಿದ್ದಾಗ ಒಂದು ಜಟಕಾದೊಡನೆ ಢಿಕ್ಕಿ ಹೊಡೆದು, ಕೂಡಲೇ ಆ ಸ್ಥಳದಲ್ಲಿಯೇ ಮೃತರಾದರು. ಸಬ್‌ ರಿಜಿಸ್ಟ್ರಾರರಾಗಿದ್ದ ಅವರನ್ನು ಅಮಲ್ದಾರ್ ಗ್ರೇಡಿಗೆ ಏರಿಸಿದ ಕಾರಣ ಅಂದೇ ಚಾರ್ಜು ತೆಗೆದುಕೊಂಡು ಅವರು ಮನೆಗೆ ಸಾಯಂಕಾಲ ಸೈಕಲ್‌ ಮೇಲೆ ಬರುತ್ತಿದ್ದರು. ಈಗಿನ ಕಾರ್ಪೊರೇಷನ್ ಆಫೀಸಿನ ಸ್ವಿಮಿಂಗ್‌ ಪೂಲಿಗೂ ಕರ್ಬ್ಬ ಪಾರ್ಕಿಗೂ ಹೋಗುವ ರಸ್ತೆ ಮಧ್ಯೆ ಈ ಆಕಸ್ಮಿಕ ನಡೆಯಿತು. ವೆಂಕಟಕೃಷ್ಣಯ್ಯನವರಿಗೆ ಈ ಸುದ್ದಿ ಸಿಡಿಲು ಬಡಿದಂತಾಯಿತು. ಆದರೂ,  ಸ್ವಲ್ಪ ಹೊತ್ತಿನಲ್ಲಿ ಸಮಾಧಾನ ತಂದುಕೊಂಡು, “ಜಗದೀಶ್ವರನ ಚಿತ್ತ” ಎಂದರು.
ನಾರಾಯಣ ರಾಯರು ಬೆಂಗಳೂರಿನ ಡಾ. ಸಿ.ಬಿ. ರಾಮರಾಯರ ಅಳಿಯ. ಇವರ ಮಕ್ಕಳೇ ಬಿಹಾರಿನಲ್ಲಿ ಐ.ಸಿ.ಎಸ್‌. ಆಫೀಸರ್ ಆಗಿದ್ದು  ಈಗ ರಾಂಚಿಯಲ್ಲಿ ಹಿಂದೂಸ್ಥಾನ್‌ ಸ್ಟೀಲ್ಸ್‌ ಲಿಮಿಟೆಡ್‌ನ ಛೇರಮನ್‌ರಾಗಿ ಕೆಲಸ ಮಾಡುತ್ತಿರುವ ಎಂ.  ಸುಬ್ಬರಾಯರು. ವೆಂಕಟಕೃಷ್ಣಯ್ಯನವರು ಬದುಕಿದ್ದಾಗಲೇ ತಮ್ಮ ಒಬ್ಬ ಮೊಮ್ಮಗ ಐ.ಸಿ.ಎಸ್‌.  ಆಫೀಸರ್ ಆದದ್ದನ್ನು ನೋಡಿ ಸಂತೋಷಿಸಿದರು. ಈ ಮೊಮ್ಮಗ ಐ.ಸಿ.ಎಸ್‌. ಆಗಬಾರದೆಂದು ವೆಂಕಟಕೃಷ್ಣಯ್ಯನವರ ಕೆಲವು ವಿರೋಧಿಗಳು ಬ್ರಿಟಿಷ್‌ ರೆಸಿಡೆಂಟರಿಗೆ ಪತ್ರ ಬರೆದಿದ್ದರು; ಆ ಹುಡುಗನ ತಾತ, ವೆಂಕಟಕೃಷ್ಣಯ್ಯನವರು, ಬ್ರಿಟಿಷ್‌ ರಾಜ್ಯದ್ರೋಹಿ ಎಂದು ತಿಳಿಸಿದ್ದರು.
ರೆಸಿಡೆಂಟರು ವೆಂಕಟಕೃಷ್ಣಯ್ಯನವರನ್ನು ಕರೆಸಿಕೊಂಡು ಮಾತನಾಡಿ ಅವರ ಉದಾರತೆಯನ್ನೂ, ವಿಶಾಲ ಮನೋಭಾವವನ್ನೂ ಕಂಡು ಆಶ್ಚರ್ಯಪಟ್ಟು, ಇಂತಹವರು ಯಾವ ರಾಜ್ಯಕ್ಕಾದರೂ ಭೂಷಣಪ್ರಾಯರು ಎಂದು ಅಭಿಪ್ರಾಯಪಟ್ಟರು.
ಹೀಗೆ ವೆಂಕಟಕೃಷ್ಣಯ್ಯನವರ ಜೀವನದಲ್ಲಿ ಸುಖದುಃಖಗಳು ಬೆಳಿಕು ಕತ್ತಲೆಗಳಂತೆ ಒಂದಾಗುತ್ತಲೊಂದು ಬರುತ್ತಲೇ ಇದ್ದವು. ಇವೆಲ್ಲಾ ಬಂದರೂ ಪುಟಕ್ಕೆ ಹಾಕಿದ ಚಿನ್ನದಂತೆ ಅವರ ಜೀವನ ಕಾಂತಿಯಿಂದ ಬೆಳಗುತ್ತಿತ್ತು.
ದಯಾಸಾಗರ ಎಂ. ವೆಂಕಟಕೃಷ್ಣಯ್ಯ-ಜೀವನ ಮತ್ತು ಸಾಧನೆ : ೩. ಉಪಧ್ಯಾಯ ಸೇವೆ

ಮೆಟ್ರಿಕ್ಯುಲೇಷನ್ ಪರೀಕ್ಷೆಯಲ್ಲಿ ಉತ್ತೀರ್ಣರಾದ ಮೇಲೆ ವೆಂಕಟಕೃಷ್ಣಯ್ಯ ಅಲ್ಲಲ್ಲಿ ಉದ್ಯೋಗ ಹುಡುಕಿದರು. ಕೆಲಸ ಸಿಕ್ಕುವವರೆಗೂ ಕೆಲವು ವಿದ್ಯಾರ್ಥಿಗಳಿಗೆ ಮನೆಯಲ್ಲಿಯೇ ಪಾಠ ಹೇಳಿಕೊಟ್ಟು ಅಷ್ಟಿಷ್ಟು ಹಣ ಸಂಪಾದಿಸಿದರು.
ಸಂಧ್ಯಾಕಾಲ ಸಭೆಗಳಿಗೆ ಹೊಗಿ, ಉಪನ್ಯಾಸ ಮಾಡುತ್ತಿದ್ದರು. ಒಂದು ಸಾಯಂಕಾಲ ಸಿ. ರಂಗಾಚಾರ್ಲುರವರು ನಡೆಸುತ್ತಿದ್ದ ಟೆನ್ನಿಸ್‌ ಕ್ಲಬ್ಬಿನಲ್ಲಿ ಸ್ತ್ರೀ ವಿದ್ಯಾಭ್ಯಾಸ ಕುರಿತು ಚರ್ಚೆಯಾಯಿತು. ಈ ಕ್ಲಬ್‌ ಮೈಸೂರು ನಗರದ ನಜರ್ ಬಾದ್‌ ಹತ್ತಿರ ಕುಪ್ಪಣ್ಣ ತೋಟದಲ್ಲಿತ್ತು. ಪ್ರತಿ ಸಾಯಂಕಾಲ  ಊರಿನ ದೊಡ್ಡ ಮನುಷ್ಯರನೇಕರು ಮನರಂಜನೆಗಾಗಿ ಅಲ್ಲಿಗೆ ಬರುತ್ತಿದ್ದರು. ಅಂದಿನ ಚರ್ಚಾ ಸಭೆಗೆ ರಂಗಾಚಾರ್ಲುರೇ ಅಧ್ಯಕ್ಷರು. ಆ ಸಭೆಗೆ ಹೋಗಿದ್ದ ಯುವಕ ವೆಂಕಟಕೃಷ್ಣಯ್ಯ ನಮ್ಮ ದೇಶದಲ್ಲಿ ಸ್ತ್ರೀ ವಿದ್ಯಾಭ್ಯಾಸದ ಅವಶ್ಯಕತೆಯನ್ನು ಕುರಿತು ಬಹಳ ಉತ್ಸಾಹವಾಗಿಯೂ ಸ್ಫೂರ್ತಿಯುತವಾಗಿಯೂ ಭಾಷಣ ಮಾಡಿದರು. ಈ ಉಜ್ವಲ ಭಾಷಣ ಕೇಳಿ ಸಭಿಕರೆಲ್ಲರೂ ಚಕಿತರಾದರು. ಅಧ್ಯಕ್ಷರಾಗಿದ್ದ ರಂಗಾಚಾರ್ಲು ಈ ಭಾಷಣಕಾರರ ಬೆನ್ನು ತಟ್ಟಿ, “ಭಾಷಣ  ಬಹಳ ಚೆನ್ನಾಗಿತ್ತು” ಎಂದರು. ಯುವಕ ವೆಂಕಟಕೃಷ್ಣಯ್ಯ ಪುಲಕಿತನಾದನು. ಇದೇ ರಂಗಾಚಾರ್ಲು ಅವರೊಡನೆ ಯುವಕ ವೆಂಕಟಕೃಷ್ಣಯ್ಯನ ಮೊದಲ ಭೇಟಿ.
ರಂಗಾಚಾರ್ಲು ಆಗ ಮೈಸೂರು ಅರಮನೆಯ ಕಂಟ್ರೋಲರ್ ಆಗಿದ್ದರು. ಮುಮ್ಮಡಿ ಕೃಷ್ಣರಾಜ ಒಡೆಯರು ೧೮೬೮ರಲ್ಲಿ ಮೃತಪಟ್ಟ ಮೇಲೆ, ಬ್ರಿಟಿಷ್‌ ಸರ್ಕಾರ ಅರಮನೆಗೆ ಕಾವಲಿಟ್ಟು ಅದರಲ್ಲಿದ್ದ ಹಣಕಾಸು, ಒಡವೆಗಳು ಮುಂತಾದವುಗಳ ಲೆಕ್ಕವನ್ನು ತನಿಖೆ ಮಾಡಿ, ಅನಾವಶ್ಯಕವಾದ ಸಿಬ್ಬಂದಿಯನ್ನು ತೆಗೆದು ಹಾಕಿ, ಖರ್ಚನ್ನು ತಗ್ಗಿಸಲು ರಂಗಾಚಾರ್ಲುಗೆ ಪೂರ್ಣ ಅಧಿಕಾರವನ್ನು ಕೊಟ್ಟಿತ್ತು.
ಇವರು ಮೈಸೂರಿನವರಲ್ಲ. ಮದ್ರಾಸಿನ ಚೆಂಗಲ್ಪೆಟ್‌ ಜಿಲ್ಲೆಯವರು. ಇಂಗ್ಲಿಷ್‌ ವಿದ್ಯಾಭ್ಯಾಸ ಮುಗಿದು ಬಿ.ಎ. ಡಿಗ್ರಿ ತೆಗೆದುಕೊಂಡ ಮೇಲೆ, ಮದ್ರಾಸ್‌ ಸರ್ಕಾರದಲ್ಲಿ ಕೆಲಸಕ್ಕೆ ಸೇರಿ, ಕ್ರಮ ಕ್ರಮವಾಗಿ ಕಲ್ಲೀಕೋಟೆಯ ಡೆಪ್ಯುಟ ಕಲೆಕ್ಟರ್ ಹುದ್ದೆಗೆ ಏರಿದ್ದರು.
ಇವರು ಮೈಸೂರಿಗೆ ಬರುವ ಮುಂಚೆ ಕಲ್ಲೀಕೋಟೆಯ ಹುದ್ದೆಯಲ್ಲಿದ್ದರು. ಇವರು ಉನ್ನತ ಪ್ರಾಮಾಣಿಕತೆ, ಶ್ರದ್ಧೆ,  ನಿಷ್ಪಕ್ಷಪಾತ, ನಿರ್ದಾಕ್ಷಿಣ್ಯ, ದಕ್ಷತೆಯಿಂದ ಕರ್ತವ್ಯ ನಿರ್ವಹಣೆ, ಈ ಗುಣಾತಿಶಯವುಳ್ಳವಾರಾಗಿದ್ದುದರಿಂದ, ಎಲ್ಲರೂ ಇವರನ್ನು ಗೌರವಿಸುತ್ತಿದ್ದರು ಮತ್ತು ಕಂಡರೆ ಹೆದರುತ್ತಿದ್ದರು. ಬ್ರಿಟಿಷ್‌ ಸರ್ಕಾರ ಮತ್ತು ಅಧಿಕಾರಿಗಳು ಇವರಲ್ಲಿ ಬಹಳ ಗೌರವವಿಟ್ಟಿದ್ದರು.
ಅರಮನೆಯ ಸಿಬ್ಬಂದಿಯನ್ನು ಕಡಿಮೆ ಮಾಡುವುದರಲ್ಲಿ ಅನೇಕರಿಗೆ ಅಸಮಾಧಾನವಾಯಿತು. ಅರಮನೆಯೊ ಹಿಂದಿನ ರಾಣಿಗಳು ಮತ್ತು ಸಿಬ್ಬಂದಿಯವರು ಇವರ ನಿಷ್ಠೆಯನ್ನು ಕಂಡು ಹೆದರಿದರು. ಉಪವಾಸಾದಿಗಳನ್ನು ಮಾಡಿ ಇವರನ್ನು ಅಲ್ಲಾಡಿಸೋಣವೆಂದು ಪ್ರಯತ್ನಿಸಿದರು. ಏನೂ ಫಲವಾಗಲಿಲ್ಲ. ಇವರು ಲಂಚಕೋರರೆಂದು ಇವರ ಮೇಲೆ ಬ್ರಿಟಿಷ್‌ ಸರ್ಕಾರಕ್ಕೆ ಅರ್ಜಿ ಹಾಕಿದರು. ವಿಚಾರಣೆ ನಡೆದು, ರಂಗಾಚಾರ್ಲು ನಿರ್ದೋಷಿಗಳೆಂದು ರುಜುವಾತಾಯಿತು. ಇಂತಹ ಶುದ್ಧ ಪ್ರಾಮಾಣಿಕತೆಯಿಂದ ಕೂಡಿದ ಮಹನೀಯರು ರಂಗಾಚಾರ್ಲು. ರಂಗಾಚಾರ್ಲುರವರು ಬಡವರ ಮತ್ತು ಪ್ರಾಮಾಣಿಕರ ಬಂಧು.
ದೇಶ ಮುಂದಕ್ಕೆ ಬರಬೇಕಾದರೆ ಸ್ವತಂತ್ರ ಸಾರ್ವಜನಿಕ ಜೀವನ ಬೆಳೆಯಬೇಕು, ಇದಕ್ಕಾಗಿ ಒಳ್ಳೆಯ ಕೆಲಸಗಾರರನ್ನು ಸಿದ್ಧ ಮಾಡಬೇಕಲು ಎಂದು ಸಂಕಲ್ಪಿಸಿದರು. ಹೀಗ ಆಲೋಚನೆ ಮಾಡುತ್ತಿರುವ ಕಾಲದಲ್ಲಿ, ವೆಂಕಟಕೃಷ್ಣಯ್ಯನವರಂತಹ ಪ್ರಾಮಾಣಿಕ ಯುವಕ ವಿದ್ಯಾವಂತ ಸಿಕ್ಕಿದ್ದು ಇವರಿಗೆ ಒಂದು ಮಹಾನಿಧಿ ಸಿಕ್ಕಿದ ಹಾಗಾಯಿತು. ಯುವಕ ವೆಂಕಟಕೃಷ್ಣಯ್ಯನವರನ್ನು ಮುಂದಕ್ಕೆ ತರಬೇಕೆಂದು, ಅವರಿಗೆ ಬಹಳ ಪ್ರೋತ್ಸಾಹ ಕೊಟ್ಟರು. ವೆಂಕಟಕೃಷ್ಣಯ್ಯನವರಿಗೆ ಸರ್ಕಾರಿ ನೌಕರಿ ಕೊಡಬೇಕಾಗಿತ್ತು. ಅದಕ್ಕೆ ಅವರು ಅವರು ಬಹಳ ಅರ್ಹರೂ, ಯೋಗ್ಯತೆಯುಳ್ಳವರೂ ಆಗಿದ್ದರು. ಆದರೆ, ರಂಗಾಚಾರ್ಲುರವರಿಗೆ ಇದು ಇಷ್ಟವಿರಲಿಲ್ಲ. ವೆಂಕಟಕೃಷ್ಣಯ್ಯನವರಂತಹ ಯುವಕರು ಮೈಸೂರಿನ ಸಾರ್ವಜನಿಕ ಜೀವನವನ್ನು ಕಟ್ಟಬೇಕೆಂಬ ಆಲೋಚನೆ ರಂಗಾಚಾರ್ಲುರವರಿಗಿತ್ತು. ಆದುದರಿಂದ ಯೋಚನೆ ಮಾಡಿ ವೆಂಕಟಕೃಷ್ಣಯ್ಯನವರಿಗೆ “ನೀನು ಸರ್ಕಾರಿ ನೌಕರಿಯನ್ನು ಸೇರಬೇಡ, ಖಾಸಗಿ ಸ್ಕೂಲಿನ ಉಪಾಧ್ಯಾಯ ವೃತ್ತಿಯನ್ನು ಆರಿಸಿಕೋ, ಮತ್ತು ಪತ್ರಿಕೋದ್ಯೋಗಿಯಾಗು; ಕನ್ನಡ ಇಂಗ್ಲಿಷ್‌ ಪತ್ರಿಕೆಗಳನ್ನು ಹೊರಡಿಸಿ ಸಾಮಾನ್ಯ ಜನರಿಗೆ ರಾಜಕೀಯ, ಸಾಮಾಜಿಕ, ಆರ್ಥಿಕ ವಿಷಯಗಳನ್ನು ಬೋಧೆ ಮಾಡು,” ಎಂದು ಉಪದೇಶ ಮಾಡಿದರು. ಗುರು ಭಾವನೆಯಿಂದ ರಂಗಾಚಾರ್ಲುರವರ ಉಪದೇಶದಂತೆ ನಡೆಯುವುದಾಗಿ ವಾಗ್ದಾನ ಮಾಡಿ ಅಂದಿನಿಂದಲೇ ದೇಶಸೇವಾ ದೀಕ್ಷೆಯನ್ನು ವಹಿಸಿದರು.
ಅರಮನೆ ಗುರುಕಾರರಾಗಿದ್ದ ಮರಿಮಲ್ಲಪ್ಪನವರ ನಾಮಾಂಕಿತವಾಗಿ ೧೮೭೫ರಲ್ಲಿ ಸಂತೆಪೇಟೆಯಲ್ಲಿ ಒಂದು ಆಂಗ್ಲೊ-ವರ್ನಾಕ್ಯುಲರ್ (ಇಂಗ್ಲಿಷ್‌ ಮತ್ತು ಕನ್ನಡ) ಸ್ಕೂಲು ಸ್ಥಾಪನೆಯಾಯಿತು. ಈ ಸ್ಕೂಲು ಸ್ಥಾಪನೆಯಾದದ್ದು ರಂಗಾಚಾರ್ಲುರವರ ಪ್ರೋತ್ಸಾಹದಿಂದಲೇ. ಅದು ಹೇಗೆಂದರೆ, ಗುರುಕಾರ್ ಮರಿಮಲ್ಲಪ್ಪನವರು ತಮ್ಮಲ್ಲಿದ್ದ ಹಣವನ್ನು ಒಂದು ದೇವಸ್ಥಾನ ಕಟ್ಟಲು ವಿನಿಯೋಗಿಸಬೇಕೆಂದಿದ್ದರು. ‘ಅದು ಬೇಡ, ಒಂದು ಸ್ಕೂಲನ್ನು ಸ್ಥಾಪಿಸಿ’ ಎಂದು ರಂಗಾಚಾರ್ಲು ಸಲಹೆಯಿತ್ತರು. ಇದರ ಮೇಲ್ವಿಚಾರಣೆಯೂ ಪ್ರಾರಂಭದಲ್ಲಿ ಇವರ ಕೈಯಲ್ಲಿಯೇ ಇತ್ತು. ಎಸ್‌. ರಂಗಾಚಾರ್ಯ ಎಂಬುವರನ್ನು ಮುಖ್ಯೋಪಾಧ್ಯಾಯರನ್ನಾಗಿಯೂ, ಎಚ್‌.ಕೃಷ್ಣರಾಯರನ್ನು ಎರಡನೇ ಉಪಾಧ್ಯಾಯರನ್ನಾಗಿಯೂ ರಂಗಾಚಾರ್ಲುರವರೇ ನೇಮಿಸಿದರು. ಮುಖ್ಯೋಪಾಧ್ಯಾಯರಿಗೆ ತಿಂಗಳಿಗೆ ೧೫ ರೂಪಾಯಿ ಸಂಬಳ, ಉಳಿದ ಇಬ್ಬರು ಉಪಾಧ್ಯಾಯರಿಗೆ ತಲಾ ೧೦ ರೂಪಾಯಿ.
ಈ ಸ್ಕೂಲನ್ನು ಸೇರಿದ ಕೂಡಲೇ ಅದನ್ನು ಮುಂದಕ್ಕೆ ತರಲು ತಮ್ಮ ಜೀವನವನ್ನೆಲ್ಲಾ ವಿನಿಯೋಗಿಸಲು ವೆಂಕಟಕೃಷ್ಣಯ್ಯ ಸಂಕಲ್ಪಿಸಿದರು.
೨
ಗುರುಕಾರ್ ಮರಿಮಲ್ಲಪ್ಪನವರ ಮರಣಶಾಸನದ ಪ್ರಕಾರ ಪ್ರಾರಂಭದಲ್ಲಿ ಈ ಸ್ಕೂಲಿಗೆ ರೂ. ೩೨,೫೦೦ ಮಾತ್ರ ಬಂದವು. ಎಸ್‌. ರಂಗಾಚಾರ್ಯರು ಒಂದೆರಡು ವರ್ಷಗಳಲ್ಲಿಯೇ ಈ ಸ್ಕೂಲನ್ನು ಬಿಟ್ಟು ಸರ್ಕಾರಿ ನೌಕರಿಯನ್ನು ಸೇರಿದರು. ಇನ್ನು ಮುಂದೆ ವೆಂಕಟಕೃಷ್ಣಯ್ಯನವರೇ ಈ ಸ್ಕೂಲಿನ ಮುಖ್ಯೋಪಾಧ್ಯಾಯರಾಗಿ ಎಲ್ಲಾ ಜವಾಬ್ದಾರಿಯನ್ನೂ ವಹಿಸಿಕೊಂಡು ಬಹಳ ಉತ್ಸಾಹದಿಂದ ಕೆಲಸ ಮಾಡಿದರು. ವಿದ್ಯಾರ್ಥಿಗಳು ಬಹು ಸಂಖ್ಯೆಯಲ್ಲಿ ಈ ಸ್ಕೂಲಿಗೆ ಬರುವ ಹಾಗಾಯಿತು. ವೆಂಕಟಕೃಷ್ಣಯ್ಯನವರು ಈ ಸ್ಕೂಲಿನಲ್ಲಿಯೇ ವಿದ್ಯಾರ್ಥಿಗಳನ್ನು ಮದ್ರಾಸ್‌ ವಿಶ್ವವಿದ್ಯಾಲಯದ ಮೆಟ್ರಕ್ಯುಲೇರ್ಷ ಪರೀಕ್ಷೆಗೂ ತಯಾರು ಮಾಡುತ್ತ ಬಂದರು. ೧೮೭೯ರಲ್ಲಿಯೇ ಈ ಸ್ಕೂಲಿನಲ್ಲಿ ಓದಿದ ವಿದ್ಯಾರ್ಥಿಗಳು ಮೊದಲನೇ ಸಲ ಮೆಟ್ರಕ್ಯುಲೇರ್ಷ ಪರೀಕ್ಷೆಯಲ್ಲಿ ತೇರ್ಗಡೆಯಾದರು. ಇದರಿಂದ ರಂಗಾಚಾರ್ಲುರವರಿಗೆ ಬಹಳ ಸಂತೋಷವಾಯಿತು. ಈ ಸ್ಕೂಲನ್ನು ನಡೆಸಲು ಜವಾಬ್ದಾರಿ ವಹಿಸಿದ್ದ ಇತರ ಟ್ರಸ್ಟಿಗಳೂ ಸಂತೋಷಪಟ್ಟರು.
ಸಂತೆಪೇಟೆಯಲ್ಲಿದ್ದ ಸ್ಕೂಲ್‌ ಕಟ್ಟಡ ವಿದ್ಯಾರ್ಥಿಗಳಿಗೆ ಸಾಕಾಗಲಿಲ್ಲ. ಸ್ಕೂಲ್‌ ಟ್ರಸ್ಟಿಗಳು ದಿವಂಗತ ಮರಿಮಲ್ಲಪ್ಪನವರ ಪತ್ನಿಯನ್ನು ಇನ್ನೂ ಹಣ ಕೊಡಬೇಕೆಂದು ಪ್ರಾರ್ಥಿಸಿದರು. ಅವರು “ಹೊಸ ಸ್ಕೂಲು ಕಟ್ಟಿಸಿಕೊಳ್ಳಿ, ನಾನು ೧೨,೦೦೦ ರೂಪಾಯಿ ಕೊಡುತ್ತೇನೆ. ಈ ಸಂತೆಪೇಟೆ ಸ್ಕೂಲ್‌ ಕಟ್ಟಡವನ್ನು ಮಾರಿ, ಅದರಲ್ಲಿ ಬಂದ ಹಣವನ್ನೂ ತೆಗೆದುಕೊಂಡು ಒಳ್ಳೇ ಕಟ್ಟಡ ಕಟ್ಟಿಸಿ” ಎಂದರು.
ಟ್ರಸ್ಟಿಗಳು ಕಟ್ಟಡಕ್ಕೆ ಸರ್ಕಾರದ ಸಹಾಯವನ್ನೂ ಕೇಳಿದರು. ಅವರು ಸ್ಕೂಲ್‌ ಕಟ್ಟಲು ಒಂದು ವಿಶಾಲವಾದ ಮೈದಾನವನ್ನೂ, ೧೦,೦೦೦ ರೂಪಾಯಿಗಳನ್ನೂ ಕೊಟ್ಟರು.
ಇದನ್ನೆಲ್ಲಾ ಸೇರಿಸಿ ಟ್ರಸ್ಟಿಗಳು ಈಗ ಇರುವ ಸ್ಕೂಲನ್ನು ರಮಾವಿಲಾಸ ಅಗ್ರಹಾರದಲ್ಲಿ ದಿವಾನ್ ಶೇಷಾದ್ರಿ ಅಯ್ಯರ್ ಬಂಗಲೆ ಹಿಂದೆ ಕಟ್ಟಿಸಿದರು. ೧೯೦೦ ರಲ್ಲಿ ಕಟ್ಟಡ ಕಟ್ಟಿ ಮುಗಿದ ಮೇಲೆ ಸಂತೆಪೇಟೆಯಿಂದ ಇಲ್ಲಿಗೆ ಸ್ಕೂಲನ್ನು ವರ್ಗಾಯಿಸಲಾಯಿತು.
ವೆಂಕಟಕೃಷ್ಣಯ್ಯನವರ ಶ್ರದ್ಧೋತ್ಸಾಹಗಳಿಂದ ವಿದ್ಯಾರ್ಥಿಗಳ ಸಂಖ್ಯೆ ಸಾವಿರದವರೆಗೂ ಏರಿತು. ೧೯೦೫ರವರೆಗೂ ಹಂಗಾಮಿ ಹೈ ಸ್ಕೂಲಾಗಿಯೇ ವಿದ್ಯಾರ್ಥಿಗಳನ್ನು ಮದ್ರಾಸ್‌ ಮೆಟ್ರಕ್ಯುಲೇರ್ಷ ಪರೀಕ್ಷೆಗೆ ಕಳುಹಿಸುತ್ತಿತ್ತು; ಆಗ ಈ ಸ್ಕೂಲಿನ ಅಭಿವೃದ್ಧಿಯನ್ನು ಪರಿಶೀಲಿಸಿ ಇದನ್ನು ಸ್ಥಿರ ಸ್ಕೂಲಾಗಿ ಸರ್ಕಾರ ಅಂಗೀಕರಿಸಿತು. ಇಷ್ಟೇ ಅಲ್ಲದೆ, ಈ ಸ್ಕೂಲಿನ ಮಹಡಿಯ ಮೇಲ ಹಾಲುಗಳನ್ನು ಕಟ್ಟಿಸಲು ಧನಸಹಾಯವನ್ನೂ ಮಾಡಿತು. ಸರ್ಕಾರ ಪ್ರಾರಂಭದಲ್ಲಿ ತಿಂಗಳಿಗೆ ೫೦ ರೂಪಾಯಿ ಗ್ರಾಂಟು ಕೊಡುತ್ತಿತ್ತು; ಅದನ್ನು ಕ್ರಮೇಣ ೫೪೦ ರೂಪಾಯಿವರೆಗೆ ಏರಿಸಿತು. ಈ ಸ್ಕೂಲಿನ ವಿಶೇಷವೆಂದರೆ, ಹಿಂದುಳಿದ ಜನರೂ, ಮುಸ್ಲಿಮರೂ ಬೇರೆ ಕಡೆಗಿಂತ ಹೆಚ್ಚು ಪ್ರೋತ್ಸಾಹ ಹೊಂದುತ್ತಿದ್ದರು.
ವೆಂಕಟಕೃಷ್ಣಯ್ಯ ೪೩ ವರ್ಷ ಕಾಲ ಮರಿಮಲ್ಲಪ್ಪ ಸ್ಕೂಲಿನ ಸೇವೆ ಮಾಡಿದರು. ಅವರ ಜೀವನದ ಬಹು ಮುಖ್ಯವಾದ ಕಾಲ ಈ ಸ್ಕೂಲಿನ ಸೇವೆಗೆ ಅರ್ಪಿತವಾಯಿತು. ವರ್ಷ ವರ್ಷಕ್ಕೂ ವಿದ್ಯಾರ್ಥಿಗಳ ಸಂಖ್ಯೆಯೂ ಏರಿತು, ಸ್ಕೂಲಿನ ಕೀರ್ತಿಯೂ ಬೆಳೆಯಿತು. ಮರಿಮಲ್ಲಪ್ಪ ಸ್ಕೂಲೆಂದರೆ ವೆಂಕಟಕೃಷ್ಣಯ್ಯ, ವೆಂಕಟಕೃಷ್ಣಯ್ಯ ಎಂದರೆ ಮರಿಮಲ್ಲಪ್ಪ ಸ್ಕೂಲು ಎನ್ನುವ ಮಟ್ಟಿಗೆ ಆಯಿತು.
ದಿವಾನ್ ಶೇಷಾದ್ರಿ ಅಯ್ಯರ್ ಮತ್ತು ಟಿ. ಪರಮಶಿವಯ್ಯರ್ ತಮ್ಮ ಮಕ್ಕಳನ್ನು ಈ ಸ್ಕೂಲಿಗೆ ವಿದ್ಯಾಭ್ಯಾಸಕ್ಕೆ ಕಳುಹಿಸಿತ್ತಿದ್ದರು. ಈ ಸ್ಕೂಲಿನಲ್ಲಿ ಓದಿದ ಅನೇಕರು ಮೈಸೂರು ಸರ್ಕಾರದ ದೊಡ್ಡ ಅಧಿಕಾರಿಗಳಾದರು, ದೊಡ್ಡ ಲಾಯರುಗಳಾದರು, ದೊಡ್ಡ ಡಾಕ್ಟರುಗಳಾದರು, ದೊಡ್ಡ ಉಪಾಧ್ಯಾಯರಾದರು, ದೊಡ್ಡ ಸಾಹುಕಾರರಾದರು, ಖಾಸಗಿ ಉದ್ಯಮಗಳ ಮುಖಂಡರಾದರು. ಈ ಸ್ಕೂಲಿನಲ್ಲಿ ಓದಿ ಮುಂದೆ ಪ್ರಸಿದ್ಧಿಗೆ ಬಂದವರಲ್ಲಿ ಕೆಲವರ ಹೆಸರುಗಳನ್ನು ಇಲ್ಲಿ ಗುರ್ತಿಸಬಹುದು: ಸರ್ ಎಂ.ಎ. ಕೃಷ್ಣರಾವ್‌, ಮೀರ್ ಹಂಜಾ ಹುರ್ಸೇ, ದಿವಾಣ್‌ ಬಹದೂರ್ ಕೆ. ರಾಮಸ್ವಾಮಿ, ಎ.ವಿ. ಸುಬ್ರಹ್ಮಣ್ಯರಾಜೇ ಅರಸ್‌, ರಾವ್‌ ಬಹದೂರ್ ಎಂ. ರಾಮಸ್ವಾಮಿ, ಬಿ.ಟಿ. ಕೇಶವಯ್ಯಂಗಾರ್, ಜಿ.ವಿ. ಕರ್ವೆ, ಎಸ್‌.ಜಿ.ಶಾಸ್ತ್ರಿ, ಎಂ. ಶಾಮಣ್ಣ, ವಿ.ವೇದ ವ್ಯಾಸಚಾರ್ಯ, ಎಂ.ಪಿ. ಸೋಮಶೇಖರರಾವ್‌, ದಿವಾನ್‌ ಬಹದೂರ್ ಪಿ. ಮಹದೇವಯ್ಯ, ಕೆ. ಕೃಷ್ಣಯ್ಯಂಗಾರ್. ಹಂಜಾ ಹುಸೇನರಿಗೆ ಬೇರೆ ಯಾವ ಸ್ಕೂಲಿನಲ್ಲಿಯೂ ಓದಲು ಅವಕಾಶ ದೊರೆಯದಿರಲು, ಎಚ್‌. ಕೃಷ್ಣರಾಯರ ಶಿಫಾರಸಿನ ಮೇಲೆ ಇವರನ್ನು ಈ ಸ್ಕೂಲಿಗೆ ಸೇರಿಸಲಾಯಿತು.
ವೆಂಕಟಕೃಷ್ಣಯ್ಯ ಈ ಸ್ಕೂಲಿನಲ್ಲಿ ಉಪಾಧ್ಯಾಯರಾಗಿಯೂ, ಮುಖ್ಯೋಪಾಧ್ಯಾಯರಾಗಿಯೂ ಇದ್ದ ಕಾಲದಲ್ಲಿ ಏನಿಲ್ಲವೆಂದರೂ ೨೦,೦೦೦ ವಿದ್ಯಾರ್ಥಿಗಳಿಗೆ ಅವರು ಪಾಠ ಹೇಳಿದ್ದಾರೆ. ಎಸ್‌.ಜಿ. ಶಾಸ್ತ್ರಿಗಳು ಹೇಳಿರುವಂತೆ,
ಮುನೀನಾಂ ದಶಸಾಹಸ್ರಂ ಯೋsನ್ನದಾನಾದಿಪೋಷಣಾತ್‌ |
ಅಧ್ಯಾಪಯತಿ ವಿಪ್ರರ್ಷಿಃ ಅಸೌ ಕುಲಪತಿಃಸ್ಮೃತಃ ||
ವೆಂಕಟಕೃಷ್ಣಯ್ಯನವರನ್ನು ಇಂಗ್ಲೆಂಡಿನ ಪ್ರಸಿದ್ಧ ವಿದ್ಯಾ ಸಂಸ್ಥೆಗಳ ಹೆಡ್ಮಾಸ್ಟರುಗಳಿಗೆ ಹೋಲಿಸಬಹುದು: ರಗ್ಬಿಯ ಡಾ. ಆರ್ನಲ್ಡ್‌ ಎಂಬ ಪ್ರಸಿದ್ಧ ಆಂಗ್ಲ ಹೆಡ್ಮಾಸ್ಟರಂತೆ; ತಮಿಳು ನಾಡಿನ ಅಪ್ಪಾ ಶಾಸ್ತ್ರಿಗಳಂತೆ.
ಅವರನ್ನು ನಮ್ಮ ಪ್ರಾಚೀನ ವಿದ್ಯಾ ಸಂಸ್ಥೆಗಳ ಸ್ಥಾಪಕರೂ, ಮುಖ್ಯಸ್ಥರೂ ಆದ ಮಹರ್ಷಿಗಳಿಗೆ ಹೋಲಿಸಬಹುದು. ತಮ್ಮ ಕೈ ಕೆಳಗೆ ಬಂದ ವಿದ್ಯಾರ್ಥಿಗಳ ದೇಹ, ಮನಸ್ಸು, ಬುದ್ಧಿ, ಆತ್ಮ ಎಲ್ಲವನ್ನೂ ಹದಗೊಳಿಸಿ, ಅವರು ಪರೀಕ್ಷೆಗಳಲ್ಲಿ ಯಶಸ್ವಿಯಾಗುವುದಲ್ಲದೆ, ಜೀವನದಲ್ಲಿಯೂ ಯಶಸ್ವಿಯಾಗುವಂತೆ ಬೋಧಿಸುತ್ತಿದ್ದರು. ಅವರ ದೃಷ್ಟಿಯಲ್ಲಿದ್ದುದು ಆಯಾಯಾ ದಿನದ ಪಾಠ ಮಾತ್ರವಲ್ಲ; ವಿದ್ಯಾರ್ಥಿಯ ನಡೆ, ನುಡಿ, ಶೀಲ, ಕ್ರಿಯಾ ಸಾಮರ್ಥ್ಯ, ಜೀವನ ಉದ್ದೇಶ, ಇವೆಲ್ಲವೂ ಇದ್ದುವು. ಆದುದರಿಂದ ವಿದ್ಯಾರ್ಥಿಗಳಿಗೆ ಇಡೀ ಜೀವನವೆಂಬ ಪರೀಕ್ಷೆಯಲ್ಲಿ ಉತ್ತೀರ್ಣರಾಗಲು ಅವರು ಪಾಠ ಹೇಳಿಕೊಡುತ್ತಿದ್ದರು.
ವಿದ್ಯಾರ್ಥಿ ಪಾಠವನ್ನು ಗಟ್ಟಿಮಾಡುವುದಲ್ಲದೆ, ಕಾಲಕ್ಕೆ ಸರಿಯಾಗಿ ಸ್ಕೂಲಿಗೆ ಬರಬೇಕು, ಉಪಾಧ್ಯಾಯರಿಗೂ ಇತರ ವಿದ್ಯಾರ್ಥಿಗಳಿಗೂ ಮರ್ಯಾದೆ ತೋರಿಸಬೇಕು, ಇತರರೊಡನೆ ಸಹವಾಸದಿಂದ ಬಾಳುವುದನ್ನು ಕಲಿಯಬೇಕು.
ವಿದ್ಯಾರ್ಥಿಗಳಿಗೆ ಇವರೇ ತಂದೆಯಂತಿದ್ದುಕೊಂಡು, ಅವರ ಯೋಗಕ್ಷೇಮವನ್ನು ನೋಡಿಕೊಳ್ಳುತ್ತಿದ್ದರು. ಸಾಧ್ಯವಾದರೆ ಅವರು ಕೊಡಬೇಕಾಗಿದ್ದ ಶುಲ್ಕವನ್ನು ಮಾಫಿ ಮಾಡುತ್ತಿದ್ದರು. ಯಾರಿಗೂ ಇವರ ಸ್ಕೂಲಿನಲ್ಲಿ ವಿದ್ಯೆ ಇಲ್ಲವೆಂದು ಹೇಳುತ್ತಿರಲಿಲ್ಲ. ಬುದ್ಧಿವಂತರಾದ ವಿದ್ಯಾರ್ಥಿಗಳಿಗೆ ಮಾತ್ರವೇ ಅಲ್ಲದೆ, ದಡ್ಡರಾದ ವಿದ್ಯಾರ್ಥಿಗಳಿಗೂ ಇವರ ಸ್ಕೂಲಿನಲ್ಲಿ ಪ್ರವೇಶವಿತ್ತು. ಬುದ್ಧಿವಂತರನ್ನು ಮಾತ್ರವೇ ಅಲ್ಲದೆ ದಡ್ಡರನ್ನೂ ಮುಂದಕ್ಕೆ ತರುವುದು ವಿದ್ಯಾ ಸಂಸ್ಥೆಗಳ ಕರ್ತವ್ಯವೆಂದು ಅವರು ತಿಳಿದಿದ್ದರುಇ. ಮರಿಮಲ್ಲಪ್ಪ ಸ್ಕೂಲಿನಲ್ಲಿ ಅನೇಕ ಮಂದಬುದ್ಧಿಯವರೂ ವಿದ್ಯಾಭ್ಯಾಸ ಮಾಡಿದ್ದಾರೆ. ಅವರು ಪರೀಕ್ಷೆಗಳಲ್ಲಿ ತೇರ್ಗಡೆ ಹೊಂದಲು ಅಸಮರ್ಥರಾದರೂ, ಸ್ಕೂಲು ಬಿಟ್ಟ ಮೇಲೆ ಕೆಲವು ಖಾಸಗೀ ಉದ್ಯೋಗಗಳನ್ನು ಪ್ರವೇಶಿಸಿ ಬಹಳ ಮುಂದಕ್ಕೆ ಬಂದಿದ್ದಾರೆ; ವ್ಯಾಪಾರದಲ್ಲಿ ಲಕ್ಷಾಧಿಪತಿಗಳಾಗಿದ್ದಾರೆ.
೩
ಆಗಿನ ಕಾಲದಲ್ಲಿ ಇಂಗ್ಲಿಷ್‌ ವಿದ್ಯಾಭ್ಯಾಸದಲ್ಲಿ ಬಹಳ ಪ್ರಾಧಾನ್ಯತೆಯಿತ್ತು. ಆದುದರಿಂದ ವೆಂಕಟಕೃಷ್ಣಯ್ಯ ಇಂಗ್ಲಿಷನ್ನು ಪ್ರೈಮರಿ ಕ್ಲಾಸಿನಲ್ಲಿಯೇ ಕಲಿಸಲು ಆರಂಭಿಸಿದ್ದರು. ಇದರಿಂದ ವಿದ್ಯಾರ್ಥಿಗಳಿಗೆ ಅನುಕೂಲವಾಯಿತು. ಈ ರೀತಿಯ ಆಂಗ್ಲಭಾಷಾ ಪ್ರಧಾನ ವಿದ್ಯಾಭ್ಯಾಸ ಪದ್ಧತಿ ೧೯ನೇ ಶತಮಾನದ ಅಂತ್ಯ ಮತ್ತು ೨೦ನೇ ಶತಮಾನದ ಎರಡು ದಶಕಗಳವರೆಗೂ ಇತ್ತು. ಆಮೇಲೆ ಇಂಗ್ಲಿಷ್‌ ಭಾಷೆಯ ಪ್ರಾಬಲ್ಯವನ್ನು ಕಡಿಮೆ ಮಾಡಿ ದೇಶ ಭಾಷೆಗಳ ಸಂಪತ್ತನ್ನು ಹೆಚ್ಚಿಸಬೇಕೆಂದು ವಿದ್ಯಾಭಿಮಾನಿಗಳು ಪ್ರಯತ್ನಿಸಿದರು.
ವೆಂಕಟಕೃಷ್ಣಯ್ಯನವರೇ ಅನೇಕ ಮೇಲಿನ ತರಗತಿಗಳಿಗೆ ಇಂಗ್ಲಿಷ್‌ ಪೊಯೆಟ್ರಿ (ಪದ್ಯ) ಮತ್ತು ಪ್ರೋಸನ್ನು (ಗದ್ಯ) ಹೇಳಿಕೊಡುತ್ತಿದ್ದರು. ಅನ್ಯ ಭಾಷೆಯಾದ ಇಂಗ್ಲಿಷನ್ನು ಚೆನ್ನಾಗಿ ಕಲಿಯಬೇಕಾದರೆ ಬಹಳ ಶ್ರಮ ಪಡಬೇಕು ಎಂಬುದು ಅವರಿಗೆ ತಿಳಿದಿತ್ತು. ಅವರು ವಿದ್ಯಾರ್ಥಿಗಳಿಗೆ ಒಳ್ಳೇ ಇಂಗ್ಲಿಷ್‌ ಪೊಯೆಟ್ರಿಯನ್ನೂ ಪ್ರೋಸನ್ನೂ, ಅವುಗಳ ಅರ್ಥ ತಿಳಿದುಕೊಂಡು, ಅಭಿನಯ ಪೂರ್ವಕವಾಗಿ, ಬಾಯಿ ಪಾಠ ಮಾಡಬೇಕೆಂದು ಹೇಳುತ್ತಿದ್ದರು. ಪ್ರತಿ ನಿತ್ಯವೂ ಹೀಗೆ ಬಾಯಿ ಪಾಠ ಮಾಡಿಸುತ್ತಿದ್ದರು. ೫,೦೦೦-೬,೦೦೦ ಸಾಲು ಇಂಗ್ಲಿಷ್‌ ಪೊಯಿಟ್ರಿಯನ್ನೋ, ಪ್ರೋಸನ್ನೋ ಅರ್ಥ ತಿಳಿದುಕೊಂಡು ಚೆನ್ನಾಗಿ ಬಾಯಿಪಾಠ ಮಾಡಿದರೆ, ಇಂಗ್ಲಿಷ್‌ ಚೆನ್ನಾಗಿ ಓದಲು ಬರೆಯಲು ಬರುತ್ತದೆ ಎಂದು ಅವರು ಆಗಾಗ ಹೇಳುತ್ತಿದ್ದರು.
ಅವರು ಸ್ವತಃ ಎಷ್ಟೋ ಪದ್ಯಗಳನ್ನು ಬಾಯಿ ಪಾಠ ಮಾಡಿದ್ದರು. ಅನ್ಯ ಭಾಷೆಯಾದ ಇಂಗ್ಲಿಷನ್ನು ಚೆನ್ನಾಗಿ ಬರೆಯಲು ಬರಬೇಕಾದರೆ ಇಂಗ್ಲಿಷ್‌ ಶಬ್ದ ಸಂಪತ್ತು ಚೆನ್ನಾಗಿ ಇರಬೇಕೆಂದು ಹೇಳುತ್ತಿದ್ದರು. ಆರ್ನಡೇಲ್‌ ಡಿಕ್ಷ್‌ನರಿಯಲ್ಲಿ ಬಹು ಭಾಗವನ್ನು ಅವರು ಬಾಯಿಪಾಠ ಮಾಡಿದ್ದರೆಂದು ಅವರ ಪ್ರಿಯ ಶಿಷ್ಯರನೇಕರು ಹೇಳುತ್ತಿದ್ದರು. ಅವರು ಯಾವಾಗಲೂ ಆರ್ನಡೇಲ್‌ ಡಿಕ್ಷ್‌ನರಿಯನ್ನು ಕಂಕುಳಲ್ಲಿ ಇಟ್ಟು ಕೊಂಡೇ ತರಗತಿಗಳಿಗೆ ಬರುತ್ತಿದ್ದರು. ಇಂಗ್ಲಿಷ್‌ ಪದಗಳ ಉಚ್ಚಾರವನ್ನೂ ಅವರು ಡಿಕ್ಷ್‌ನರಿ ಓದಿ ಹೇಳುತ್ತಿದ್ದರು. ವ್ಯಾಕರಣ ಶುದ್ಧವಾಗಿ ತಪ್ಪಿಲ್ಲದೆ ಇಂಗ್ಲಿಷ್‌ ಬರೆಯುವುದನ್ನು ಅವರು ವಿದ್ಯಾರ್ಥಿಗಳಿಗೆ ಹೇಳಿ ಕೊಡುತ್ತಿದ್ದರು. ಇಂಗ್ಲಿಷ್‌ ಓದುವಾಗ ಪದಗಳ ಉಚ್ಚಾರ ಸರಿಯಾಗಿರಬೇಕು, ಬರೆಯುವಾಗ ಪದಗಳ ಸ್ಪೆಲಿಂಗ್‌ (ಕಾಗುಣಿತ) ತಪ್ಪಿಲ್ಲದಿರಬೇಕು ಎಂಬುದು ಅವರ ದೃಢ ಅಭಿಪ್ರಾಯ. ಅವರು ಮೆಟ್ರಿಕ್ಯುಲೇಷನ್ ಪರೀಕ್ಷೆಯಲ್ಲಿ ಮಾತ್ರ ತೇರ್ಗಡೆ ಹೊಂದಿದ್ದರೂ, ಯಾವ ಎಂ.ಎ. ಪದವೀಧರನಾಗಲೀ ಇವರನ್ನು ಸ್ವಚ್ಛವಾಗಿ ತಪ್ಪಿಲ್ಲದೆ ಇಂಗ್ಲಿಷ್‌ ಬರೆಯುತ್ತಿರಲಿಲ್ಲ ಮತ್ತು ಮಾತನಾಡುತ್ತಿರಲಿಲ್ಲ. ಇಂಗ್ಲಿಷ್‌ ಈಡಿಯಂಗಳನ್ನು ಅವರು ಬಹಳ ಚೆನ್ನಾಗಿ ಅಭ್ಯಾಸ ಮಾಡಿದ್ದರು. ಅವರ ಇಂಗ್ಲಿಷ್‌ ಭಾಷಾಜ್ಞಾನ ಉನ್ನತ ಮಟ್ಟದ್ದಾಗಿತ್ತು. ಅವರು ಅಲಂಕಾರಿಕ ಭಾಷೆ ಬರೆಯುತ್ತಿರಲಿಲ್ಲ. ಸರಳವಾದ ನೇರವಾದ ಶೈಲಿ ಅವರದು. ಅವರು ಸ್ಕೂಲಿನಲ್ಲಿ ಇಂಗ್ಲಿಷ್‌ ಪಾಠ ಹೇಳಿಕೊಡುತ್ತಿದ್ದುದಲ್ಲದೆ, ಇಂಗ್ಲಿಷ್‌ ಪತ್ರಿಕೆಗಳನ್ನು ನಡೆಸಿ ಅವುಗಳಲ್ಲಿ ಲೇಖನಗಳನ್ನು ಬರೆಯುತ್ತಿದ್ದರು, ಮತ್ತು ಪ್ರಜಾ ಪ್ರತಿನಿಧಿ ಸಭೆ ಮತ್ತು ನ್ಯಾಯವಿಧಾಯಕ ಸಭೆಯಲ್ಲಿ ಅವಶ್ಯಕ ಬಿದ್ದಾಗ ಇಂಗ್ಲಿಷಿನಲ್ಲಿಯೇ ಚೆನ್ನಾಗಿ ಭಾಷಣ ಮಾಡುತ್ತಿದ್ದರು. ಸಾರ್ವಜನಿಕ ಸಭೆಗಳಲ್ಲಿಯೂ ಅವರು ಅವಶ್ಯಕವಿದ್ದಾಗ ಇಂಗ್ಲಿಷಿನಲ್ಲೇ ವ್ಯಾಖ್ಯಾನ ಮಾಡುತ್ತಿದ್ದರು.
ವೆಂಕಟಕೃಷ್ಣಯ್ಯನವರು ನಮ್ಮ ದೇಶಕ್ಕೆ ಹೊಸ ಜ್ಞಾನವನ್ನು ಕೊಡಬೇಕಾದರೆ ಇಂಗ್ಲಿಷ್‌ ತಿಳಿದವರು ಹೆಚ್ಚಬೇಕು ಮತ್ತು ಇಂಗ್ಲಿಷ್‌ ಗ್ರಂಥಗಳಿಂದ ಅನೇಕ ವಿಷಯಗಳನ್ನು ಕನ್ನಡದಲ್ಲಿ ಅನುವಾದ ಮಾಡಿ ಜನತೆಯಲ್ಲಿ ಪ್ರಚಾರ ಮಾಡಬೇಕು ಎಂದು ಹೇಳುತ್ತಿದ್ದರು. ನಮ್ಮ ದೇಶದಲ್ಲಿ ಇರುವ ಸಂಸ್ಕೃತ ವಿದ್ಯೆ ಅಪಾರವಾದುದು. ಅದನ್ನು ಜನರಿಗೆ ತಿಳಿಸಲು ಬೇಕಾದಷ್ಟು ಪುಸ್ತಕಗಳು ಆಗಲೇ ಪ್ರಕಟವಾಗಿವೆ; ಈಗ ನಮಗೆ ಬಹಳವಾಗಿ ಬೇಕಾಗಿರುವುದು ಪಾಶ್ಚಿಮಾತ್ಯ ವಿದ್ಯೆ; ನಾವು ಇನ್ನು ಮುಂದೆ ಹೆಚ್ಚು ಹೆಚ್ಚಾಗಿ ಪಾಶ್ಚಿಮಾತ್ಯ ಗ್ರಂಥಗಳನ್ನು ಕನ್ನಡದಲ್ಲಿ ಅನುವಾದ ಮಾಡಿ ಪ್ರಚಾರ ಮಾಡಬೇಕು ಎಂದು ಅವರು ಹೇಳುತ್ತಿದ್ದರು. ಆದುದರಿಂದ ಅವರು ತರಗತಿಯಲ್ಲಿ ಪಾಠ ಹೇಳುವಾಗ ಪಾಶ್ಚಿಮಾತ್ಯ ಗ್ರಂಥಗಳ ವಿಷಯವನ್ನೇ ಹೆಚ್ಚಾಗಿ ತಿಳಿಸುತ್ತಿದ್ದರು. ನಮ್ಮ ದೇಶದ ಪುರಾಣಗಳ ವಿಷಯವನ್ನು ಅವರು ಹೆಚ್ಚಾಗಿ ಪ್ರಸ್ತಾಪಿಸುತ್ತಿರಲಿಲ್ಲ. ಅವರ ಪತ್ರಿಕೆಗಳಲ್ಲಿಯೂ ಹಾಗೆಯೇ ಪಾಶ್ಚಿಮಾತ್ಯ ವಿಜ್ಞಾನ, ಇತಿಹಾಸ , ಅರ್ಥಶಾಸ್ತ್ರ, ಮಹಾ ಪುರುಷರ ಜೀವನ ಚರಿತ್ರೆ ಮುಂತಾದ ವಿಷಯಗಳನ್ನು ಪ್ರಾಮುಖ್ಯವಾಗಿ ತಿಳಿಸುತ್ತಿದ್ದರು.
ಈ ರೀತಿ ಮರಿಮಲ್ಲಪ್ಪ ಸ್ಕೂಲೆಂದರೆ ಇಂಗ್ಲಿಷಿಗೆ ಪ್ರಸಿದ್ಧಿಯಾದ ಸ್ಕೂಲಾಯಿತು. ಇದಕ್ಕಾಗಿ ಅವರು ಸ್ಕೂಲಿನಲ್ಲಿ ಒಂದು ವಾಚನಾಲಯವನ್ನೂ ಗ್ರಂಥಾಲಯವನ್ನೂ ಸ್ಥಾಪಿಸಿ, ಅವುಗಳಲ್ಲಿ ಬೇಕಾದಷ್ಟು ಇಂಗ್ಲೀಷ್‌ ಪತ್ರಿಕೆಗಳನ್ನೂ, ಇಂಗ್ಲಿಷ್‌ ಗ್ರಂಥಗ ಳನ್ನೂ ಶೇಖರಿಸಿದ್ದರು. ಯಾವ ಕಾಲೇಜಿನಲ್ಲಿಯೂ ಇಂತಹ ವಾಚನಾಲಯವಾಗಲಿ ಅಥವಾ ಗ್ರಂಥಾಲಯವಾಗಲಿ ಇರಲಿಲ್ಲ. ಆಂಗ್ಲ ಪ್ರಸಿದ್ಧ ಗ್ರಂಥಕರ್ತರ ಕೃತಿಗಳೆಲ್ಲವೂ ಇಲ್ಲಿ ಇದ್ದವು. ‘ಹಿಸ್ಟೋರಿಯನ್ಸ್‌ ಹಿಸ್ಟರಿ ಆಫ್‌ ದಿ ವರ್ಲ್ಡ್’ ಎಂಬ ಇತಿಹಾಸ ಗ್ರಂಥ, ಎನ್‌ಸೈಕ್ಲೋಪಿಡಿಯ ಕೂಡ ಗ್ರಂಥಾಲಯದಲ್ಲಿ ಇತ್ತು. ‘ಸೈಂಟಿಫಿಕ್‌ ಅಮೆರಿಕನ್’ ಎಂಬ ವಿಜ್ಞಾಣದ ಪತ್ರಿಕೆಯೂ ವಾಚನಾಲಯಕ್ಕೆ ಬರುತ್ತಿತ್ತು. ಇದರಿಂದಲೇ ವೆಂಕಟಕೃಷ್ಣಯ್ಯನವರು ಎಷ್ಟು ಪ್ರಗತಿಗಾಮಿಗಳಾಗಿದ್ದರೆಂಬುದು ಗೊತ್ತಾಗುತ್ತದೆ.
ಕನ್ನಡ ‘ಪ್ರಹಸನ ಪಿತಾಮಹ’ ಎಂದು ಖ್ಯಾತಿ ಗಳಿಸಿದ ಟಿ.ಪಿ. ಕೈಲಾಸಂ ಅವರ ಶಿಷ್ಯರು. ಮಿಡ್ಲ್ ಸ್ಕೂಲ್‌ ವಿದ್ಯಾಭ್ಯಾಸವನ್ನು ಅವರ ಸ್ಕೂಲಿನಲ್ಲಿ ಮುಗಿಸಿದರೆಂದು ತಿಳಿದುಬರುತ್ತದೆ. ಕೈಲಾಸಂ ಕನ್ನಡದಲ್ಲಿಯೇ ಅಲ್ಲದೆ ಇಂಗ್ಲಿಷಿನಲ್ಲಿಯೂ ನಾಟಕಗಳನ್ನು ಬರೆದಿದ್ದಾರೆ. ಇಂಗ್ಲಿಷಿನಲ್ಲಿ ಪದ್ಯಗಳನ್ನು ಬರೆದಿದ್ದಾರೆ. ಅವರ ಇಂಗ್ಲಿಷ್‌ ಜ್ಞಾನ ಶ್ರೇಷ್ಠತರವಾದುದು. ಅವರು ಒಂದು ದಿವಸ ವೆಂಕಟಕೃಷ್ಣಯ್ಯನವರ ಬಳಿಗೆ ಬಂದು, ನಮಸ್ಕರಿಸಿ, ತಮ್ಮ ಇಂಗ್ಲೆಂಡಿನ ವಿದ್ಯಾಭ್ಯಾಸದ ಅನುಭವಗಳನ್ನೂ, ಅಲ್ಲಿನ ನಾಗರಿಕತೆ ಮತ್ತು ಜನಜೀವನದ ವಿಷಯಗಳನ್ನೂ ತಿಳಿಸಿದರು. ಹಾಗೂ ತಮ್ಮ ಸ್ಕೂಲಿನ ದಿನಗಳನ್ನು ನೆನಪಿಗೆ ತಂದುಕೊಂಡರು. ವೆಂಕಟಕೃಷ್ಣಯ್ಯನವರು ಹೇಳಿಕೊಟ್ಟ ಶುದ್ಧ ವ್ಯಾಕರಣಬದ್ಧ ಇಂಗ್ಲಿಷ್‌ ಭಾಷೆ ತಮಗೆ ಬಹಳ ಸಹಾಯ ಮಾಡಿತು ಎಂದು ತಿಳಿಸಿದರು.
ಈಗ ಬದುಕಿದ್ದಿದ್ದರೆ, ಇಂಗ್ಲಿಷ್‌ ಭಾಷೆಯನ್ನು ನಮ್ಮ ವಿದ್ಯಾಭ್ಯಾಸ ವ್ಯವಸ್ಥೆಯಿಂದ ತೆಗೆದು ಹಾಕಬಾರದು ಎಂದು ವಾದಿಸುತ್ತಿದ್ದರೇನೋ!
೪
ವಯಸ್ಸಾಗಿದ್ದ ವೆಂಕಟಕೃಷ್ಣಯ್ಯನವರನ್ನು ವಿದ್ಯಾರ್ಥಿಗಳು “ತಾತಯ್ಯ” ಎಂದು ಪ್ರೀತಿಯಿಂದ ಕರೆಯುತ್ತಿದ್ದರು. ಸ್ಕೂಲು ಆಗಿನ ಕಾಲದಲ್ಲಿ ಬೆಳಿಗ್ಗೆ ೧೧ರಿಂದ ಸಾಯಂಕಾಲ ೫ ಗಂಟೆಯವರೆಗೂ ನಡೆಯುತ್ತಿತ್ತು: ೪೦ ನಿಮಿಷಗಳ ೬ ಪಿರಿಯೆಡ್‌ಗಳು; ಮಧ್ಯೆ ಒಂದು ಗಂಟೆಯ ವಿರಾಮ. ಎಲ್ಲ ಉಪಾಧ್ಯಾಯರೂ ವಿದ್ಯಾರ್ಥಿಗಳೂ ಸ್ಕೂಲಿಗೆ ಕಾಲಕ್ಕೆ ಸರಿಯಾಗಿ ಬರಬೇಕು, ತಡವಾಗಿ ಬರಬಾರದು, ಎಂಬುದು ಅವರು ಮಾಡಿದ ನಿಯಮ. ಆದುದರಿಂದ ಉಪಾಧ್ಯಾಯರೂ ವಿದ್ಯಾರ್ಥಿಗಳೂ ೫-೧೦ ನಿಮಿಷ ಮುಂಚಿತವಾಗಿಯೇ ಸ್ಕೂಲಿಗೆ ಬರುತ್ತಿದ್ದರು. ಅವರು ಕೂಡ ಕಾಲು ಗಂಟೆ , ಅರ್ಧ ಗಂಟೆ ಮುಂಚಿತವಾಗಿ ಬಂದು, ಸ್ಕೂಲಿನ ಆಡಳಿತ ವಿಷಯಗಳನ್ನು ಪರಿಶೀಲಿಸುತ್ತಿದ್ದರು. ೧೧ ಗಂಠೆ ಹೊಡೆದ ಕೂಡಲೆ ಪ್ರತಿಯೊಂದು ತರಗತಿಗೂ ಹೋಗಿ ಉಪಾಧ್ಯಾಯರೂ ವಿದ್ಯಾರ್ಥಿಗಳೂ ಕಾಲಕ್ಕೆ ಸರಿಯಾಗಿ ಬಂದಿರುವರೇ ಇಲ್ಲವೆ ಎಂಬುದನ್ನು ತನಿಖೆ ಮಾಡುತ್ತಿದ್ದರು.  ಯಾರಾದರೂ ಉಪಾಧ್ಯಾಯರು ತಡವಾಗಿ ಬಂದರೆ, ಅವರನ್ನು ತಮ್ಮ ಕೊಠಡಿಗೆ ಕರೆಸಿಕೊಂಡು ವಾಗ್ದಂಡನೆ ಮಾಡುತ್ತಿದ್ದರು. ವಿದ್ಯಾರ್ಥಿಗಳು ತಡವಾಗಿ ಬಂದರೆ ಅವರ ಮೋಟು ಬೆತ್ತದಲ್ಲಿ ಒಂದು ಏಟು ತಿನ್ನಬೇಕಾಗಿತ್ತು. ಏಟು ಬಿದ್ದಾಗ ಹುಡುಗ ಅತ್ತರೆ ಅವನಿಗೆ ಸಮಾಧಾನ ಹೇಳಿ, ಪೆಪ್ಪರ್ ಮೆಂಟ್‌ ಕೊಟ್ಟು ಕಳುಹಿಸುತ್ತಿದ್ದರು. ಎಷ್ಟೋ ಹುಡುಗರು  ಈ ಪೆಪ್ಪರ್ ಮೆಂಟಿನ ಆಶೆಗಾಗಿ ಅವರ ಬೆತ್ತದಿಂದ ಏಟು ತಿಂದದ್ದೂ ಉಂಟು! ಅವರು ವಿದ್ಯಾರ್ಥಿಗಳ ಮುಖ ಮತ್ತು ಚಟುವಟಿಕೆ ನೋಡಿ ಅವರ ಜೀವನದ ಭವಿಷ್ಯವನ್ನು ಗುರ್ತಿಸುತ್ತಿದ್ದರು. ಅನೇಕ ವಿದ್ಯಾರ್ಥಿಗಳಿಗೆ ಮುಂದೆ ಇವನು ಪ್ರಖ್ಯಾತನಾಗುವನು ಎಂದು ಹೇಳುತ್ತಿದ್ದರು. ಅವರು ಹೇಳಿದಂತೆಯೇ ವಿದ್ಯಾರ್ಥಿಗಳು ಪ್ರಖ್ಯಾತಿಗೆ ಬಂದ ಅನೇಕ ನಿದರ್ಶನಗಳಿವೆ.
ಅವರು ತರಗತಿಯಲ್ಲಿ ಇಂಗ್ಲಿಷ್‌ ಪದ್ಯ ಪಾಠ ಹೇಳಿಕೊಡುತ್ತಿದ್ದಾಗ, ಮುಂದಿನ ಪಾಠ ಮಾಡುವ ಮುಂಚೆ ಹಿಂದಿನ ಪಾಠವನ್ನು ಕೇಳುತ್ತಿದ್ದರು. ಯಾವನಾದರೂ ವಿದ್ಯಾರ್ಥಿ ಬಾಯಿಪಾಠ ತಪ್ಪಿದರೆ ಅವರ ಬೆತ್ತದಿಂದ ಒಂದು ಏಟು ತಿನ್ನಬೇಕಾಗುತ್ತಿತ್ತು. ಒಂದೊಂದು ದಿವಸ ಹಿಂದಿನ ಪಾಠವನ್ನು ಗಟ್ಟಿ ಮಾಡಿಕೊಂಡು ಬರಲು ಆಗದಿದ್ದಾಗ ಕೆಲವು ಹುಡುಗರು ಹೆಡ್ಮಾಸ್ಟರು ತರಗತಿಗೆ ಬರುವ ಮುನ್ನವೇ ಅವರನ್ನು ಕರೆದುಕೊಂಡು ಬರುವ ಹಾಗೆ ಮಾಡಿ, ಕೂಡಲೇ ಹೊಸ ಪಾಠ ಹೇಳುವುದಕ್ಕೆ ಪುಸಲಾಯಿಸುತ್ತಿದ್ದರು; ಅಂತೂ ಆ ದಿವಸ ಬಾಯಿಪಾಠ ಮಾಡದ ವಿದ್ಯಾರ್ಥಿಗಳಿಗೆ ಏಟು ತಪ್ಪುತ್ತಿತ್ತು!
ಅವರು ಪಾಠ ಹೇಳುವ ರೀತಿ ಬಹಳ ಸ್ವಾರಸ್ಯವಾಗಿತ್ತು. ಪಾಠಕ್ಕೆ ಸಂಬಂಧಿಸಿದ ವಿಷಯಗಳನ್ನು ಮಾತ್ರವೇ ಅಲ್ಲದೆ, ಹೇಳಿದ ವಿಷಯ ವಿದ್ಯಾರ್ಥಿಗಳ ಮನಸ್ಸಿಗೆ ಚೆನ್ನಾಗಿ ನಾಟುವಂತೆ ಉದಾಹರಣೆಗಳನ್ನು ಹೇಳುತ್ತಿದ್ದರು. ಕಥೆಗಳು, ಉಪಕಥೆಗಳು, ಜೀವನ ಚರಿತ್ರೆಗಳು ಇವೆಲ್ಲಾ ಅವರ ಪಾಠಗಳಲ್ಲಿ ಸೇರಿರುತ್ತಿದ್ದುವು. ಮಕ್ಕೀಕಾಮಕ್ಕಿ ಅಂದ ಹಾಗೆ, ಪದಕ್ಕೆ ಅರ್ಥ ಹೇಳಿಕೊಟ್ಟು ಬಿಟ್ಟು ಪಾಠ ಮುಗಿಸುತ್ತಿರಲಿಲ್ಲ. ಆ ಪಾಠದಲ್ಲಿ ಅಡಗಿರುವ ನೀತಿಯೇನು, ಅದರಿಂದ ವಿದ್ಯಾರ್ಥಿಯ ಮುಂದಿನ ಜೀವನಕ್ಕೆ ಏನಾದರೂ ಬೆಳಕಿದೆಯೇ ಎಂಬುದನ್ನು ಶೋಧಿಸಿ, ಹುಡುಗರಿಗೆ ಬೇಸರವಾಗದ ಹಾಗೆ ಪಾಠ ಹೇಳುತ್ತಿದ್ದರು.
ಅವರ ಮನಸ್ಸು ಬಹಳ ಸಂತೋಷದಿಂದ ಇದ್ದ ದಿವಸ ೪೦ ನಿಮಿಷ ಅವಧಿ ನಾಲ್ಕು ನಿಮಿಷಗಳಂತೆ ಕಳೆದು ಹೋಗುತ್ತಿತ್ತು. ಪಾಠ ಮುಗಿಯುವ ಹೊತ್ತಿಗೆ ವಿದ್ಯಾರ್ಥಿಯ ಮೆದುಳಿಗೂ ಪುಷ್ಟಿ, ಹೃದಯಕ್ಕೂ ತುಷ್ಟಿ. ವೆಂಕಟಕೃಷ್ಣಯ್ಯನವರನ್ನು ಹುಟ್ಟು ಉಪಾಧ್ಯಾಯ (born teacher) ಎಂದು ಹೇಳಬಹುದು. ಅವರ ಕೈಕೆಳಗೆ ಎರಡು ಮೂರು ವರ್ಷ ಓದಿದ ವಿದ್ಯಾರ್ಥಿಗಳು ನೂರಾರು ಜೀವನ ಚರಿತ್ರೆಗಳನ್ನು ಓದಿದಷ್ಟು ಪರಿಣತರಾಗುತ್ತಿದ್ದರು. ದೇಶದ ಮತ್ತು ಪರದೇಶದ ಪ್ರಖ್ಯಾತರ ಜೀವನ ಚರಿತ್ರೆಗಳೆಲ್ಲಾ ಅವರ ಪಾಠಗಳಲ್ಲಿ ಅಡಗಿರುತ್ತಿದ್ದುವು. ಸ್ವಾತಂತ್ರ್ಯ ವೀರರಾದ ರಾಣಾ ಪ್ರತಾಪ, ಶಿವಾಜಿ, ಬಾಲ ಗಂಗಾಧರ ತಿಲಕ್‌, ಗೋಪಾಲ ಕೃಷ್ಣ ಗೋಖಲೆ, ಲಾಲಾ ಲಜಪತ್‌ ರಾಯ್‌, ದಾದಾಭಾಯಿ ನವರೋಜಿ, ಅರವಿಂದ ಘೋಷ್‌, ಮಹಾತ್ಮಾ ಗಾಂಧಿ, ವೀರ ಸಾವರ್ಕರ್ ಮುಂತಾದವರ ಜೀವನ ಚರಿತ್ರೆಯನ್ನು ಅವರ ಬಾಯಿಂದ ಕೇಳಿದವರು ಎಂದೂ ಮರೆಯಲಾರರು. ಈ ವೀರರು ಪಟ್ಟ ಕಷ್ಟ ಪರಂಪರೆಗಳ ವರ್ಣನೆ ಮಾಡುವಾಗ ತಾತಯ್ಯನವರ ಕಣ್ಣಿನಿಂದ ಧಾರಾಕಾರವಾಗಿ ಅಶ್ರು ಸುರಿಯುತ್ತಿತ್ತು.
ಇಷ್ಟೇ ಅಲ್ಲದೆ ಅವರು ದೇಶದ ಪ್ರಖ್ಯಾತ ಸಮಾಜ ಸುಧಾರಕರ ಹಾಗೂ ಉಪಾಧ್ಯಾಯರ ಜೀವನ ಕಥೆಗಳನ್ನೂ ಹೇಳುತ್ತಿದ್ದರು. ಬಂಗಾಳದ ಪ್ರಖ್ಯಾತ ಉಪಾಧ್ಯಾಯರಾದ  ಈಶ್ವರ ಚಂದ್ರ ವಿದ್ಯಾಸಾಗರರ ಬಡತನದ ವಿದ್ಯಾರ್ಥಿ ಜೀವನವನ್ನು ವರ್ಣಿಸುವಾಗಲಂತೂ ಅವರ ಕಂಠ ಬಹಳ ಗದ್ಗದವಾಗುತ್ತಿತ್ತು.
ವಿದೇಶಗಳಲ್ಲಿ ಪ್ರಖ್ಯಾತರಾದವರ ವಿಷಯವನ್ನೂ ಅವರು ತಿಳಿಸುತ್ತಿದ್ದರು. ಮತ ಸ್ವಾತಂತ್ರ್ಯಕ್ಕಾಗಿಯೂ, ದೇಶ ಸ್ವಾತಂತ್ರ್ಯಕ್ಕಾಗಿಯೂ ದಂಗೆ ಎದ್ದವರ ಕಥೆಯನ್ನು ಹೃದಯಂಗಮವಾಗಿ ವಿವರಿಸುತ್ತಿದ್ದರು. ಮಾರ್ಟೀಲೂಥರ್, ಜಾರ್ಜ್ ವಾಷಿಂಗ್‌ಟನ್‌, ಆಲಿವರ್ ಕ್ರಾಮವೆಲ್‌, ಮ್ಯಾಜಿನಿ, ಗ್ಯಾರಿಬಾಲ್ಡಿ, ಬ್ರಾಡ್‌ಲಾ, ಕೀರ್ ಹಾರ್ಡಿ, ಗ್ಲಾಡರ್ಸ್ಟ ಮುಂತಾದವರ ಜೀವನದ ವಿಷಯಗಳನ್ನು ಮನಸ್ಸಿಗೆ ಹತ್ತುವಂತೆ ತಿಳಿಸುತ್ತಿದ್ದರು.
ಅಮೆರಿಕಾದ ಪ್ರಸಿದ್ಧ ವಿಜ್ಞಾನಿಯೂ, ಗ್ರಂಥಕರ್ತನೂ, ರಾಜಕಾರಿಣಿಯೂ ಆದ ಬೆಂಜರ್ಮಿ ಫ್ರಾಂರ್ಕ್ಲಿನ ಜೀವನ ಚರಿತ್ರೆಯನ್ನು ವಿದ್ಯಾರ್ಥಿಗಳಿಗೆ ಪುನಃಪುನಃ ತಿಳಿಸುತ್ತಿದ್ದರು. ಅವರಿಗೆ ಸೆಲ್ಫ್‌ ಹೆಲ್ಪ್‌ ಅಥವಾ ಸ್ವಪ್ರಯತ್ನದಲ್ಲಿ ಬಹಳ ನಂಬಿಕೆ. ಸ್ವಪ್ರಯತ್ನದಿಂದ ಮೇಲಕ್ಕೆ ಬಂದದ್ದಲ್ಲದೆ, ತನ್ನಲ್ಲಿದ್ದ ದುರ್ಗುಣಗಳನ್ನೆಲ್ಲಾ ನಿಗ್ರಹಿಸಿಕೊಂಡ ಫ್ರಾಂಕ್‌ ಲಿನ್ನಿನ ಉದಾಹರಣೆಯನ್ನು ವಿದ್ಯಾರ್ಥಿಗಳ ಮುಂದೆ ಇಡುತ್ತಿದ್ದರು. ಫ್ರಾಂಕ್‌ಲಿನ್ನಿನ ಡೈರಿಯ ;ವಿಷಯವನ್ನು ಕೂಡ ಅವರು ಬರೆದಿದ್ದಾರೆ.
೫
ಹಳೆಯ ಮೂಢ ನಂಬಿಕೆಗಳನ್ನು ಬಿಡಬೇಕೆಂದು ಅವರು ವಿದ್ಯಾರ್ಥಿಗಳಿಗೆ ಪುನಃ ಪುನಃ ಬೋಧಿಸುತ್ತಿದ್ದರು. ಈ ಸಂಬಂಧವಾಗಿ ಹಾಸ್ಯರಸಭರಿತವಾದ ಅನೇಕ ಕಥೆಗಳನ್ನು ಹೇಳುತ್ತಿದ್ದರು. ಅವರಿಗೆ ವಯಸ್ಸು ಆಗುತ್ತಾಗುತ್ತ ಮನಸ್ಸಿನ ನವೀನತೆ ಕಾಣುತ್ತಿತ್ತು. ಯಾವ ಹೊಸ ವಿಷಯಗಳು ಬರಲಿ, ಅವನ್ನು ವಿದ್ಯಾರ್ಥಿಗಳಂತೆ ಕುತೂಹಲದಿಂದ ತಿಳಿದುಕೊಳ್ಳುತ್ತಿದ್ದರು ಮತ್ತು ಅವನ್ನು ವಿದ್ಯಾರ್ಥಿಗಳಿಗೆ ತಿಳಿಸುತ್ತಿದ್ದರು. ವಿಚಾರ ಸ್ವಾತಂತ್ರ್ಯವನ್ನು ವಿದ್ಯಾರ್ಥಿಗಳು ಬೆಳೆಸಿಕೊಳ್ಳಬೇಕೆಂದೂ, ಅವರಿವರು ಹೇಳಿದ್ದನ್ನೆಲ್ಲಾ ಸುಮ್ಮನೆ ನಂಬಬಾರದೆಂದೂ ಹೇಳುತ್ತಿದ್ದರು; ವಿದ್ಯಾರ್ಥಿಗಳು ಸ್ವಾತಂತ್ರ್ಯಪ್ರಿಯತೆ ಮತ್ತು ಅನ್ಯಾಯದ ಪ್ರತಿಭಟನೆಯ ಮನೋಭಾವವನ್ನು ಬಲಗೊಳಿಸಿಕೊಳ್ಳಬೇಕೆಂದು ಪುನಃ ಪುನಃ ಹೇಳುತ್ತಿದ್ದರು.

ಅವರು ಅನೇಕ ಕೆಲಸ ಕಾರ್ಯಗಳನ್ನು ಇಟ್ಟುಕೊಂಡಿದ್ದರು.  ಆದಾಗ್ಯೂ, ಮರಿಮಲ್ಲಪ್ಪ ಸ್ಕೂಲಿನ ಕರ್ತವ್ಯಗಳನ್ನು ಅತ್ಯಂತ ಪ್ರೀತಿಯಿಂದಲೂ ಕರ್ತವ್ಯ ನಿಷ್ಠೆಯಿಂದಲೂ ನಿರ್ವಹಿಸುತ್ತಿದ್ದರು. ಅವತ್ತವತ್ತಿನ ಕೆಲಸವನ್ನು ಅವತ್ತಾವತ್ತೇ ಮುಗಿಸುತ್ತಿದ್ದರು. ಇಂದು ಮಾಡಬೇಕಾದ್ದನ್ನು ನಾಳೆಗೆ ಹಾಕುತ್ತಿರಲಿಲ್ಲ. ಸ್ಕೂಲಿನ ಶಿಸ್ತನ್ನು ಅವರು ಸ್ವತಃ ಪಾಲಿಸುತ್ತಿದ್ದುದಲ್ಲದೆ, ಉಪಾಧ್ಯಾಯರೂ, ವಿದ್ಯಾರ್ಥಿಗಳೂ, ಪಾಲಿಸುವಂತೆ ಮಾಡುತ್ತಿದ್ದರು. ಸ್ಕೂಲಿಗೆ ಬರಬೇಕಾದರೆ ಉಪಾಧ್ಯಾಯರೂ, ವಿದ್ಯಾರ್ಥಿಗಳೂ ಸರಿಯಾದ ಉಡುಪಿನಲ್ಲಿ ಬರಬೇಕು. ಅವರು ಸ್ವತಃ ಲಾಂಗ್‌ ಕೋಟ್‌, ಕಂಕಳ ಸುತ್ತವಲ್ಲಿ, ತಲೆಗೆ ರುಮಾಲು, ಕಾಲಿಗೆ ಪಾಪಾಸು ಹಾಕಿಕೊಂಡು ಬರುತ್ತಿದ್ದರು. ಪಾಪಾಸು ಹೆಡ್ಮಾಸ್ಟರು ಬರುತ್ತಿದ್ದಾರೆಂದು ದೂರದಿಂದಲೇ ತಿಳಿಸುತ್ತಿತ್ತು. ಕನ್ನಡಕವನ್ನು ಹಾಕಿಕೊಳ್ಳುತ್ತಿದ್ದರು. ಆ ಕಾಲದಲ್ಲಿ ಅವರು ಧೋತ್ರವನ್ನು ಉಟ್ಟುಕೊಳ್ಳುತ್ತಿದ್ದರು  (ವೃದ್ಧಾಪ್ಯದಲ್ಲಿ ಷರಾಯಿಯನ್ನು ಉಪಯೋಗಿಸುತ್ತಿದ್ದರು). ಚುರುಕಾಗಿ ನಡೆಯುತ್ತಿದ್ದರು. ರುಮಾಲಿಲ್ಲದೆ ಟೋಪಿ ಹಾಕಿಕೊಂಡು ಬಂದ ಉಪಾಧ್ಯಾಯರಿಗೆ ರುಮಾಲು ಹಾಕಿಕೊಳ್ಳಬೇಕೆಂದು ಹೇಳುತ್ತಿದ್ದರು. ವಿದ್ಯಾರ್ಥಿಗಳಂತೂ ಆ ಕಾಲದಲ್ಲಿ ತಲೆಗೆ ಟೋಪಿ ಹಾಕಿಕೊಂಡು ಬರಲೇ ಬೇಕಾಗಿತ್ತು; ಬರಿಯ ತಲೆಯಲ್ಲಿ ಯಾರೂ ಬರವ ಹಾಗಿರಲಿಲ್ಲ.
ಬಡ ವಿದ್ಯಾರ್ಥಿಗಳಿಗೆ ಅವರ ಸ್ಕೂಲಿನಲ್ಲಿ ಆಶ್ರಯ ದೊರೆಯುತ್ತಿದ್ದ ಹಾಗೆ ಇನ್ನು ಯಾವ ಸ್ಕೂಲಿನಲ್ಲಿಯೂ ದೊರೆಯುತ್ತಿರಲಿಲ್ಲ, ನಿಯಮದ ಪ್ರಕಾರದ ನೂರರಲ್ಲಿ ೨೫ ಜನಕ್ಕೆ ಪೂರ್ತಿ ಫೀಜು ಮಾಫಿ ಮಾಡಲು ಅವಕಾಶವಿತ್ತು. ಇದನ್ನು ವಿಭಾಗ ಮಾಡಿ ೧೦೦ರಲ್ಲಿ ೧೦ ಜನಕ್ಕೆ ಪೂರ್ತಿ ಫೀಜನ್ನೂ, ಮುವ್ವತ್ತು ಜನಕ್ಕೆ ಅರ್ಧ ಫೀಜನ್ನೂ ಮಾಫಿ ಮಾಡುತ್ತಿದ್ದರು. ಇದನ್ನು ಪರೀಕ್ಷೆಗಳ ಫಲಿತಾಂಶಗಳ ರ್ಯಾಂಕಿನ ಪ್ರಕಾರ ನಿರ್ಧರಿಸುತ್ತಿದ್ದರು. ಅನಾಥಾಲಯದ ಹುಡುಗರಿಗೂ, ಲಿಂಗಾಯಿತ ವಿದ್ಯಾರ್ಥಿಗಳಿಗೂ ಪೂರ್ತಿ ಫೀಜು ಮಾಫಿ; ಇದಲ್ಲದೆ ಇನ್ನೂ ಯಾರಾದರೂ ಬಾಲಕರು ಅತ್ಯಂತ ಬಡವರೆಂದು ತಿಳಿದರೆ ಹೆಡ್ಮಾಸ್ಟರೇ ತಮ್ಮ ಸ್ವಂತ ಸಂಬಳದಿಂದ ಅವರ ಫೀಜನ್ನು ಕೊಡುತ್ತಿದ್ದರು. ಕೆಲವರಿಗೆ ಪುಸ್ತಕಗಳನ್ನೂ ತೆಗೆಸಿಕೊಡುತ್ತಿದ್ದರು. ಅನೇಕರ ಫೀ ಬಾಕಿಯನ್ನು ವಜಾ ಮಾಡಿಬಿಡುತ್ತಿದ್ದರು.
ಮೆಟ್ರಿಕ್ಯುಲೇಷನ್ ಪರೀಕ್ಷೆಗೆ ವಿದ್ಯಾರ್ಥಿಗಳನ್ನು ತಯಾರು ಮಾಡುತ್ತಿದ್ದುದರಿಂದ ವಿಜ್ಞಾನವನ್ನು ಕಲಿಸಬೇಕಾಗಿತ್ತು. ಇದಕ್ಕಾಗಿ ಒಂದು ಸುಸಜ್ಜಿತ ಲೆಬೋರೇಟರಿ ಇತ್ತು. ಇದರಲ್ಲಿ ಭೌತ ಶಾಸ್ತ್ರ ಮತ್ತು ರಾಸಾಯನ ಶಾಸ್ತ್ರ ಕಲಿಸುವುದಕ್ಕೆ ಸಹಾಯಕವಾದ ಯಂತ್ರಗಳೂ, ಸಾಮಾನುಗಳೂ, ಮಾಡೆಲ್‌ಗಳೂ ಸಾಕಾದಷ್ಟಿದ್ದವು.
ವರ್ಷಾಂತ್ಯದಲ್ಲಿ ಪರೀಕ್ಷೆ ನಡೆದು ಮೇಲಿನ ತರಗತಿಗಳಿಗೆ ವಿದ್ಯಾರ್ಥಿಗಳನ್ನು ಹಾಕಬೇಕಾದರೆ, ಈ ಸ್ಕೂಲಿನಲ್ಲಿ ಬಹಳ ಉದಾರ ನೀತಿ. ಎಲ್ಲೋ ಕೆಲವರನ್ನು ಮಾತ್ರ ಹಿಂದಿನ ಕ್ಲಾಸ್‌ನಲ್ಲಿ ಉಳಿಸುತ್ತಿದ್ದರು. ೧೦೦ಕ್ಕೆ ೯೦ ಬಾಲಕರನ್ನು ಮೇಲಿನ ಕ್ಲಾಸಿಗೆ ಹಾಕಿಬಿಡುತ್ತಿದ್ದರು. ಮೆಟ್ರಿಕ್ಯುಲೇಷನ್ ಕ್ಲಾಸ್‌ವರೆಗೂ ಇದು ಸಾಧ್ಯವಾಗಿತ್ತು. ಆಮೇಲೆ ವಿಶ್ವವಿದ್ಯಾಲಯದ ಪರೀಕ್ಷೆಯಲ್ಲಿ ವಿದ್ಯಾರ್ಥಿ ತೇರ್ಗಡೆಯಾಗಲೇ ಬೇಕಾಗಿತ್ತು. ೧೯೧೩ ರಿಂದ ಮೈಸೂರು ವಿದ್ಯಾ ಇಲಾಖೆಯೇ ಮೆಟ್ರಿಕ್ಯುಲೇಷನ್ಗೆ ಬದಲಾಗಿ ಸ್ಕೂಲ್‌ ಫೈನಲ್‌ ಪರೀಕ್ಷೆಯನ್ನು ನಡೆಸುತ್ತಿತ್ತು. ವಿದ್ಯಾರ್ಥಿಗಳು ಈ ಪಬ್ಲಿಕ್‌ ಪರೀಕ್ಷೆಯಲ್ಲಿಯೂ ತೇರ್ಗಡೆಯಾಗಲೇಬೇಕಾಗಿತ್ತು.
ಈ ಸ್ಕೂಲಿನಲ್ಲಿ ವಿದ್ಯಾರ್ಥಿಗಳಿಗೆ ಬೌದ್ಧಿಕ ವಿಷಯಗಳನ್ನಲ್ಲದೆ, ಶಾರೀರಕ ಶಿಕ್ಷಣವನ್ನೂ ಕೊಡಲಾಗುತ್ತಿತ್ತು. ಸ್ಕೂಲಿನ ಆವರಣದಲ್ಲಿಯೇ ಒಂದು ಗರಡಿಯಿತ್ತು. ಜಿಮ್ನೇಷಿಯಂ ಇತ್ತು, ಕ್ರಿಕೆಟ್‌ ಮೈದಾನವಿತ್ತು, ಬ್ಯಾಡ್‌ಮಿಂರ್ಟ ಮುಂತಾದವುಗಳಿಗೆಲ್ಲಾ ಏರ್ಪಾಡಿತ್ತು. ಪುಟ್‌ಬಾಲ್‌ ಆಡಲು ಡೆಪ್ಯುಟಿ ಕಮಿಷನರ್ ಕಛೇರಿಯ ಹತ್ತಿರ ಒಂದು ಮೈದಾನವಿತ್ತು. ವಾರ್ಷಿಕೋತ್ಸವ ಸಮಯದಲ್ಲಿ ಅಥ್ಲೆಟಿಕ್ಸ್‌ಗೂ ಅವಕಾಶವಿತ್ತು.
ಈ ಸ್ಕೂಲಿನಲ್ಲಿ ಒಂದೊಂದು ತರಗತಿಯವರೂ ಚರ್ಚಾಕೂಟಗಳನ್ನು ಸ್ಥಾಪಿಸಿಕೊಂಡು ತಮ್ಮ ವಾಕ್‌ ಸಾಮರ್ಥ್ಯವನ್ನು ಬೆಳೆಸಿಕೊಳ್ಳುತ್ತಿದ್ದರು.
ವೆಂಕಟಕೃಷ್ಣಯ್ಯನವರು ಪ್ರಸಿದ್ಧರಾದ ಹೆಡ್ಮಾಸ್ಟರಾಗಿದ್ದುದರಿಂದ, ಈ ಸ್ಕೂಲಿಗೆ ಅನೇಕ ಪ್ರಖ್ಯಾತರನ್ನು ಬರಮಾಡಿಕೊಂಡು, ಅವರಿಗೆ ಸ್ಕೂಲನ್ನು ತೋರಿಸಿ ಅಭಿವೃದ್ಧಿಗಾಗಿ ಅವರ ಸಲಹೆಗಳನ್ನು ಪಡೆಯುತ್ತಿದ್ದರು. ವಿಶ್ವೇಶ್ವರಯ್ಯನವರು ದಿವಾನ್ ಪದವಿ ವಹಿಸಿದ ಮೇಲೆ ಈ ಸ್ಕೂಲಿಗೆ ಬಂದು ಎಲ್ಲ ತರಗತಿಗಳಿಗೂ ಭೇಟಿ ಕೊಟ್ಟು, ವಿದ್ಯಾರ್ಥಿಗಳೊಡನೆ ಮಾತನಾಡಿ, ಈ ಶಾಲೆಯ ಅಭಿವೃದ್ಧಿಗಾಗಿ ತಮ್ಮ ಸಂತೋಷವನ್ನು ವ್ಯಕ್ತಪಡಿಸಿದರು. ಯುವರಾಜರು ೧೯೧೪ ರಲ್ಲಿ ಈ ಸ್ಕೂಲಿನ ವಾರ್ಷಿಕೋತ್ಸವದಲ್ಲಿ ಅಧ್ಯಕ್ಷತೆ ವಹಿಸಿ, ಈ ಸಂಸ್ಥೆಯ ಅಭಿವೃದ್ಧಿಯನ್ನು ಕುರಿತು ತಮ್ಮ ಸಂತೋಷ ವ್ಯಕ್ತಪಡಿಸಿದರು.
ದಿವಾನ್ ಮಿರ್ಜಾಇಸ್ಮಾಯಿಲರು ಮರಿಮಲ್ಲಪ್ಪ ಸ್ಕೂಲಿನ ಸ್ಥಾಪಕರ ದಿನಾಚರಣೆಯ ಅಧ್ಯಕ್ಷತೆಯನ್ನು ವಹಿಸಿ ೧೯೩೮ನೆಯ ಡಿಸಂಬರ್ ೨೦ ರಂದು ಮಾಡಿದ ಭಾಷಣದಲ್ಲಿ ವೆಂಕಟಕೃಷ್ಣಯ್ಯನವರು ಸ್ಕೂಲಿಗೆ ಮಾಡಿದ ಸೇವೆಯನ್ನು ಮುಕ್ತ ಕಂಠದಿಂದ ಹೊಗಳಿದರು.*
ವೆಂಕಟಕೃಷ್ಣಯ್ಯನವರು ಬೇರೆ ವಿದ್ಯಾ ಸಂಸ್ಥೆಗಳ ಕಡೆಗೂ ತಮ್ಮ ಗಮನಕೊಟ್ಟರು. ಬಕ್ಷಿ ನರಸಪ್ಪನವರ ಅಂಗಡಿಗಳ ಮಹಡಿಯ ಮೇಲೆ ಶಾರದಾ ವಿಲಾಸ ಸ್ಕೂಲನ್ನು (ಆಗ ಇದನ್ನು ಜಯಭೇರಿ ಸ್ಕೂಲು ಎಂದು ಕರೆಯುತ್ತಿದ್ದರು). ಮಿಡ್‌ಲ್‌ ಸ್ಕೂಲ್‌ ದರ್ಜೆಯಿಂದ ಹೈ ಸ್ಕೂಲ್‌ ದರ್ಜೆಗೆ ಏರಿಸಿದರು. ಒಳ್ಳೇ ಸಮರ್ಥರಾದ ಉಪಾಧ್ಯಾಯರನ್ನು  ನೇಮಿಸಿ, ಎಸ್‌.ಎಸ್‌.ಎಲ್‌.ಸಿ.  ಪರೀಕ್ಷೆಯಲ್ಲಿ ಈ ಸ್ಕೂಲಿಗೆ ಒಳ್ಳೇ ಫಲಿತಾಂಶ ಬರುವಂತೆ ಮಾಡಿದರು. ಲ್ಯಾರ್ನ್ಸ್‌ಡೌ ಬಿಲ್ಡಿಂಗ್‌ ಮಹಡಿಯ ಮೇಲಿದ್ದ ಈ ಸ್ಕೂಲಿಗೆ ಒಳ್ಳೇ ಕಟ್ಟಡವಿರಲಿಲ್ಲ. ಮೈಸೂರು ಸಿಟಿ ಮುನಿಸಿ ಪಾಲಿಟಿಯ ಸಹಾಯದಿಂದ ಕೃಷ್ಣಮೂರ್ತಿಪುರದಲ್ಲಿ ಇದಕ್ಕೆ ಒಳ್ಳೆಯ ನಿವೇಶನವನ್ನು ದೊರಕಿಸಿ ಸಾರ್ವಜನಿಕರ ಮತ್ತು ಸರ್ಕಾರದ ಸಹಾಯದಿಂದ ಒಂದು ಭವ್ಯವಾದ ಮತ್ತು ವಿಶಾಲವಾದ ಕಟ್ಟಡವನ್ನು ನಿರ್ಮಿಸುವಂತೆ ಮಾಡಿದರು. ಅವರು ಬದುಕಿರುವವರೆಗೂ ಈ ಸ್ಕೂಲಿನ ಸಂಬಂಧವಿಟ್ಟುಕೊಂಡಿದ್ದರು. ಅವರು ಬದುಕಿದ್ದಾಗ ಶಾರದಾ ವಿಲಾಸ ಕಾಲೇಜು, ಲಾ ಕಾಲೇಜು ಇರಲಿಲ್ಲ; ಇವು ಈಚೆಗೆ ಸ್ಥಾಪಿತವಾದವು.
ತಿರುಮಲಾಚಾರ್ಯರಿಂದ ಸ್ಥಾಪಿತವಾದ ಸದ್ವಿದ್ಯಾ ಪಾಠಶಾಲೆಯನ್ನೂ ವೆಂಕಟಕೃಷ್ಣಯ್ಯನವರು ಮುಂದಕ್ಕೆ ತರಲು ಸಹಾಯ ಮಾಡಿದರು. ವೆಂಕಟಕೃಷ್ಣಯ್ಯನವರು ತಮ್ಮ ಕಡೆಯ ಕಾಲದವರಿಗೂ ಇದರ ಮೇಲ್ವಿಚಾರಣೆ ನೋಡುತ್ತಿದ್ದರು.
ಕಾಲದ ಸ್ಥಿತಿ ಬದಲಾವಣೆಯಾಗುತ್ತ, ವಿದ್ಯಾವಂತರು ಸರ್ಕಾರಿ ನೌಕರಿಯ ಮೇಲೆಯೇ ಅವಲಂಬಿಸುವುದು ಸಾಧ್ಯವಾಗಲಿಲ್ಲ. ಸರ್ಕಾರದಲ್ಲಿರುವುದು ಕೆಲವು ನೌಕರಿಗಳು ಮಾತ್ರ. ವಿದ್ಯಾವಂತರ ಸಂಖ್ಯೆ ವರ್ಷ ವರ್ಷವೂ ಏರುತ್ತ ಬಂದಿತು. ಮೈಸೂರು ವಿಶ್ವವಿದ್ಯಾಲಯದ ಸ್ಥಾಪನೆಯಾದ ಮೇಲಂತೂ, ವಿದ್ಯಾವಂತ ನಿರುದ್ಯೋಗಿಗಳ ಸಂಖ್ಯೆ ಮಿತಿಮೀರಿತು. ಇವರಿಗೆಲ್ಲಾ ಸರ್ಕಾರದಲ್ಲಿ ನೌಕರಿ ಸಿಕ್ಕುವುದು ಅಸಾಧ್ಯವಾಯಿತು. ಆದುದರಿಂದ ಇನ್ನು ಮುಂದೆ ವಿದ್ಯಾರ್ಥಿಗಳು ಯಾವುದಾದರೂ ಜೀವನೋಪಾಯ ಕಸಬನ್ನು ಕಲಿಯುವುದು ಅವಶ್ಯಕವೆಂದು ವೆಂಕಟಕೃಷ್ಣಯ್ಯನವರಿಗೆ ತೋರಿ, ಈಗಿನ ವಿದ್ಯಾಭ್ಯಾಸ ಪದ್ಧತಿಯಲ್ಲಿ ವಿದ್ಯಾರ್ಥಿಗಳಿಗೆ ಜೀವನೋಪಾಯದ ಕಸಬುಗಳನ್ನು ಕಲಿಸುವುದು ಅಗತ್ಯವೆಂದು ಸರ್ಕಾರಕ್ಕೆ ತಿಳಿಸುತ್ತ ಬಂದರು. ಅವರು ಮೈಸೂರು ನಗರದಲ್ಲಿ ತಾವು ನಡೆಸುತ್ತಿದ್ದ ಅನಾಥಾಲಯದಲ್ಲಿ ಟೈಪ್‌ರೈಟಿಂಗ್‌, ಷಾರ್ಟಹ್ಯಾಂಡ್‌, ಅಕೌಂಟೆನ್ಸಿ, ಟೈಲರಿಂಗ್‌, ನೇಯುವುದು, ಮುಂತಾದ ಕಸಬುಗಳನ್ನೂ ಕಲಿಸಲು ಉಪಕ್ರಮಿಸಿದರು; ಒಂದು ವರ್ಕ್‌ಷಾಪನ್ನೂ ಸ್ಥಾಪಿಸಬೇಕೆಂದಿದ್ದರು.
ವೆಂಕಟಕೃಷ್ಣಯ್ಯನವರು ಹಿಂದಿನಿಂದ ನಡೆದುಕೊಂಡು ಬಂದಿರುವ ಕಸಬುಗಳನ್ನು ಕಾಲಕ್ಕೆ ಅನುಗುಣವಾಗಿ ನವೀನಗೊಳಿಸುವುದು ಅವಶ್ಯಕವೆಂದು ಸರ್ಕಾರಕ್ಕೂ ಸಾರ್ವಜನಿಕರಿಗೂ ತಿಳಿಸುತ್ತಿದ್ದರು. ಆದುದರಿಂದ, ಹಿಂದಿನ ಕಸುಬುದಾರರ ಮಕ್ಕಳು ಈಗಿನ ನವೀನ ವಿದ್ಯೆಯೊಂದಿಗೆ ತಮ್ಮ ಕಸಬುಗಳನ್ನು ಮುಂದುವರಿಸಿಕೊಂಡು ಬರಬೇಕೆಂಬ ಸಲಹೆಯನ್ನು ಸಾರ್ವಜನಿಕರ ಮುಂದೆ ಇಟ್ಟದ್ದಲ್ಲದೆ, ತಾವೂ ಇತರರೂ ನಡೆಸುತ್ತಿದ್ದ ಆದಿಕರ್ಣಾಟಕ ಬೋರ್ಡಿಂಗ್‌ ಹೋಮಿನಲ್ಲಿ ಬೆತ್ತ ಹೆಣೆಯುವುದು, ಬುಟ್ಟಿ ನೇಯುವುದು, ಮರಗೆಲಸ, ಚರ್ಮಹದಮಾಡುವುದು, ಜೋಡುಗಳ ತಯಾರಿಕೆ, ಮುಂತಾದವುಗಳನ್ನು ವಿದ್ಯಾರ್ಥಿಗಳಿಗೆ ಕಲಿಸುವ ಏರ್ಪಾಡು ಮಾಡಿದರು.
ಮೈಸೂರು ನಗರದಲ್ಲಿ ಸ್ಥಾಪಿತವಾಗಿರುವ ಇಂಡಸ್ಟ್ರಿಯಲ್‌ ಸ್ಕೂಲ್‌, ಚಾಮರಾಜೇಂದ್ರ ಟೆಕ್ನಿಕಲ್‌ ಇನ್ಸ್‌ಟ್ಯೂಟ್‌ ಮುಂತಾದವುಗಳ ಸ್ಥಾಪನೆ ಮತ್ತು ಏಳಿಗೆಗೂ ವೆಂಕಟಕೃಷ್ಣಯ್ಯನವರು ಕಾರಣರು.
ಬಡವರು, ಅಂಗವಿಕಲರು, ಇವರ ವಿಷಯದಲ್ಲಿ ವೆಂಕಟಕೃಷ್ಣಯ್ಯನವರಿಗೆ ಬಹಳ ದಯೆ ಮತ್ತು ಪ್ರೇಮ. ಆದುದರಿಂದ ಇವರಿಗಾಗಿ ಸಹಾಯ ಸಂಸ್ಥೆಗಳನ್ನು ಏರ್ಪಡಿಸುವುದರಲ್ಲಿ ಅವರಿಗೆ ಬಹಳ ಶ್ರದ್ಧೆ. ಮೈಸೂರಿನಲ್ಲಿ ನಡೆಯುತ್ತಿರುವ ಅನೇಕ ವಿದ್ಯಾರ್ಥಿ ನಿಲಯಗಳನ್ನು ಮುಂದಕ್ಕೆ ತಂದರು. ಅಂಗ ವಿಕಲರಾದ ಕುರುಡು, ಕಿವುಡು, ಮೂಗು ಮಕ್ಕಳ ಪಾಠಶಾಲೆಯ ಸ್ಥಾಪನೆಯಲ್ಲೂ, ಅದರ ಏಳಿಗೆಯಲ್ಲೂ ಅವರು ಅತ್ಯಂತ ಆಸಕ್ತಿ ವಹಿಸಿದ್ದರು.
ದಿವಾನ್ ವಿಶ್ವೇಶ್ವರಯ್ಯನವರ ಪ್ರಯತ್ನದ ಫಲವಾಗಿ ೧೯೧೬ ರಲ್ಲಿ ಮೈಸೂರು ಸಂಸ್ಥಾನದಲ್ಲಿ ಒಂದು ಸ್ವತಂತ್ರ ವಿಶ್ವವಿದ್ಯಾಲಯ ಸ್ಥಾಪನೆಯಾಯಿತು. ಮದ್ರಾಸ್‌ ವಿಶ್ವವಿದ್ಯಾಲಯದ ಅಧಿಕಾರಿಗಳು ಮತ್ತು ಮೈಸೂರಿನ ಕೆಲವು ಕಾಲೇಜ್‌ ಅಧಿಕಾರಿಗಳು ಈ ಸ್ಥಾಪನೆಯನ್ನು ವಿರೋಧಿಸಿದರು. ಆದರೆ ಮೈಸೂರಿನವರಿಗೆಲ್ಲಾ ಈ ಸ್ಥಾಪನೆ ಸಂತೋಷ ಉಂಟುಮಾಡಿತು. ಆಗಿನಿಂದ ಮೈಸೂರು ಸಂಸ್ಥಾನದಲ್ಲಿ ವಿದ್ಯಾಭ್ಯಾಸದ ಹೊಸ ಯುಗವೇ ಆರಂಭವಾಯಿತು.
ವೆಂಕಟಕೃಷ್ಣಯ್ಯನವರು ಈ ವಿಶ್ವವಿದ್ಯಾಲಯ ಸ್ಥಾಪನೆಯಾದಾಗಿನಿಂದ ಇದರ ಪುರೋಭಿವೃದ್ಧಿಗಾಗಿ ಶ್ರಮಿಸಿದರು. ಇವರ ಮಿತ್ರ ಹೆಚ್‌.ವಿ. ನಂಜುಮಡಯ್ಯನವರೇ ಈ ವಿಶ್ವವಿದ್ಯಾಲಯದ ಪ್ರಥಮ ವೈಸ್‌ ಛಾನ್ಸಲರ್. ಇವರು ಇಂಡಿಯಾ ದೇಶದ ನಾನಾ ಭಾಗಗಳಿಂದ ಉತ್ತಮೋತ್ತಮ ವಿದ್ವಾಂಸರನ್ನು ಬರಮಾಡಿಕೊಂಡು ಅವರನ್ನು ಈ ವಿಶ್ವವಿದ್ಯಾಲಯದ ಪ್ರಾಧ್ಯಾಪಕರನ್ನಾಗಿ ನೇಮಿಸಿದರು. ಹೀಗೆ ಪ್ರಾಧ್ಯಾಪಕರಾದವರಲ್ಲಿ, ರಾಧಾಕೃರ್ಷ್ಣ (ಹಿಂದಿನ ರಾಷ್ಟ್ರಪತಿ), ರಾಧಾ ಕುಮುದ ಮುಖರ್ಜಿ, ಸಿ.ಆರ್. ರೆಡ್ಡಿ, ಎ.ಆರ್. ವಾಡಿಯ ಮುಂತಾದವರಿದ್ದರು. ಕಲ್ಕತ್ತಾ ವಿಶ್ವವಿದ್ಯಾಲಯದ ವೈಸ್‌ ಛಾನ್ಸಲರಾಗಿದ್ದ ಆಷುತೋಷ್‌ ಮುಖರ್ಜಿಯವರು ೧೯೧೮ರಲ್ಲಿ ಪದವೀದಾನ ಭಾಷಣ ಮಾಡಿ ಈ ಹೊಸ ವಿಶ್ವವಿದ್ಯಾಲಯಕ್ಕೆ ಬಹಳ ಬೆಂಬಲವಿತ್ತರು.
ಈ ವಿಶ್ವವಿದ್ಯಾಲಯದ ಸೆನೆಟ್‌ ಮೆಂಬರಾಗಿಯೂ, ಕೌನ್ಸಿಲ್‌ ಮೆಂಬರಾಗಿಯೂ ವೆಂಕಟಕೃಷ್ಣಯ್ಯನವರು ಪೂರ್ಣ ಸಹಕಾರವಿತ್ತರು. ಮೈಸೂರಿನಲ್ಲಿ ಮೆಡಿಕಲ್‌ ಕಾಲೇಜನ್ನು ಸ್ಥಾಪಿಸಲು ಡಾ. ಮೈಲ್ವಾಗನಂರವರಿಗೆ ಬಹಳ ಒತ್ತಾಸೆಯಿತ್ತರು. ಮೈಸೂರಿನಲ್ಲಿ ಕಾಲೇಜಿನ ವಿಜ್ಞಾನ ಶಾಖೆಯನ್ನು ತೆರೆಯಬೇಕೆಂದು ಸರ್ಕಾರದಲ್ಲಿ ಅನೇಕ ಸಾರಿ ಮನವಿ ಮಾಡಿಕೊಂಡರು. ಮೈಸೂರಿನಲ್ಲಿ ಒಂದು ಲಾ ಕಾಲೇಜನ್ನು ಸ್ಥಾಪಿಸಬೇಕೆಂದೂ ಸಂಬಂಧಪಟ್ಟವರಿಗೆ ಸಲಹೆಯಿತ್ತರು; ಆದರೆ, ಅವರ ಜೀವಿತ ಕಾಲದಲ್ಲಿ ಈ ಕೋರಿಕೆ ಈಡೇರಲಿಲ್ಲ.
ವೆಂಕಟಕೃಷ್ಣಯ್ಯನವರು ಬೇರೆ ಇನ್ನಾವ ಸಾರ್ವಜನಿಕ ಕಾರ್ಯವನ್ನೂ ಮಾಡದೆ ಕೇವಲ ಉಪಾಧ್ಯಾಯರಾಗಿಯೇ ಇದ್ದಿದ್ದರೂ, ಅವರ ಸೇವೆ ಶಾಶ್ವತವಾದುದು; ಎಂದೂ ಮರೆಯತಕ್ಕದ್ದಲ್ಲ.

* If the name of Mr. Marimallappa is for ever identified with this school, another name is also closely associated with it. For a long period Mr. MK. Venkatakrishnayya “the Grand Old Man of Mysore”, as he was affectionately known, ruled over this institution with silken reins, and to be near the place of his life’s work, built himself a house on the opposite side of the road. For many years his familiar figure could be seen each day walking))across the road to the school. We all know the very considerable part Mr. Venkatakrishnayya played for about half a century in the life of the State in more than one department. Today, I invite you to pay the tribute of respect & gratitude that is justly due to his memory as a head master who so closely associated himself with the school that it is impossible to think of it without recalling his name. It is true that it is impossible to think of it without recalling his name. It is true that in his later years he transferred his affections to the Benjamin of his old age, the Sharada Vilas High School, and he was largely responsible for its existence and its high level of efficiency and its recognition at the hands of Government. But perhaps `transfer’ is too strong a word, for Marimallappa’s school always retained an important place in his affections, and although his direct connection with the school was severed in the latter years of his life, his interest in its welfare was as strong as when he was its headmaster. There must be thousands scattered all over the State who will recall with feelings of affection and gratitude his relations with them then they were pupils in his institution, how he could readily combine discipline with liniency, deep affection with a capacity to rebuke and scold the delinquents.
ದಯಾಸಾಗರ ಎಂ. ವೆಂಕಟಕೃಷ್ಣಯ್ಯ-ಜೀವನ ಮತ್ತು ಸಾಧನೆ : ೪. ರಾಜಕೀಯ ಜೀವನ (ಸಿ. ರಂಗಾಚಾರ್ಲು ಅವರ ದಿವಾನಗಿರಿ)
೧
ವೆಂಕಟಕೃಷ್ಣಯ್ಯನವರನ್ನು ಮೈಸೂರಿನ ಸಾರ್ವಜನಿಕ ಜೀವನದ ಜನಕರೆನ್ನಬಹುದು. ಅವರು ಜನ್ಮವೆತ್ತಿದ ಕಾಲದಲ್ಲಿ ಮೈಸೂರು ಇನ್ನೂ ಬ್ರಿಟಿಷ್‌ ಕಮಿಷನರ್ ಆಡಳಿತದಲ್ಲಿತ್ತುಇ. ಮುಮ್ಮಡಿ ಕೃಷ್ಣರಾಜ ಒಡೆಯರಿಗೆ ಟೀಪೂ ಸುಲ್ತಾನರ ಪತನದ ಅನಂತರ ಮೈಸೂರು ರಾಜ್ಯದ ಅಧಿಕಾರ ಬಂದಾಗ್ಯೂ, ೧೮೩೧ ರಲ್ಲಿ ಬ್ರಿಟಿಷ್‌ ಸರ್ಕಾರ ಅವರ ಅಧಿಕಾರವನ್ನು ತಪ್ಪಿಸಿ, ರಾಜ್ಯಾಡಳಿತವನ್ನು ಒಂದು ಬ್ರಿಟಿಷ್‌ ಕಮಿಷನರಿಗೆ ವಹಿಸಿತು. ೧೮೩೧ ರಲ್ಲಿ ಏನೇ ಘಟನೆಗಳು ನಡೆದಿರಲಿ, ಮುಮ್ಮಡಿ ಕೃಷ್ಣರಾಜ ಒಡೆಯರು ರಾಜ್ಯಾಧಿಕಾರ ಕಳೆದುಕೊಳ್ಳುವಂತಹ ಅಪರಾಧವನ್ನೇನೂ ಮಾಡಿರಲಿಲ್ಲ ಎಂಬುದು ಲಾರ್ಡ್ ವಿಲಿಯಂ ಬೆಂಟಂಕ್‌ರವರಿಗೂ ಬ್ರಿಟಿಷ್‌ ಸರ್ಕಾರಕ್ಕೂ ಆಮೇಲೆ ಮನವರಿಕೆಯಾಯಿತೆಂಬುದು ಇತಿಹಾಸದ ಕೆಲವು ದಾಖಲೆಗಳಿಂದ ತಿಳಿದುಬಂದಿದೆ. ಏನೇ ಆಗಲಿ, ಮುಮ್ಮಡಿ ಕೃಷ್ಣರಾಜ ಒಡೆಯರು ಧೈರ್ಯಗೆಡದೆ , ಇಂಗ್ಲೆಂಡ್‌ ಸರ್ಕಾರದೊಡನೆ ವಾದಮಾಡಿ, ತಮ್ಮ ಅಧಿಕಾರದ ಹಕ್ಕನ್ನು ೧೮೬೭ರಲ್ಲಿ ಸ್ಥಾಪಿಸಿಕೊಂಡರುಇ. ಇವರ ದತ್ತು ಮಗ ಚಾಮರಾಜ ಒಡೆಯರಿಗೆ ೧೮೮೧ರಲ್ಲಿ ಮೈಸೂರಿನ ರಾಜ್ಯಾಧಿಕಾರವನ್ನು ವಾಪಸು ಕೊಡಲಾಯಿತು.
ಈ ವೇಳೆಗೆ ವೆಂಕಟಕೃಷ್ಣಯ್ಯನವರಿಗೆ ೩೭ ವರ್ಷವಾಗಿತ್ತು. ಆದುದರಿಂದ ಅವರು ಮುಮ್ಮಡಿ ಕೃಷ್ಣರಾಜ ಒಡೆಯರನ್ನು ಸ್ವತಃ ನೋಡಿದ್ದರೆಂದು ಹೇಳಬಹುದು. ವೆಂಕಟಕೃಷ್ಣಯ್ಯನವರು ೧೮-೧೯ ವರ್ಷದವರಾಗಿದ್ದಾಗ ಭಾಗವತ ಸುಬ್ಬರಾಯರು ಇವರನ್ನು ಅರಮನೆಗೆ ಕರೆದುಕೊಂಡು ಹೋಗಿ, ಮುಮ್ಮಡಿಯವರ ಭೇಟಿ ಮಾಡಿಸಿದ್ದರೆಂದು ತಿಳಿದು ಬರುತ್ತದೆ. ಮುಮ್ಮಡಿಯವರಿಗೆ, ಚಾಮರಾಜ ಒಡೆಯರಿಗೆ ಕೊಡಿಸಿದಂತೆ, ಒಳ್ಳೆಯ ಇಂಗ್ಲಿಷ್‌ ವಿದ್ಯಾಭ್ಯಾಸವನ್ನೂ ಆಡಳಿತ ವಿದ್ಯಾಭ್ಯಾಸವನ್ನೂ ಕೊಡಿಸಿದ್ದರೆ ರಾಜ್ಯಾಡಳಿತ ಅಧಿಕಾರ ಅವರ ಕೈ ತಪ್ಪುತ್ತಿರಲಿಲ್ಲವೆಂದು ವೆಂಕಟಕೃಷ್ಣಯ್ಯನವರು ಹೇಳುತ್ತಿದ್ದರು. ಮೈಸೂರು ರಾಜ್ಯದ ರಾಜ ಸಂತತಿಯವರೆಗೆ ಪುನಃ ರಾಜ್ಯಾಡಳಿತ ಅಧಿಕಾರ ಬರಲು ಆಗಿನ ಬ್ರಿಟಿಷ್‌ ಪ್ರಧಾನ ಮಂತ್ರಿ ಲಾರ್ಡ್ ಸ್ಯಾಲಿಸ್‌ಬರಿಯವರೂ, ಬ್ರಿಟಿಷ್‌ ರಾಜನೀತಿಜ್ಞ ಲಾರ್ಡ್ ಮಾರ್ಲೆಯವರೂ, ‘ಫಾರ್ಟ್‌ನೈಟ್ಲೀ ಜರ್ನಲ್‌’ ಎಂಬ ಇಂಗ್ಲೆಂಡಿನ ಪತ್ರಿಕೆಯೂ ಭಾರತೀಯ ಮುಖಂಡರಾದ ದಾದಾಭಾಯಿ ನವರೋಜಿಯವರೂ ಸಹಾಯ ಮಾಡಿದರೆಂದು ಹೇಳಲಾಗಿದೆ.
ವೆಂಕಟಕೃಷ್ಣಯ್ಯನವರು ರಾಜಕೀಯ ಸೇವಾ ಕ್ಷೇತ್ರವನ್ನು ಪ್ರವೇಶಿಸುವುದಕ್ಕೆ ಮುಂಚೆ ತಕ್ಕ ಸಿದ್ಧತೆಯನ್ನು ಹೊಂದಿದ್ದರು. ಅವರ ವಿದ್ಯಾಭ್ಯಾಸ ವೆಸ್ಲಿಯನ್ ಮಿಷನ್ ಸ್ಕೂಲಿನಲ್ಲಿ ನಡೆದ ಕಾರಣ, ಅಲ್ಲಿ ಮತೀಯ ವಿಷಯಗಳ ಚರ್ಚೆಗಳು ಬಹಳ ತೀವ್ರವಾಗಿ ನಡೆಯುತ್ತಿದ್ದುದರಿಂದ, ಅವರು ಅನೇಕ ಆಂಗ್ಲ ತತ್ತ್ವ ಜ್ಞಾನಿಗಳ ಜೀವನ ಚರಿತ್ರೆಗಳನ್ನೂ, ಅವರು ಬರೆದ ಗ್ರಂಥಗಳನ್ನೂ ಚೆನ್ನಾಗಿ ಓದಿ, ಮನನ ಮಾಡಿಕೊಂಡಿದ್ದರು. ಅವರಲ್ಲಿ ಸ್ವತಂತ್ರ ಭಾವನೆ ಬಹಳ ಚೆನ್ನಾಗಿ ಬೇರೂರಿತ್ತು. ಆದುದರಿಂದ ಅವರು ರಾಜಕೀಯದಲ್ಲಿ ಪ್ರತ್ಯಕ್ಷವಾಗಿ ಇಳಿಯುವ ವೇಳೆಗೆ ಮೈಸೂರಿನ ಅತ್ಯಂತ ಶ್ರೇಷ್ಠ ರಾಜಕೀಯ ಗುರುಗಳಾಗಿದ್ದರು. ಅವರು ಕಾಲೇಜಿನ ಮೆಟ್ಟಲನ್ನು ಹತ್ತದೇ ಹೋದರೂ, ಅವರ ಜ್ಞಾನ ಕೆಲವು ಕಾಲೇಜ್‌ ಅಧ್ಯಾಪಕರಿಗಿದ್ದುದಕ್ಕಿಂತಲೂ ಮಿಗಿಲಾಗಿತ್ತು ಎಂದು ತಿಳಿದು ಬರುತ್ತದೆ. ಆಗಿನ ಕಾಲದ ಅತ್ಯುತ್ತಮ ಕಾಲೇಜ್‌ ವಿದ್ಯಾರ್ಥಿಗಳಾದ ಎಂ. ಶಾಮರಾವ್‌ ಮುಂತಾದವರು ವೆಂಕಟಕೃಷ್ಣಯ್ಯನವರ ರಾಜಕೀಯ ಪಾಂಡಿತ್ಯವನ್ನು ಕೊಂಡಾಡಿದ್ದಾರೆ.
ಮುಮ್ಮಡಿ ಕೃಷ್ಣರಾಜ ಒಡೆಯರು ೧೮೬೮ರಲ್ಲಿ ಮೃತರಾದ ಮೇಲೆ, ಅರಮನೆಗೆ ಬ್ರಿಟಿಷ್‌ ಸರ್ಕಾರ ಬೀಗ ಹಾಕಿಸಿ, ಸುತ್ತಲೂ ಕಾವಲಿಟ್ಟಿತು. ಮುಂದಿನ ಮಹಾರಾಜರು ವಯಸ್ಸಿಗೆ ಬರುವವರೆಗೂ ಅರಮನೆಯ ಮೇಲ್ವಿಚಾರಣೆಯನ್ನು ನೋಡಿಕೊಳ್ಳಲು ಎಲಿಯೆಟ್‌ ಎಂಬ ಬ್ರಿಟಿಷ್‌ ಅಧಿಕಾರಿಯನ್ನು ಇಂಡಿಯಾ ಸರ್ಕಾರ ನೇಮಿಸಿತು. ಸಿ. ರಂಗಾಚಾರ್ಲು ಅವರನ್ನು ದೇಶೀಯ ಅಧಿಕಾರಿಯನ್ನಾಗಿ ಇಂಡಿಯಾ ಸರ್ಕಾರ ನೇಮಿಸಿತು. ರಂಗಾಚಾರ್ಲುರವರೇ ಮುಖ್ಯವಾಗಿ ಕೆಲಸ ಮಾಡಬೇಕಾಯಿತು. ಅವರು ಮುಮ್ಮಡಿಯವರ ಕಾಲದಲ್ಲಿದ್ದ ಅನಾವಶ್ಯಕವಾದ ವೆಚ್ಚಗಳನ್ನೆಲ್ಲಾ ಕಡಿಮೆ ಮಾಡಿ, ಅರಮನೆಯ ಆದಾಯ ವ್ಯಯವನ್ನು ಸರಿಪಡಿಸಿದರು. ಸುಮಾರು ೬೦೦ ಜನರನ್ನು ಅವರಿಗೆ ಸರಿಯಾದ ಕೆಲಸವಿಲ್ಲದ್ದರಿಂದ ಅರಮನೆ ಸರ್ವಿಸಿನಿಂದ ತೆಗೆದು ಹಾಕಿದರು. ಇದರಿಂದ ರೂ. ೩೮,೦೦೦ ಉಳಿತಾಯವಾಯಿತು.
ರಂಗಾಚಾರ್ಲುರವರ ಪ್ರಾಮಾಣಿಕತೆಯನ್ನೂ ದಕ್ಷತೆಯನ್ನೂ ಕಂಡ ಇಂಡಿಯಾ ಸರ್ಕಾರ ಅವರನ್ನೇ ಮುಂದಿನ ಮಹಾರಾಜರ ಗಾರ್ಡಿಯನ್ನಾಗಿಯೂ, ಅವರ ವಿದ್ಯಾಭ್ಯಾಸದ ಮೇಲ್ವಿಚಾರಕರನ್ನಾಗಿಯೂ ನೇಮಿಸಿತು. ಅವರ ಜೊತೆಗೆ ಜೆ.ಹೀನ್ಸ್‌, ಮಾಲಿಸನ್ ಮತ್ತು ಜೆ.ಡಿ. ಗೋರ್ಡನ್‌ ಎಂಬ ಮೂರು ಇಂಗ್ಲಿಷ್‌ ಅಧಿಕಾರಿಗಳು ಒಬ್ಬರಾಗುತ್ತಲೊಬ್ಬರು ಬಂದರು. ಆದರೆ ಬಹಳ ಮುಖ್ಯವಾದ ಜವಾಬ್ದಾರಿ ರಂಗಾಚಾರ್ಲುರವರದೇ ಆಗಿತ್ತು.
ಅವರು ಜಯರಾಮರಾವ್‌ ಎಂಬುವರೊಬ್ಬರನ್ನು ಮಹಾರಾಜರ ಪಾಠಕರನ್ನಾಗಿ ನೇಮಿಸಿದರು. ಜಯರಾಮರಾಯರು ಕೊಟ್ಟ ಶಿಸ್ತಿನ ಶಿಕ್ಷಣವೇ ಮುಂದಿನ ಮಹಾರಾಜರನ್ನು ಬಹಳ ಸಮರ್ಥರನ್ನಾಗಿ ಮಾಡಿತೆಂದು  ವೆಂಕಟಕೃಷ್ಣಯ್ಯನವರು ಹೇಳುತ್ತಿದ್ದರು. ಆಗಿನ ಅರಮನೆಯ ಸ್ಥಿತಿಯಲ್ಲಿ ಚಾಮರಾಜ ಒಡೆಯರನ್ನು ಕೆಟ್ಟ ಪರಿಣಾಮಗಳಿಂದ ತಪ್ಪಿಸಲು ಜಯರಾಮರಾಯರಿಂದ ವಿನಾ ಇನ್ನಾರಿಂದಲೂ ಸಾಧ್ಯವಾಗುತ್ತಿರಲಿಲ್ಲವೆಂದು ರಂಗಾಚಾರ್ಲು ತಿಳಿದಿದ್ದರು.
ಅರಮನೆಯ ದುಬಾರಿ ವೆಚ್ಚವನ್ನು ಕಡಿಮೆ ಮಾಡಿದ್ದರಿಂದಲೂ, ಮುಂದಿನ ಮಹಾರಾಜರನ್ನು ಕಟ್ಟುನಿಟ್ಟಾಗಿ ಇಟ್ಟಿದ್ದರಿಂದಲೂ, ಅರಮನೆಯಲ್ಲಿಯೇ ಇದ್ದ ಅನೇಕ ರಾಣಿ ವಾಸದವರೂ ಇತರರೂ ರಂಗಾಚಾರ್ಲುರವಿಗೆ ವಿರೋಧಿಗಳಾಗಿ, ಅವರ ವಿರುದ್ಧ ಇಂಡಿಯಾ ಸರ್ಕಾರಕ್ಕೆ ಅರ್ಜಿಯನ್ನು ಹಾಕಿದ್ದರು. ಇಂಡಿಯಾ ಸರ್ಕಾರ ಅದರಲ್ಲಿ ಹುರುಳಿಲ್ಲವೆಂದು ತಿರಸ್ಕರಿಸಿತು. ಇದರಿಂದ ರಂಗಾಚಾರ್ಲುರವರ ಕೀರ್ತಿ ಇನ್ನೂ ಹೆಚ್ಚಿತು.
ರಂಗಾಚಾರ್ಲು ಅರಮನೆಯ ಕಂಟ್ರೋಲರ್ ಆಗಿದ್ದಾಗಲೇ, ವೆಂಕಟಕೃಷ್ಣಯ್ಯನವರು ಅವರ ಶಿಷ್ಯರಾಗಿದ್ದರು ಮತ್ತು ತಮ್ಮ ಗುರುವಿನ ಕೆಲಸ ಕಾರ್ಯಗಳನ್ನು ಬಹಳ ಹತ್ತಿರದಿಂದ ನೋಡಲು ಅವಕಾಶ ಹೊಂದಿದ್ದರು. ಅವರ ಹೃದಯದಲ್ಲಿ ರಂಗಾಚಾರ್ಲುರವರಿಗೆ ಎಂದೂ ಅಳಿಯದ ಒಂದು ಪ್ರಧಾನ ಸ್ಥಾನ ಮೀಸಲಾಯಿತು. ಅವರಿಗೆ ರಂಗಾಚಾರ್ಲು ಆದರ್ಶ ಆಡಳಿತಗಾರರಾಗಿಯೂ. ಆದರ್ಶ ರಾಜ ನೀತಿಜ್ಞರಾಗಿಯೂ ಕಂಡರು. ರಂಗಾಚಾರ್ಲು ಅನೇಕ ಸನ್ನಿವೇಶಗಳಲ್ಲಿ ಆಡಿದ ಒಂದೊಂದು ಮಾತೂ ಅವರ ಮನಸ್ಸಿನಲ್ಲಿ ನಿಂತಿತು. ರಂಗಾಚಾರ್ಲುರವರೂ ಶಿಷ್ಯನಿಗೆ ಉತ್ತಮ ಮಾರ್ಗದರ್ಶನ ನೀಡುತ್ತಿದ್ದರು. ರಂಗಾಚಾಲುರವರ ಸಾನ್ನಿಧ್ಯವೇ ತಮಗೆ ಅತ್ಯುತ್ತಮ. ರಾಜಕೀಯ ವಿದ್ಯಾಭ್ಯಾಸವೆಂದು ವೆಂಕಟಕೃಷ್ಣಯ್ಯನವರು ಪರಿಗಣಿಸಿದ್ದರು.
ರಂಗಾಚಾಲು ತಾವು ಅರಮನೆಯ ಕಂಟ್ರೋಲರ್ ಆಗಿದ್ದಾಗಲೇ Fifty Years of British Administration of Mysore ಎಂಬ ಪುಟ್ಟ ಗ್ರಂಥವನ್ನು ಬರೆದು, ೫೦ ವರ್ಷ ಮೈಸೂರಿನಲ್ಲಿ ಕಮಿಷನ್ ಕಾಲದಲ್ಲಿ ನಡೆದ ಬ್ರಿಟಿಷ್‌ ಆಡಳಿತದ ಲೋಪದೋಷಗಳನನ್ನು ಎತ್ತಿ ತೋರಿಸಿದ್ದರು. ಇದಕ್ಕೆ ಹಿಂದೆ, ಮೈಸೂರಿಗೆ ಬರುವುದಕ್ಕೆ ಮುಂಚೆಯೇ, ‘ಲಂಚ’ ((Bribery) ಎಂಬ ವಿಷಯದ ಮೇಲೆ ಒಂದು ಸಣ್ಣ ಪುಸ್ತಕವನ್ನು ಪ್ರಕಟಿಸಿದ್ದರು.
೧೩ ವರ್ಷಗಳ ಕಾಲ ದಕ್ಷತೆಯಿಂದ ಅರಮನೆಯ ಆಡಳಿತ ನಡೆಸಿದ ರಂಗಾಚಾರ್ಲುರವರನ್ನು, ಚಾಮರಾಜ ಒಡೆಯರು ೧೮೮೧ರಲ್ಲಿ ರಾಜ್ಯಾಧಿಕಾರ ವಹಿಸಿದಾಗ, ಪ್ರಥಮ ದಿವಾನರನ್ನಾಗಿ ಇಂಡಿಯಾ ಸರ್ಕಾರ ನೇಮಿಸಿತು. ಈ ನೇಮಕ ಮೈಸೂರಿನ ಪ್ರಜೆಗಳಿಗೆ ಸಂತೋಷ ಉಂಟುಮಾಡಿತು. ಅಖಿಲ ಭಾರತದಲ್ಲಿಯೂ ಮುಂದರಿದ ವೃತ್ತ ಪತ್ರಿಕೆಗಳೂ, ನಾಯಕರೂ ಈ ನೇಮಕವನ್ನು ಕೊಂಡಾಡಿದರು. ಶಿಷ್ಯರಾದ ವೆಂಕಟಕೃಷ್ಣಯ್ಯನವರ ಆನಂದಕ್ಕೆ ಪಾರವೇ ಇರಲಿಲ್ಲ.
ದಿವಾನರ ಸಹಾಯಕ್ಕೆ ಒಂದು ಮಹಾರಾಜರ ಕೌನ್ಸಿಲನ್ನೂ ನೇಮಿಸಲಾಯಿತು. ಪ್ರಥಮ ಕೌನ್ಸಿಲ್‌ನಲ್ಲಿ ಟಿ.ಆರ್.ಎ. ತಂಬೂಚೆಟ್ಟ, ಪೂರ್ಣ ಕೃಷ್ಣರಾವ್‌ ಮತ್ತು ಎ. ರತ್ನಸಭಾಪತಿ ಮೊದಲಿಯಾರ್ ಇದ್ದರು.
ಜೆ.ಡಿ. ಗೋರ್ಡನ್‌ ಮೊದಲನೇ ಬ್ರಿಟಿಷ್‌ ರೆಸಿಡೆಂಟ್‌
೨
ದಿವಾನ್ ರಂಗಾಚಾರ್ಲುರವರ ಜವಾಬ್ದಾರಿ ಬಹಳ ದೊಡ್ಡದಾಗಿತ್ತು. ಬ್ರಿಟಿಷ್‌ ಕಮಿಷನರ ಆಡಳಿತದ ಕಡೆಯ ವರ್ಷಗಳಲ್ಲಿ, ಧಾತು ಮತ್ತು ಈಶ್ವರ ಸಂವತ್ಸರಗಳಲ್ಲಿ, ಸಂಭವಿಸಿದ ಘೋರ ಕ್ಷಾಮದ ಪರಿಣಾಮವಾಗಿ ಲಕ್ಷಾಂತರ ಜನರು ತಿನ್ನುವುದಕ್ಕಿಲ್ಲದೆ ಸತ್ತು ಹೋಸರು. ದನಕರುಗಳ ನಾಶವಂತೂ ಹೇಳತೀರದು. ಈ ಕ್ಷಾಮದ ಸಂಬಂಧದಲ್ಲಿ ಮೈಸೂರು ಸರ್ಕಾರ ರೂ. ೧೬೦ ಲಕ್ಷ ವೆಚ್ಚ ಮಾಡಿತು. ಸರ್ಕಾರಕ್ಕೆ ರೂ. ೮೦ ಲಕ್ಷ ಸಾಲವಾಯಿತು. ೧೮೮೦-೮೧ ರಲ್ಲಿ ಮೈಸೂರು ಸರ್ಕಾರದ ಆದಾಯ ರೂ. ೧೦೧ ಲಕ್ಷ ಮಾತ್ರ ಇತ್ತು. ಇಂತಹ ದುಃಸ್ಥಿತಿಯಲ್ಲಿ ರಂಗಾಚಾರ್ಲು ದಿವಾನರಾದರು.
ಮೈಸೂರಿನ ರಾಜ್ಯಭಾರ ವೈಸರಾಯರ (ಇಂಡಿಯಾ ಸರ್ಕಾರದ) ಸಾರ್ವಭೌಮತ್ವದಲ್ಲಿ ನಡೆಯಬೇಕಾಗಿತ್ತು, ವೈಸರಾಯರು ಇಂಗ್ಲೆಂಡ್‌ ರಾಜರ ಪ್ರತಿನಿಧಿ. ಇವರೇ ಗವರ್ನರ್-ಜನರಲ್‌. ಇವರಿಗೆ ಬ್ರಿಟಿಷ್‌ ಇಂಡಿಯಾ ಪ್ರಾಂತಗಳ ಮೇಲೆ ನೇರ ಅಧಿಕಾರ, ವೈಸರಾಯರಾಗಿ ಸುಮಾರು ೭೫೦ ದೇಶೀಯ ಸಂಸ್ಥಾನಗಳ ಮೇಲೆ ಅಧಿಕಾರ. ಒಂದೊಂದು ದೇಶೀಯ ಸಂಸ್ಥಾನಕ್ಕೂ ಒಬ್ಬೊಬ್ಬ ಬ್ರಿಟಿಷ್‌ ರೆಸಿಡೆಂಟರು ಇರುತ್ತಿದ್ದರು. ಅವರು ಇದ್ದ ಊರಿನಲ್ಲಿಯೇ ಬ್ರಿಟಿಷ್‌ ಸೈನ್ಯದ ಒಂದು ತಂಡವೂ ಇರುತ್ತಿತ್ತು. ಬ್ರಿಟಿಷ್‌ ರೆಸಿಡೆಂಟರು ದೇಶೀಯ ರಾಜರುಗಳ ಮತ್ತು ಅವರ ಸರ್ಕಾರಗಳ ಮೇಲೆ ಉಸ್ತುವಾರಿಯಾಗಿ ಕೆಲಸ ಮಾಡುತ್ತಿದ್ದರು, ಮತ್ತು ದೇಶೀಯ ರಾಜ್ಯಗಳ ಬಗ್ಗೆ ಇಂಡಿಯ ಸರ್ಕಾರದ ಪೊಲಿಟಿಕಲ್‌ ಡಿಪಾರ್ಟ್‌ಮೆಂಟ್‌ (ರಾಜಕೀಯ ಇಲಾಖೆ) ಮೂಲಕ ವೈಸರಾಯರಿಗೆ ವರದಿ ಮಾಡುತ್ತಿದ್ದರು. ದೇಶೀಯ ಸಂಸ್ಥಾನಗಳು ಪೂರ್ಣಾಧಿಕಾರ ಹೊಂದಿರಲಿಲ್ಲ. ಹೊರಗಿನ ವಿಷಯಗಳ ಬಗ್ಗೆ ಬ್ರಿಟಿಷ್‌ ಸರ್ಕಾರದ ಅಧೀನ, ಒಳಗಿನ ವಿಷಯಗಳ ಬಗ್ಗೆ ಪ್ರತಿವರ್ಷವೂ ಇಷ್ಟೊಂದು ಪೊಗದಿ ಸಲ್ಲಿಸಬೇಕು ಮತ್ತು ಮುಖ್ಯ ವಿಷಯಗಳಲ್ಲಿ ಬ್ರಿಟಿಷ್‌ ರೆಸಿಡೆಂಟರ ಸಲಹೆ ಪಡೆಯಬೇಕು. ಈ ವಿಷಯಗಳನ್ನೆಲ್ಲಾ ಒಳಗೊಂಡ ಒಂದೊಂದು ಕೌಲು ಬ್ರಿಟಿಷ್‌ ಸರ್ಕಾರದೊಡನೆ ಪ್ರತಿಯೊಂದು ದೇಶೀಯರಾಜರಿಂದಲೂ ಇತ್ತು.
ಹೊಸದಾಗಿ ಪ್ರಾರಂಭವಾದ ಮೈಸೂರು ರಾಜ್ಯವೂ ಕೂಡ ಬ್ರಿಟಿಷ್‌ ಸರ್ಕಾರಕ್ಕೆ ಅಧೀನವಾಗಿ, ಬ್ರಿಟಿಷ್‌ ರೆಸಿಡೆಂಟರ ಪ್ರಭಾವಕ್ಕೆ ಒಳಪಟ್ಟಿತ್ತು. ಆದುದರಿಂದ ಮೈಸೂರು ಮಹಾರಾಜರು ಸ್ವತಂತ್ರ ರಾಜ್ಯದ ರಾಜರಂತೆ ವರ್ತಿಸಲು ಆಗುತ್ತಿರಲಿಲ್ಲ.
ಈ ಚೌಕಟ್ಟಿಗೆ ಒಳಪಟ್ಟ ದಿವಾನಗಿರಿಯನ್ನು ರಂಗಾಚಾರ್ಲು ೧೮೮೧ ರಲ್ಲಿ ಪ್ರಾರಂಭಿಸಿದರು. ಇವರು ಬಹಳ ಕಾಲ ಆಡಳಿತ ನಡೆಸಲಾಗಲಿಲ್ಲ. ಆಡಳಿತಾಧಿಕರ ವಹಿಸಿದ ೩೩ ತಿಂಗಳಲ್ಲಿ ಇವರು ಕೀರ್ತಿಶೇಷರಾದರು; ಆದರೆ ಆಡಳಿತ ನಡೆಸಿದ ಅಲ್ಪಾವಧಿಯಲ್ಲಿ ಇವರು ಪ್ರಜಾಭ್ಯುದಯಕರವಾದ ಅನೇಕ ಕೆಲಸಗಳನ್ನು ಮಾಡಿದರು. ಹಣಕಾಸಿನ ಸ್ಥಿತಿಯನ್ನು ಉತ್ತಮ ಪಡಿಸಿದ್ದಲ್ಲದೆ, ಪ್ರಜಾಪ್ರತಿನಿಧಿ ಸಭೆಯನ್ನು ಸ್ಥಾಪಿಸಿದರು. ಈ ಸಭೆ ಇಂಡಯಾದಲ್ಲಿಯೇ ಮೊದಲನೆಯದು. ಪ್ರಾರಂಭದಲ್ಲಿ ಇದರಲ್ಲಿ ೧೪೪ ಸದಸ್ಯರಿದ್ದರು. ಇವರೆಲ್ಲರೂ ಜರ್ಮೀದಾರರು ಅಥವಾ ವರ್ತಕರು. ರಂಗಾಚಾರ್ಲು ಅಸೆಂಬ್ಲಿಗೆ ಕೊಟ್ಟ ಮೊದಲನೇ ಭಾಷಣದ ಉಪಯುಕ್ತ ಭಾಗವನ್ನೂ ಇಲ್ಲಿಕೊಟ್ಟಿದೆ:
“ಶ್ರೀಮನ್‌ ಮಹಾರಾಜರ ಆಜ್ಞೆಗೆ ಅನುಸಾರವಾಗಿ, ನಾವು ಈ ದಿನ ಈ ಸಭೆಯಲ್ಲಿ ಸೇರಿದ್ದೇವೆ. ಈ ಸಭೆ ಇನ್ನೂ ಮೇಲೆ ಪ್ರತಿ ವರ್ಷದಲ್ಲಿಯೂ ಸೇರತಕ್ಕದ್ದಾಗಿದೆ. ಈ ಸಭೆಯಲ್ಲಿ ಸೇರತಕ್ಕ ಪ್ರತಿನಿಧಿಗಳಿಗೆ ಕಳೆದ ವರ್ಷದ ರಾಜ್ಯಭಾರದ ಆಡಳಿತ ವರದಿಯನ್ನೂ, ಮುಂದಣ ವರ್ಷದಲ್ಲಿ ನಡೆಯಿಸಬೇಕಾದ ಏರ್ಪಾಡುಗಳ ಕಾರ್ಯಕ್ರಮವನ್ನೂ ಶೃತಪಡಿಸಬೇಕೆಂಬುದಾಗಿ ಶ್ರೀಮನ್‌ ಮಹಾರಾಜರು ಆಜ್ಞೆ ಮಾಡಿರುತ್ತಾರೆ. ಸರ್ಕಾರದ ರಾಜ್ಯಭಾರದ ಏರ್ಪಾಡುಗಳು ಪ್ರಜೆಗಳ ಇಷ್ಟಾರ್ಥ ಪ್ರಾಪ್ತಿಗೂ ಕ್ಷೇಮಕ್ಕೂ ಅನುಸಾರವಾಗಿರುವಂತೆ ಮಾಡಬೇಕೆಂಬುದೇ ಶ್ರೀಮನ್‌ ಮಹಾರಾಜರ ಮುಖ್ಯ ಉದ್ದೇಶ. ಪ್ರಜೆಗಳ ಕ್ಷೇಮಾಭಿವೃದ್ಧಿ ವಿಷಯದಲ್ಲಿ ನೀವು ಸೂಚಿಸತಕ್ಕ ವಿಷಯಗಳನ್ನು ಶ್ರೀಮನ್‌ ಮಹಾರಾಜರ ಸರ್ಕಾರ ಬಹಳ ಸಂತೋಷದಿಂದ ಪರಿಗ್ರಹಿಸುವುದು. ನೀವು ಹೇಳತಕ್ಕ ಸಂಗತಿಗಳನ್ನು ಸರ್ಕಾರದವರು ಅತ್ಯಂತ ಸಮಾಧಾನದಿಂದ ಪರ್ಯಾಲೋಚಿಸುವರೆಂದು ನಾನು ನಿಮಗೆ ಪ್ರತ್ಯಯ ವನ್ನುಂಟುಮಾಡತಕ್ಕದ್ದೇನೂ ಆವಶ್ಯಕವಾಗಿ ತೋರುವುದಿಲ್ಲ. ಸರ್ಕಾರದವರು ಎಂತಹ ಅಭಿಪ್ರಾಯಗಳಿಂದ ಈ ಪ್ರಜಾಪ್ರತಿನಿಧಿ ಸಭೆಯನ್ನು ಪ್ರತಿಷ್ಠಿಸಿದ್ದಾರೋ, ಪ್ರಜೆಗಳ ಯೋಗ ಕ್ಷೇಮ ಚಿಂತನೆಯ ವಿಷಯದಲ್ಲಿ ಅದೇ ವಿಧವಾದ ಅಭಿಪ್ರಾಯಗಳಿಂದ ಸಲಹೆಗಳನ್ನು ನೀವು ಮಾಡಿ, ಪ್ರಜಾಕ್ಷೇಮಕ್ಕೆ ಬದ್ಧಾದರಾಗುತ್ತೀರೆಂದು ನಾನು ಆಶಿಸುತ್ತೇನೆ.”*
ಪ್ರಜಾಪ್ರತಿನಿಧಿ ಸಭೆಯ ಸ್ಥಾಪನೆ ಮೈಸೂರು ಸಂಸ್ಥಾನದಲ್ಲಿಯೂ ಒಳ್ಳೆಯ ಪರಿಣಾಮ ಉಂಟುಮಾಡಿತು. ಇಂಗ್ಲೆಂಡಿನಲ್ಲಿಯೂ ಪಾರ್ಲಿಮೆಂಟ್‌ ಸದಸ್ಯ ಕೀರ್ ಹಾರ್ಡಿ ಮುಂತಾದವರು ಶ್ಲಾಘನೆ ಮಾಡಿದರು.

ಪ್ರಜಾಪ್ರತಿನಿಧಿ ಸಭೆಯ ದ್ವಿತೀಯ ಅಧಿವೇಶನದಲ್ಲಿ ರಂಗಾಚಾರ್ಲು ಸಭೆಯ ಪ್ರಾಶಸ್ತ್ಯವನ್ನು ವಿವರಿಸಿದರು. ಇದು ಸ್ಥಾಪನೆಯಾದ ಮೇಲೆ, ಇಂಡಿಯಾ ಸರ್ಕಾರದವರು ಪ್ರಜಾಪ್ರಭುತ್ವ ವಿಷಯಗಳಲ್ಲಿ ತಮ್ಮ ಅಭಿಪ್ರಾಯವನ್ನು ಮುಂದರಿಸಿ ನ್ಯಾಯ ವಿಧಾಯಕ ಸಭೆಗಳಲ್ಲಿ ಸ್ಥಳೀಯ ಸಂಸ್ಥೆಗಳ ಪ್ರತಿನಿಧಿಗಳನ್ನು ಸೇರಿಸಿಕೊಳ್ಳಬೇಕೆಂದು ಸಲಹೆ ಮಾಡಿದರು. ಇಂಡಿರ್ಯ ನ್ಯಾಷನಲ್‌ ಕಾಂಗ್ರೆಸಿನವರು ಮುಂದೆ ಮಾಡಿದ ವಾದವನ್ನು ರಂಗಾಚಾಲು ೧೮೮೩ ರಲ್ಲಿಯೇ, ಇಂಡಿರ್ಯ ನ್ಯಾಷನಲ್‌ ಕಾಂಗ್ರೆಸ್‌ ಸ್ಥಾಪನೆಯಾಗಲು ಎರಡು ವರ್ಷ ಮುಂಚೆಯೇ, ಪ್ರಜಾಪ್ರತಿನಿಧಿ ಸಭೆಯಲ್ಲಿ ಉದ್ಘೋಷಿಸಿದರು. ಅದೇನೆಂದರೆ: “ಸ್ವರಾಜ್ಯ ಸ್ಥಾಪನಬೆಗೆ ನಮ್ಮ ಜನ ವಿದ್ಯಾಭ್ಯಾಸದಲ್ಲಿ ಬಹಳ ಮುಂದುವರೆಯುವವರೆಗೂ ಕಾಯಬೇಕೆಂಬ ವಾದ ಹುರಳಿಲ್ಲದ್ದು. ಹಾಗೆ ಮಾಡಿದರೆ, ನಾವು ಯಾವಾಗಲೂ ಕಾಯುತ್ತಲೇ ಇರಬೇಕಾಗುತ್ತದೆ.
ಇದು ಎಂತಹ ರಾಜಕೀಯ ಪ್ರವಾದಿಯ ಹೇಳಿಕೆ! ಇವರ ರಾಜಕೀಯ ಪ್ರಜ್ಞೆ ಎಷ್ಟು ಪೂರ್ಣವಾದುದು, ದೂರಗಾಮಿಯಾದುದು!
ಇಂತಹ ಮಹಾ ಪ್ರಾಜ್ಞರು ಮೈಸೂರಿನ ದಿವಾನರಾಗಿ ಬಹುಕಾಲ ಮುಂದುವರಿಯುವುದನ್ನು ಮೈಸೂರು ಕೇಳಿಕೊಂಡು ಬರಲಿಲ್ಲ.
ಪ್ರಜಾಪ್ರತಿನಿಧಿ ಸಭೆಯ ಎರಡನೆಯ ವರ್ಷದಲ್ಲಿಯೇ ಸದಸ್ಯರನ್ನು ಅವರು ಪ್ರಶಂಸೆ ಮಾಡಿದರು:
“ನೀವು ನಿಮ್ಮ ಚರ್ಚೆಗಳಲ್ಲಿ ಬಹಳ ಸೌಮ್ಯವಾಗಿಯೂ, ವ್ಯವಹಾರ ಕೌಶಲ್ಯದಿಂದಲೂ, ವಿವೇಕದಿಂದಲೂ ವರ್ತಿಸಿದ್ದೀರಿ. ಉಪಯುಕ್ತವಾದ ಸಲಹೆಗಳನ್ನು ಕೊಟ್ಟಿದ್ದೀರಿ. ಅವನ್ನ ಕೇಳಿ ಅವಶ್ಯಕವಾದ ಸುಧಾರಣೆಗಳಾವುವು ಎಂಬುದು ನಮಗೆ ತೋರಿಬರುತ್ತದೆ. ಪ್ರಜೆಗಳು ತಮ್ಮ ಹಿತ ಸಂಬಂಧದ ವಿಷಯಗಳಲ್ಲಿ ಎಷ್ಟು ವ್ಯವಹಾರ ಜಾಣ್ಮೆಯಿಂದ ವರ್ತಿಸುತ್ತಾರೆ ಎಂಬುದು ಇದರಿಂದ ತಿಳಿದು ಬರುತ್ತದೆ. ಯಾವುದೋ ಆಕಾಶ ಪುರಾಣಗಳಿಂದ ನೀವು ದೂರವಾಗಿರುವುದು ನನಗೆ ಅತ್ಯಂತ ಸಂತೋಷದ ವಿಷಯ.**
ರಂಗಾಚಾರ್ಲುರವರ ಆಶಯ ಇದ್ದುದು, ಈ ಸಭೆಯನ್ನೇ ಇಂಗ್ಲೆಂಡಿನ ಪಾರ್ಲಿಮೆಂಟಿನ ಹಾಗೆ ಮಾಡಬೇಕೆಂಬುದಾಗಿ. ಅವರಿಗೆ ಭವಿಷ್ಯದ ದೃಷ್ಟಿ ಚೆನ್ನಾಗಿತ್ತು. ಇಂಡಿಯಾಕ್ಕೆ ಸ್ವರಾಜ್ಯ ಲಭಿಸುವುದೆಂಬ ಭರವಸೆ ಅವರಿಗಿತ್ತು. ಪ್ರಜೆಗಳನ್ನು ಜವಾಬ್ದಾರಿ ನಾಯಕರನ್ನಾಗಿ ಮಾಡುವ ಕಾರ್ಯಕ್ರಮದ ಮೊದಲನೆಯ ಹೆಜ್ಜೆಯೇ ಪ್ರಜಾ ಪ್ರತಿನಿಧಿ ಸಭೆ. ಇದನ್ನು ಅವರು ಸ್ಪಷ್ಟವಾಗಿ ಎಲ್ಲಿಯೂ ಬರೆದಿಡಲಿಲ್ಲ; ಆದರೆ ಅವರ ಆಶಯ ಹಾಗಿತ್ತೆಂಬುದನ್ನು ಅವರ ಭಾಷಣಗಳಿಂದಲೂ ಅವರ ಆಗಿನ ಕಾಲದ ಸ್ನೇಹಿತರಿಂದಲೂ ತಿಳಿಯಬಹುದು.
“ದಿವಾನ್ ರಂಗಾಚಾರ್ಲುರವರ ಕಾಲದಲ್ಲಿ ಲಂಚ, ದುರಾಚಾರ, ದುಮಾರ್ಗ ಪ್ರವರ್ತನೆ, ಮೊದಲಾದ ದುಷ್ಕೃತ್ಯಗಳು ಅತ್ಯಂತ ವಿರಳವಾಗಿದ್ದವು. ಇನ್ನೂ ಕೆಲವು ವರ್ಷಗಳು ಇವರು ಜೀವಂತರಾಗಿ ಇದ್ದಿದ್ದರೆ ಮೈಸೂರು ರಾಜ್ಯ ರಾಮರಾಜ್ಯವಾಗಿ ಪರಿಣಮಿಸುವಂತೆ ತೋರುತ್ತಿತ್ತು. ಈ ಸಂಸ್ಥಾನದ ದುರದೃಷ್ಟದಿಂದ ಇವರು ಅಕಾಲ ಮರಣವನ್ನು ಹೊಂದಿದರು” ಎಂದು ವೆಂಕಟಕೃಷ್ಣಯ್ಯನವರು ದುಃಖಿಸಿದ್ದಾರೆ.
ರಂಗಾಚಾರ್ಲು ೧೮೩೧ರಲ್ಲಿ ಮದರಾಸಿನ ಚೆಂಗಲ್ಪಟ್‌ ಜಿಲ್ಲೆಯ ಒಂದು ಹಳ್ಳಿಯಲ್ಲಿ ಹುಟ್ಟಿದವರು. ಒಳ್ಳೇ ವಿದ್ಯಾಭ್ಯಾಸ ಪಡೆದು ಸರ್ಕಾರದಲ್ಲಿ ಕೆಲಸಕ್ಕೆ ಸೇರಿದರು. ಪ್ರಾಮಾಣಿಕತೆ ಮತ್ತು ದಕ್ಷತೆಯಿಂದ ಸರ್ಕಾರದ ಸೇವಾ ಕ್ಷೇತ್ರದಲ್ಲಿ ಬಹಳ ಮೇಲಕ್ಕೇರಿ ಮೈಸೂರಿಗೆ ಅರಮನೆ ಕಂಟ್ರೋಲರಾಗಿ ಬರುವುದಕ್ಕೆ ಮುಂಚೆ ಕ್ಯಾಲಿಕಟ್ಟಿನಲ್ಲಿ ಡೆಪ್ಯುಟಿ ಕಲೆಕ್ಟರಾಗಿದ್ದರು. ಮೈಸೂರಿನ ಸೇವೆಗೆ ೧೮೬೮ರಲ್ಲಿ ಬಂದು ೧೫ ವರ್ಷ ಕಾಲ ಉತ್ತಮ ಸೇವೆ ಸಲ್ಲಿಸಿ ಬೆನ್ನುಫಣೆ ಎದ್ದು, ಮದ್ರಾಸಿಗೆ ಚಿಕಿತ್ಸೆ ಪಡೆಯುವುದಕ್ಕಾಗಿ ಹೋದವರು ಅಲ್ಲಿಯೇ ೨೧-೧-೧೮೮೩ ರಲ್ಲಿ ಮೃತರಾದರು.
ಮರಣ ಕಾಲದಲ್ಲಿಯೂ ಅವರಿಗೆ ಮೈಸೂರು ಪ್ರಜಾಪ್ರತಿನಿಧಿ ಸಭೆಯ ಯೋಚನೆ. ಈ ಸಭೆಯನ್ನು ಊರ್ಜಿತ ಪಡಿಸಿಕೊಂಡು ಮುಂದಕ್ಕೆ ತರಬೇಕೆಂದು ಶ್ರೀಮನ್‌ ಮಹಾರಾಜರಿಗೆ ಬಿನ್ನವಿಸಿಬೇಕೆಂದು ತಮ್ಮ ಆಪ್ತಮಿತ್ರರಿಗೆ ಹೇಳಿದರೆಂದೂ, ಈ ಪೈಕಿ ಮುಂದೆ ದಿವಾನ್‌ರಿಗೆ ಬಂದ ಸರ್.ಕೆ. ಶೇಷಾದ್ರಿ ಅಯ್ಯರ್ ಅವರು ಒಬ್ಬರೆಂದೂ ವೆಂಕಟಕೃಷ್ಣಯ್ಯನವರು ಬರೆದಿದ್ದಾರೆ.
ರಂಗಾಚಾರ್ಲುರವರ ಮರಣ ಶ್ರೀಮನ್‌ ಮಹಾರಾಜರಿಗೂ ಮತ್ತು ಮೈಸೂರು ಪ್ರಜೆಗಳಿಗೂ ಬಹಳ ದುಃಖವನ್ನುಂಟುಮಾಡಿತು.  ಅವರ ಮರಣದ ಅನಂತರ ಬೆಂಗಳೂರಿನಲ್ಲಿ ಚೀಫ್‌ ಜಡ್ಜ್‌ ಸಿ.ಜಿ. ಪ್ಲಮರ್ ಅವರ ಅಧ್ಯಕ್ಷತೆಯಲ್ಲಿ ಒಂದು ಭಾರಿ ಸಭೆ ನಡೆದು, ಗತಿಸಿದ ದಿವಾನರ ಚರಮ ಪ್ರಶಂಸೆ ಮಾಡಲಾಯಿತು. ಪ್ಲಮರ್ ಅವರು ರಂಗಾಚಾರ್ಲು ಅವರನ್ನು ಹೀಗೆ ವರ್ಣಿಸಿದರು:
“He was a man of talents, a man of principles and a man of character. He was actuated by no other principle than that interests of the Government were identical with those of the people. He made everyone understand that merit wihtout honesty wa of no avail.”
ರಂಗಾಚಾರ್ಲುರವರ ಸ್ಮಾರಕವಾಗಿ ಮೈಸೂರು ನಗರದಲ್ಲಿ ನಗರ ಭವನವನ್ನು  ನಿರ್ಮಿಸಿದೆ. ಇದರ ನಿರ್ಮಾಣಕ್ಕಾಗಿ ವೆಂಕಟಕೃಷ್ಣಯ್ಯನವರು, ಅಂಬಳೆ ಅಣ್ಣಯ್ಯ ಪಂಡಿತರು ಮುಂತಾದವರು ಚಂದಾಹಣವನ್ನು ಕೂಡಿಸಿದರು.

* “We have met here today by command of His Highness the ‘Maharaja and it is His Highness’ wish that I should place before you at these annual meetings a report of the administration of the past year and an outline of the measures proposed to be carried into effect in the coming year. His highness hopes that by this arrangement the action of the Government will be brought into greater harmony with the wishes and interests of the people. His Highness’ Govt. will be glad to receive any observations which you may wish to make in the public interest and I need not assure you that they will meet with every consideration. I have only to express my hope that appreciating the spirit in which these arrangements have been initiated, your observations may be directed to matters of real public interest.”
If the spread of any degree of education among the great mass of the people were to be insisted upon as a sine qua non we may have to wait for ever.
** “The moderation and practical good sense which characterised your discussion on the occasion of our meeting last year and the several measures of useful and necessary refolrm which resulted from them, induce me to place a high value on the practical views of the people on matters immidiately affecting their interests as contrasted with mere theroetical ideas.”
ದಯಾಸಾಗರ ಎಂ. ವೆಂಕಟಕೃಷ್ಣಯ್ಯ-ಜೀವನ ಮತ್ತು ಸಾಧನೆ : ೪. ರಾಜಕೀಯ ಜೀವನ (ಸರ್. ಕೆ. ಶೇಷಾದ್ರಿ ಅಯ್ಯರ್ ಅವರ ದಿವಾನಗಿರಿ)-1

ದಿವಾನ್ ರಂಗಾಚಾರ್ಲುರವರ ಅನಂತರ ಕೆ. ಶೇಷಾದ್ರಿ ಅಯ್ಯರ್ ಅವರು ದಿವಾನರಾದರು. ಅವರು ಅತ್ಯಂತ ಮೇಧಾವಿಗಳೂ, ಚತುರರೂ, ದಕ್ಷರೂ ಆಗಿದ್ದುದಲ್ಲದೆ, ಬಹಳ ವರ್ಚಸ್ಸಿನಿಂದ ಕೂಡಿದ ಮಹಾನುಭಾವರಾಗಿದ್ದರು. ಅವರ ಪ್ರತಿಭೆಯ ಕೀರ್ತಿ ಇಂಡಿಯಾ ದೇಶದಲ್ಲೆಲ್ಲಾ ಹರಡಿತ್ತು. ಅವರು ಮೈಸೂರಿನಲ್ಲಿ ಆಡಳಿತ ನಡೆಸಿದ ೧೮ ವರ್ಷಗಳ ಕಾಲ ಬಹಳ ಪರಿಣಾಮದಿಂದ ಕೂಡಿತ್ತು. ಅವರು ದಿವಾನರಾಗಿದ್ದ ಕಾಲದಲ್ಲಿ, ೧೮೯೪ ರಲ್ಲಿ, ಮಹಾರಾಜ ಶ್ರೀ ಚಾಮರಾಜ ಒಡೆಯರು ಹಠಾತ್ತಾಗಿ ಕಲ್ಕತ್ತಾದಲ್ಲಿ ಮೃತರಾದರು. ಇದು ಮೈಸೂರು ರಾಜ್ಯಕ್ಕೆ ಬಹಳ ಸಂದಿಗ್ಧ ಕಾಲ. ಕಲ್ಕತ್ತಾದಲ್ಲಿಯೇ ಇದ್ದ ಶೇಷಾದ್ರಿ ಅಯ್ಯರ್ ಅವರು ಆ ನಗರದಲ್ಲಿಯೇ ದಿವಂಗತ ಮಹಾರಾಜರಿಗೆ ಮೊದಲೆರಡು ದಿನಗಳ ಉತ್ತರ ಕ್ರಿಯೆಗಳನ್ನು ನಡೆಸಿ, ರಾಜ್ಯದ ಆಡಳಿತಕ್ಕೆ ಸೂಕ್ತವಾದ ಏರ್ಪಾಡನ್ನು ಬಹಳ ಕ್ಷಿಪ್ರವಾಗಿ ಮಾಡಿದರು. ಮುಂದಿನ ಮಹಾರಾಜರಾಗುವ ಶ್ರೀ ಕೃಷ್ಣರಾಜ ಒಡೆಯರು ಇನ್ನೂ ಮೈನರ್ ಆಗಿದ್ದುದರಿಂದ ರೀಜನ್ಸಿ ಏರ್ಪಾಡು ಆಗಬೇಕಾಯಿತು. ಇಂಡಿಯಾ ಸರ್ಕಾರದವರು ಮಹಾ ಮಾತೆ ಶ್ರೀ ವಾಣೀ ವಿಲಾಸ ಸನ್ನಿಧಾನದವರನ್ನು ರೀಜೆಂಟರನ್ನಾಗಿ ನೇಮಿಸಿದರು.
ಅವರ ಆಡಳಿತಕಾಲದಲ್ಲಿ ದೇಶಾಭ್ಯುದಯದ ಅನೇಕ ದೊಡ್ಡ ದೊಡ್ಡ ಕಾರ್ಯಗಳು ನಡೆದವು. ಶಿವಸಮುದ್ರದ ವಿದ್ಯುಚ್ಛಕ್ತಿಯ ಕಾರಾಗಾರಕ್ಕೆ ಅವರೇ ಅಂಕುರಾರ್ಪಣ ಮಾಡಿದವರು. ಏಷಿಯಾದಲ್ಲಿಯೇ ಇದು ಮೊದಲನೆಯ ವಿದ್ಯುತ್ಪಾದಕ ಉದ್ಯಮ. ಇದಲ್ಲದೆ ಅವರ ಕಾಲದಲ್ಲಿಯೇ ಮಾರೀಕಣಿವೆ ಜಲಾಶಯ, ಬೆಂಗಳೂರು ಸಿಟಿಯ ಹೊಸ ಬಡಾವಣೆಗಳು, ಮೈಸೂರು ಮತ್ತು ಬೆಂಗಳೂರಿನಲ್ಲಿ ಕುಡಿಯುವ ನೀರಿನ ಜಲಾಶಯಗಳು, ಬೆಂಗಳೂರು-ಮೈಸೂರು, ಬೆಂಗಳೂರು-ಹಿಂದೂಪುರ, ಬೆಂಗಳೂರು-ಹರಿಹರ, ಮೈಸೂರು-ನಂಜನಗೂಡು, ಬೀರೂರುಶಿವಮೊಗ್ಗ ರೈಲ್ವೆಗಳು, ಮೈಸೂರು ಸಿವಿಲ್‌ ಸರ್ವಿಸ್‌ ಪರೀಕ್ಷೆ (ಅಖಿಲ ಭಾರತದವರಿಗೆ ತೆರೆದುದು), ಮೈಸೂರು ಚೀಫ್‌ ಕೋರ್ಟ್‌ ಮುಂತಾದವು ನಿರ್ಮಿತವಾದವು. ಮೈಸರು, ಬೆಂಗಳೂರು ಮತ್ತು ಇತರ ಜಿಲ್ಲಾ ಮುಖ್ಯ ನಗರಗಳಲ್ಲಿ ವಿದ್ಯಾಭ್ಯಾಸ ಬೆಳೆಯಿತು. ಅವರು ಆಡಳಿತವನ್ನು ಬಹಳ ಬಿಗಿಯಾಗಿ ನಡೆಸಿದರು.
ಆಡಳಿತದಲ್ಲಿ ಇಷ್ಟು ಪ್ರಭಾವ ತೋರಿಸಿದ ಶೇಷಾದ್ರಿ ಅಯ್ಯರ್ ಅವರು ಪ್ರುಜೆಗಳ ಹಕ್ಕು ಬಾಧ್ಯತೆಗಳ ವಿಷಯದಲ್ಲಿ ರಂಗಾಚಾರ್ಲು ಅವರಂತೆ ಉದಾರಿಗಳಾಗಿರಲಿಲ್ಲ. ಇದು ಮೈಸೂರು ಜನತೆಯ ದೌರ್ಭಾಗ್ಯ.
ಮೈಸೂರು ಆಗತಾನೇ ಇಂಗ್ಲಿಷ್‌ ವಿದ್ಯಾಭ್ಯಾಸದಲ್ಲಿ ಅಡಿಯಿಡುತ್ತಿತ್ತು. ಇನ್ನೂ ಪ್ರಾರಂಭ ಕಾಲ. ಸರ್ಕಾರದ ಕೆಲಸ ಕಾರ್ಯಗಳು ಇಂಗ್ಲಿಷಿನಲ್ಲಿ ನಡೆಯುತ್ತಿದ್ದವು. ಆದುದರಿಂದ ಶೇಷಾದ್ರಿ ಅಯ್ಯರ್ ಅವರು ಇಂಗ್ಲಿಷಿನಲ್ಲಿ ಬಹಳ ಮುಂದರಿದಿದ್ದ ಮದ್ರಾಸ್‌ ಪ್ರಾಂತದಿಂದ ಬಂದ ಜನರನ್ನು ದೊಡ್ಡ ಮತ್ತು ಚಿಕ್ಕ ಸರ್ಕಾರೀ ನೌಕರಿಗಳಿಗೆ ಸೇರಿಸುತ್ತಿದ್ದರು. ಇದರಿಂದ ದೇಶೀಯರಾದ ಮೈಸೂರಿನವರಿಗೆ ಬಹಳ ಅಸಮಾಧಾನವಾಯಿತು.
ಇಷ್ಟೇ ಅಲ್ಲ, ರಂಗಾಚಾರ್ಲುರವರು ಸ್ಥಾಪಿಸಿದ ಪ್ರಜಾಪ್ರತಿನಿಧಿ ಸಭೆಯನ್ನು ಪ್ರೀತಿಯಿಂದಲೂ ಆದರಣೆಯಿಂದಲೂ ಮುಂದಕ್ಕೆ ತರದೆ ಆ ಸಭೆಯ ಸದಸ್ಯರು ಮಾಡಿದ ದೇಶಾಭ್ಯುದಯ ಸಲಹೆಗಳನ್ಪು ತಿರಸ್ಕರಿಸುತ್ತಿದ್ದುದಲ್ಲದೆ, ಅದಕ್ಕೆ ಸಲ್ಲಬೇಕಾದ ಮರ್ಯಾದೆಯನ್ನೂ ಸಲ್ಲಿಸುತ್ತಿರಲಿಲ್ಲ. ಪ್ರಜಾಪ್ರತಿನಿಧಿ ಸಭೆಯು ತಮ್ಮ ಆಡಳಲಿತಕ್ಕೆ ಆತಂಕವೆಂಬ ಭಾವನೆಯಿಂದ ಅದನ್ನು ತಿರಸ್ಕಾರ ಹಾಗೂ ತಾತ್ಸಾರ ಭಾವನೆಯಿಂದ ಕಾಣುತ್ತಿದ್ದರು.
ಈ ಕಾರಣದಿಂದ ಶೇಷಾದ್ರಿ ಅಯ್ಯರ್ ಅವರಿಗೆ ೮-೧೦ ವರ್ಷ ಕಾಲ ಮೈಸೂರಿನಲ್ಲಿ ಪ್ರಬಲವಾದ ವಿರೋಧ ಪ್ರಜಾಭಿಪ್ರಾಯವಿದ್ದಿತು. ಇದಕ್ಕೆ ಅವರ ಅನುದಾರ ರಾಜಕೀಯ ನೀತಿಯೇ ಕಾರಣವೆಂದು ಹೇಳಬಹುದು. ಅವರು  ಬ್ರಿಟಿಷ್‌ ಇಂಡಿಯಾದ ಪ್ರಜೆಗಳ ಸ್ವರಾಜ್ಯ ಹೋರಾಟವನ್ನು ಮೆಚ್ಚುತ್ತಿದ್ದಾಗ್ಯೂ, ಮೈಸೂರಿನೊಳಗೆ ಇಲ್ಲಿನ ಪ್ರಜೆಗಳು ತಮ್ಮ ಹಕ್ಕುಬಾಧ್ಯತೆಗಳಿಗೆ ಹೊಡೆದಾಡುವುದನ್ನು ಮೆಚ್ಚುತ್ತಿರಲಿಲ್ಲ. ಅಸಹನೆಯನ್ನೂ, ಅಪ್ರಿಯತೆಯನ್ನೂ ತೋರಿಸುತ್ತಿದ್ದರು. ಮೈಸೂರಿನ ಹೊರಗೆ ಇಂಡಿರ್ಯ ನ್ಯಾಷನಲ್‌ ಕಾಂಗ್ರೆಸ್‌ ಎಂದರೆ ಅವರಿಗೆ ಬಹಳ ಗೌರವ ಹಾಗೂ ಪ್ರೀತಿ. ಆದರೆ ಮೈಸೂರಿನ ಪ್ರಜಾಮುಖಂಡರಾದ ವೆಂಕಟಕೃಷ್ಣಯ್ಯನವರೆಂದರೆ ಬಹಳ ತಾತ್ಸಾರ. ಮೈಸೂರಿನ ಪ್ರಜಾಮುಖಂಡರ ಪೈಕಿ ವೆಂಕಟಕೃಷ್ಣಯ್ಯನವರಂತಹವರು ಉನ್ನತ ರಾಜಕೀಯ ಪ್ರಜಾಶಾಲಿಗಳೆಂಬುದು ಅವರಿಗೆ ಚೆನ್ನಾಗಿ ತಿಳಿದಿತ್ತು.ಶೇಷಾದ್ರಿ ಅಯ್ಯರ್ ಅವರೂ ಹರ್ಬಟ್‌ ಸ್ಪೆನ್ಸರಿನ ಶಿಷ್ಯರು, ವೆಂಕಟಕೃಷ್ಣಯ್ಯನವರೂ ಹರ್ಬಟ್‌ ಸ್ಪೆನ್ಸರಿನ ಶಿಷ್ಯರು. ಈ ವಿಷಯದಲ್ಲಿ ಉಭಯರಿಗೂ ಪರಸ್ಪರ ಅಭಿಮಾನ. ಆದರೆ ರಾಜಕೀಯ ರಂಗದಲ್ಲಿ ಈರ್ವರೂ ಪರಸ್ಪರ ವಿರೋಧಿಗಳು, ಇದೊಂದು ಚಮತ್ಕಾರ.
೨
ಶೇಷಾದ್ರಿ ಅಯ್ಯರ್ ಅವರು ಪ್ರಾರಂಭದ ಎಂಟು ವರ್ಷಗಳಲ್ಲಿ ನಿರ್ಬಾಧಿತರಾಗಿ ಯಾವ ವಿರೋಧವೂ ಇಲ್ಲದೆ ಕೆಲಸಕಾರ್ಯಗಳನ್ನು ನಡೆಸಿದರು. ಮಹಾರಾಜರ ಕೌನ್ಸಿಲು ಅವರಿಗೆ ಪೂರ್ಣ ಸಹಕಾರ ಕೊಟ್ಟಿತು. ಪ್ರಜಾಪ್ರತಿನಿಧಿ ಸಭೆಯೂ ಅವರ ಆಡಳಿತವನ್ನು ಮೆಚ್ಚುತ್ತಾ, ಪ್ರಶಂಸಾ ಭಾವನೆಯನ್ನೇ ಹೊಂದಿತ್ತು. ಈ ಎಂಟು ವರ್ಷಗಳಲ್ಲಿ ಶೇಷಾದ್ರಿ ಅಯ್ಯರ್ ಅವರ ಕೀರ್ತಿ ಅಖಿಲ ಭಾರತದಲ್ಲಿ ವ್ಯಾಪಿಸಿತು. ವಾಸ್ತವ್ಯವಾಗಿ, ಆಡಳಿತ ದಕ್ಷತೆಯಲ್ಲಿ ಅವರು ಅನೇಕ ಐ.ಸಿ.ಎಸ್‌. ಮತ್ತು ಯೂರೋಪಿರ್ಯ ಅಧಿಕಾರಿಗಳಿಗಿಂತಲೂ ಮೇಲಾಗಿದ್ದರು. ಈ ಎಂಟು ವರ್ಷಗಳು ಶೇಷಾದ್ರಿ ಅಯ್ಯರ್ ಅವರಿಗೆ ಬಹಳ ಹರ್ಷದಾಯಕವಾದ ಕಾಲ.
೧೮೮೭ ರಲ್ಲಿ ಅವರು ಪ್ರಜಾಪ್ರತಿನಿಧಿ ಸಭೆಯಲ್ಲಿ ಸದಸ್ಯರ ಬಗ್ಗೆ ಬಹಳ ಪ್ರೋತ್ಸಾಹಕರವಾದ ಭಾಷಣವನ್ನು ಮಾಡಿದರು:
“I need scarcely tell you that this is the seventh time we meet, having been called together in the very first year of Rendition. The earnest desire of His Highness was to take you into his confidence and make known to you the views and objects of his Government in the adoption of various measures for the administration of the country; he hoped thereby to obtain the benefit of your honest and practical suggestions and thus to advance the real welfare of his people. He now directs me to say that his hopes have been very fairly realised and success attained in the past six years is an encouragement to his Government to persevere in their endeavours to make this Assembly of still greater use for the good administration of the province”.
೧೮೯೦ ರಲ್ಲಿ ಪ್ರಜಾಪ್ರತಿನಿಧಿ ಸಭೆಯ ಅಂಗರಚನೆಯಲ್ಲಿ ಇನ್ನೂ ಹೆಚ್ಚಿನ ಉದಾರತೆಯಿಂದ ಕೂಡಿದ ಸುಧಾರಣೆಗಳನ್ನು ಮಾಡಿದರು. ಹಿಂದಿನ ಸಾರಿಗಿಂತಲೂ, ಈ ಸಾರಿ ಈ ಸಭೆಯ ಸದಸ್ಯ ನಡವಳಿಕೆಯನ್ನು ಇನ್ನೂ ಮುಕ್ತಕಂಠದಿಂದ ಹೊಗಳಿದರು. “ನಿಮ್ಮ ಸೌಮ್ಯತೆ, ವಿವೇಕ, ವ್ಯವಹಾರ ನೈಪುಣ್ಯತೆ ಇವೆಲ್ಲವೂ ನಿಮ್ಮ ಚರ್ಚೆಗಳನ್ನು ಬಹಳ ಸಹಾಯಕಾರಿಯನ್ನಾಗಿ ಮಾಡಿವೆ. ಶ್ರೀಮನ್‌ ಮಹಾರಾಜರು ಬಹಳ ಸಂತೋಷ ಪಟ್ಟಿದ್ದಾರೆ” ಎಂದು ಅವರು ಹೇಳಿದರು.
ಅವರ ಭಾಷಣದ ಭಾಗ:
“These attempts at improving the constitution of the Assembly have so far been attended with success that His Highness’ Government are now encouraged to take a further and important step towards securing a fuller and more satisfactory representation of every important interest in the country. The moderation, the intelligence and the practical good sense which have characterised your discussion in past years, the material help you have given the Governmnet in the discussion of important measures and the sustained interest you have evinced in public affairs have convinced His Highness the Maharaja that the time has now come when the wealthier and the more enlightened classes may well be left safely to themselves to choose the members of the Assembly”.
೧೮೯೧ ರಲ್ಲಿ ನಡೆದ ಪ್ರಜಾಪ್ರತಿನಿಧಿ ಸಭೆ ಅಧಿವೇಶನದಲ್ಲಿ ೩೫೧ ಸದಸ್ಯರಿದ್ದರು. ಇದೇ ಸಂಖ್ಯೆ ಬಹಳ ವರ್ಷದವರಿಗೆ ಮುಂದುವರೆಯಿತು. ಈ ಅಧಿವೇಶನದ ಪ್ರಾರಂಭದಲ್ಲಿ ದಿವಾನರೂ ಹೃತ್ಪೂರ್ವಕವಾಗಿ ಸದಸ್ಯರನ್ನು ಅಭಿನಂದಿಸಿದರು. ಅವರು ಹೇಳಿದರು:
“You come here as the duly elected representatives of the agriculture l, the industrial and the commercial interests of the State. Last year when His Highness was pleased to grant the valued privilege of election, he was not without some misgivings as to how the experiment would succeed, but it is most gratifying to His Highness, though unused to the system, the electoral body have been able, in the very first year of existence, to exercise the privilege with so much judgment and sense of responsibility as to send to this Assembly men in every way qualified to speak on their behalf”.
೧೮೯೧ರವರಿಗೆ ಶೇಷಾದ್ರಿ ಅಯ್ಯರ್ ಅವರು ಪ್ರಜಾಪ್ರತಿನಿಧಿ ಸಭೆಯ ಪರಮಮಿತ್ರರಂತೆ ವರ್ತಿಸಿದರು. ಈ ಸಭೆಯ ಸದಸ್ಯರು ಮಾಡಿದ ಕೋರಿಕೆಗಳನ್ನು ಸಹಾನುಭೂತಿಯಿಂದ ಪರಿಶೀಲಿಸಿ, ರಚನಾತ್ಮಕವಾದ ಸಲಹೆಯನ್ನಿತ್ತರು. ಅವರೇ ಸಭೆಯ ಸ್ಟಾಂಡಿಂಗ್‌ ಕಮಿಟಿಯ ಸ್ಥಾಪನೆಯ ಬಗ್ಗೆ ಸಲಹೆಯನ್ನಿತ್ತವರು; ಕಡೆಗೆ, ಅವರೇ ಈ ಸ್ಟ್ಯಾಂಡಿಂಗ್‌ ಕಮಿಟಿಯನ್ನು ಸರ್ಕಾರ ಅಂಗೀಕರಿಸುವುದಿಲ್ಲ ಎಂದು ಹೇಳಿ ಸಭೆಯ ಸದಸ್ಯರ ಮೂಗು ಮುರಿದವರು. ಅಸಂಬದ್ಧ ಮತ್ತು ಅಸಹನೆಯ ನೀತಿಯಿಂದ ಶೇಷಾದ್ರಿ ಅಯ್ಯರ್ ಅವರು ಅಸೆಂಬ್ಲಿ ಸದಸ್ಯರ ಅನುರಾಗವನ್ನೂ ಪ್ರಜೆಗಳ ಪ್ರೀತಿಯನ್ನೂ ಕಳೆದುಕೊಂಡರೆಂದು ಹೇಳಬಹುದು.
೧೮೯೦ರಲ್ಲಿ ಪ್ರಜಾಪ್ರತಿನಿಧಿ ಸಭೆ ಸೇರಿದ ಕಾಲದಲ್ಲಿ ಕೆಲವು ಪ್ರತಿನಿಧಿಗಳು (ಇವರಲ್ಲಿ ವೆಂಕಟಕೃಷ್ಣಯ್ಯನವರೂ ಇದ್ದರು) ದಿವಾನರೊಡದೆ ನಡೆದ ಭೇಟಿಯ ಕೆಲವು ಸಂಗತಿಗಳನ್ನು ಅರಿಕೆ ಮಾಡಿಕೊಂಡರು. ಈ ಪೈಕಿ ಮುಖ್ಯವಾದುದೆಂದರೆ, ಶ್ರೀಮನ್‌ ಮಹಾರಾಜರ ಕೌನ್ಸಿಲಿನಲ್ಲಿ ತಮ್ಮ ಪ್ರತಿನಿಧಿಯೊಬ್ಬರನ್ನು ನೇಮಿಸಿಕೊಳ್ಳಬೇಕೆಂಬುದು. ಈ ಪ್ರತಿನಿಧಿಯನ್ನು ಅಸೆಂಬ್ಲಿ ಸದಸ್ಯರು ಚುನಾಯಿಸುವರೆಂದೂ, ಇಂತಹ ನೇಮಕದಿಂದ ಪ್ರತಿನಿಧಿಗಳ ಅಭಿಪ್ರಾಯಗಳು ನೇರವಾಗಿ ಶ್ರೀಮನ್‌ ಮಹಾರಾಜರಿಗೆ ತಿಳಿಯುವುದೆಂದೂ ಪ್ರತಿನಿಧಿಗಳು ತಿಳಿಸಿದರು. ದಿವಾನರು ಅಪ್ಪಣೆ ಕೊಟ್ಟರೆ ಈ ಅಧಿವೇಶನದಲ್ಲಿಯೇ ಅಸೆಂಬ್ಲಿ ಸದಸ್ಯರು ಒಬ್ಬ ಪ್ರತಿನಿಧಿಯನ್ನು ಕೌನ್ಸಿಲಿಗೆ ಚುನಾಯಿಸುವರೆಂದೂ ಹೇಳಿದರು.
ಈ ಅಹವಾಲನ್ನು ಆಳವಾಗಿ ಪರಿಶೀಲಿಸಿದರೆ, ಇದು ಎಷ್ಟು ದೂರಗಾಮಿಯಾದುದೆಂದು ತಿಳಿಯುತ್ತದೆ. ಬ್ರಿಟಿಷ್‌ ಸರ್ಕಾರದವರು ೧೯೨೦ ರಲ್ಲಿ ಜಾರಿಗೆ ತಂದ ಬ್ರಿಟಿಷ್‌ ಪ್ರಾಂತಗಳ ಡಯಾರ್ಕಿ ತತ್ತ್ವವು ಇದರಲ್ಲಿ ಅಡಗಿದೆ. ಬ್ರಿಟಿಷ್‌ ಪ್ರಾಂತ್ಯದ ಗೌರ್ನರ್ ರವರ ಕೌನ್ಸಿಲ್‌ನಲ್ಲಿ ಗೌರ್ನರ್ ರಿಂದ ನೇಮಕರಾದ ಕೆಲವರೂ, ಅಸೆಂಬ್ಲಿಯಿಂದ ಆರಿಸಲ್ಪಟ್ಟ ಕೆಲವರೂ ಇರುತ್ತಿದ್ದರು. ಮೈಸೂರಿನಲ್ಲಿಯೂ ೧೯೪೦ ರಲ್ಲಿ ಶ್ರೀನಿವಾಸಯ್ಯಂಗಾರ್ ಸಮಿತಿಯ ಇಂತಹ ಸಲಹೆಯನ್ನೇ ಕೊಟ್ಟಿತು. ಆದರೆ ೧೯೪೧ರಿಂದ ಮೈಸೂರಿನಲ್ಲಿ ಏರ್ಪಾಡಾದ ಎಕ್ಸಿಕ್ಯೂಟಿವ್‌ ಕೌನ್ಸಿಲಿನಲ್ಲಿ ಮಹಾರಾಜರು ಅಧಿಕಾರಿಗಳ ಪೈಕಿ ಕೆಲವರನ್ನೂ, ಅಸೆಂಬ್ಲಿಯ ಪ್ರತಿನಿಧಿಗಳ ಪೈಕಿ ಕೆಲವರನ್ನೂ ಆರಿಸಿದ್ದರು. ಇದಕ್ಕೆ ಮುಂಚೆಯೇ ಡಾ. ಸೀಲ್‌ ಸುಧಾರಣಾ ಸಮಿತಿಯವರು ಪ್ರಜೆಗಳಿಂದ ಒಬ್ಬರನ್ನು ಶ್ರೀಮನ್‌ ಮಹಾರಾಜರ ಕೌನ್ಸಿಲಿಗೆ ನೇಮಿಸಬಹುದೆಂದು ಶಿಫಾರಸು ಮಾಡಿದ್ದರು.
೧೯೨೫ರ ನ್ಯಾಯ ವಿಧಾಯಕ ಸಭೆ ಅಧಿವೇಶನದಲ್ಲಿಯೂ ವೆಂಕಟಕೃಷ್ಣಯ್ಯನವರು ಮೈಸೂರಿನ ಪ್ರಜೆಗಳ ಪೈಕಿ ಒಬ್ಬರನ್ನು ಎಕ್ಸಿಕ್ಯುಟಿವ್‌ ಕೌನ್ಸಿಲಿಗೆ ನೇಮಿಸಬೇಕೆಂಬ ನಿರ್ಣಯವನ್ನು ಸೂಚಿಸಿದರು. ಆಗ ಸರ್ ಎ.ಆರ್. ಬ್ಯಾನರ್ಜಿಯವರು ದಿವಾನರಾಗಿದ್ದರು. ನ್ಯಾಯವಿಧಾಯಕ ಸಭೆಯ ಚುನಾಯಿತ ಬಹುಮತ ಸದಸ್ಯರು ವೆಂಕಟಕೃಷ್ಣಯ್ಯನವರ ನಿರ್ಣಯಕ್ಕೆ ಬೆಂಬಲ ಕೊಟ್ಸರು. ೧೮೯೦ ರಲ್ಲಿಯೇ ಇಂತಹ ಒಂದು ಕೋರಿಕೆಯನ್ನು ದಿವಾನ್ ಶೇಷಾದ್ರಿ ಅಯ್ಯರ್ ಅವರ ಮುಂದೆ ಇಡಬೇಕಾದರೆ, ಆಗಿನ ಸದಸ್ಯರು ಎಷ್ಟು ದೂರದರ್ಶಿಗಳೆಂಬುದು ಗೊತ್ತಾಗುತ್ತದೆ. ಈ ಕೋರಿಕೆಗೆ ವೆಂಕಟಕೃಷ್ಣಯ್ಯನವರು ಮುಖ್ಯ ಪೋಷಕರಾಗಿದ್ದರೆಂದು ತಿಳಿದುಕೊಂಡರೆ, ಅವರು ಎಂತಹ ಪ್ರಗತಿಗಾಮಿಯಾದ ರಾಜನೀತಿಜ್ಞರಾಗಿದ್ದರು ಎಂಬುದು ವ್ಯಕ್ತವಾಗುತ್ತದೆ.
ಪ್ರಜಾಪ್ರತಿನಿಧಿ ಸಭೆ ಸ್ಥಾಪನೆಯಾಗಿ ೯ ವರ್ಷಗಳಾಗಿದ್ದರೂ ತಮ್ಮನ್ನು ಚುನಾಯಿಸಿದ ಪ್ರಜೆಗಳಿಗೆ ಅನುಕೂಲವಾದ ಒಂದು ನಿರ್ಣಯವನ್ನಾಗಲೀ ಈ ಸಭೆಯಲ್ಲಿ ಸೂಚಿಸಲು ಅವಕಾಶವಿರಲಿಲ್ಲ. ಏನೋ ಲೋಕಾಭಿರಾಮವಾಗಿ ಅಸೆಂಬ್ಲಿ ಸದಸ್ಯರು ವರ್ಷಕ್ಕೆ ಒಂದಾವರ್ತಿ ದಿವಾನರ ಮುಂದೆ ಸೇರಿ ಏನೋ ಅದೂ-ಇದೂ ಮಾತನಾಡಿ ಚದುರುವುದು ಪದ್ಧತಿಯಾಗಿತ್ತು. ಇದೊಂದು ರೀತಿಯಾದ ದಿವಾನರ ದರ್ಬಾರೋ, ಜಮಾಬಂದಿಯ ಸಭೆಯೋ ಎನ್ನುವಂಥೆ ಇತ್ತು. ಈ ರೀತಿಯಾದ ನಿಸ್ಸಾರವಾದ ಪ್ರತಿನಿಧಿ ಸಭೆಯ ಅಧಿವೇಶನದಿಂದ ಏನೂ ಪ್ರಯೋಜನವಿಲ್ಲವೆಂಬುದು ಅನೇಕ ಸದಸ್ಯರಿಗೆ ಮಂದಟ್ಟಾಯಿತು.
ಅದಲ್ಲದೆ ಬ್ರಿಟಿಷ್‌ ಇಂಡಿಯಾದಲ್ಲಿ ಇಂಡಿರ್ಯ ನ್ಯಾಷನಲ್‌ ಕಾಂಗ್ರೆಸ್‌ ಸ್ಥಾಪನೆಯಾದ ಮೇಲೆ ನಾಲ್ಕು ಅಧಿವೇಶನಗಳು ನಡೆದು ಅದರ ರಾಜಕೀಯ ಪ್ರಭಾವವೂ ಪ್ರಜಾಪ್ರತಿನಿಧಿ ಸಭೆ ಸದಸ್ಯರ ಮೇಲೆ ಆಗಿತ್ತು. ೧೮೯೦ರ ಹೊತ್ತಿಗೆ ಮೈಸೂರಿನಲ್ಲಿ ವೆಂಕಟಕೃಷ್ಣಯ್ಯನವರ ಪತ್ರಿಕೆಗಳು, ರ್ಶರೀನಿವಾಸಯ್ಯಂಗಾರ್ಯರ ‘ನಡೆಗನ್ನಡಿ’ ಮತ್ತು ‘ಮೈಸೂರು ಸ್ಟ್ಯಾಂಡರ್ಡ್, ‘ದೇಶಾಭಿಮಾನಿ’ ಮುಂತಾದ ಪತ್ರಿಕೆಗಳು ಪ್ರಜೆಗಳ ಹಕ್ಕುಬಾಧ್ಯತೆಗಳ ವಿಷಯದಲ್ಲಿ ಉಜ್ವಲವಾದ ಲೇಖನಗಳನ್ನು ಬರೆಯುತ್ತಿದ್ದುವು. ಮದರಾಸಿನ ‘ಹಿಂದೂ’, ಕಲ್ಕತ್ತದ ‘ಅಮೃತಬಜಾರ್ ಪತ್ರಿಕೆ’, ಪುನಾದ ‘ಕೇಸರಿ’ ಮತ್ತು “ಮರಾಠಾ” ಪತ್ರಿಕೆಗಳು ಭಾರತೀಯರನ್ನು ಸ್ವರಾಜ್ಯಕ್ಕಾಗಿ ಹುರಿದುಂಬಿಸುತ್ತಿದ್ದುವು. ಆದ್ದರಿಂದ ಮೈಸೂರಿನಲ್ಲಿಯೂ ರಾಜಕೀಯ ಜಾಗೃತಿ ಉಂಟಾದುದು ಸಹಜವೇ ಆಗಿದೆ.
೩
ದಿವಾನ್ ಶೇಷಾದ್ರಿ ಅಯ್ಯರ್ ಅವರು ಈ ಹಿಂದೆಯೇ ತಿಳಿಸಿರುವಂತೆ ಕಾಂಗ್ರೆಸಿನ ಮತ್ತು ಸ್ವರಾಜ್ಯದ ಅಭಿಮಾನಿಗಳಾದರೂ, ಮೈಸೂರಿನೊಳಗೆ ಸ್ವಾತಂತ್ರ್ಯ ಅಭಿಪ್ರಾಯಗಳು ಕಾರ್ಯರೂಪಕ್ಕೆ ಬರಲು ವಿರೋಧಿಗಳಾಗಿದ್ದರು. ಅವರ ಅಭಿಪ್ರಾಯದಲ್ಲಿ, ದೇಶೀಯ ಸಂಸ್ಥಾನಗಳು ಬ್ರಿಟಿಷ್‌ ಇಂಡಿಯಾಕ್ಕಿಂತಲೂ ಹಿಂದುಳಿದವು; ಇಲ್ಲಿ ಮಹಾರಾಜರು ಮತ್ತು ಭಾರತೀಯ ಅಧಿಕಾರಿಗಳೆ ಇರುವುದರಿಂದ ಇದು ಒಂದು ರೀತಿಯಾದ ಸ್ವರಾಜ್ಯವೇ ಆಗಿದೆ; ಇಲ್ಲಿನ ಪ್ರಜೆಗಳು ಬ್ರಿಟಿಷ್‌ ಇಂಡಿಯಾದ ಪ್ರಜೆಗಳಂತೆ ಸರ್ಕಾರಕ್ಕೆ ವಿರುದ್ಧವಾಗಿ ವರ್ತಿಸಬೇಕಾಗಿಲ್ಲ; ಏನಿದ್ದರೂ ಅಹವಾಲುಗಳನ್ನು ಹೇಳಿಕೊಳ್ಳಬಹುದು. ಶೇಷಾದ್ರಿ ಅಯ್ಯರ್ ಅವರಿಗೆ ಪ್ರಜಾಪ್ರತಿನಿಧಿ ಸಭೆ ಒಂದು ಅರ್ಜಿಕೂಟವೇ ಆಗಿರಬೇಕು, ಮತ್ತು ಅದಕ್ಕಿಂತ ಹೆಚ್ಚಿನ ಅಂತಸ್ತನ್ನು ಈ ಸಭೆ ಕೋರಬಾರದು ಎಂಬುದೇ ಅಭಿಪ್ರಾಯವಾಗಿತ್ತು.
ಆದುದರಿಂದ ಪ್ರಜಾಪ್ರತಿನಿಧಿ ಸಭೆಯ ಕೆಲವು ಸದಸ್ಯರು ತಮ್ಮಲ್ಲಿ ಒಬ್ಬರನ್ನು ಶ್ರೀಮನ್‌ ಮಹಾರಾಜರ ಕೌನ್ಸಿಲಿಗೆ ತೆಗೆದುಕೊಳ್ಳಬೇಕೆಂದು ಹೇಳಿದ ವಿಷಯ ಶೇಷಾದ್ರಿ ಅಯ್ಯರ್ ಅವರಿಗೆ ಅಂತರಂಗದಲ್ಲಿ ಕ್ಷೋಭೆಯನ್ನೇ ಉಂಟುಮಾಡಿರಬೇಕು. “ಏನಪ್ಪಾ ಇದು, ಮೈಸೂರಿನಲ್ಲಿಯೂ ಬ್ರಿಟಿಷ್‌ ಇಂಡಿಯಾ ಗಾಳಿಯೇ ಬೀಸಿತಲ್ಲಾ” ಎಂದು ತೋರಿರಬೇಕು. ಆದರೆ, ಶೇಷಾದ್ರಿ ಅಯ್ಯರ್ ಅವರು ಲೌಕಿಕವನ್ನು ಚೆನ್ನಾಗಿ ತಿಳಿದವರು; ಮೊದಲನೆಯ ಬಾರಿಗೇ ಬಂದ ಈ ಅರಿಕೆಯ ತಲೆಯ ಮೇಲೆ ಮೊಟಕದೆ ಉಪಾಯವಾಗಿ ಪರಿಸ್ಥಿತಿಯನ್ನು ಧಾಟಿದರು. ಅವರು ತಾಳ್ಮೆಯಿಂದ ಉತ್ತರವಿತ್ತರು:
“ಎಕ್ಸಿಕ್ಯುಟಿವ್‌ ಕೌನ್ಸಿಲಿಗೆ ಸರ್ಕಾರಕ್ಕೆ ಜವಾಬ್ದಾರರಾಗಿರತಕ್ಕ ಉದ್ಯೋಗಸ್ಥರನ್ನು ವಿನಾ ಇತರರರನ್ನು ಸೇರಿಸುವುದು ಸಮಂಜಸವಾಗಿಲ್ಲ. ಎಕ್ಸಿಕ್ಯುಟಿವ್‌ ಕೆಲಸವನ್ನು ಮಾಡತಕ್ಕುದ್ದರಲ್ಲಿ ಪ್ರತಿನಿಧಿಗಳು ಯಾವ ವಿಷಯದಲ್ಲಿ ಏನನ್ನು ಹೇಳಿದಾಗ್ಯೂ ಅದನ್ನು ಸರ್ಕಾರದವರು ಕೇಳುವರು. ಆದರೆ ಈ ಕೌನ್ಸಿಲಿನಲ್ಲಿ ಪ್ರತಿನಿಧಿಗಳನ್ನು ಮೆಂಬರುಗಳನ್ನಾಗಿ ಸೇರಿಸಿಕೊಳ್ಳಲಾಗುವುದಿಲ್ಲ.”
ಈ ಉತ್ತರವನ್ನು ಕೇಳಿ ಹತಾಶರಾದ ಸದಸ್ಯರು ಕಾನೂನು ಮಾಡತಕ್ಕ ಒಂದು ಲೆಜಿಸ್ಲೆಟಿವ್‌ ಕೌನ್ಸಿಲನ್ನಾದರೂ ರಚಿಸಿ ಅದಕ್ಕೆ ಪ್ರಜಾಪ್ರತಿನಿಧಿ ಸಭೆಯ ಸದಸ್ಯರ ಪೈಕಿ ಕೆಲವರನ್ನು ಆರಿಸಿಕೊಳ್ಳಬೇಕು ಎಂದು ಪ್ರಾರ್ಥಿಸಿದರು. ಇದಕ್ಕೆ ಶೇಷಾದ್ರಿ ಅಯ್ಯರ್ ಅವರು “ಈ ಸಂಸ್ಥಾನದಲ್ಲಿ ಕಾನೂನು ಮಾಡತಕ್ಕದ್ದು ವಿಶೇಷವಾಗಿಲ್ಲ. ನಾವು ಜಾರಿಗೆ ತರತಕ್ಕ ಕಾನೂನುಗಳೆಲ್ಲಾ ಬ್ರಿಟಿಷ್‌ ಇಂಡಿಯಾದ ಕಾನೂನುಗಳಾಗಿ ಇರುತ್ತವೆ. ಅವುಗಳನ್ನು ಸಂದರ್ಭಗಳಿಗೆ ಅನುಸಾರವಾಗಿ ಜಾರಿಯಲ್ಲಿ ತರುತ್ತಾ ಇದ್ದೇವೆ, ಇದಕ್ಕಾಗಿ ಒಂದು ಕ್ರಮವಾದ ಲೆಜಿಸ್ಲೆಟಿವ್‌ ಕೌನ್ಸಿಲು ಅವಶ್ಯಕವಿಲ್ಲ” ಎಂದು ಉತ್ತರ ನೀಡಿದರು.
ಈ ಕೋರಿಕೆಯೂ ನಿರರ್ಥಕವಾದ ಮೇಲೆ ಪ್ರಜಾಪ್ರತಿನಿಧಿ ಸಭೆಯ ಸದಸ್ಯರು “ಸ್ವಾಮಿ, ನಾವು ವರ್ಷಕೊಂದಾವರ್ತಿ ಸೇರಿ ಅರಣ್ಯ ರೋದನ ಮಾಡಿದರೆ ಪ್ರಯೋಜನವೇನು? ಅದಕ್ಕೋಸ್ಕರ ಪ್ರಜಾಪ್ರತಿನಿಧಿ ಸಭೆಯ ಸದಸ್ಯರೇ ಮೂರು ವರ್ಷಕೊಂದಾವರ್ತಿ ಒಂದು ಸ್ಟ್ಯಾಂಡಿಂಗ್‌ ಕಮಿಟಿಯನ್ನು ಚುನಾವಣೆ ಮಾಡಿಕೊಳ್ಳುತ್ತೇವೆ.  ಈ ಸ್ಟ್ಯಾಂಡಿಂಗ್‌ ಕಮಿಟ ವರ್ಷದಲ್ಲಿ ಆಗಾಗ್ಗೆ ಬೆಂಗಳೂರಿನಲ್ಲೋ, ಮೈಸೂರಿನಲ್ಲೇ ಕಲೆತು ಸಂಸ್ಥಾನದ ಪ್ರಜೆಗಳ ಸಮಸ್ಯೆಗಳನ್ನು ಪರಿಶೀಲಿಸಿ ಸರ್ಕಾರ ಮಾಡಬೇಕಾದ ಕೆಲಸಗಳನ್ನು ಕುರಿತು ತೀರ್ಮಾನಗಳನ್ನು ಕಳುಹಿಸುತ್ತೇವೆ. ಸರ್ಕಾರದವರು ಆ ಸ್ಟ್ಯಾಂಡಿಂಗ್‌ ಕಮಿಟಿಯನ್ನೂ ಅದರ ತೀರ್ಮಾನಗಳನ್ನೂ ಒಪ್ಪಬೇಕು” ಎಂದು ಪ್ರಾರ್ಥಿಸಿದರು.
ಶೇಷಾದ್ರಿ ಅಯ್ಯರ್ ಅವರಿಗೆ ಈ ಸಲಹೆ ಸೂಕ್ತವಾಗಿದೆಯೆಂದು ತೋರಿತು. ಅವರು ಅಸೆಂಬ್ಲಿಯ ಸ್ಟಾಂಡಿಂಗ್‌ ಕಮಿಟಿಯ ರಚನೆಯನ್ನೂ, ಅದರ ತೀರ್ಮಾನಗಳನ್ನೂ ಒಪ್ಪುವುದಾಗಿ ತಿಳಿಸಿದರು. ಆದರೆ, ಕಾನೂನುಬದ್ಧವಾದ ಯಾವ ಆರ್ಡರನ್ನೂ ಸರ್ಕಾರ ಮಾಡಲಿಲ್ಲ. ಇದೇ ಶೇಷಾದ್ರಿ ಅಯ್ಯರ್ ಅವರ ರಾಜಕೀಯ ಚಾಣಕ್ಯತನ.
ಇದು ನಡೆದದ್ದು ೧೮೯೦ರಲ್ಲಿ. ದಿವಾನರಿಂದ ಭರವಸೆ ದೊರೆತಮೇಲೆ ಪ್ರಜಾಪ್ರತಿನಿಧಿಗಳು ಸಭೆ ಸೇರಿ ಎಲ್ಲಾ ಜಿಲ್ಲೆಯ ಪ್ರತಿನಿಧಿಗಳನ್ನೂ ಒಳಗೊಂಡ ಒಂದು ಸ್ಟ್ಯಾಂಡಿಂಗ್‌ ಕಮಿಟಿಯನ್ನು ಮಾಡಿಕೊಂಡರು, ದಾವಣಗೆರೆ ಸದಸ್ಯ ಎಚ್‌.ಎಸ್‌. ನಂಜುಂಡಯ್ಯ ಈ ಕಮಿಟಿಗೆ ಅಧ್ಯಕ್ಷರಾದರು. ಮೈಸೂರಿನ ಎಂ.ಸಿ. ರಂಗಯಂಗಾರ್ಯರು ಕಾರ್ಯದರ್ಶಿ. ಸದಸ್ಯರು: ಅಂಬಳೆ ಅಣ್ಣಯ್ಯ ಪಂಡಿತ, ಎಂ. ವೆಂಕಟಕೃಷ್ಣಯ್ಯ, ಡಿ. ವೆಂಕಟರಾಮಯ್ಯ, ಚಿಕ್ಕಮಗಳೂರು ಕಾಫಿ ಪ್ಲಾಂಟರ್ ಸಿ. ಶ್ರೀನಿವಾಸರಾವ್‌, ಶ್ರೀನಿವಾಸ ಜೋಯಿಸ್‌, ಎಚ್‌ ಕೃಷ್ಣರಾವ್‌, ವೆಂಕಟಸುಬ್ಬಯ್ಯ, ನಂಜುಂಡಯ್ಯ, ರಾಮಾನುಜಯಂಗಾರ್, ಸುಬ್ಬಯ್ಯ, ಸದಾಶಿವರಾವ್‌, ನಾಡಿಗ ರಾಮಣ್ಣ, ಆರ್. ಎಚ್‌ ಎಲಿಯೆಟ್‌ ಮತ್ತು ಬುಕನನ್‌.
ಸ್ಟಾಂಡಿಂಗ್‌ ಕಮಿಟಿಯ ಕೆಲಸಕಾರ್ಯಗಳು ಕ್ರಮಬದ್ಧವಾಗಿ ನಡೆಯುತ್ತಿದ್ದವು. ಈ ಕಮಿಟಿಯ ಕಾರ್ಯಕಲಾಪಗಳನ್ನೆಲ್ಲಾ ಇಂಗ್ಲಿಷಿನಲ್ಲಿಯೇ ಬರೆದು ಸರ್ಕಾರಕ್ಕೆ ಕಳುಹಿಸಲಾಗುತ್ತಿತ್ತು. ೧೮೯೦-೧೮೯೧, ಈ ಎರಡು ವರ್ಷಗಳು ಕಮಿಟಿಯ ಕೆಲಸ ಸರ್ಕಾರದೊಡನೆ ಯಾವ ವಿರಸವೂ ಇಲ್ಲದೆ ನಡೆಯಿತು.
೪
೧೮೯೨ರಲ್ಲಿ ಸ್ಟ್ಯಾಂಡಿಂಗ್‌ ಕಮಿಟಿಯ ಚುನಾವಣೆದು ನಡೆದು ವೆಂಕಟಕೃಷ್ಣಯ್ಯನವರು.ಕಾರ್ಯದರ್ಶಿಯಾದರು. ಅವರು ಆ ಕಾಲದ ಪ್ರಗತಿಗಾಮಿಗಳಾದ ಪ್ರಜಾಸ್ವಾತಂತ್ರ್ಯ ಪ್ರೇಮಿಗಳಲ್ಲಿ ಅಗ್ರಗಣ್ಯರು; ಪಾರ್ಲಿಮೆಂಟರಿ ರಾಜ್ಯಪದ್ಧತಿ ಹೇಗೆ ನಡೆಯುತ್ತದೆ ಎಂಬುದನ್ನು ಚೆನ್ನಾಗಿ ತಿಳಿದಿದ್ದವರು. ಅವರ ರಾಜಕೀಯ ಸಿದ್ಧಾಂತದಂತೆ, ಇಂಗ್ಲೆಂಡಿನ ರಾಜನಂತೆ, ರಾಜರು ಯಾವ ತಪ್ಪೂ ಮಾಡುವವರಲ್ಲ. “The King can do no wrong” ಎಂದರೆ ರಾಜ್ಯಾಡಳಿತದ ಯಾವ ತಪ್ಪಿಗೂ ರಾಜರು ಜವಾಬ್ದಾರರಲ್ಲ, ಮುಖ್ಯ ಮಂತ್ರಿಯದೇ ಜವಾಬ್ದಾರಿ. ಆ ರೀತಿಯಾದ ರಾಜನಿರುವ ಪದ್ಧತಿಯೇ ವೆಂಕಟಕೃಷ್ಣಯ್ಯನವರ ಆದರ್ಶ. ಆದುದರಿಂದ ಮೈಸೂರಿನಲ್ಲಿಯೂ ಇದೇ ರೀತಿಯ ಆದರ್ಶವನ್ನು ಜಾರಿಗೆ ತರಬೇಕೆಂದು ಪ್ರಯತ್ನಿಸಿದರು. ಯಾವ ಮುಖ್ಯ ಮಂತ್ರಿಯೇ ಆಗಲಿ ಮಹಾರಾಜರ ಹೆಸರನ್ನು ರಾಜ್ಯಾಡಳಿತಕ್ಕೆ ಎಳೆಯದೆ ತಾನೇ ಪೂರ್ಣ ಜವಾಬ್ದಾರಿಯನ್ನು ವಹಿಸಬೇಕು. ಈ ತತ್ತ್ವವನ್ನು ಅನುಸರಿಸಿ ವೆಂಕಟಕೃಷ್ಣಯ್ಯನವರು ಮಹಾರಾಜರಲ್ಲಿ ಪೂರ್ಣ ರಾಜಭಕ್ತಿಯಿಟ್ಟು, ಅವರ ಹೆಸರನ್ನು ಎಳೆಯದೆ, ರಾಜ್ಯಾಡಳಿತದ ಯಾವ ಅಂಶಕ್ಕೂ ದಿವಾನರನ್ನೂ ಅವರ ಎಕ್ಸಿಕ್ಯುಟಿವ್‌ ಕೌನ್ಸಿಲನ್ನೂ, ಪಾರ್ಲಿಮೆಂಟರಿ ಪದ್ಧತಿಯನ್ನು ಅನುಸರಿಸಿ, ಪೂರ್ಣವಾಗಿ ಟೀಕಿಸುತ್ತಿದ್ದರು. ಅವರು ಯಾವಾಗಲೂ ವೈಯಕ್ತಿಕ ಜೀವನದ ವಿಷಯಗಳನ್ನು ವರ್ಜಿಸುತ್ತಿದ್ದರು. ಆದರೂ ಅಧಿಕಾರಿಗಳು, ರಂಗಾಚಾರ್ಲುರವರಂತೆ, ನೀತಿವಂತರಾಗಿ ಇರಬೇಕೆಂಬ ಅಭಿಪ್ರಾಯವನ್ನು ಹೊಂದಿದ್ದರು.
ವೆಂಕಟಕೃಷ್ಣಯ್ಯನವರು ತಮ್ಮ ಸಮಕಾಲೀನರಾದ ಬ್ರಿಟಿಷ್‌ ಇಂಡಿಯಾ ರಾಜನೀತಿಜ್ಞರ ಅಭಿಪ್ರಾಯಗಳನ್ನೂ ಸುಭಾಷಿತಗಳನ್ನೂ ಚೆನ್ನಾಗಿ ಗಮನಿಸಿ ಮನಸ್ಸಿನಲ್ಲಿಟ್ಟುಕೊಳ್ಳುತ್ತಿದ್ದರು. ಆ ಕಾಲದ ಮಹಾಮಹಿಮರಾದ ಭಾರತೀಯ ರಾಜಕೀಯ ಗುರು ದಾದಾಭಾಯಿ ನವರೋಜಿಯವರೆಂದರೆ ಅವರಿಗೆ ಅತ್ಯಂತ ಗೌರವ. ಅವರು ರಚಿಸಿದ “Poverty and Un-British Rule in India” ಎಂಬ ಪುಸ್ತಕವನ್ನು ಚೆನ್ನಾಗಿ ಓದಿ ಗ್ರಹಿಸಿದ್ದರು.
ಬ್ರಿಟಿಷರು ತಮ್ಮ ದೇಶದಲ್ಲಿ ಒಳ್ಳೇ ಜನಾಂಗವಾದರೂ ಭಾರತದಲ್ಲಿ ಬ್ರಿಟಿಷ್‌ ನೀತಿಗೆ ಸಮ್ಮತವಲ್ಲದ ರೀತಿಯಲ್ಲಿ ನಡೆಯುತ್ತಿದ್ದಾರೆ ಎಂಬುದು ವೆಂಕಟಕೃಷ್ಣಯ್ಯನವರ ಮತ. ನಮ್ಮ ಜನ ಬ್ರಿಟಿಷರ ಒಳ್ಳೆ ನಡೆನುಡಿಗಳನ್ನು ಕಲಿಯಬೇಕೆಂಬುದು ಅವರ ಅಭಿಪ್ರಾಯ. ಬ್ರಿಟಿಷರು ತಮ್ಮ ದೇಶದಲ್ಲಿ ಬಹಳ ನ್ಯಾಯಪ್ರಿಯರು, ಅನ್ಯಾಯವನ್ನು ಸಹಿಸರು ಎಂಬುದು ಅವರ ನಂಬಿಕೆ. ಆದುದರಿಂದ ಅನೇಕಾವರ್ತಿ ಇವರು ಬ್ರಿಟಿಷ್‌ ನ್ಯಾಯಪ್ರಿಯತೆಯನ್ನು ಕೊಂಡಾಡುತ್ತಿದ್ದರು. ಅವರ ಭಾವನೆಗಳನ್ನು ನೋಡಿ ಬ್ರಿಟಿಷ್‌ ರೆಸಿಡೆಂಟರು ಸಂತೋಷಪಟ್ಟು, ‘ನಿಮ್ಮಂಥದವರು ನಮ್ಮ ದೇಶವಾದ ಇಂಗ್ಲೆಂಡಿಗೂ ಭೂಷಣ ಪ್ರಾಯರು’ ಎಂದು ಹೇಳಿದರು. ವೆಂಕಟಕೃಷ್ಣಯ್ಯನವರದು ಅಂತಹ ಗುಣ.
ಅಂತಹವರು ಮೈಸೂರು ಪ್ರಜಾಪ್ರತಿನಿಧಿ ಸದಸ್ಯರ ಸ್ಟ್ಯಾಂಡಿಂಗ್‌ ಕಮಿಟಿಯ ಕಾರ್ಯದರ್ಶಿಯಾದ ಮೇಲೆ ಶೇಷಾದ್ರಿ ಅಯ್ಯರ್ ಅವರಿಗೆ ಅಸೆಂಬ್ಲಿಯ ವಾತಾವರಣ ಸ್ವಲ್ಪ ಬಿಸಿಯಾದ್ದರಲ್ಲಿ-ಆಶ್ಚರ್ಯವೇನಿಲ್ಲ. ತಾವೇ ಒಪ್ಪಿ ಸ್ಥಾಪನೆಯಾದ ಸ್ಟ್ಯಾಂಡಿಂಗ್‌ ಕಮಿಟಿಯನ್ನು ಅಂತ್ಯಗೊಳಿಸಲು ಅನೇಕ ಭೇದ ನೀತಿಗಳನ್ನು ಶೇಷಾದ್ರಿ ಅಯ್ಯರ್ ಅವರು ಹೂಡಿದರು. ಮೊದಲುಮೊದಲು, ೧೮೯೨ರಲ್ಲಿ, ಸ್ಟ್ಯಾಂಡಿಂಗ್‌ ಕಮಿಟಿಯ ಬಗ್ಗೆ ಮಾತನಾಡುತ್ತಾ ದಿವಾನರು “ನಿಮ್ಮ ನಿಮ್ಮಲ್ಲಿಯೇ ಭಿನ್ನಾಭಿಪ್ರಾಯಗಳಿವೆ. ನಾವು ಈ ಕಮಿಟಯ ಅಭಿಪ್ರಾಯವನ್ನು ಮನ್ನಿಸುವುದಾದರೂ ಹೇಗೆ?” ಎಂದು ಪ್ರಶ್ನಿಸಿದರು. ಕಾರ್ಯದರ್ಶಿ ವೆಂಕಟಕೃಷ್ಣಯ್ಯನವರು “ಯಾವ ಸಮಿತಿ ಸಭೆಯಲ್ಲಾಗಲೀ ಭಿನ್ನಾಭಿಪ್ರಾಯಗಳು ಇದ್ದೆ ಇರುತ್ತವೆ. ಪ್ರಜಾಪ್ರಭುತ್ವ ಸಂಸ್ಥೆಗಳಲ್ಲಿ ಇದು ಸಹಜ. ವಿಷಯಗಳ ಮೇಲೆ ಚರ್ಚೆಯಾಗುತ್ತದೆ. ತೀರ್ಮಾನ ಬಹುಮತದ ಪ್ರಕಾರ ಆಗುತ್ತದೆ. ಈ ಕ್ರಮ ನ್ಯಾಯವಾದದ್ದೇ” ಎಂದು ಉತ್ತರವಿತ್ತರು.
ಈ ಮಧ್ಯೆ, ಈ ಸಭೆಯ ಕೆಲವು ಸದಸ್ಯರು ಮತ್ತು ಹೊರಗಿನ ಕೆಲವು ವೃತ್ತ ಪತ್ರಿಕೆಗಳು, ಯಾರ ಪ್ರೇರಣೆಯಿಂದಲೇ ಏನೋ, “ನಮಗೆ ಈ ಸ್ಟ್ಯಾಂಡಿಂಗ್‌ ಕಮಿಟಿ ಬೇಕಾಗಿಲ್ಲ. ಇದರಲ್ಲಿ ಚರ್ಚೆಗಳೆಲ್ಲಾ ಇಂಗ್ಲಿಷಿನಲ್ಲೇ ನಡೆಯುತ್ತದೆ. ನಮಗೆ ಅರ್ಥವಾಗುವುದಿಲ್ಲ. ಓಟು ತೆಗೆದುಕೊಂಡು ಚರ್ಚೆಯ ವಿಷಯಗಳನ್ನು ನಿಗದಿ ಮಾಡುತ್ತಾರೆ. ಕೆಲವು ಸದಸ್ಯರ ದೊಡ್ಡಸ್ತಿಗೆಗೋಸ್ಕರ ಈ ಕಮಿಟಿ ಇದೆ. ಅವರು ಎಲ್ಲಾ ಮರ್ಯಾದೆಗಳನ್ನೂ ಪಡೆಯುತ್ತಾರೆ. ಬಾಕಿಯವರಿಗೆ ಎಲ್ಲಾ ಸೊನ್ನೆ” ಎಂಬುದಾಗಿ ಪ್ರಚಾರ ಮಾಡಿ, ಅಸೆಂಬ್ಲಿ ಅಧಿವೇಶನದಲ್ಲಿ ಸ್ಟ್ಯಾಂಡಿಂಗ್‌ ಕಮಿಟಿಯ ಬಗ್ಗೆ ಅಸಮಾಧಾನವನ್ನು ಸೂಚಿಸಿದರು.
ಹೇಗ್‌ ಸಾಹೇಬರು ಪ್ರಜಾಪ್ರತಿನಿಧಿ ಸಭೆಯಲ್ಲಿ “ನಾನು ಕಮಿಟಿಯಲ್ಲಿದ್ದೇನೆ. ಮೆಂಬರುಗಳು ತರತಕ್ಕ ವಿಷಯಗಳಲ್ಲಿ ಕೆಲವನ್ನು ಸ್ಥಳೀಯ ವಿಷಯಗಳೆಂದೂ, ಕೆಲವನ್ನು ಸಾಮಾನ್ಯವಿಷಯಗಳೆಂದೂ ಬಹುಜನ ಸಮ್ಮತಿ ಮೇಲೆ ಓಟು ತೆಗೆದುಕೊಂಡು ವಿಂಗಡಿಸಿದರು. ಕೆಲವರ ಅಸಮಾಧಾನಕ್ಕೆ ಇದು ಕಾರಣವಾಗಿರಬಹುದು” ಎಂದು ಹೇಳಿದರು.
ವೆಂಕಟಕೃಷ್ಣಯ್ಯನವರು ಉತ್ತರವಾಗಿ ಹೇಳಿದರು: “ಪ್ರತಿನಿಧಿಗಳಲ್ಲಿ ಬಹುಮಂದಿ ಸ್ಟ್ಯಾಂಡಿಂಗ್‌ ಕಮಿಟಿಯ ಪಕ್ಷದವರಾಗಿರುತ್ತಾರೆ. ಈ ವಿಷಯವನ್ನು ಗೊತ್ತುಮಾಡುವುದು ಅಸಾಧ್ಯವಲ್ಲ. ಈಗ ಓಟು ತೆಗೆದುಕೊಂಡರೆ ಈ ವಿಷಯ ವ್ಯಕ್ತವಾಗುತ್ತದೆ”.
ಇದಕ್ಕೆ ಶೇಷಾದ್ರಿ ಅಯ್ಯರ್ ಅವರು “ಈ ಕಮಿಟಿಯನ್ನು ನಡೆಸತಕ್ಕವರು ಸ್ವಯಂ ಚುನಾಯಿತ (ಸೆಲ್ಫ್‌ಕಾನ್‌ಸ್ಟಿಟ್ಯೂಟೆಡ್‌) ಸದಸ್ಯರಾಗಿರುವುದಲ್ಲದೆ, ತಮಗೆ ಇಲ್ಲದೇ ಇರತಕ್ಕ ಅಧಿಕಾರವನ್ನೆಲ್ಲಾ ಸ್ವೀಕರಿಸಿಕೊಂಡು, ಓಟು ವಗೈರೆಗಳನ್ನು ತೆಗೆದುಕೊಳ್ಳುತ್ತಾರೆ” ಎಂದು ಟೀಕಿಸಿದರು.
ಕೆಲವು ಸದಸ್ಯರು “ಸೆಲ್ಫ್‌ಕಾನ್‌ಸ್ಟಿಟ್ಯೂಟೆಡ್‌” ಎಂಬ ಆಪಾದನೆಯನ್ನು ನಿರಾಕರಿಸಿದರು.
ದಿವಾನರು ತಮ್ಮ ಮುಕ್ತಾಯ ಭಾಷಣದಲ್ಲಿ “ಮೆಂಬರುಗಳು ತಿಳಿದವರಲ್ಲ. ಅನೇಕರಿಗೆ ಇಂಗ್ಲಿಷ್‌ ಬರುವುದಿಲ್ಲ; ಓಟು ಮುಂತಾದ್ದು ಅರ್ಥವಾಗುವುದಿಲ್ಲ. ಆದುದರಿಂದ ಇಂಗ್ಲಿಷಿನಲ್ಲಿ ಚರ್ಚಿಸದೆ, ಓಟು ಮುಂತಾದ್ದು ತೆಗೆದುಕೊಳ್ಳದೆ, ಮೆಂಬರುಗಳನ್ನು ಸುಲಭಮಾರ್ಗದಲ್ಲಿ ತೆಗೆದುಕೊಂಡು ಹೋಗಬೇಕು” ಎಂದು ಸಮಾಧಾನವಾಗಿ ಮಾತನಾಡಿದರು.
ಆದರೆ, ೧೮೯೩ನೇ ಪ್ರಜಾಪ್ರತಿಧಿ ಸಭೆ ಅಧಿವೇಶನದಲ್ಲಿ ಸ್ಟ್ಯಾಂಡಿಂಗ್‌ ಕಮಿಟಿಯು ಮಾಡಿದ್ದ ನಿರ್ಣಯಗಳ ಬಗ್ಗೆ ವೆಂಕಟಕೃಷ್ಣಯ್ಯನವರು ಪ್ರಸ್ತಾಪಿಸಲು ಎದ್ದಾಗ, ದಿವಾನರು ತೀವ್ರದೃಷ್ಟಿಯನ್ನು ಬೀರಿ “ಈ ಕಮಿಟಿಗೆ ವಿರೋಧವಾಗಿ ಕೆಲವು ಜನ ಮೆಂಬರುಗಳು ನಮ್ಮಲ್ಲಿ ಮಾತನಾಡಿದರು. ಅವರು ಈ ಕಮಿಟಿ ಬೇಕಾಗಿಲ್ಲವೆಂದು ಅಭಿಮತವಿತ್ತರು.” ಎಂದು ಹೇಳಿದರು.
ಕಡೆಯಲ್ಲಿ, ವೆಂಕಟಕೃಷ್ಣಯ್ಯನವರು ನೇರವಾಗಿ ಉತ್ತರವಿತ್ತರು: “ಕೆಲವು ಸದಸ್ಯರಿಗೆ ಈ ಸ್ಟ್ಯಾಂಡಿಂಗ್‌ ಕಮಿಟಿ ಬೇಕಿಲ್ಲ ಎಂಬುದಾಗಿ ದಿವಾನರು ಹೇಳಿದರು. ಹೆಚ್ಚು ಮಂದಿ ಸದಸ್ಯರಿಗೆ ಈ ಕಮಿಟಿಯಿಂದ ಪ್ರಯೋಜನವಿಲ್ಲವೆಂದು ತೋರಿದ ಪಕ್ಷದಲ್ಲಿ ಈ ಕಮಿಟಿ ಇರುವುದರಿಂದ ಯಾವ ಪ್ರಯೋಜನವೂ ಇಲ್ಲ. ಆದರೆ ಇದು ಪ್ರಯೋಜನವಾದದ್ದೆಂದು ಸರ್ಕಾರದವರ ತಾತ್ಪರ್ಯ ಇದ್ದು, ಹೆಚ್ಚು ಸದಸ್ಯರ ತಾತ್ಪರ್ಯವೂ ಇದ್ದ ಪಕ್ಷದಲ್ಲಿ, ಇದು ಇರಬಹುದು. ಹೆಚ್ಚು ಜನರಿಗೆ ಇದು ಅಭಿಮತವಾದದ್ದು ಹೌದೋ ಅಲ್ಲವೋ ಎಂಬುದನ್ನು ಈ ಸಭೆಯಲ್ಲಿ ಓಟು ತೆಗೆದುಕೊಂಡು ನಿಷ್ಕರ್ಷೆ ಮಾಡಿದರೆ ಈ ಪ್ರತಿನಿಧಿ ಸಭೆಯ ಅಭಿಮಾನಿಗಳು ಸರ್ಕಾರಕ್ಕೆ ಬಹಳ ಕೃತಜ್ಞರಾಗಿರುವರು.”
ದಿವಾನರಿಗೆ ಗೊತ್ತಿತ್ತು, ಓಟು ತೆಗೆದುಕೊಂಡರೆ ಹೆಚ್ಚು ಜನ ಸದಸ್ಯರು ಸ್ಟ್ಯಾಂಡಿಂಗ್‌ ಕಮಿಟಿಯು ಇರುವುದಕ್ಕೆಅಭಿಮತರಾಗಿರುತ್ತಾರೆ ಎಂಬುದು. ಆದುದರಿಂದ, ದಿವಾನರು “ಕಮಿಟಿಯಿರುವುದೂ, ಇಲ್ಲದಿರುವುದು ಎರಡು ನಮಗೆ ಒಂದೇ, ಕಮಿಟಿಯನ್ನು ಇಟ್ಟುಕೊಳ್ಳುವುದು ಪ್ರತಿನಿಧಿಗಳಿಗೆ ಸೇರಿದ್ದು” ಎಂದು ಬಿಟ್ಟರು!
ರೀಸ್‌ ಸಾಹೇಬರು “ಈ ಕಮಿಟಿ ಅತ್ಯಾವಶ್ಯಕ” ಎಂದು ಹೇಳಿದರು, ಅಲ್ಲದೆ, “ಪೂರ್ವದಲ್ಲಿ ಈ ಕಮಿಟಿಯ ವಿಷಯದಲ್ಲಿ ದಿವಾನರ ಅಭಿಪ್ರಾಯ ಸಂಪೂರ್ಣವಾಗಿ ಅನುಕೂಲವಾಗಿ ಇದ್ದಂತೆ ನನಗೆ ತಿಳಿದು ಬರುತ್ತದೆ”  ಎಂದೂ ಅವರು ಹೇಳಿದರು.
“ಡಿಸ್ಟ್ರಿಕ್ಟಿನ ಮೆಂಬರುಗಳು ಸೇರಿ ಚರ್ಚೆ ಮಾಡಿಕೊಳ್ಳುವುದಕ್ಕೆ ನಾನು ಅಭಿಮತಪಟ್ಟಿರಬಹುದು” ಎಂದು ದಿವಾನರು ಉತ್ತರ ಹೇಳಿದರು.
ರೀಸ್‌ ಸಾಹೇಬರು “ಸ್ಟ್ಯಾಂಡಿಂಗ್‌ ಕಮಿಟಿಯಿಂದ ಪ್ರಜಾಪ್ರತಿನಿಧಿ ಸಭೆಗೆ ಬಹಳ ಅನುಕೂಲ” ಎಂದು ಪುನಃ ಹೇಳಿದರು.
ದಿವಾನರು “ಪ್ರತಿನಿಧಿಗಳೆಲ್ಲಾ ಸಮ್ಮತಿ ಸೂಚಿಸಿದರೆ ಸ್ಟ್ಯಾಡಿಂಗ್‌ ಕಮಿಟಿ ಮಾಡಿಕೊಳ್ಳಬಹುದು” ಎಂದು ಅಭಿಪ್ರಾಯಪಟ್ಟರು.
೫
೧೮೯೪ನೇ ಇಸವಿ ದಿವಾನ್ ಶೇಷಾದ್ರಿ ಅಯ್ಯರ್ ಅವರ ಚರಿತ್ರೆಯಲ್ಲಿ ಅತ್ಯಂತ ಉನ್ನತ ಸ್ಥಾನದ್ದು. ಆಗ ಅವರು ಅಧಿಕಾರದ ಅತ್ಯಂತ ಉನ್ನತ ಸ್ಥಾನದಲ್ಲಿದ್ದುದಲ್ಲದೆ, ತಮ್ಮ ಜೀವನದ ಉತ್ತಮ ದೆಶೆಯಲ್ಲಿಯೂ ಇದ್ದರು. ಮೈಸೂರಿನಲ್ಲಿ ಅವರ ಅಧಿಕಾರವೇ ಅಧಿಕಾರ. ಭಾರತದಲ್ಲೇ ಅತ್ಯಂತ ಉತ್ತಮ ಆಡಳಿತಗಾರರೆಂಬ ಪ್ರಶಸ್ತಿ ಪಡೆದಿದ್ದರು. ಮದ್ರಾಸಿನ ಕೆಲವು ಪತ್ರಿಕೆಗಳಂತೂ ಅವರನ್ನು ಕೊಂಡಾಡಿದ್ದೂ ಕೊಂಡಾಡಿದ್ದೇ.
ಶೇಷಾದ್ರಿ ಅಯ್ಯರ್ ಅವರು ಹುಟ್ಟಿದ್ದು ೧೮೪೫ ರಲ್ಲಿ; ಇವರಿಗೂ ವೆಂಕಟಕೃಷ್ಣಯ್ಯನವರಿಗೂ ಒಂದೇ ವರ್ಷ ಅಂತರ. ಶೇಷಾದ್ರಿ ಅಯ್ಯರ್ ಅವರು ಹುಟ್ಟಿದ ಊರು ಕುಮಾರಪುರಂ. ಅವರ ಪೂರ್ವಜರು ಪಾಲಘಾಟನವರಾದರೂ, ಅವರ ತಂದೆ ಕೃಷ್ಣ ಅಯ್ಯರ್ ಕಲ್ಲಿಕೋಟೆಯಲ್ಲಿ ನೆಲೆಸಿದ್ದರು. ಇವರು ತಮ್ಮ ಮಗನಿಗೆ ಇನ್ನೂ ೬ ತಿಂಗಳಾಗಿರುವಾಗಲೇ ಇಹಲೋಕ ಯಾತ್ರೆ ಮುಗಿಸಿದರು. ಬಾಲಕ ಶೇಷಾದ್ರಿಯನ್ನು ಅವರ ತಾಯಿ ಮತ್ತು ದೊಡ್ಡಪ್ಪ ಮುಂದಕ್ಕೆ ತಂದರು. ಶೇಷಾದ್ರಿ ಅತ್ಯಂತ ಬುದ್ಧಿಶಾಲಿ, ಎಲ್ಲಾ ತರಗತಿಗಳಲ್ಲೂ ಉತ್ತಮ ದರ್ಜೆ. ಗಣಿತದಲ್ಲಿ ಅಪ್ರತಿಮ ಪ್ರತಿಭೆ. ೧೮೬೫ರಲ್ಲಿ ಬಿ.ಎ. ಆಯಿತು. ಕಲ್ಲಿಕೋಟೆ ಕಲೆಕ್ಟರ್ ಕಚೇರಿಯಲ್ಲಿ ಯುವಕ ಕೆಲಸಕ್ಕೆ ಸೇರಿದ. ಅದೇ ಕಛೇರಿಯಲ್ಲಿ ಸಿ. ರಂಗಾಚಾರ್ಲು ಡೆಪ್ಯುಟಿ ಕಲೆಕ್ಟರಾಗಿದ್ದರು.
ಶೇಷಾದ್ರಿಯ ಪ್ರತಿಭೆಯನ್ನು ಕಂಡು ಅವನನ್ನು ಮುಂದಕ್ಕೆ ತರಬೇಕೆಂದು ರಂಗಾಚಾರ್ಲು ಸಂಕಲ್ಪಿಸಿದರು. ಅವರು ೧೮೬೮ ರಲ್ಲಿ ಮೈಸೂರಿನ ಪ್ಯಾಲೇಸ್‌ ಕಂಟ್ರೋಲರ್ ಆಗಿ ನೇಮಿತರಾದ ಕೂಡಲೇ, ಶೇಷಾದ್ರಿಯನ್ನು ಮೈಸೂರಿಗೆ ಕರೆಸಿಕೊಂಡು ಅಷ್ಟಗ್ರಾಮ ಡಿವಿಷನ್ ಸೂಪರಿಂಟೆಂಡೆಂಟ್‌ ಕಚೇರಿಯ ಜ್ಯುಡಿಷಿಯಲ್‌ ಶಿರಸ್ತೇದಾರರನ್ನಾಗಿ ನೇಮಿಸಿದರು.
೧೮೭೪ ರಲ್ಲಿ ಶೇಷಾದ್ರಿ ಅಯ್ಯರ್ ಬಿ.ಎಲ್‌. ಪಾಸ್‌ ಮಾಡಿದರು. ೧೮೭೯ ರಲ್ಲಿ ತುಮಕೂರು ಡೆಪ್ಯುಟಿ ಕಮಿಷನರಾದರು; ೧೮೮೧ ರಲ್ಲಿ ಮೈಸೂರು ಡೆಪ್ಯುಟಿ ಕಮಿಷನ್‌ರಾದರು. ೧೮೮೩ರಲ್ಲಿ ಶಿವಮೊಗ್ಗ ಡೆಪ್ಯುಟಿ ಕಮೀಷನರಾದರು. ೧೮೮೩ರಲ್ಲಿ ರಂಗಾಚಾರ್ಲುರವರು ‘ಮೃತರಾದಾಗ, ಶೇಷಾದ್ರಿ ಅಯ್ಯರ್ ಅವರು ಶಿವಮೊಗ್ಗಾ ಡೆಪ್ಯುಟಿ ಕಮಿಷನರಾಗಿದ್ದರು. ಈ ಸ್ಥಾನದಿಂದ ಅವರು ನೇರವಾಗಿ ದಿವಾನ್‌ಗಿರಿಗೆ ಏರಿದರು.
ಅವರು ದಿವಾನ್‌ಗಿರಿಗೆ ಬಂದಾಗ ವಯಸ್ಸು ೩೮. ಇನ್ನೂ ಚಿಕ್ಕ ವಯಸ್ಸು. ೫೦ನೇ ವಯಸ್ಸಿಗೆ ಕಾಲಿಡುತ್ತಿದ್ದಾಗ, ಬ್ರಿಟಿಷ್‌ ಸರ್ಕಾರ ಕೆ.,ಸಿ.ಎಸ್‌.ಐ. ಬಿರುದನ್ನು ದಯಪಾಲಿಸಿತು.
೧೮೯೪ ರ ಆಖೈರು ಹೊತ್ತಿಗೆ ಸಂಸ್ಥಾನದ ಆದಾಯ ಉತ್ತಮ ಹೊಂದಿ, ಖರ್ಚು ಕಳೆದು ಒಂದೂ ಕಾಲು ಲಕ್ಷ ರೂಪಾಯಿ ಉಳಿಯುವ ಹಾಗಾಯಿತು. ವಿದ್ಯಾ ಸಂಸ್ಥೆಗಳು ೧೩ ವರ್ಷದಲ್ಲಿ ೮೬೬ ರಿಂದ ೧೭೯೭ ಕ್ಕೆ ಏರಿದವು. ಇನ್ನೂ ಅನೇಕ ಪ್ರಗತಿಯ ಚಿಹ್ನೆಗಳು ಕಂಡುಬಂದವು.
ಆದುದರಿಂದ, ೧೮೯೪ರ‍ಲ್ಲಿ ಪ್ರಜಾಪ್ರತಿನಿಧಿ ಸಭೆ ಸೇರಿದಾಗ, ಶೇಷಾದ್ರಿ ಅಯ್ಯರ್ ಅವರು ಬಹಳ ದರ್ಪದಿಂದ ವರ್ತಿಸಿದರೆಂದು ಹೇಳಬಹುದು. ವೆಂಕಟಕೃಷ್ಣಯ್ಯನವರು ಹೇಳಲುತ್ತಿದ್ದಂತೆ, ಅಧಿಕಾರ ಮದವನ್ನು ಏರಿಸಿತು. ಅದು ತಲೆಗೆ ಏರಿದರೆ, ಮನುಷ್ಯನ ತಲೆ ಕೆಡುತ್ತದೆ , ಅವರು ಪ್ರ.ಪ್ರ. ಸಭೆಯಲ್ಲಿ ಸ್ಟ್ಯಾಂಡಿಂಗ್‌ ಕಮಿಟಿಯನ್ನು ಬಹಳ ತಿರಸ್ಕಾರವಾಗಿ ಕಂಡರು. ಪ್ರಜಾಪ್ರತಿನಿಧಿಗಳು ಸುಷುಪ್ತ ಅವಸ್ಥೆಯಲ್ಲಿದ್ದ ಸ್ಟ್ಯಾಂಡಿಂಗ್‌ ಕಮಿಟಿಯವರನ್ನು ಉಜ್ಜೀವಿಸುವಂತೆ ಪ್ರಯತ್ನ ಮಾಡಿದರು. ಈ ಕಮಿಟಿಯ ಮೀಟಿಂಗು ನಡೆದು, ಸರ್ಕಾರಕ್ಕೆ ಅನೇಕ ವಿಷಯಗಳನ್ನು ಕಳುಹಿಸಲಾಯಿತು. ‘ಸರ್ಕಾರ ಈ ಕಮಿಟಿಯನ್ನು ಅಂಗೀಕರಿಸಲಿ ಅಥವಾ ಬಿಡಲಿ; ನಾವು ನಮ್ಮ ಕೆಲಸವನ್ನು ಮಾಡುತ್ತ ಬರಬೇಕು’ ಎಂದು ಕಮಿಟಿಯೂ, ಜನರಲ್‌ ಸಭೆಯೂ ನಿರ್ಧರಿಸಿದವು. ೧೮೯೪ ನೇ ಪ್ರಜಾಪ್ರತಿನಿಧಿ ಸಭೆಯಲ್ಲಿ ದಿವಾನರಿಗೂ ಸ್ಟ್ಯಾಂಡಿಂಗ್‌ ಕಮಿಟಿಗೂ ವೈಷಮ್ಯ ಜಾಸ್ತಿಯಾಗಿ, ಈ ಕಮಿಟಿಯನ್ನು ಪೂರ್ತಿಯಾಗಿ ತಿರಸ್ಕರಿಸಲೇಬೇಕೆಂದು ಅವರು ನಿರ್ಧರಿಸಿದರು.
೧೮೯೪-೯೫ ರಲ್ಲಿ ತುಮಕೂರು ಜಿಲ್ಲೆಯ ಕಡಬಾ, ಗುಬ್ಬಿ, ನಿಟ್ಟೂರು, ಬೆಲವತ್ತ ಪ್ರದೇಶಗಳಲ್ಲಿ ಮಳೆ ಸರಿಯಾಗಿ ಬರದೆ ಬೆಳೆ ಸರಿಯಾಗಿ ಆಗಲಿಲ್ಲ. ಅಲ್ಲಿನ ರೈತರಿಗೆ ಕಂದಾಯ ಕೊಡುವುದು ಕಷ್ಟವಾಯಿತು. ಅವರು ಮಾಫೀಗಾಗಿ ಸರ್ಕಾರವನ್ನು ಕೇಳಿಕೊಂಡರು. ಆದಾಗ್ಯೂ, ರೆವಿನ್ಯೂ ಅಧಿಕಾರಿಗಳು ಕಂದಾಯ ವಸೂಲಿಯ ವಿಷಯದಲ್ಲಿ ರೈತರಿಗೆ ತೊಂದರೆ ಕೊಟ್ಟರು. ರೈತರು ಸರ್ಕಾರಕ್ಕೆ ಫಿರ್ಯಾದು ಕಳುಹಿಸಿದರು.
ಈ ವಿಷಯವನ್ನು ತುಮಕೂರು ಜಿಲ್ಲೆಯ ರೈತರನೇಕರು ೧೮೯೫ನೇ ಮಾರ್ಚ್ ೧೨ರಲ್ಲಿ ಅಸೆಂಬ್ಲಿ ಸ್ಯ್ಯಾಂಡಿಂಗ್‌ ಕಮಿಟಿಗೆ ತಿಳಿಸಿ, ಸರ್ಕಾರದಿಂದ ತಮಗೆ ಪರಿಹಾರ ದೊರೆಯುವಂತೆ ಪ್ರಯತ್ನಿಸಬೇಕೆಂದು ಪ್ರಾರ್ಥಿಸಿದರು. ಸ್ಯ್ಟಾಂಡಿಂಗ್‌ ಕಮಿಟಿ ಈ ಪ್ರಾರ್ಥನೆಯನ್ನು ಸಮರ್ಥಿಸಿ, ಸರ್ಕಾರ ಆ ತಾಲ್ಲೂಕುಗಳ ಪ್ರಜೆಗಳಿಗೆ ಸಹಾನುಭೂತಿ ನೀಡಿ ಕೂಡಲೇ ಪರಿಹಾರ ಕೊಡಬೇಕೆಂದು ನಿರ್ಣಯ ಮಾಡಿತು.
ಸರ್ಕಾರದವರು ಈ ಪ್ರಾರ್ಥನೆಯನ್ನು ಸಹಾನುಭೂತಿಯಿಂದ ಪರಿಶೀಲಿಸದೆ ಸ್ಟ್ಯಾಂಡಿಂಗ್‌ ಕಮಿಟಿಯ ಕಾರ್ಯದರ್ಶಿಗೆ ಬಹಳ ಅಗೌರವವಾದ ಉತ್ತರ ಬರೆದರು. ಅದರ ವಿವರ ಹೀಗಿತ್ತು; “ನಿಮ್ಮ ಕಮಿಟಿಗೆ ಪ್ರಜಾಪ್ರತಿನಿಧಿ ಸಭೆಯ ಪರವಾಗಿ ಸರ್ಕಾರಕ್ಕೆ ಯಾವ ವಿಜ್ಞಾಪನೆ ಮಾಡುವುದಕ್ಕೂ ಅಧಿಕಾರವಿಲ್ಲ. ನೀವು ಮಾಡಿರತಕ್ಕ ಪ್ರಾರ್ಥನೆಗಳಿಗೆ ಸರ್ಕಾರದವರು ಯಾವ ಗಮನವನ್ನೂ ಕೊಡುವುದಿಲ್ಲ. ಈ ಸಂಸ್ಥಾನದ ರೈತರಿಗೆ ಯಾವಾಗ ರಿಮಿಷನ್ ಕೊಡಬೇಕು ಎಂಬ ವಿಷಯವನ್ನು ನಾವು ನಮ್ಮ ಲೋಕಲ್‌ ಆಫಿಸರುಗಳಿಂದ ತಿಳಿದುಕೊಳ್ಳುವುದಕ್ಕೆ ಸಂಪೂರ್ನ ಶಕ್ತರಾಗಿದ್ದೇವೆ. ಈ ವಿಷಯದಲ್ಲಿ ನೀವು ಹೇಳುವುದು ನಮಗೆ ಲೇಶವೂ ಪ್ರಯೋಜನವಿಲ್ಲ.” ಈ ಉತ್ತರಕ್ಕೆ ಚೀಫ್‌ ಸೆಕ್ರೆಟರಿ ಅನಂತಸ್ವಾಮಿರಾಯರ ರುಜು ಇತ್ತು.
ಸರ್ಕಾರದ ಈ ಉತ್ತರ ಎಷ್ಟು ಅವಿನಯದಿಂದಲೂ, ಉದ್ದಂಡತನದಿಂದಲೂ ಕೂಡಿತ್ತೆಂಬುದನ್ನು ಎಲ್ಲರೂ ಅರ್ಥಮಾಡಿಕೊಂಡರು. ಶೇಷಾದ್ರಿ ಅಯ್ಯರ್ ಅವರು ತಮ್ಮ ಸಲಹೆಯಿಂದಲೇ, ಅಸೆಂಬ್ಲಿ ಸದಸ್ಯರಿಂದಲೇ, ರಚಿತವಾದ ಈ ಸ್ಟ್ಯಾಂಡಿಂಗ್‌ ಕಮಿಟಿಯನ್ನು ಇಷ್ಟು ತಿರಸ್ಕಾರವಾಗಿ ಕಂಡದ್ದನ್ನು ನೋಡಿ ಎಲ್ಲರಿಗೂ ಆಶ್ಚರ್ಯವೂ ಕ್ರೋಧವೂ ಉಂಟಾಯಿತು. ಸ್ಥಳೀಯ ಪತ್ರಿಕೆಗಳೂ ಹೊರಗಿನ ಪತ್ರಿಕೆಗಳೂ ಸರ್ಕಾರದ ಈ ನೀತಿಯನ್ನು ಖಂಡಿಸಿದುವು.
ಸ್ಟ್ಯಾಂಡಿಂಗ್‌ ಕಮಿಟಿಯವರು ಪುನಃ ಸಭೆ ಸೇರಿ, ಈ ವಿಷಯವನ್ನು ಚರ್ಚಿಸಿ, ಚೀಫ್‌ ಸೆಕ್ರೆಟರಿಯವರ ಪತ್ರ ಅಗೌರವಕರವಾದುದೆಂದೂ, ದಿವಾನರೇ ಆಗಲಿ ಅಥವಾ ಶ್ರೀಮನ್‌ ಮಹಾರಾಜರ ಕೌನ್ಸಿಲೇ ಆಗಲಿ ಕಮಿಟಿಯ ಸಲಹೆಯನ್ನು ಪುನರ್ವಿಮರ್ಶೆ ಮಾಡಿ, ರೈತರಿಗೆ ಸಹಾಯ ಮಾಡಬೇಕೆಂದೂ ದಿವಾನರಿಗೆ ಬರೆದರು.
ಮದರಾಸಿನ “ಹಿಂದೂ” ಪತ್ರಿಕೆ ದಿವಾನ್ ಶೇಷಾದ್ರಿ ಅಯ್ಯರ್ ಅವರಲ್ಲಿ ವಿಶೇಷ ಗೌರವ ಇಟ್ಟಿದ್ದ ಪತ್ರಿಕೆ. ಈ ಪತ್ರಿಕೆ ಕೂಡ ಚೀಫ್‌ ಸೆಕ್ರೆಟರಿಯ ಪತ್ರವನ್ನು ಟೀಕಿಸಿತು. ಆ ಟೀಕೆಯ ಕನ್ನಡ ಭಾಷಾಂತರವಿದು:
“ಮ.ಎಂ. ವೆಂಕಟಕೃಷ್ಣಯ್ಯನವರಿಗೆ ಮ. ಅನಂತಸ್ವಾಮಿರಾಯರು ಬರೆದಿರತಕ್ಕ ಪತ್ರವನ್ನು ನಾವು ಮುದ್ರಿಸುವಾಗ ಈ ಅಫಿಷಿಯೇಟಿಂಗ್‌ ಸೆಕ್ರೆಟರಿಯವರು ಕಾಗದವನ್ನು ತುಂಬಾ ಮರ್ಯಾದೆಯಿಂದ ಬರೆಯಬಹುದಾಗಿತ್ತು ಎಂದು ನಾವು ನಿನ್ನೆ ಹೇಳಿದೆವು. ಮೈಸೂರಿನಲ್ಲಿ ಸ್ಟ್ಯಾಂಡಿಂಗ್‌ ಸಮಿತಿಯ ಸದಸ್ಯರು ಸಭೆ ಸೇರಿ ಈ ಅಫಿಷಿಯೇಟಿಂಗ್‌ ಸೆಕ್ರೆಟರಿ ಬರೆದಿರತಕ್ಕ ಪತ್ರ ಅಗೌರವವಾದದ್ದೆಂದು ತಮ್ಮ ಅತೃಪ್ತಿ ತೋರಿಸಿದ್ದನ್ನು ಕೇಳಿ ನಾವು ಸಂತೋಷಿಸುತ್ತೇವೆ. ಸಂಸ್ಥಾನದ ಪ್ರತಿಯೊಬ್ಬ ನಿವಾಸಿಗೂ ಇರುವ ಅರ್ಜಿ ಬರೆದುಕೊಳ್ಳತಕ್ಕ ಹಕ್ಕು ಒಂದು ಸ್ಟ್ಯಾಂಡಿಂಗ್‌ ಕಮಿಟಿಗೂ ಇಲ್ಲವೆಮದು ಹೇಳಿರುವ ಮಾತು ಯುಕ್ತವಾಗಿಲ್ಲ. ಮ. ಅಣ್ಣಯ್ಯ ಪಂಡಿತರು ಮತ್ತು ಇತರರು ‘ಸರ್ಕಾರದವರು ಈ ರೀತಿಯಲ್ಲಿ ನಡೆದದ್ದರಿಂದ ಅಧೈರ್ಯ ಪಡಬಾರದು. ನಮ್ಮ ಹಕ್ಕುಗ ಳಿಗೋಸ್ಕರ ನಾವು ಹೊಡೆದಾಡಬೇಕು’ ಎಂದು ಹೇಳಿದ್ದು ಬಹಳ ಸಮಂಜಸವಾಗಿದೆ. ಈ ಸಮಿತಿಯ ನಡೆವಳಿಕೆಯನ್ನು ದಿವಾನರು ಪುನರಾಲೋಚನೆ ಮಾಡಿ ವಿಮರ್ಶೆ ಮಾಡಬೇಕಲು; ಹಾಗಿಲ್ಲದ ಪಕ್ಷದಲ್ಲಿ ಈ ನಡವಳಿಕೆಯ ಆಲೋಚನೆಯನ್ನು ಕೌನ್ಸಿಲಿನಲ್ಲಿ ತರಬೇಕು, ಎಂದು ನಿರ್ಣಯ ಮಾಡಿದ್ದಾರೆ. ಚೀಫ್‌ ಸೆಕ್ರೆಟರಿಯವರ ಪತ್ರದಲ್ಲಿ, ‘ಇಂತಹ ವಿಷಯಗಳಲ್ಲಿ ನೀವು ಹೇಳತಕ್ಕದ್ದು ಸರ್ಕಾರಕ್ಕೆ ಲೇಶಮಾತ್ರವೂ ಪ್ರಯೋಜನವಿಲ್ಲ’ ಎಂಬ ಮಾತುಗಳು ಅಪ್ರಸ್ತುತವಾಗಿಯೂ, ಪ್ರಬಲವಾದ ಕೋಪದಿಂದ ಕೂಡಿದುದಾಗಿ ಮಿ. ವುಲ್ಸ್‌ ಮಿರೆ ಸಾಹೇಬರು ಮಿ. ಜಗನ್ನಾಥ ಶಾಸ್ತ್ರಿಗೆ ಬರೆದ ಕಾಗದದಂತಿದೆ.
“ಪ್ರಜಾಪ್ರತಿನಿಧಿಗಳ ಸ್ಟ್ಯಾಂಡಿಂಗ್‌ ಕಮಿಟಿಯನ್ನು ಸರ್ಕಾರದವರು ಅಂಗೀಕರಿಸಲಿಲ್ಲವೆಂದು ನಾವು ಆಕ್ಷೇಪಣೆ ಮಾಡತಕ್ಕವರಲ್ಲ. ಆದರೆ ರಾಜ್ಯಭಾರ ಮಾಡತಕ್ಕವರಿಗೆ ಬಹಳ ಹೀನಸ್ಥಿತಿಯಲ್ಲಿರುವ ಮನುಷ್ಯ ಕೂಡ ಪ್ರಜೆಗಳ ಕ್ಷೇಮಕ್ಕೆ ಅನುಕೂಲವಾದ ಸಲಹೆಯನ್ನು ಹೇಳುವುದಕ್ಕೆ ಸಮರ್ಥನಾಗಿದ್ದಾನಲ್ಲವೆ? ಅಂತಹವನ ಸಲಹೆಯಿಲ್ಲದೆ ಸರ್ಕಾರಕ್ಕೆ ದೌಲತ್ತು ಮಾಡುವುದಕ್ಕೆ ಅವಕಾಶವಿದ್ದಾಗ್ಯೂ, ಅಂತಹ ಸಲಹೆ ಪ್ರಕಾರ ನಡೆಯತಕ್ಕದ್ದು ಐಚ್ಛಿಕವಾದಾಗ್ಯೂ, ಆ ಸಲಹೆಯನ್ನು ಕೇಳುವುದರಲ್ಲಿ ಬಾಧಕವೇನಿದೆ? ಹೀಗೆ ಸಲಹೆಯನ್ನು ಹೇಳತಕ್ಕ ಮನುಷ್ಯನನ್ನು ಅಪಮಾನ ಮಾಡುವುದು ಧರ್ಮವೇ?
“ಸರ್ಕಾರದಲ್ಲಿರುವವರು ಕೋಪತಾಪಗಳಿಗೆ ಲಗಾಮು ಹಾಕಿ ಪ್ರಜೆಗಳ ವಿಷಯದಲ್ಲಿ ಅವರ ಯುಕ್ತವಾದ ಸಲಹೆಗಳಂತೆ ರಾಜಕಾರ್ಯಗಳನ್ನು ನಡೆಸಿದರೆ ಪ್ರಜೆಗಳ ತೃಪ್ತಿಯನ್ನು ಸಂಪಾದಿಸುವುದಕ್ಕೆ ಬಹಳ ಸಾಧಕವಾಗುವುದು. ಮೈಸೂರು ಸ್ಟ್ಯಾಂಡಿಂಗ್‌ ಕಮಿಟಿಯ ವಿಷಯದಲ್ಲಿ ದಿವಾನರು ಹೇಗೆ ನಡೆದುಕೊಂಡಿರುತ್ತಾರೋ ಹಾಗೆ ಲಾರ್ಡ್‌ ಎರ್ಲ್ಗಿ ಸಾಹೇಬರು ಕೂಡ ನ್ಯಾಷನಲ್‌ ಕಾಂಗ್ರೆಸ್‌ ಡೆಪ್ಯುಟೇಷನ್ ವಿಷಯದಲ್ಲಿ ನಡೆದುಕೊಂಡರು. ಆದರೆ ಎಲ್ಗಿನ್ ಸಾಹೇಬರ ಸೆಕ್ರೆಟರಿ ಮ. ಅನಂತಸ್ವಾಮಿರಾಯರಂತೆ ಅಗೌರವವಾದ ಪದ ಪ್ರಯೋಗಗಳನ್ನು ಮಾಡಿ ಬರೆಯಲಿಲ್ಲ.”
ದಯಾಸಾಗರ ಎಂ. ವೆಂಕಟಕೃಷ್ಣಯ್ಯ-ಜೀವನ ಮತ್ತು ಸಾಧನೆ : ೪. ರಾಜಕೀಯ ಜೀವನ (ವಿ.ಪಿ. ಮಾದವರಾವ್ ಮತ್ತು ಕರಾಳ ಪತ್ರಿಕಾ ಶಾಸನ)

ಮುಂದೆ ಬಂದ ದಿವಾನರು ವಿ.ಪಿ. ಮಾಧವರಾಯರು. ಇವರು ಹಿಂದೆ ಮೈಸೂರು ಸರ್ಕಾರದಲ್ಲಿಯೇ ಅಧಿಕಾರಿಯಾಗಿದ್ದು ೧೮೯೫ರಲ್ಲಿ ಶ್ರೀಮನ್‌ ಮಹಾರಾಜರ ಎಕ್ಸಿಕ್ಯುಟಿವ್‌ ಕೌನ್ಸಿಲಿನ ಮೆಂಬರಾದರು. ಶೇಷಾದ್ರಿ ಅಯ್ಯರ್ ಅವರು ನಿವೃತ್ತರಾದ ಮೇಲೆ ತಮಗೆ ದಿವಾನಗಿರಿ ಬರಬೇಕೆಂದು ಇವರೂ ಇವರ ಮಿತ್ರರೂ ಅಪೇಕ್ಷಿಸಿದ್ದರು. ಆದರೆ, ಶ್ರೀಮನ್‌ ಮಹಾರಾಜರ ಕೃಪೆಯಿಂದ, ಕೃಷ್ಣಮೂರ್ತಿಗಳು ದಿವಾನರಾದರು. ಈ ಸಂಗತಿ ಮಾಧವರಾಯರ ಮನಸ್ಸಿನಲ್ಲಿ ಕುದಿಯುತ್ತಲೇ ಇತ್ತು. ಆದರೇನು ಮಾಡಲಾದೀತು? ಮೈಸೂರು ಸರ್ವಿಸಿನಿಂದ ೧೯೦೪ರಲ್ಲಿ ನಿವೃತ್ತರಾದರು. ಇಷ್ಟರಲ್ಲಿ ಮಾಧವರಾಯರ ಅದೃಷ್ಟದಿಂದ, ಅವರನ್ನು ತಿರುವಾಂಕೂರಿಗೆ ಆಹ್ವಾನಿಸಿ, ಅಲ್ಲಿನ ದಿವಾನ್‌ ಪದವಿಗೆ ನೇಮಿಸಲಾಯಿತು.
ಮಾಧವರಾಯರು ಬಹಳ ದರ್ಪದಿಂದಲೂ ಸಾಮರ್ಥ್ಯದಿಂದಲೂ ತಿರುವಾಂಕೂರಿನ ಆಡಳಿತ ನಡೆಸಿದರು. “ಶ್ರೀ ಮೂಲಂ” ಅಸೆಂಬ್ಲಿಯನ್ನು ಸ್ಥಾಪಿಸಿದರು. ಬ್ರಿಟಿಷ್‌ ಪ್ಲಾಂಟರುಗಳನ್ನು ತಹಬಂದಿಗೆ ತಂದರು. ಸಂಸ್ಥಾನದ ಹಣಕಾಸಿನ ಸ್ಥಿತಿಯನ್ನು ಉತ್ತಮ ಪಡಿಸಿದರು. ಇವರಿಗೆ ಬಹಳ ಒಳ್ಳೇ ಹೆಸರು ಬಂದಿತು.
ಮೈಸೂರಿನಲ್ಲಿ ಕೃಷ್ಣಮೂರ್ತಿಯವರು  ನಿವೃತ್ತರಾದ ಮೇಲೆ ಯಾರನ್ನು ಮುಂದೆ ದಿವಾನರನ್ನಾಗಿ ನೇಮಿಸಬೇಕೆಂಬ ಜಿಜ್ಞಾಸೆಯುಂಟಾಯಿತು. ಮಾಧವರಾಯರು ಮೈಸೂರಿನಲ್ಲಿ ಬಹಳ ಕಾಲ ಸೇವೆ ಮಾಡಿದ್ದುದರಿಂದಲೂ ತಿರುವಾಂಕೂರಿನಲ್ಲಿ ಒಳ್ಳೆಯ ಸಮರ್ಥರೆಂಬ ಹೆಸರನ್ನು ಪಡೆದಿದ್ದುದರಿಂದಲೂ, ಅವರನ್ನೇ ಕರೆಯಿಸಿಕೊಂಡು ದಿವಾನರನ್ನಾಗಿ ಮಾಡಬೇಕೆಂದು ನಾಲ್ವಡಿ ಕೃಷ್ಣರಾಜ ಒಡೆಯರು ನಿರ್ಧರಿಸಿದರು. ಅದರಂತೆ, ೧೯೦೬ನೇ ಮಾರ್ಚ್‌ನಿಂದ, ಮಾಧವರಾಯರು ಮೈಸೂರಿನ ದಿವಾನರಾದರು.
ಈ ಹೊಸ ದಿವಾನರಿಗೂ ವೆಂಕಟಕೃಷ್ಣಯ್ಯನವರಿಗೂ ಮೊದಲಿನಿಂದ ಪರಿಚಯವೂ ಸ್ನೇಹವೂ ಇತ್ತು. ಮಾಧವರಾಯರು ಮದ್ರಾಸ್‌ ಪಾರ್ಟಿಗೆ ಸೇರಿದವರಾದಾಗ್ಯೂ ತಿರುವಾಂಕೂರಿನಲ್ಲಿ ಅವಗರು ಮಾಡಿದ ಸೇವೆ ವೆಂಕಟಕೃಷ್ಣಯ್ಯನವರ ಪ್ರಶಂಸೆಗೆ ಪಾತ್ರವಾಗಿತ್ತು.
ಇದೂ ಅಲ್ಲದೆ, ಸ್ವಂತ ಗೃಹಕೃತ್ಯದ ಮೇಲೆ ವೆಂಕಟಕೃಷ್ಣಯ್ಯನವರು ತಿರುವಾಂಕೂರಿಗೆ ಹೋಗಿದ್ದಾಗ್ಗೆ, ದಿವಾನ್‌ ಮಾಧವರಾಯರು ಇವರನ್ನು ಬಹಳ ಪ್ರೀತ್ಯಾದರದಿಂದ ಬರಮಾಡಿಕೊಂಡು, ಅವರಿಗೆ ಬೇಕಾದ ಸೌಲಭ್ಯವನ್ನುಂಟುಮಾಡಿದರು. ಈ ಸೌಜನ್ಯತೆಯೂ ವೆಂಕಟಕೃಷ್ಣಯ್ಯನವರ ಮನಸ್ಸಿನ ಮೇಲೆ ಬಹಳ ಪರಿಣಾಮ ಉಂಟುಮಾಡಿತ್ತು. ಇವೆಲ್ಲ ಕಾರಣಗಳಿಂದ, ಪ್ರಾರಂಭದಲ್ಲಿ, ವೆಂಕಟಕೃಷ್ಣಯ್ಯನವರು ಸಾರ್ವಜನಿಕ ಕಾರ್ಯಗಳಲ್ಲಿ ದಿವಾನರೊಡನೆ ಪೂರ್ಣವಾಗಿ ಸಹಕರಿಸಿದರು. ಆದರೆ, ಈ ಸೌಹಾರ್ದ ಮತ್ತು ಸಹಕಾರ ಬಹಳ ಕಾಲ ಉಳಿಯಲಿಲ್ಲ. ಮಾಧವರಾಯರದು ಬಹಳ ದರ್ಪ ಸ್ವಭಾವ; ಶೇಷಾದ್ರಿ ಅಯ್ಯರ್ ಹಾಗೆ, ಜನ ಒಪ್ಪಲಿ ಅಥವಾ ಒಪ್ಪದಿರಲಿ, ತಮಗೆ ಸರಿ ಎಂದು ತೋರಿದ್ದನ್ನು ಮಾಡುವವರು; ಜನಕ್ಕೇನು ಗೊತ್ತು ಎಂಬ ತಿರಸ್ಕಾರ ಬೇರೆ.
ಇಂಡಿಯಾದ ರಾಜಕೀಯ ಪರಿಸ್ಥಿತಿ ಮಾಧವರಾಯರು ಮೈಸೂರು ದಿವಾನರಾಗಿದ್ದ ಮೂರು ವರ್ಷವೂ ಬಹಳ ವಿಷಮವಾಗಿತ್ತು. ಅದರ ಪ್ರತಿಕ್ರಿಯೆ ಮೈಸೂರಿನಲ್ಲೂ ಆಯಿತು. ಈ ಕಾರಣದಿಂದ ಸರ್ಕಾರ ಕೆಲವು ಉಗ್ರ ಕಾರ್ಯಗಳನ್ನು ಕೈಗೊಂಡಿತು. ೧೯೦೮ ರಲ್ಲಿ ಮೊದಲನೇ ಬಾರಿಗೆ ಮೈಸೂರಿನಲ್ಲಿ ನ್ಯೂಸ್‌ ಪೇಪರ್ ರೆಗ್ಯುಲೇಷನ್ ಎಂಬ ಕ್ರೂರ ಪತ್ರಿಕಾ ಕಾನೂನು ಜಾರಿಗೆ ಬಂದಿತು. ಈ ಕಾನೂನು ಬರುವುದಕ್ಕೆ ಮುಂಚೆ ಯಾರು ಬೇಕಾದರೂ ಸರ್ಕಾರದ ಅಪ್ಪಣೆಯಿಲ್ಲದೆ ಪತ್ರಿಕೆಗಳನ್ನು ಹೊರಡಿಸಬಹುದಾಗಿತ್ತು ಮತ್ತು ನಿರಾತಂಕವಾಗಿ ಪತ್ರಿಕೆಗಳನ್ನು ನಡೆಸಬಹುದಾಗಿತ್ತು. ಹೀಗಿದ್ದರೂ, ಮೈಸೂರಿನಲ್ಲಿ ಪತ್ರಿಕೆಗಳ ಸಂಖ್ಯೆ ಬಹಳ ಕಡಿಮೆಯಾಗಿತ್ತು. ವೆಂಕಟಕೃಷ್ಣಯ್ಯನವರಂತಹವರು ಮಾತ್ರ ನಷ್ಟವಾಗುತ್ತಿದ್ದರೂ ಪತ್ರಿಕೆಗಳನ್ನು ನಡೆಸುತ್ತಿದ್ದರು.
ಈ ಹೊಸ ಕಾನೂನಿನಿಂದ ಪತ್ರಿಕಾ ಸ್ವಾತಂತ್ರ್ಯದ ಬುಡಕ್ಕೆ ಕೊಡಲಿ ಹಾಕಿದ ಹಾಗಾಯಿತು. ಯಾವನಿಗಾದರೂ ಪತ್ರಿಕೆ ನಡೆಸಬೇಕೆಂದು ಪ್ರೇರೇಪಣೆ ಬಂದರೆ, ಅವನು ಸರ್ಕಾರದ ಚೀಫ್‌ ಸೆಕ್ರೆಟರಿಗೆ ಅರ್ಜಿ ಹಾಕಿಕೊಳ್ಳಬೇಕು; ಅರ್ಜಿ ಹಾಕಿಕೊಂಡ ಮೇಲೆ ಈ ಮನುಷ್ಯನು ಯಾರು, ಇವನಿಗೆ ಪತ್ರಿಕೆ ನಡೆಸಲು ಅನುಮತಿ ಕೊಟ್ಟರೆ ಇವನು ಯಾವ ನೀತಿ ಅನುಸರಿಸುವನು, ಸರ್ಕಾರಕ್ಕೆ ಅನುಕೂಲವಾಗಿ ಅಥವಾ ವಿರೋಧವಾಗಿ ಲೇಖನವನ್ನು ಪ್ರಕಟಿಸುವನೇ, ಇವನು ಹಿಂದೆ ಸರ್ಕಾರಕ್ಕೆ ವಿರುದ್ಧ ವಾದ ಯಾವ ಕೆಲಸವನ್ನಾದರೂ ಮಾಡಿರುವನೇ, ಇವನ ಸಹವಾಸ ಎಂತಹುದು ಎಂಬಿವೇ ಮುಂತಾದ ಸಂಗತಿಗಳನ್ನು ತಿಳಿಯಲು ಚೀಫ್‌ ಸೆಕ್ರೆಟರಿ ಅರ್ಜಿಯನ್ನು ಪೋಲೀಸ್‌ ಇನ್‌ಸ್ಪೆಕ್ಟರ್-ಜನರಲ್‌ಗೆ ಕಳುಹಿಸುವರು. ಇವರು ಅದನ್ನು ಡೆಪ್ಯುಟಿ ಕಮಿಷನರಿಗೆ ಕಳುಹಿಸುವರು. ಡೆಪ್ಯುಟಿ ಕಮಿಷನರು ಪೊಲೀಸ್‌ ಸೂಪರಿಂಟೆಂಡೆಂಟರಿಗೆ ಕಳುಹಿಸುವರು. ಇವರು ಪೊಲೀಸ್‌ ಇನ್ಸ್‌ಪೆಕ್ಟರಿಗೆ ಕಳುಹಿಸುವರು. ಇವರು ಪೊಲೀಸ್‌ ಕಾನ್‌ಸ್ಟೇಬಲಿಗೆ ಕಳುಹಿಸುವರು. ಈ ಪೊಲೀಸ್‌ ಕಾನ್‌ಸ್ಟೇಬಲ್‌ ತಾನು ಸ್ವತಃ ಮತ್ತು ಸಿ.ಐ.ಡಿ.ಗಳಿಂದ ಅರ್ಜಿದಾರನ ವಿಷಯವನ್ನು ಅಕ್ಕಪಕ್ಕದವರ ಮೂಲಕ ವಿಚಾರಿಸಿ, ಮೇಲಕ್ಕೆ ವರದಿ ಮಡುವನು. ಈ ವರದಿ ಚೀಫ್‌ ಸೆಕ್ರೆಟರಿಯವರನ್ನು ಮುಟ್ಟಲು ಕೆಲವು ಸಾರಿ ೬ ತಿಂಗಳಾದರೂ ಆಗಬಹುದು. ಸರ್ಕಾರ ಈ ಪೊಲೀಸ್‌ ಕಾನ್‌ಸ್ಟೇಬಲಿನ ವರದಿಯ ಆಧಾರದ ಮೇಲೆ ಅರ್ಜಿದಾರನಿಗೆ ಪತ್ರಿಕೆ ಹೊರಡಿಸಲು ಅನುಮತಿ ಕೊಡಬೇಕೋ ಬೇಡವೋ ಎಂಬುದನ್ನು ತೀರ್ಮಾನ ಮಾಡುವುದು. ಅರ್ಜಿದಾರನ ಅದೃಷ್ಟ ಚೆನ್ನಾಗಿದ್ದರೆ, ಪತ್ರಿಕೆ ಹೊರಡಿಸಲು ಅನುಮತಿ ಬರುವುದು. ಪೊಲೀಸ್‌ ಕಾನ್‌ಸ್ಟೇಬಲ್‌ ವರದಿ ಅನುಕೂಲವಿಲ್ಲದಿದ್ದರೆ, ಅನುಮತಿಯಿಲ್ಲ. ಅಂತೂ ಅರ್ಜಿದಾರನ ಅದೃಷ್ಟ ಪೊಲೀಸ್‌ ಕಾನ್‌ಸ್ಟೇಬಲಿನ ಕೈಯಲ್ಲಿತ್ತು. ಅರ್ಜಿದಾರನು ಎಷ್ಟು ವಿದ್ಯಾವಂತನಾಗಲೀ, ಶ್ರೀಮಂತನಾಗಲೀ, ಗೌರವಸ್ಥನಾಗಲಿ, ಪೊಲೀಸ್‌ ಕಾನ್‌ಸ್ಟೇಬಲಿನ ಒಳ್ಳೆಯ ಸರ್ಟಿಫಿಕೇಟಲ್ಲದೆ ಅವನಿಗೆ ಪತ್ರಿಕೆ ಹೊರಡಿಸಲು ಅವಕಾಶ ಇರಲಿಲ್ಲ.
ಈ ಕಾನೂನು ಬಂದ ಮೇಲೆ ನೂರಾರು ಜನರಿಗೆ ಪತ್ರಿಕೆ ಹೊರಡಿಸಲು ಅನುಮತಿ ದೊರೆಯಲಿಲ್ಲ. ಏಕೆ ಅನುಮತಿ ಕೊಡಲಿಲ್ಲ ಎಂಬುದಕ್ಕೆ ಕಾರಣವನ್ನು ಕೊಡುತ್ತಿರಲಿಲ್ಲ. ಸರ್ಕಾರದ ಮೇಲೆ ಕೋರ್ಟಿಗೂ ಅಪೀಲಿಲ್ಲ. ಒಂದಾವರ್ತಿ ಅನುಮತಿ ದೊರೆತ ಮೇಲೆ ಪತ್ರಿಕೆಯನ್ನು ಹೊರಡಿಸಿದರೆ ಅದರ ಬಾಳು ನಿರ್ಬಾಧಿತವೇ ಇಲ್ಲ. ಸರ್ಕಾರವನ್ನು ಹೊಗಳಿಕೊಂಡು, ಅದರ ಮೇಲೆ ಯಾವ ವಿರೋಧ ಟೀಕೆಯನ್ನೂ ಮಾಡದೆ ಇರುವ ತನಕ ಆ ಪತ್ರಿಕೆಯ ಜೀವನಕ್ಕೆ ಸರ್ಕಾರದಿಂದ ಯಾವ ಕಂಟಕವೂ ಇಲ್ಲ. ಅದು ಬಿಟ್ಟು,ಲ ಸರ್ಕಾರದ ವಿರೋಧ ಟೀಕೆ ಮಾಡಿದರಾಯಿತು, ಕೆಲವರಿಗೆ ನಿಮ್ಮ ಪತ್ರಿಕೆಯನ್ನು ಸರ್ಕಾರದವರು ಏತಕ್ಕೆ ನಿಲ್ಲಿಸಬಾರದು ಎಂಬ ಎಚ್ಚರಿಕೆ; ಕೆಲವರಿಗೆ ಯಾವ ಎಚ್ಚರಿಕೆಯೂ ಇಲ್ಲದೆ, ಪತ್ರಿಕೆಯನ್ನು ನಿಲ್ಲಿಸಬೇಕು, ಹೊರಡಿಸಕೂಡದು, ಎಂಬ ಆಜ್ಞೆ; ಈ ಆಜ್ಞೆ ಮೀರಿದರೆ ಆಸ್ತಿಪಾಸ್ತಿ ಜಫ್ತಿ ಮತ್ತು ಗಡೀಪಾರು.
ವೆಂಕಟಕೃಷ್ಣಯ್ಯನವರು ಕೂಡ ಈ ಪತ್ರಿಕಾ ಶಾಸನಕ್ಕೆ ಗುರಿಯಾಗಿ, ಇನ್ನೇನು ಗಡೀಪಾರಾಗಬೇಕು ಎನ್ನುವ ಸ್ಥಿತಿಯವರೆಗೂ ಬಂದಿದ್ದರು. ದಿವಾನ್‌ ಮಾಧವರಾಯರು ಇಂಥಾ ಕಠಿಣವಾದ ಪತ್ರಿಕಾ ಕಾನೂನನ್ನು ಮೈಸೂರಿನಲ್ಲಿ ತಂದುದು ಅಖಿಲ ಭಾರತದ ಗಮನಕ್ಕೆ ಬಂದು, ಅಲ್ಲಿನ ಪತ್ರಿಕೆಗಳೂ ಉಗ್ರವಾಗಿ ಅದನ್ನು ಟೀಕಿಸಿದವು.
ಮೈಸೂರಿನ ಸ್ವಾತಂತ್ರ್ಯ ಪ್ರೇಮಿಗಳಾದ ಎಲ್ಲಾ ಪತ್ರಿಕಾಕರ್ತರೂ ಈ ಕಾನೂನು ಜಾರಿಗೆ ಬಂದ ಕೂಡಲೇ ತಮ್ಮ ಪತ್ರಿಕೆಗಳನ್ನು ನಿಲ್ಲಿಸಿಬಿಟ್ಟರು. ಪ್ರಾಮುಖ್ಯವಾಗಿ ಮೈಸೂರು ನಗರದಲ್ಲಿ ವೆಂಕಟಕೃಷ್ಣಯ್ಯನವರು ತಾವು ೨೩ ವರ್ಷದಿಂದಲೂ ನಡೆಸಿಕೊಂಡು ಬಂದಿದ್ದ ಹೆರಲ್ಡ್‌, ವೃತ್ತಾಂತ ಚಿಂತಾಮಣಿ ಮತ್ತು ಇತರ ಪತ್ರಿಕೆಗಳನ್ನು ನಿಲ್ಲಿಸಿಬಿಟ್ಟರು. ಕೆಲವು ಸಾಹಸಿ ಮೈಸೂರಿನವರು ಮದ್ರಾಸಿಗೆ ಹೋಗಿ, ಕನ್ನಡ ಪತ್ರಿಕೆಗಳನ್ನು ಹೊರಡಿಸಿ, ಪ್ರಚಾರ ಮಾಡಿದರು. ಚನ್ನಕೇಶವ ಅಯ್ಯಂಗಾರ್ ಎಂಬುವರು “ವೀರಕೇಸರಿ” ಎಂಬ ಹೆಸರಿನಿಂದ ಕನ್ನಡ ವಾರಪತ್ರಿಕೆಯನ್ನು ಮದ್ರಾಸಿನಿಂದ ಹೊರಡಿಸಿದರು.
ಹೆರಲ್ಡ್‌ ಪತ್ರಿಕೆಯನ್ನು ನಿಲ್ಲಿಸಿದಾಗ ವೆಂಕಟಕೃಷ್ಣಯ್ಯನವರು ಕಡೆಯ ಅಗ್ರಲೇಖನದಲ್ಲಿ ಪತ್ರಿಕಾ ಕಾನೂನನ್ನು ಉಗ್ರವಾಗಿ ಟೀಕಿಸಿ, ತಮ್ಮ ಮಿತ್ರರಾದ ಮಾಧವರಾಯರೇ ಇಂತಹ ಉಗ್ರ ಕಾನೂನನ್ನು ಜಾರಿಗೆ ತಂದರೆಲ್ಲಾ ಎಂದು ಶೋಕಿಸಿ, ಅಧಿಕಾರಿಗಳು ನಿರಂಕುಶರಾದರೆ ಪ್ರಜೆಗಳು ಹಾಳಾಗಿ ಹೋಗುವರೆಂದೂ, ಸರ್ಕಾರವನ್ನೂ ಅಧಿಕಾರಿಗಳನ್ನೂ ಅಂಕುಶದಲ್ಲಿರುವಂತೆ ಮಾಡುವುದು ಪತ್ರಿಕೆಗಳ ಕರ್ತವ್ಯವೆಂದೂ ತಿಳಿಸಿದರು. ಇಂಗ್ಲೆಂಡಿನಲ್ಲಿ ಪತ್ರಿಕೆಗಳು ರಾಜರನ್ನು ಬಿಟ್ಟು ಪ್ರಧಾನ ಮಂತ್ರಿಯವರನ್ನು ಮತ್ತು ಇತರ ಮಂತ್ರಿಗಳನ್ನು ಎಷ್ಟು ಸ್ವತಂತ್ರವಾಗಿ ಟೀಕಿಸುತ್ತವೆ ಎಂಬ ನಿದರ್ಶನವನ್ನೂ ಸರ್ಕಾರದ ಮುಂದಿಟ್ಟರು.
‘ಇಂಗ್ಲೆಂಡಿನ ಉದಾಹರಣೆಯನ್ನೇ ಮೈಸೂರಿನ ಪತ್ರಿಕೆಗಳು ಅನುಸರಿಸಿ ಮಹಾರಾಜರನ್ನು ಬಿಟ್ಟು, ದಿವಾನರಿಂದ ಆದಿಯಾಗಿ ಯಾವ ಅಧಿಕಾರಿಯನ್ನಾಗಲೀ ಟೀಕಿಸಲು ಅಧಿಕಾರ ಹೊಂದಿರುತ್ತವೆ. ಅದಕ್ಕೆ ಭಂಗ ಬರುವಂತೆ ದಿವಾನರು ಮಾಡಿದ್ದು ಸರ್ವಥಾ ಸರಿಯಲ್ಲ, ನ್ಯಾಯವಲ್ಲ. ಇದರಿಂದ ದೇಶಕ್ಕೆ ಬಹಳ ಅಪಕಾರ. ಪತ್ರಿಕಾ ಕಾನೂನನ್ನು ಉಲ್ಲಂಘಿಸಿದರೆ ಗಡಿಪಾರೇ? ಇದೆಂತಹ ಹುಚ್ಚು ಶಿಕ್ಷೆ! ವಿಧಿಯಿಲ್ಲದೆ ಈಗ ಪತ್ರಿಕೆಯನ್ನು ನಿಲ್ಲಿಸಿದ್ದೇವೆ. ಮುಂದೆ ಒಳ್ಳೇ ಸಮಯ ಬಂದಾಗ ಪತ್ರಿಕೆಯನ್ನು ಪುನಃ ಹೊರಡಿಸುತ್ತೇವೆ. ಸದ್ಯಕ್ಕೆ ಎಲ್ಲರಿಗೂ ನಮಸ್ಕಾರ’ ಎಂದು ತಮ್ಮ ಲೇಖನಿಯನ್ನು ಮುಗಿಸಿದರು.
ಮಾಧವರಾಯರು ಈ ಉಗ್ರ ಪತ್ರಿಕಾ ಕಾನೂನನ್ನು ಮೈಸೂರಿನಲ್ಲಿ ತಾವು ಜಾರಿಗೆ ತಂದುದು ಬ್ರಿಟಿಷ್‌ ಇಂಡಿಯಾ ಸರ್ಕಾರದ ರಕ್ಷಣೆಗಾಗಿಯೇ ಎಂದು ಬ್ರಿಟಿಷ್‌ ಪಾರ್ಲಿಮೆಂಟ್‌ ಸದಸ್ಯರ ಮುಂದೆ ತಿಳಿಸಿದುದಾಗಿ ವರದಿಯಾಗಿದೆ. ಈ ಮಾತನ್ನು ಮಾಧವರಾಯರು ಹೇಳಿದ್ದು ೧೯೧೮ರಲ್ಲಿ, ಇಂಡಿರ್ಯ ನ್ಯಾಷನಲ್ ಕಾಂಗ್ರೆಸ್‌ ಪ್ರತಿನಿಧಿಯಾಗಿ ಇಂಡಿಯಾಕ್ಕೆ ಕೂಡಲೇ ಸ್ವರಾಜ್ಯ ಕೊಡಬೇಕು ಎಂದು ವಾದಿಸಲು ಲಂಡನ್ನಿಗೆ ಹೋಗಿದ್ದಾಗ.
ಮೈಸೂರು ದಿವಾನಗಿರಿಯಿಂದ ಇವರು ನಿವೃತ್ತರಾದ ಮೆಲೆ ಬರೋಡಾದ ದಿವಾನರಾಗಿದ್ದರು. ಇದೂ ಆದ ಮೇಲೆ ಇವರು ಇಂಡಿರ್ಯ ನ್ಯಾಷನಲ್‌ ಕಾಂಗ್ರೆಸನ್ನು ಸೇರಿ ಪ್ರಭಾವಶಾಲಿ ಪ್ರಜಾ ಮುಖಂಡರಾದರು. ೧೯೩೦ರ ವರೆಗೂ ಇವರು ಕಾಂಗ್ರೆಸಿನಲ್ಲಿದ್ದರು. ಆಮೇಲೂ ೧೯೩೫ರವರೆಗೆ, ಮರಣ ಪರ್ಯಂತ, ಇವರು ಕಾಂಗ್ರೆಸಿನ ಅಭಿಮಾನಿಯಾಗಿಯೇ ಇದ್ದರು.
೨
ಇವರು ಮೈಸೂರಿನ ಹೊರಗಡೆ ಪ್ರಜಾ ಸ್ವಾತಂತ್ಯ್ರಾಭಿಮಾನಿಗಳಾಗಿದ್ದರೂ ಮೈಸೂರಿನಲ್ಲಿ ದಿವಾನರಾಗಿದ್ದ ಕಾಲದಲ್ಲಿ ಪ್ರಜಾ ಸ್ವಾತಂತ್ರ್ಯಕ್ಕೆ ಪ್ರತಿಕೂಲವಾಗಿಯೇ ನಡೆದುಕೊಂಡದ್ದು ಆಶ್ಚರ್ಯದ ವಿಷಯ.
ಇವರ ಕಾಲದಲ್ಲಿ ಮೈಸೂರು ಲೆಜಿಸ್ಲೆಟಿವ್‌ ಕೌನ್ಸಿಲ್‌ ಸ್ಥಾಪನೆಯಾಯಿತು. ಇದರ ಕಾನೂನಿನ ಪ್ರಕಾರ ಮೈಸೂರು ಪ್ರಜಾಪ್ರತಿನಿಧಿ ಸಭೆ ತನ್ನ ಇಬ್ಬರು ಸದಸ್ಯರನ್ನುಲೆಜಿಸ್ಲೆಟಿವ್‌ ಕೌನ್ಸಿಲಿಗೆ ಚುನಾಯಿಸುವ ಅಧಿಕಾರವಿತ್ತು. ಈ ಸಂದರ್ಭದಲ್ಲಿ ವೆಂಕಟಕೃಷ್ಣಯ್ಯನವರೂ ಬೆಂಗಳೂರಿನ ಡಿ. ವೆಂಕಟರಾಮಯ್ಯನವರೂ ಪ್ರಜಾಪ್ರತಿನಿಧಿ ಸಭೆಯಿಂದ ಚುನಾಯಿತರಾದರು. ಮಾಧವರಾಯರು  ಇವರಿಬ್ಬರ ಚುನಾವಣೆಯನ್ನು ರದ್ದು ಮಾಡಿದರು. ಇದು ಪ್ರಜಾಪ್ರತಿನಿಧಿಗಳಿಗೆ ಅವಮಾನ ಮಾಡಿದ ಹಾಗಾಯಿತು. ಅವರೆಲ್ಲಾ ರೇಗಿದರು. ಬಹಳ ಉತ್ಕಟ ಸ್ಥಿತಿಯುಂಟಾಯಿತು, ಪತ್ರಿಕೆಗಳಲ್ಲೂ ಬಹಳ ಉಗ್ರಲೇಖನಗಳು ಪ್ರಕಟವಾದುವು. ದಿವಾನರಿಗೂ ಬಹಳ ಕೋಪವೇ ಬಂದಿತು. ವೆಂಕಟಕೃಷ್ಣಯ್ಯನವರನ್ನು ಗಡೀಪಾರು ಮಾಡಬೇಕೆಂಬ ಸಲಹೆಯನ್ನು ಮಾಡಿದರು. ಮಹಾರಾಜರು ಒಪ್ಪಲಿಲ್ಲ. ಈ ರೀತಿಯಾಗಿ ದಿವಾನರು ಪ್ರಜಾವಿರೋಧ ಕೆಲಸವನ್ನು ಮಾಡಿ ಪ್ರಜಾನುರಾಗ ಕಳೆದುಕೊಂಡರು.
ಈ ಸಂದರ್ಭದಲ್ಲಿ, ಬ್ರಿಟಿಷ್‌ ಇಂಡಿಯಾದ ಮತ್ತು ಇಂಗ್ಲೆಂಡಿನ ರಾಜಕೀಯ ಪರಿಸ್ಥಿತಿಯನ್ನು ಲಘುವಾಗಿ, ಅದು ಮೈಸೂರಿಗೆ ಸಂಬಂಧಪಟ್ಟ ಮಟ್ಟಿಗೆ, ವಿಮರ್ಶಿಸಬಹುದು.
ಇಂಗ್ಲೆಂಡಿನಲ್ಲಿ ೧೯೦೧ರಲ್ಲಿ, ವಿಕ್ಟೋರಿಯಾ ರಾಣಿಯ ಮರಣದ ಅನಂತರ, ಏಳನೇ ಎಡ್ವರ್ಡರು ಸಿಂಹಾಸನ ಏರಿದರು. ಅಲ್ಲಿ ರ್ಕಸರ್ವೆಟಿವ್‌ ಪಕ್ಷವೇ ಅಧಿಕಾರದಲ್ಲಿತ್ತು. ರ್ಕಸರ್ವೆಟವ್‌ ಪಕ್ಷದ ಬಾಲ್‌ಫರ್ ರವರು ಪ್ರಧಾನಮಂತ್ರಿಯಾಗಿದ್ದರು. ೧೯೦೬ರಲ್ಲಿ ಲಿಬರಲ್‌ ಪಕ್ಷಕ್ಕೆ ಸೇರಿದ ಕ್ಯಾಂಬಲ್‌ ಬ್ಯಾನರ್ ರ್ಮ್ಯಾ ಎಂಬುವರು ಪ್ರಧಾನಮಂತ್ರಿಯಾದರು. ಇವರು ೧೯೦೮ ರಲ್ಲಿ ಮೃತರಾದರು. ಇವರಾದ ಮೇಲೆ ಬಂದವರು ಲಿಬರಲ್‌ ಪಾರ್ಟಿಯ ಪ್ರಸಿದ್ಧ  ಆಸ್ಕ್ವಿತ್‌. ಇಂಗ್ಲೆಂಡಿನ ಕನ್‌ಸರ್ವೆಟವ್‌ ಪಂಗಡ ಅಧಿಕಾರದಲ್ಲಿದ್ದಾಗ ಇಂಡಿಯಾದ ಬಗ್ಗೆ ಇಂಗ್ಲೆಂಡ್‌ ಅನುದಾರ ನೀತಿಯನ್ನು ಅನುಸರಿಸಿತು.
ಇಂಡಿಯನ್‌ ನ್ಯಾಷನಲ್‌ ಕಾಂಗ್ರೆಸ್‌ ೨೦ ನೇ ಶತಮಾನದ ಆದಿಯವರೆಗು ಇಂಡಿಯಾದ ಬಡತನದ ಸಮಸ್ಯೆಯನ್ನು ನಿವಾರಿಸಬೇಕೆಂದು ಮತ್ತು ಬ್ರಿಟಿಷರಿಗೆ ಸಮನಾದ ಸರ್ಕಾರಿ ಹುದ್ದೆಗಳನ್ನು ಭಾರತೀಯರಿಗೂ ಕೊಡಬೇಕೆಂದು ವಿಜ್ಞಾಪನೆ ನಿರ್ಣಯವನ್ನು ಮಾಡುತ್ತಿದ್ದಿತು. ಸ್ಪಷ್ಟವಾಗಿ ಸ್ವರಾಜ್ಯದ ಮಾತನ್ನೆತ್ತುತ್ತಿರಲಿಲ್ಲ. ೧೯೦೫ರಲ್ಲಿ ವಯಸ್‌ ರಾಯ್‌ ಲಾರ್ಡ್‌ ಕರ್ಜನರು ಬಂಗಾಳ ಪ್ರಾಂತ್ಯವನ್ನು ಇಬ್ಭಾಗ ಮಾಡಿದರು. ಇದು ಬಂಗಾಳೀಯರಿಗೆಲ್ಲ ಅತ್ಯಂತ ಕೋಪ ಉಂಟುಮಾಡಿತು. ಬ್ರಿಟಿಷ್‌ ಸರ್ಕಾರಕ್ಕೆ ವಿರುದ್ಧವಾದ ಚಳುವಳಿ ಪ್ರಾರಂಭವಾಯಿತು. ಆಗ ಭಾರತೀಯ ಮುಖಂಡರಾಗಿದ್ದ ಲಾಲಾ ಲಜಪತರಾಯ್‌,  ಬೆಪಿನ್‌ ಚಂದ್ರ ಪಾಲ್‌ ಮತ್ತು ಬಾಲ ಗಂಗಾಧರ ತಿಲಕ್‌ ಈ ಚಳುವಳಿಯ ಪ್ರಮುಖರಾದರು. ಅರವಿಂದ ಘೋಷರೂ ಈ ಚಳುವಳಿಯನ್ನು ಸೇರಿದರು. ಹಿಮಾಲಯದಿಂದ ಕನ್ಯಾಕುಮಾರಿಯವರೆಗೂ ಈ ಚಳುವಳಿ ವ್ಯಾಪಿಸಿ ದೇಸದಲ್ಲಿ ಅಭೂತಪೂರ್ವವಾದ ಜ್ವಾಲೆಯೆದ್ದಿತು. ಇದು ಮೈಸೂರಿಗೂ ಪ್ರವೇಶಿಸಿತು.
೧೯೦೭-೦೮ರಲ್ಲಿ ಇಂಡಿಯಾ ಸರ್ಕಾರದವರು ತಿಲಕರನ್ನು ೭ ವರ್ಷ ಮಾಂಡಲೆಗೆ ಗಡೀಫಾರು ಮಾಡಿದರು. ಲಜಪತರಾಯರನ್ನು ೬ ತಿಂಗಳು ಮಾಂಡಲೆಗೆ ಕಳುಹಿಸಿದರು. ಬೆಪಿನ್‌ ಚಂದ್ರ ಪಾಲರಿಗೂ ಶಿಕ್ಷೆಯಾಯಿತು. ಅರವಿಂದ ಘೋಷರನ್ನೂ ದಸ್ತಗಿರಿ ಮಾಡಿದರು. ದೇಶದಲ್ಲಿ ದೊಡ್ಡ ಆಂದೋಳನವೇ ಆಯಿತು.
ಸ್ವದೇಶಿ ಚಳುವಳಿ ಆರಂಭವಾಯಿತು. ರಾಷ್ಟ್ರೀಯ ಸ್ಕೂಲುಗಳನ್ನು ತೆರೆದರು. ಎಲ್ಲೆಲ್ಲೂ ಬಾಲಕರು ಬಾಲಕಿಯರು ವಂದೇ ಮಾತರಂ ಎಂದು ಘೋಷಿಸಿ ಆ ಗೀತೆಯನ್ನು ಹಾಡತೊಡಗಿದರು. ಕ್ರಾಂತಿವಾದಿಗಳು ಹುಟ್ಟಿಕೊಂಡು, ಕೆಲವು ಬಾಂಬುಗಳನ್ನು ಬ್ರಿಟಿಷ್‌ ಅಧಿಕಾರಿಗಳ ಮೇಲೆ ಪ್ರಯೋಗಿಸಿದರು. ಇದರಿಂದ ಇಂಗ್ಲೆಂಡಿನ ಪಾರ್ಲಿಮೆಂಟಿನವರೆಗೂ ಭಾರತದ ಬಿಸಿ ತಗಲಿ ಬ್ರಿಟಿಷ್‌ ರಾಜಕಾರಣಿಗಳು ಈ ದೇಶಕ್ಕೆ ಏನಾದರೂ ರಿಯಾಯಿತಿ ಕೊಡಲೇಬೇಕೆಂದು ನಿರ್ಧರಿಸಿದರು.  ಇದು ಆದದ್ದು ಕ್ಯಾಂಬೆಲ್‌ ಬ್ಯಾನರ್ ಮ್ಯಾನ್‌ ಕಾಲದಲ್ಲೇ, ಲಾರ್ಡ್ ಮಾರ್ಲೆ ಎಂಬ ಸೆಕ್ರೆಟರಿ ಆಫ್‌ಸ್ಟೇಟ್‌ರವರು ಭಾರತಕ್ಕೆ ಕೊಡಬೇಕಾದ ಸುಧಾರಣೆಗಳನ್ನು ರೂಪಿಸಿದರು. ಇವೇ ಮುಂದೆ ಜಾರಿಗೆ ಬಂಧ ಮಾರ್ಲೆ-ಮಿಂಟೋ ಸುಧಾರಣೆಗಳು.
ಮೈಸೂರಿನಲ್ಲಿ ಅಲ್ಲಲ್ಲಿ ಸಾರ್ವಜನಿಕ ಸಭೆಗಳು ನಡೆದು ಬ್ರಿಟಿಷ್‌ ಇಂಡಿಯಾ ಸರ್ಕಾರವನ್ನು ಟೀಕಿಸಲಾಯಿತು. ದೇಶಾಭಿಮಾನ ತುಂಬುವ ಸ್ಪೂರ್ತಿಯುತ ಭಾಷಣಗಳನ್ನು ವೆಂಕಟಕೃಷ್ಣಯ್ಯನವರು ಮಾಡುತ್ತ ಬಂದರು; ಶಿವಾಜಿ, ರಾಣಾ ಪ್ರತಾಪ ಮುಂತಾದ ವೀರರ ಚರಿತ್ರೆಗಳನ್ನು ವಿವರಿಸುತ್ತ ಬಂದರು. ಸ್ಕೂಲ್‌ ಬಾಲಕರು, ಕಾಲೇಜ್‌ ವಿದ್ಯಾರ್ಥಿಗಳು ಬೆಂಗಳೂರಿನಲ್ಲಿಯೂ ಮೈಸೂರಿನಲ್ಲಿಯೂ ದೇಶಾಭಿಮಾನ ಪೂರಿತರಾಗಿ, ಉತ್ಸಾಹಿಗಳಾಗಿ, ಸ್ವದೇಶಿಗೆ ಗಮನಕೊಟ್ಟರು. ಹೊಸ ಚೈತನ್ಯ  ಇಡೀ ಮೈಸೂರಿನಲ್ಲಿ ಪ್ರವಹಿಸಿತು.
ಸರ್ಕಾರದವರು ಸ್ವಲ್ಪಮಟ್ಟಿಗೆ ಗಾಬರಿಗೊಂಡರು. ಇದುವರೆಗೂ ನಡೆಯುತ್ತಿದ್ದ ಆಂದೋಳನಗಳಿಗೂ ಇದಕ್ಕೂ ಬಹಳ ವ್ಯತ್ಯಾಸ. ಇದು ಇಡೀ ಹಿಂದೂಸ್ಥಾನದ ಚಳುವಳಿಯ ಭಾಗ. ಮಾಧವರಾಯರು ಮೈಸೂರಿನಲ್ಲಿ ಪ್ರವಹಿಸುತ್ತಿದ್ದ ಈ ಚಳುವಳಿಯನ್ನು ಮಟ್ಟ ಹಾಕಲು ಅನೇಕ ಉಗ್ರ ಕಾರ್ಯಕ್ರಮಗಳನ್ನು ಕೈಗೊಂಡರು. ಇದರಿಂದಲೂ ಮಾಧವರಾಯರ ಮೇಲಿನ ಪ್ರಜಾವಿರೋಧ ಅಧಿಕವಾಯಿತು. ಕಡೆಗೆ ೧೯೦೯ನೇ ಮಾರ್ಚ್ ತಿಂಗಳಿನಲ್ಲಿ ಮಾಧವರಾಯರು ಮೈಸೂರು ದಿವಾನ್‌ ಪದವಿಯಿಂದ ನಿವೃತ್ತರಾದರು.
ದಯಾಸಾಗರ ಎಂ. ವೆಂಕಟಕೃಷ್ಣಯ್ಯ-ಜೀವನ ಮತ್ತು ಸಾಧನೆ : ೪. ರಾಜಕೀಯ ಜೀವನ (ಸರ್. ಕೆ. ಶೇಷಾದ್ರಿ ಅಯ್ಯರ್ ಅವರ ದಿವಾನಗಿರಿ)-2

೧೮೯೫ರಲ್ಲಿ ಪ್ರಜಾಪ್ರತಿನಿಧಿ ಸಭೆ ಸೇರುವ ವೇಳೆಗೆ ಮೈಸೂರಿನ ಪರಿಸ್ಥಿತಿಯಲ್ಲಿ ಬಹಳ ಬದಲಾವಣೆಯಾಗಿತ್ತು. ಮೈಸೂರಿನ ಜನರ ದುರ್ದೈವದಿಂದ ಶ್ರೀಮನ್‌ ಮಹಾರಾಜ ಚಾಮರಾಜ ಒಡೆಯರು ೧೮೯೪ನೇ ಡಿಸೆಂಬರ್ ೨೮ರಲ್ಲಿ ಕಲ್ಕತ್ತಾದಲ್ಲಿ ಹಠಾತ್ತಾಗಿ ಮೃತರಾದರು. ಇವರು ೧೮೬೬ರಲ್ಲಿ ಹುಟ್ಟಿ, ೧೮೬೭ರಲ್ಲಿ ಮುಮ್ಮಡಿ ಕೃಷ್ಣರಾಜ ಒಡೆಯರಿಂದ ದತ್ತು ತೆಗೆದುಕೊಳ್ಳಲ್ಪಟ್ಟವರಾಗಿ, ೧೮೬೮ರಲ್ಲಿ ಮುಮ್ಮಡಿಯವರ ಮರಣಾನಂತರ ಸಿಂಹಾನಸನವನ್ನು ಆರೋಹಣ ಮಾಡಿದರು. ೧೮೮೧ರಲ್ಲಿ ರಾಜ್ಯಾಧಿಕಾರವನ್ನು ವಹಿಸಿದರು. ಇವರಿಗೆ ಕೃಷ್ಣರಾಜ ಒಡೆಯರ್, ಕಂಠೀರವ ನರಸಿಂಹರಾಜ ಒಡೆಯರ್ ಎಂಬ ಇಬ್ಬರು ಗಂಡು ಮಕ್ಕಳೂ, ಮೂರು ಹೆಣ್ಣು ಮಕ್ಕಳೂ ಇದ್ದರು. ಉತ್ತರಾಧಿಕಾರಿ ಶ್ರೀ ಕೃಷ್ಣರಾಜ ಒಡೆಯರಿಗೆ ಇನ್ನೂ ೧೦ ವರ್ಷ ವಯಸ್ಸು. ಮಹಾರಾಣಿ ವಾಣಿವಿಲಾಸ ಸನ್ನಿಧಾನದವರು ಮಕ್ಕಳ ಯೋಗಕ್ಷೇಮವನ್ನು ನೋಡಿಕೊಳ್ಳುವುದೇ ಅಲ್ಲದೆ, ರಾಜ್ಯಭಾರವನ್ನೂ ನಿರ್ವಹಿಸಬೇಕಾಯಿತು. ೧೮೯೪ನೇ ಡಿಸೆಂಬರ್ ೩೦ ರಲ್ಲಿ ಶ್ರೀಕೃಷ್ಣರಾಜ ಒಡೆಯರನ್ನು ಮುಂದಿನ ಮಹಾರಾಜರೆಂದು ಇಂಡಿಯಾ ಸರ್ಕಾರ ಅಂಗೀಕರಿಸಿತು, ಮತ್ತು ಮುಂದೆ ರೀಜೆಂಟನ್ನು ನೇಮಿಸುವವರೆಗೂ ದಿವಾನ್‌ ಶೇಷಾದ್ರಿ ಅಯ್ಯರ್ ಅವರೇ ಮಹಾರಾಣಿಯವರ ಸಲಹೆಯಂತೆಯೂ ಬ್ರಿಟಿಷ್‌ ರೆಸಿಡೆಂಟರ ಒಪ್ಪಿಗೆಯಂತೆಯೂ ರಾಜ್ಯಾಧಿಕಾರವನ್ನು ನಡೆಸಬೇಕೆಂದು ಆಜ್ಞೆ ಹೊರಡಿಸಿತು.
ಏನತ್ಮಧ್ಯೆ ಮೈಸೂರು ರಾಜ್ಯದಲ್ಲಿ ಪ್ರಜೆಗಳೆಲ್ಲರೂ ಮಹಾರಾಜರ ಮರಣದಿಂದ ದುಃಖ ಮಗ್ನರಾದರು ಮತ್ತು ಮುಂದೆ ಶ್ರೀಕೃಷ್ಣರಾಜ ಒಡೆಯರು ರಾಜ್ಯಭಾರಕ್ಕೆ ಬರುವವರೆಗೆ ಯಾರು ರೀಜೆಂಟರಾಗಿರುವರೆಂಬ ಬಗ್ಗೆ ಬಹಳ ಕಳವಳಗೊಂಡಿದ್ದರು. ದಿವಾನ್‌ ಶೇಷಾದ್ರಿ ಅಯ್ಯರ್ ಅವರು ಬಹಳ ಪ್ರಭಾವಶಾಲಿ, ಕೀರ್ತಿಶಾಲಿ; ಅವರು ತಮ್ಮ ಸಾಮರ್ಥ್ಯದಿಂದ ಇಂಡಿಯಾ ಸರ್ಕಾರದಲ್ಲಿ ಕೆಲಸಮಾಡಿ ರೀಜನ್ಸಿ ಪದವಿಯನ್ನು ಪಡೆಯಬಹುದು ಎಂಬ ಮಾತು ಅಲ್ಲಲ್ಲಿ ಹರಡಿತು. ಆದರೆ, ಮೈಸೂರಿನವರಿಗೆ ಮಹಾರಾಣಿಯವರಾದ ವಾಣಿ ವಿಲಾಸ ಸನ್ನಿಧಾನದವರೆ ರೀಜೆಂಟಾಗಬೇಕೆಂಬ ಆಸೆಯಿತ್ತು. ಈ ಆಸೆ ಈಡೇರುವುದು ಹೇಗೆ? ಮೈಸೂರಿನ ಪ್ರಮುಖರಾದ ವೆಂಕಟಕೃಷ್ಣಯ್ಯನವರೂ, ಪಿ.ಎನ್‌. ಕೃಷ್ಣ ಮೂರ್ತಿಗಳೂ ಜನತೆಯ ಮುಖಂಡತ್ವವನ್ನು ವಹಿಸಿ ಕೆಲಸ ಮಾಡಿದರು. ಪ್ರಜಾಭಿಪ್ರಾಯವನ್ನು ಘನೀಕರಿಸಿದರು, ಮತ್ತು ಮೈಸೂರಿನ ಮತ್ತು ಅಖಿಲ ಭಾರತ ಪತ್ರಿಕೆಗಳಲ್ಲಿ ಪ್ರಚಾರ ಮಾಡಿದರುಇ. ಎಲ್ಲಕ್ಕಿಂತಲೂ ಹೆಚ್ಚಾಗಿ ಅಸೆಂಬ್ಲಿ ಸ್ಟ್ಯಾಂಡಿಂಗ್‌ ಕಮಿಟಿ ಜನವರಿ ೩೦ನೇ ತಾರೀಖಿನಲ್ಲಿ ಪ್ರಜಾಪ್ರತಿನಿಧಿಗಳ ಒಂದು ಜನರಲ್‌ ಮೀಟಿಂಗನ್ನು ಸೇರಿಸಿತು. ಸಭೆಯನ್ನು ಸೇರಿಸಿ ಕೆಲಸ ಕಾರ್ಯ ನಡೆಸುವುದರಲ್ಲಿ ವೆಂಕಟಕೃಷ್ಣಯ್ಯನವರು ಪ್ರಧಾನ ಪಾತ್ರ ವಹಿಸಿದರು. ಗತಿಸಿದ ಶ್ರೀಮನ್‌ ಮಹಾರಾಜರ ಚರಮ ಪ್ರಶಂಸೆಯನ್ನು ಅನೇಕ ಭಾಷಣಕಾರರು ಮಾಡಿದ ಮೇಲೆ, ಸಭೆ ಸರ್ವಾನುಮತದಿಂದ ಹೀಗೆ ನಿರ್ಣಯ ಮಾಡಿತು:
“ಈ ಸಭೆಯ ಜನಕರಾಗಿ ನಮ್ಮನ್ನೆಲ್ಲಾ ಪುತ್ರ ವಾತ್ಸಲ್ಯದಿಂದ ಕಾಣುತ್ತಿದ್ದ ನಮ್ಮ ಶ್ರೀಮನ್‌ ಮಹಾರಾಜ ಚಾಮರಾಜೇಂದ್ರ ಒಡೆಯರನ್ನು ಇಷ್ಟು ಆಕಾಲದಲ್ಲಿ ಕಳೆದುಕೊಂಡ ನಮ್ಮ ದೌರ್ಭಾಗ್ಯಕ್ಕೆ ಮಿತಿಯೇ ಇಲ್ಲ. ಇದರಿಂದ ನಮ್ಮ ಮಹಾಮಾತೃಶ್ರೀಯವರಿಗೆ ಉಂಟಾಗಿರತಕ್ಕ ಸಂತಾಪ ಅನಿರ್ವಚನೀಯ. ಈ ಸಭೆಯೂ ಈ ಸಂಸ್ಥಾನದೊಡನೆ ಅನಾಥವಾಯಿತು. ನಮ್ಮ ಶ್ರೀಮನ್‌ ಮಹಾರಾಜರು ಮೆಜಾರಿಟಿಗೆ ಬರುವವರೆಗೂ ಮಹಾರಾಣೀ ವಾಣೀವಿಲಾಸ ಸನ್ನಿಧಾನದ ಮಹಾಮಾತೃಶ್ರೀಯವರು ರೀಜೆಂಟರಾಗಿ ಇರಬೇಕೆಂದು ಈ ಸಭೆ ಪ್ರಾರ್ಥಿಸುತ್ತದೆ.”
ನಾಡಿಗ ಶಿವಪ್ಪ ಈ ನಿರ್ಣಯವನ್ನು ಸೂಚಿಸಿದವರು.
ರಾಜ್ಯದ ಆಡಳಿತವನ್ನು ನೋಡುವುದಕ್ಕೆ ನಮ್ಮ ಮಹಾಮಾತೃಶ್ರೀಯವರಿಗೆ ಸಹಾಯ ಮಾಡುವುದಕ್ಕೋಸ್ಕರ ಒಂದು ಎಕ್ಸಿಕ್ಯೂಟಿವ್‌ ಕೌನ್ಸಿಲ್‌ ಆಗಬೇಕೆಂಬುದಾಗಿಯೂ, ಈ ಕೌನ್ಸಿಲಿಗೆ ಐದು ಜನ ಸದಸ್ಯರು ಇರಬೇಕೆಂಬುದಾಗಿಯೂ, ದಿವಾನರು ಈ ಕೌನ್ಸಿಲಿನ ಸದಸ್ಯರಾಗಿಯೂ, ಉಳಿದ ನಾಲ್ವರು ಸದಸ್ಯರು ಮೈಸೂರಿನವರಾಗಿರಬೇಕೆಂದೂ ಈ ಸಭೆ ಪ್ರಾರ್ಥಿಸಿತು. ಈ ನಿರ್ಣಯವನ್ನು ಅಂಬಳೆ ಅಣ್ಣಯ್ಯ ಪಂಡಿತರು ಸೂಚಿಸಿದರು; ;ರಾಮಾನುಜ ಅಯಂಗಾರ್, ಶಿವಪ್ಪ ಮೊದಲಾದವರು ಅನುಮೋದಿಸಿದರು.
ಸಭೆಯ ಅನುಮತಿಯಂತೆ, ಕಾರ್ಯದರ್ಶಿಯವರಾದ ವೆಂಕಟಕೃಷ್ಣಯ್ಯನವರು ಈ ನಿರ್ಣಯಗಳನ್ನು ವೈಸ್‌ರಾಯರಿಗೂ ಬ್ರಿಟಿಷ್‌ ರೆಸಿಡೆಂಟರಿಗೂ, ಮಹಾರಾಣಿಯವರಿಗೂ ತಂತೀ ಮೂಲಕ ಕಳುಹಿಸಿಕೊಟ್ಟರು.
ಮೈಸೂರು ನಗರದಲ್ಲಿ ಈ ಸಭೆ ನಡೆದು ನಿರ್ಣಯಗಳಾದಾಗ ದಿವಾನ್ ಶೇಷಾದ್ರಿ ಅಯ್ಯರ್ ಇನ್ನೂ ಕಲ್ಕತ್ತಾದಲ್ಲಿಯೇ ಇದ್ದರು. ಮೈಸೂರಿಗೆ ಹಿಂತಿರುಗಿ ಬಂದಾಗ ಪರಿಸ್ಥಿತಿ ದಿವಾನರಿಗೆ ಪ್ರತಿಕೂಲವಾಗಿತ್ತು. ಶೇಷಾದ್ರಿ ಅಯ್ಯರೂ, ಅವರ ಕೆಲವು ಮಿತ್ರರೂ, ಕೆಲವು ಮದ್ರಾಸ್‌ ಪತ್ರಿಕೆಗಳೂ ದಿವಾನರೇ ರೀಜೆಂಟರಾಗಿ ಇರಬೇಕೆಂದು ಪ್ರಚಾರ ನಡೆಸಿ, ಇಂಡಿಯಾ ಸರ್ಕಾರಕ್ಕೆ ತಂತಿ ಕಳುಹಿಸಿದ್ದರು. ಸ್ಟ್ಯಾಂಡಿಂಗ್‌ ಕಮಿಟಿ ಮಹಾರಾಣಿಯವರೇ ರೀಜೆಂಟ್‌ ಆಗಬೇಕೆಂದು ನಿರ್ಣಯ ಮಾಡಿ ಇಂಡಿಯಾ ಸರಕಾರಕ್ಕೆ ಅದನ್ನು ಕಳುಹಿಸಿದ್ದು ಶೇಷಾದ್ರಿ ಅಯ್ಯರ್ ಅವರಿಗೆ ಸ್ವಲ್ಪವೂ ಸರಿ ಬೀಳಲಿಲ್ಲ.
ಈ ಮಧ್ಯೆ, ೧೮೯೪ ರಲ್ಲಿ, ದಿವಾನರು ಸ್ಟ್ಯಾಂಡಿಂಗ್‌ ಕಮಿಟಿಯ ವಿಷಯದಲ್ಲಿ ಅನುಸರಿಸಿದ ನೀತಿಯೂ, “ದೇಶಾಭಿಮಾನಿ” ಎಂಬ ಪತ್ರಿಕೆಯನ್ನು ಮುಟ್ಟುಕೋಲು ಹಾಕಿದ ವಿಷಯವೂ ಸಂಸ್ಥಾನದ ಒಳಗೂ, ಹೊರಗೂ ಅವರ ಕೀರ್ತಿಗೆ ಕಳಂಕ ತಂದುವು. ಪ್ರಜಾಸ್ವಾತಂತ್ರ್ಯ ಪ್ರಿಯರಾದ ಅನೇಕ ಭಾರತೀಯ ಮುಖಂಡರು ಅವರ ನಿರಂಕುಶತೆಯನ್ನು ಖಂಡಿಸಿದರು. ಗೋಪಾಲ ಕೃಷ್ಣ ಗೋಖಲೆಯವರಿಗೆ ಗುರುಗಳಾದ ಮಹದೇವ ಗೋವಿಂದ ರಾನಡೆ ಶೇಷಾದಿ ಅಯ್ಯರ್ ಅವರ ಈ ನಿರಂಕುಶ ಧೋರಣೆಗಾಗಿ ಅಸಮಾಧಾನ ಸೂಚಿಸಿದರು.
ಕಡೆಗೆ, ೧೮೯೫ನೇ ಫೆಬ್ರವರಿ ೧೮ರಲ್ಲಿ, ಚಾಮರಾಜ ಒಡೆಯರು ಗತಿಸಿದ ೫೧ ದಿವಸಗಳ ನಂತರ, ಇಂಡಿಯಾ ಸರ್ಕಾರ ಒಂದು ಅಪ್ಪಣೆ ಹೊರಡಿಸಿ ಶ್ರೀಮನ್‌ ಮಹಾರಾಣಿ ವಾಣೀ ವಿಲಾಸ ಸನ್ನಿಧಾನವನ್ನು ರೀಜೆಂಟಾಗಿ ನೇಮಿಸಿತು. ಒಂದು ಕೌನ್ಸಿಲನ್ನೂ ನೇಮಿಸಿತು. ಇದರಲ್ಲಿ ಮೂರು ಜನ ಸದಸ್ಯರು: ಟಿ.ಆರ್. ಎ. ತಂಬೂಚೆಟ್ಟ, ಪಿ.ಎð. ಕೃಷ್ಣಮೂರ್ತಿ ಮತ್ತು ರ್ಖಾ ಬಹದೂರ್ ಅಬ್ದುಲ್‌ ರಹರ್ಮಾ. ಮೂರನೆಯವರು ೧೮೯೮ ರಲ್ಲಿ ನಿವೃತ್ತರಾದರು. ಇವರ ಸ್ಥಾನಕ್ಕೆ ವಿ.ಪಿ. ಮಾಧವರಾಯರು ಬಂದರು. ಈ ಪೈಕಿ ಮೂವರೂ, ಮುಂದೆ, ದಿವಾನ್ ಪದವಿಗೆ ಏರಿದರು.
ಈ ನೇಮಕ ಶೇಷಾದ್ರಿ ಅಯ್ಯರ್ ಅವರಿಗೆ ಸರಿಬೀಳಲಿಲ್ಲ. ಇಂಡಿಯಾ ಸರ್ಕಾರ ತಮ್ಮನ್ನು ರೀಜಂಟನ್ನಾಗಿ ಮಾಡುವುದೆಂದು ತಿಳಿದುಕೊಂಡಿದ್ದರುಇ; ಆಶಾಭಂಗವಾಯಿತು. ಕೌನ್ಸಿಲಿನ ರಚನೆಯೂ ಸರಿಬೀಳಲಿಲ್ಲ. ಇನ್ನು ಮುಂದೆ ಅವರ ಅಧಿಕಾರ ಕೆಲವು ತಡೆಗಳಿಂದ ನಡೆಯಬೇಕಾಯಿತು. ಶ್ರೀಮನ್‌ ಮಹಾರಾಣಿಯವರು ಹೇಳಿದಂತೆ ನಡೆಯಬೇಕು, ಮತ್ತು ಬ್ರಿಟಿಷ್‌ ರೆಸಿಡೆಂಟರು ಮೊದಲಿಗಿಂತಲೂ ಹೆಚ್ಚಾಗಿ ರಾಜ್ಯದ ಆಡಳಿತದಲ್ಲಿ ಕೈಹಾಕಲು ಆರಂಭಿಸಿದರು. ಕೌನ್ಸಿಲಿನಲ್ಲಿಯೂ ದಿವಾನರಿಗೆ ಪ್ರತಿಭಟನೆ ಇರುತ್ತಿತ್ತು. ಆದುದರಿಂದ, ೧೮೯೫ ರಿಂದ ಶೇಷಾದ್ರಿ ಅಯ್ಯರ್ ಅವರು ಹಿಂದಿನ ಹಾಗೆ ತಮ್ಮ ದಿವಾನಗಿರಿಯ ಕುದುರೆಯನ್ನು ಓಡಿಸಲಾಗಲಿಲ್ಲ.
ದಿವಾನರು ಪ್ರಜಾಪ್ರಭುತ್ವ ನೀತಿಯನ್ನು ವಿರೋಧಿಸುತ್ತಿದ್ದುದನ್ನು ಸಹಿಸಲಾರದೆ ೧೮೯೫ರ ಆದಿಯಲ್ಲಿಯೇ ಎಕ್ಸಿಕ್ಯುಟಿವ್‌ ಕೌನ್ಸಿಲ್‌ ಸದಸ್ಯತ್ವಕ್ಕೆ ಚಂತ್ಸಲ್‌ ರಾವ್‌ ರಾಜೀನಾಮೆಯಿತ್ತರು. ಅವರು ಕಾರಣ ಹೇಳಿದರು: “ದಿವಾನರ ಮತ್ತು ನನ್ನ ಮಾರ್ಗಗಳು ಭಿನ್ನವಾದವು. ಅವರು ಎಷ್ಟೇ ವಿರೋಧವಿದ್ದರೂ ತಮ್ಮ ಕಾರ್ಯಕ್ರಮಗಳನ್ನು ಸಾಧಿಸಿ ಬಿಡುತ್ತಾರೆ. ವಿರೋಧಾಭಿಪ್ರಾಯವನ್ನು ಲಕ್ಷಿಸುವುದಿಲ್ಲ. ಕೆಲವು ಸಾರಿ ಅವರು ವಿರೋಧಿಗಳ ಕಣ್ಣಿಗೆ ಮಣ್ಣೆರಚುವುದೂ ಉಂಟು. ಆದರೆ ನನ್ನ ರೀತಿ ಅಂತಹುದಲ್ಲ. ನಿಧಾನವಾದರೂ ಚಿಂತೆಯಿಲ್ಲ, ಜನರನ್ನು ನನ್ನ ಕಡೆಗೆ ಒಲಿಸಿಕೊಳ್ಳಲು ಪ್ರಯತ್ನಿಸುತ್ತೇನೆ. ಇದರಿಂದ ನಾನು ಪ್ರಜಾನುರಾಗಿ; ದಿವಾನರು ಪ್ರಜಾನುರಾಗಿಯಲ್ಲ.”
ಚಂತ್ಸಲರಾಯರ ಅಭಿಪ್ರಾಯ ಶೇಷಾದ್ರಿ ಅಯ್ಯರ್ ಅವರ ಪ್ರಜಾಪ್ರಭುತ್ವ ವಿರೋಧವನ್ನು ಸೂಚಿಸುತ್ತದೆ; ಅಲ್ಲದೆ ೧೮೯೫ರ ಆದಿಯಲ್ಲಿಯೇ ಅವರು ಪ್ರಜಾನುರಾಗವನ್ನು ಕಳೆದುಕೊಂಡಿದ್ದರೆಂದೂ ತಿಳಿಸುತ್ತದೆ.
ಇದೇ ಕಾಲದಲ್ಲಿ ಮದರಾಸಿನ “ಹಿಂದೂ” ಪತ್ರಿಕೆಯ ವಿಶೇಷ ಬಾತ್ಮೀದಾರರು ಮೈಸೂರು ಸಂಸ್ಥಾನವನ್ನು ಭೇಟಿ ಮಾಡಿ, ಇಲ್ಲಿನ ರಾಜಕೀಯ ಚಿತ್ರವನ್ನು ತಮ್ಮ ಪತ್ರಿಕೆಯಲ್ಲಿ ಪ್ರಕಟಿಸಿದರು. ಅದರಲ್ಲಿ ಅವರು ಹೇಳಿದ ಕೆಲವು ಮಾತುಗಳಿವು:
“ಎಂ. ವೆಂಕಟಕೃಷ್ಣಯ್ಯನವರು ಶೇಷಾದ್ರಿ ಅಯ್ಯರ್ ಅವರ ಆಡಳಿತವನ್ನು ಟೀಕಿಸಿ ಎದುರಿಸುತ್ತಿದ್ದವರಲ್ಲಿ ಮುಖಂಡರಾಗಿದ್ದರು. ಅವರಿಗೆ ಬೆಂಬಲರಾಗಿ ಬಹಳ ಜನ ಖಾಸಗಿ ದೊಡ್ಡ ಮನುಷ್ಯರಿದ್ದರು. ವೆಂಕಟಕೃಷ್ಣಯ್ಯನವರು ವಾಸಿಸುವ ‘ಪದ್ಮಾಲಯ’ ಎಂಬ ಬಂಗಲೆ ದಿವಾನ್ ಶೇಷಾದ್ರಿ ಅಯ್ಯರ್ ಅವರ ಸೌಧಕ್ಕೆ ಎದುರಾಗಿದೆ. ದಿವಾನರ ಕೆಲವು ಮಿತ್ರರು ಶೇಷಾದ್ರಿ ಅಯ್ಯರ್ ಅವರಿಗೆ ತಿಳಿಯದಂತೆ ವೆಂಕಟಕೃಷ್ಣಯ್ಯನವರ ಮನೆಗೆ ಹೋಗಿ ಬರುತ್ತಿದ್ದರು. ವೆಂಕಟಕೃಷ್ಣಯ್ಯನವರ ಮನೆ ತೆರೆದ ಮನೆ, ಅದು ಯಾವಾಗಲೂ ಅಸೆಂಬ್ಲಿ ಸದಸ್ಯರಿಂದ ತುಂಬಿರುತ್ತಿತ್ತು. ದಿವಾನರ ಮತ್ತು ಸರ್ಕಾರದ ವಿಷಯದಲ್ಲಿ ವಿರೋಧಿಗಳ ಅಸಮಾಧಾನವೂ, ಟೀಕೆಗಳೂ ಏನೇ ಇರುತ್ತಿದ್ದರೂ, ಶ್ರೀಮನ್‌ ಮಹಾರಾಜರ ವಿಷಯದಲ್ಲಿ ಅವರ ಭಕ್ತಿ ಅಪಾರವಾಗಿತ್ತು.”
೭
೧೮೯೫ ನೇ ಅಕ್ಟೋಬರಿನಲ್ಲಿ ಪ್ರಜಾಪ್ರತಿನಿಧಿ ಸಭೆ ಸೇರಿದಾಗ ದಿವಾನ್ ಶೇಷಾದ್ರಿ ಅಯ್ಯರ್ ಅವರ ಮನಸ್ಸು ಹೇಗಿತ್ತೆಂಬುದನ್ನು ತಿಳಿಯಬಹುದು. ಸ್ಟ್ಯಾಂಡಿಂಗ್‌ ಕಮಿಟಿಯ ಬಗ್ಗೆ ಚರ್ಚೆಗೆ ಪುನಃ ಆರಂಭವಾಯಿತು. ಈ ಕಮಿಟಿಯ ಸದಸ್ಯರು ಸರ್ಕಾರದ ತಿರಸ್ಕಾರ ಪತ್ರವನ್ನು ಟೀಕಿಸಿದರು. ಇದೇ ವಿಷಯದ ಮೇಲೆ ವೆಂಕಟಕೃಷ್ಣಯ್ಯನವರು ಸಭೆಯಲ್ಲಿ ದಿವಾನರ ಮುಂದೆ ಈ ರೀತಿ  ಭಾಷಣ ಮಾಡಿದರು:
“ಈ ಕಮಿಟಿ ಪ್ರಯೋಜನವಾದದ್ದೆಂಬುದಾಗಿ ದಿವಾನರ ಅಭಿಪ್ರಾಯವಿದ್ದುದರಿಂದ, ಒಂದೆರಡಾವರ್ತಿ ಪ್ರತಿನಿಧಿಗಳು ಒಪ್ಪಿ ಕಮಿಟಿಯನ್ನು ಏರ್ಪಡಿಸಿಕೊಂಡ ಪಕ್ಷದಲ್ಲಿ ಅದು ತಮಗೂ (ದಿವಾನರಿಗೂ) ಅಭಿಮತವಾದದ್ದೆಂದು ತಾವು (ದಿವಾನರು) ಅಪ್ಪಣೆ ಕೊಡಿಸಿದ್ದರಿಂದ, ಈ ಕಮಿಟಿಯನ್ನು ಏರ್ಪಡಿಸಲಾಯಿತು. ತಮ್ಮ ವಿಶ್ವಾಸ ಸಮಗ್ರವಾಗಿ ಈ ಕಮಿಟಿಯ ವಿಷಯದಲ್ಲಿ ಇದ್ದರೆ ಅದು ನಡೆಯಲಿ, ಹಾಗೆ ಇಲ್ಲದಿದ್ದರೆ ತಮ್ಮ ಅಭಿಪ್ರಾಯವನ್ನು ಈ ವಿಷಯದಲ್ಲಿ ಇದ್ದರೆ ಅದು ನಡೆಯಲಿ, ಹಾಗೆ ಇಲ್ಲದಿದ್ದರೆ ತಮ್ಮ ಅಭಿಪ್ರಾಯವನ್ನು ಈ ವಿಷಯದಲ್ಲಿ ಎಲ್ಲ ಪ್ರತಿನಿಧಿಗಳೂ ನಿರೀಕ್ಷಿಸುತ್ತಾರೆ. ವೃಥಾ ಮನಃಕ್ಲೇಶದಿಂದ ಏನೂ ಪ್ರಯೋಜನವಿಲ್ಲ. ಕಮಿಟಿ ಇರುವುದು ಅವಶ್ಯಕವೆಂದು ಪ್ರತಿನಿಧಿಗಳಲ್ಲಿ ಅನೇಕರು ಭಾವಿಸಿದ್ದಾರೆ. ಈ ವಿಷಯದಲ್ಲಿ ರುಜು ಮಾಡಿ ಮನವಿಯನ್ನು ಈ ಸಭೆಯಲ್ಲಿ ಒಪ್ಪಿಸಿರುತ್ತಾರೆ. ಇದಕ್ಕೆ ಆಗದವರು ಕೂಡ ಅರ್ಜಿಯನ್ನು ಕೊಟ್ಟಿದ್ದಾರೆ. ಈ ಕಮಿಟಿ ವಿಷಯದಲ್ಲಿ ತಮಗೆ ಅಭಿಮಾನವಿದ್ದರೆ ಹೆಚ್ಚು ಜನರು ಅಪೇಕ್ಷಿಸತಕ್ಕ ರೀತಿಯಲ್ಲಲಿ ಆಜ್ಞೆಯನ್ನು ಮಾಡಬಹುದು. ಇಲ್ಲದ ಪಕ್ಷದಲ್ಲಿ ತಮ್ಮ ಚಿತ್ತಕ್ಕೆ ತೋರಿದಂತೆ ಮಾಡಬಹುದು.”
ನೇರವಾದ ಈ ಪ್ರಶ್ನೆಗೆ ದಿವಾನರು ಉತ್ತರ ಕೂಡಲೇ ಬೇಕಾಯಿತು. ೧೮೯೨ರಿಂದ ಈ ಕಮಿಟಿಯ ವಿಷಯದಲ್ಲಿ ಸಂದೇಹದಿಂದಲೇ ನೋಡುತ್ತಿದ್ದ ದಿವಾನರು ಈಗ ನಿರ್ಧಾರವಾಗಿ ಒಂದು ತೀರ್ಮಾನಕ್ಕೆ ಬರಬೇಕಾಯಿತು.
ವೆಂಕಟಕೃಷ್ಣಯ್ಯನವರ ಭಾಷಣವಾದ ಮೇಲೆ ೧೦ ನಿಮಿಷಗಳವರೆಗೂ ದಿವಾನರೂ ಕೌನ್ಸಿಲರೂ ಚೀಟಿಗಳ ಮೂಲಕ ಮಾತನಾಡಿಕೊಂಡರು. ಅನಂತರ ದಿವಾನರು ತಿಳಿಸಿದರು:
“ಸರ್ಕಾರದವರು ಈ ಕಮಿಟಿಯನ್ನು ಅಂಗೀಕರಿಸುವುದಕ್ಕೆ ಆಗುವುದಿಲ್ಲ. ಹಾಗೆ ಅಂಗೀಕರಿಸದೇ ಇರುವುದಕ್ಕೆ ಕಾರಣಗಳನ್ನು ಹೇಳುವುದಕ್ಕೆ ಆಗುವುದಿಲ್ಲ. ಆದರೆ ಇಷ್ಟು ಮಟ್ಟಿಗೆ ನಾನು ಹೇಳಬಲ್ಲೆ, ಈ ಕಮಿಟಿಯನ್ನು ಅಂಗೀಕರಿಸುವುದರಿಂದ ಪ್ರತಿನಿಧಿಗಳಲ್ಲಿ ಜಗಳ, ಹೊಟ್ಟೆಕಿಚ್ಚು ಪ್ರಬಲವಾಗುತ್ತದೆ. ಆದುದರಿಂದ ಈ ಕಮಿಟಿಯನ್ನು ಅಂಗೀಕರಿಸುವುದಕ್ಕೆ ಆಗುವುದಿಲ್ಲ. ಇದಲ್ಲದೆ, ಈ ಕಮಿಟಿಯ ಪ್ರಸ್ತಾಪವನ್ನು ಇನ್ನು ಮೇಲೆ ಈ ಸಭೆಯಲ್ಲಿ ತರುವುದಕ್ಕೆ ಅವಕಾಶವನ್ನೂ ಕೊಡುವುದಿಲ್ಲ.”ಈ ರೀತಿ ದಿವಾಣರು ಹೇಳಿದ್ದನ್ನು ಕೇಳಿ ಕಮಿಟಿಯವರು ಬಹಳ ಸಂತಾಪಪಟ್ಟರು.
ಮರು ದಿವಸ ಕಮಿಟಿ ಮೆಂಬರುಗಳು ಸಭೆ ಸೇರಿ “ಸರ್ಕಾರ ಈ ಕಮಿಟಿಯನ್ನು ಅಂಗೀಕರಿಸಲಿ, ಅಥವಾ ಬಿಡಲಿ; ನಾವು ಮಾತ್ರ ಇದನ್ನು ಮುಂದೆಯೂ ನಡೆಸಿಕೊಂಡು ಹೋಗಬೇಕು. ಯಾವ ಸದಸ್ಯರಿಗೆ ಈ ಕಮಿಟಿ ಬೇಕೋ ಅವರು ಇದನ್ನು ಒಪ್ಪಲಿ, ಇದಕ್ಕೆ ಬೆಂಬಲ ಕೊಡಲಿ. ಬೇಡದಿದ್ದವರಿಗೆ ಬೇಡ. ಕಮಿಟಿ ಮಾತ್ರ ಒಗ್ಗಟ್ಟಾಗಿದ್ದುಕೊಂಡು ದೇಶದ ಸಮಸ್ಯೆಗಳನ್ನು ಚರ್ಚಿಸಿ, ತೀರ್ಮಾನಗಳನ್ನು ಮಾಡಿ, ಇಂಡಿಯಾ ಸರ್ಕಾರಕ್ಕೂ, ರೆಸಿಡೆಂಟರಿಗೂ, ರೀಜಂಟರಿಗೂ, ಪತ್ರಿಕೆಗಳಿಗೂ ಆ ತೀರ್ಮಾನಗಳನ್ನು ಕಳುಹಿಸೋಣ. ಸರ್ಕಾರಕ್ಕೂ ಅದನ್ನು ಕಳುಹಿಸೋಣ. ಅವರು ಕಾರ್ಯಕ್ರಮ ಕೈಕೊಳ್ಳುವುದೂ ಬಿಡುವುದೂ ಅವರಿಗೆ ಸೇರಿದ್ದು. ನಾವು ಮಾತ್ರ ಸ್ವತಂತ್ರರಾಗಿ ನಮ್ಮ ಕೆಲಸವನ್ನು ಮಾಡೋಣ” ಎಂದು ನಿರ್ಧರಿಸಿಕೊಂಡರು.
ವೆಂಕಟಕೃಷ್ಣಯ್ಯನವರು ಕಮಿಟಿಯ ಮೀಟಿಂಗಿನ ಕೊನೆಯಲ್ಲಿ “ಪ್ರಜೆಗಳು ನ್ಯಾಯವಾದ ವಿಷಯಗಳಲ್ಲಿ ಐಕ್ಯಮತ್ಯವಾಗಿ ನಡೆಯದೆ ಹೋದರೆ ಸಾಂಕುಶ ಪ್ರಭುತ್ವ ದೊರೆಯುವುದು ಕಷ್ಟ. ಪಾಶ್ಚಾತ್ಯರು ಸಾಂಕುಶವಾದ ರಾಜ್ಯಭಾರವನ್ನು ಹೊಂದುವುದಕ್ಕೆ ಅವರ ಐಕಮತ್ಯವೇ ಮುಖ್ಯ ಕಾರಣ. ಅವರನ್ನು ನೋಡಿ ನಾವುಗಳೂ ಸಾಂಕುಶ ರಾಜ್ಯಭಾರವನ್ನು ಸ್ಥಾಪಿಸಲು ಪ್ರಯತ್ನಿಸಬೇಕು” ಎಂದು ಉಪದೇಶ ಮಾಡಿದರು.
ದಿವಾನರು ಸ್ಟ್ಯಾಂಡಿಂಗ್‌ ಕಮಿಟಿಯನ್ನು ಅಸೆಂಬ್ಲಿಯಲ್ಲಿ ಮಟ್ಟ ಹಾಕಿದ ವಿಷಯ ಇಡೀ ದೇಶದಲ್ಲಿ ಅಸಮಾಧಾನಕ್ಕೆ ಕಾರಣವಾಯಿತು. ಸ್ಥಳೀಯ ಪತ್ರಿಕೆಗಳೂ, ಕೆಲವು ಹೊರಗಿನ ಪತ್ರಿಕೆಗಳೂ ಬಲವಾಗಿ ದಿವಾನರನ್ನು ಟೀಕಿಸಿದವು.
ಸ್ಟ್ಯಾಂಡಿಂಗ್‌ ಕಮಿಟಿಯ ವಿಷಯ ವೆಂಕಟಕೃಷ್ಣಯ್ಯನವರು ತಮ್ಮ ಹದ್ದು ಬಸ್ತಿನಲ್ಲಿದ್ದುಕೊಂಡು ದೃಢವಾಗಿ ತತ್ವಕ್ಕೆ ನಿಲ್ಲತಕ್ಕವರು ಎಂಬುದನ್ನು ಎತ್ತಿ ತೋರಿಸುತ್ತದೆ.
ಪ್ರಜಾಪ್ರತಿನಿಧಿ ಸಭೆಯ ಆ ಅಧಿವೇಶನದಲ್ಲಿಯೇ ದಿವಾನರ ಭಾಷಣದಲ್ಲಿ ಕೆಲವು ಮುಖ್ಯ ವಿಷಯಗಳನ್ನು ಹೇಳದೆ ಬಿಟ್ಟಿದುದನ್ನು ಸದಸ್ಯರು ದಿವಾನರ ಗಮನಕ್ಕೆ ತಂದರು. ನವೆಂಬರಿನಲ್ಲಿ ವೈಸರಾಯರು ಮೈಸೂರಿಗೆ ಬರತಕ್ಕ ವಿಷಯ ದಿವಾನರ ಭಾಷಣದಲ್ಲಿ ಸೇರಿರಲಿಲ್ಲ.
ಅಸೆಂಬ್ಲಿ ಸದಸ್ಯರು ವೈಸ್‌ರಾಯರಿಗೆ ಒಂದು ಮಾನ ಪತ್ರ ಅರ್ಪಿಸಬೇಕೆಂದು ಕೋರಿದರು. ಅದಕ್ಕೆ ದಿವಾನರು ಒಪ್ಪಿದರು. ಮಾನಪತ್ರ ಸಿದ್ಧವಾಯಿತು.  ಅದರಲ್ಲಿದ್ದ ‘ಶ್ರೀಮನ್‌ ಮಹಾರಾಜರು ಕಲ್ಕತ್ತೆಯಲ್ಲಿ ಕಾಲವಾದಾಗ, ವೈಸ್‌ರಾಯರು ಮಹಾಮಾತೃಶ್ರೀಯವರಿಗೆ ಮಾಡಿದ ದುಃಖೋಪಶಾಂತಿಗೂ, ಮೈಸೂರು ಜನರ ಪ್ರಾರ್ಥನೆಗೆ ಅನುಸಾರವಾಗಿ ಮಹಾರಾಣಿಯವರನ್ನು ರೀಜೆಂಟರನ್ನಾಗಿ ಮಾಡಿದ್ದಕ್ಕೂ, ರಾಜ್ಯಭಾರದಲ್ಲಿ ಅವರಿಗೆ ಸಹಾಯಾರ್ಥವಾಗಿ ಒಂದು ಎಕ್ಸಿಕ್ಯುಟಿವ್‌ ಕೌನ್ಸಿಲನ್ನು ಏರ್ಪಡಿಸಿದ್ದಕ್ಕೂ ನಾವು ಕೃತಜ್ಞರಾಗಿದ್ದೇವೆ’ ಎಂಬ ವಾಕ್ಯವನ್ನು ತೆಗೆದುಹಾಕಬೇಕೆಂದು ಸರ್ಕಾರದ ಸೆಕ್ರೆಟರಿಗಳು ದಿವಾನರ ಅಪ್ಪಣೆಯಂತೆ ತಿಳಿಸಿದರು. ಪ್ರಜಾಪ್ರತಿನಿಧಿಗಳು ಇದಕ್ಕೆ ಒಪ್ಪಲಿಲ್ಲ. ತಮ್ಮನ್ನು ಭೇಟಿಮಾಡಲು ಸದಸ್ಯರ ಸಂಖ್ಯೆಯಲ್ಲಿ ಯಾವ ನಿರ್ಬಂಧವನ್ನೂ ವೈಸರಾಯರು ಮಾಡದಿದ್ದರೂ, ೩೦ ಜನರೇ ಸಾಕು ಮಾನಪತ್ರ ಅರ್ಪಿಸಲು ಎಂದು ದಿವಾನರು ನಿರ್ಬಂಧಸಿದ್ದೂ ಪ್ರಮುಖರ ಮನಸ್ಸಿಗೆ ನೋವುಂಟುಮಾಡಿತು.
೮
ಸರ್ಕಾರದ ಕೆಲಸಕ್ಕೆ ನೌಕರರನ್ನು ನೇಮಿಸುವ ವಿಷಯದಲ್ಲಿಯೂ ಪ್ರಜಾಮುಖಂಡರಿಗೂ ಶೇಷಾದ್ರಿ ಅಯ್ಯರ್ ಅವರಿಗೂ ತೀಕ್ಷ್ಣವಾದ ಭಿನ್ನಾಭಿಪ್ರಾಯವಿತ್ತು. ದಿವಾನರು ದೊಡ್ಡ ಹುದ್ದೆಗಳಿಗೇ ಅಲ್ಲದೆ ಚಿಕ್ಕ ಹುದ್ದೆಗಳಿಗೂ ಮದ್ರಾಸಿನವರನ್ನೇ ಹೆಚ್ಚು ಹೆಚ್ಚಾಗಿ ನೇಮಿಸುತ್ತ ಬಂದರು. ಅನೇಕ ಸಂದರ್ಭಗಳಲ್ಲಿ ಅರ್ಹತೆಯಿದ್ದಾಗ್ಯೂ ಮೈಸೂರಿನವರಿಗೆ ಹುದ್ದೆಗಳನ್ನು ಕೊಡುತ್ತಿರಲಿಲ್ಲ. ಇದರಿಂದ ಮೈಸೂರಲ್ಲಿ ಹುಟ್ಟಿ ಬೆಳೆದು ವಿದ್ಯಾವಂತರಾದ ಜನರಿಗೆ ಅನ್ಯಾಯವಾಗುತ್ತಿತ್ತು.  ಈ ಅನ್ಯಾಯವನ್ನು ದಿವಾನರ ಗಮನಕ್ಕೆ ತಂದಾಗ್ಯೂ ಅವರು ಅದನ್ನು ಸರಿಪಡಿಸುತ್ತಿರಲಿಲ್ಲ.
೧೮೯೧ರಿಂದ ಸರ್ಕಾರದ ದೊಡ್ಡ ಹುದ್ದೆಗಳಿಗೆ ನೌಕರರನ್ನು ನೇಮಿಸಲು ಹೊಸ ಸಿವಿಲ್‌ ಸರ್ವಿಸ್‌ ಪರೀಕ್ಷೆಯ ಏರ್ಪಾಡನ್ನು ಜಾರಿಗೆ ತಂದರು. ಇದರಲ್ಲಿ ಉತ್ತಮಸ್ಥಾನ ಪಡೆದವರನ್ನು ಪ್ರೊಬೇಷನರಿ ಅಸಿಸ್ಟೆಂಟ್‌ ಕಮಿಷನರನ್ನಾಗಿ ನೇಮಿಸುತ್ತಿದ್ದರು. ಈ ಪರ ಈಕ್ಷೆಗೆ ಸ್ಫರ್ಧಿಸುವವರು ಅಖಿಲ ಭಾರತದಿಂದ ಬರಬಹುದು ಎಂಬ ನಿಯಮವಿತ್ತು. ನ್ಯಾಯವಾಗಿ, ಮೈಸೂರಿನಲ್ಲಿ ಹುಟ್ಟಿ ಬೆಳೆದವರಿಗೂ ಮೈಸೂರಿನಲ್ಲಿ ನೆಲೆಸಿರುವವರಿಗೂ ಇದು ನಿಯಮತಿವಾಗಿರಬೇಕಾಗಿತ್ತು. ಅಖಿಲ ಭಾರತದವರಿಗೆ ತೆರೆದಿದ್ದುದರಿಂದ ಮದ್ರಾಸಿನ ಬುದ್ಧಿವಂತರಾದ ಮತ್ತು ವಿದ್ಯಾವಂತರಾದ ಯುವಕರೇ ಹೆಚ್ಚಾಗಿ  ಈ ಪರೀಕ್ಷೆಗೆ ಸ್ಪರ್ಧಿಸಿ ಸ್ಥಾ ನಗಳನ್ನು ಪಡೆದು, ಅವರೇ ಹೆಚ್ಚಾಗಿ ಪ್ರೊಬೇಷನರಿ ಅಸಿಸ್ಟೆಂಟ್‌ ಕಮಿಷನರ್ ಹುದ್ದೆಗೆ ಬರುವ ಹಾಗಾಯಿತು. ಮದ್ರಾಸನ್ನು ಬಿಟ್ಟು ಇತರ ಪ್ರಾಂತದವರು  ಈ ಪರೀಕ್ಷೆಗೆ ಬರುತ್ತಿರಲಿಲ್ಲ. ಆಗ ಐ.ಸಿ.ಎಸ್‌., ಎಫ್‌.ಸಿ.ಎಸ್‌. ಮುಂತಾದ ಪರೀಕ್ಷೆಗಳು ಇಂಡಿಯಾದಲ್ಲಿ ಇನ್ನೂ ಆರಂಭವಾಗಿರಲಿಲ್ಲ. ಆದ್ದರಿಂದ ಚುರುಕಾದ ಮದ್ರಾಸ್‌ ಯುವಕರು ಈ ಪರೀಕ್ಷೆಗೆ ಸ್ಪರ್ಧಿಸುತ್ತಿದ್ದುದರಲ್ಲಿ ಆಶ್ಚರ್ಯವಿಲ್ಲ. ಕೆ.ಎಸ್‌. ಚಂದ್ರಶೇಖರ ಅಯ್ಯರ್, ಕೆ.ಆರ್. ಶ್ರೀನಿವಾಸಯ್ಯಂಗಾರ್, ವಿ. ತ್ಯಾಗರಾಜ ಅಯ್ಯರ್, ಕೆ. ಮ್ಯಾರ್ಥ, ಸಿ.ಎಸ್‌. ಬಾಲಸುಂದರಂ ಅಯ್ಯರ್, ಕೆ.ವಿ. ಅನಂತರಾಮರ್ಕ, ಎ.ವಿ. ರಾಮನಾರ್ಥ, ಎð. ಮಾಧವರಾವ್‌, ಎಸ್‌.ಪಿ. ರಾಜಗೋಪಾಲಚಾರಿ ಮುಂತಾದವರೆಲ್ಲರೂ ಎಂ.ಸಿ.ಎಸ್‌. ಪರೀಕ್ಷೆಯಲ್ಲಿ ತೇರ್ಗಡೆ ಹೊಂದಿ, ಮೈಸೂರಿನ ಅಧಿಕಾರಿಗಳಾದರು. ಮದ್ರಾಸಿನ ಕಾಂಗ್ರೆಸ್‌ ಮುಖಂಡರಾಗಿದ್ದ ಎಸ್‌. ಸತ್ಯಮೂರ್ತಿಯವರೂ  ಈ ಪರೀಕ್ಷೆಗೆ ಕುಳಿತಿದ್ದರೆಂದು ತಿಳಿದುಬಂದಿದೆ. ಈ ಪರೀಕ್ಷೆಗಳಲ್ಲಿ ಕೆಲವು ಮೈಸೂರಿನವರು ತೇರ್ಗಡೆಯಾದರೂ ಹೆಚ್ಚಾಗಿ ಮದ್ರಾಸಿನವರೇ ಇದ್ದರು. ಮದ್ರಾಸಿನವರು ಹೀಗೆ ತೇರ್ಗಡೆಯಾಗುವುದಕ್ಕೆ ಅಲ್ಲಿ ಇಂಗ್ಲಿಷ್‌ ವಿದ್ಯಾಭ್ಯಾಸ ಸುಮಾರು ಒಂದು ಶತಮಾನದ ಹಿಂದೆಯೇ ಪ್ರಾರಂಭವಾಗಿದ್ದುದು ಕಾರಣ. ಮದ್ರಾಸು ವಿಶ್ವವಿದ್ಯಾಲಯ ವಿದ್ಯಾರ್ಥಿಗಳನ್ನು ಇಂಗ್ಲಿಷ್‌ನಲ್ಲಿಯೂ ಇತರ ವಿಷಯಗಳಲ್ಲಿಯೂ ಚೆನ್ನಾಗಿ ತಯಾರು ಮಾಡುತ್ತಿದ್ದಿತು. ಮೈಸೂರಿನಲ್ಲಿ ಇಂಗ್ಲಿಷ್‌ ವಿದ್ಯಾಭ್ಯಾಸ ಆಗ ಇನ್ನೂ ಹಿಂದೆ ಇತ್ತು; ಇಲ್ಲಿ ಕಾಲೇಜುಗಳೂ ಕಡಿಮೆ.
ತೇರ್ಗಡೆಯಾದ ಮದ್ರಾಸು ಯುವಕರು ಕ್ರಮೇಣ ಮೈಸೂರಿನಲ್ಲಿಯೇ ನೆಲೆಸಿ ಸ್ಥಳದ ನಿವಾಸಿಗಳೇ ಆದರು. ಕನ್ನಡವನ್ನು ಕಲಿತರು. ಅವರ ಮಕ್ಕಳಂತೂ ನೂರಕ್ಕೆ ನೂರರಷ್ಟು ಮೈಸೂರಿನವರೇ.
ಆದರೆ, ದಿವಾನ್‌ ಶೇಷಾದ್ರಿ ಅಯ್ಯರ್ ಅವರ ಕಾಲದಲ್ಲಿ, ಅವರ ದಿವಾನ್‌ಗಿರಿಯ ಅವಧಿ ಮುಗಿಯುವವರೆಗೂ, ಮದ್ರಾಸಿನವರಿಗೂ ಮೈಸೂರಿನವರಿಗೂ ಭೇದ ಬಹಳವಾಗಿತ್ತು. ‘ಮೈಸೂರ್ ಪಾರ್ಟಿ’ ಎಂಬುದಾಗಿಯೂ ‘ಮದ್ರಾಸ್‌ ಪಾರ್ಟಿ’ ಎಂಬುದಾಗಿಯೈ ಮೇಲಿನ ಜನಗಳಲ್ಲಿ ಎರಡು ಪಾರ್ಟಿಗಳಾದುವು.
ವೆಂಕಟಕೃಷ್ಣಯ್ಯನವರೂ ಅವರ ಮಿತ್ರರೂ ಅಸೆಂಬ್ಲಿಯಲ್ಲಿಯೂ ಹೊರಗಡೆಯೂ “ಮೈಸೂರು ಮೈಸೂರಿನವರಿಗೆ” (“Mysore for Mysoreans”) ಎಂಬ ನೀತಿಗಾಗಿ ಸರ್ಕಾರದೊಡನೆ ಬಹಳ ವಾದ ಮಾಡಿದರು. ಈ ವಾದ ಶೇಷಾದ್ರಿ ಅಯ್ಯರ್ ಅವರ ಮನಸ್ಸಿಗೆ ಬಹಳ ಬೇಜಾರನ್ನೂ ವ್ಯಥೆಯನ್ನೂ ಉಂಟುಮಾಡಿತು. ಆದರೇನು ಮಾಡುವುದಕ್ಕಾಗುತ್ತದೆ? ಆಯಾಯಾ ಪ್ರಾಂತದ ಜನರು ಆಯಾಯಾ ಪ್ರಾಂತದ ಜನರಿಗಾಗಿ ಹೊಡೆದಾಡುವುದು ರಾಜಕೀಯ ತತ್ವ. ತಿರುವಾಂಕೂರಿನಲ್ಲಿಯೂ ಆ ಕಾಲದಲ್ಲಿ ‘ತಿರುವಾಂಕೂರು ತಿರುವಾಂಕೂರಿನವರಿಗೆ’ ಎಂಬ ಚಳುವಳಿಯಿತ್ತು. ಬಿಹಾರಿನವರು  “ಬಿಹಾರ್ ಬಿಹಾರಿನವರಿಗೆ” ಎಂದು ಬಂಗಾಳಿಗಳ ವಿರುದ್ಧ ಜಗಳವಾಡುತ್ತಿದ್ದರು.
ಏನೇ ಆಗಲಿ, ೧೮೯೨ ರಿಂದ ೧೯೦೧ ರವರೆವಿಗೆ, ಸುಮಾರು ೯ ವರ್ಷಕಾಲ ‘ಮೈಸೂರು ಮೈಸೂರಿನವರಿಗೆ’ ಎಂಬ ಚಳುವಳಿ ದಿವಾನರಿಗೆ ಬಹಳ ಅಸುಖವನ್ನುಂಟು ಮಾಡಿತು. ಶೇಷಾದ್ರಿ ಅಯ್ಯರ್ ಅವರ ಮಿತ್ರರು ಮೈಸೂರಿನ ಈ ಚಳುವಳಿಯನ್ನು ಅಲ್ಪತನವೆಂದು ಅಲ್ಲಗೆಳೆದರು. ಹೀಗೆ ಅನ್ನುವುದು ಸರಿಯಾಗಿರಲಿಲ್ಲ. ಮೈಸೂರಿನವರು ಉನ್ನತ ಭಾರತೀಯರಾಗಿದ್ದುದಲ್ಲದೆ ತಮ್ಮ ಪ್ರಾಂತ್ಯದ ಜನರ ಹಕ್ಕು ಬಾಧ್ಯತೆಗಳಿಗಾಗಿ ಹೊಡೆದಾಡುತ್ತಿದ್ದರು; ಇದರಲ್ಲಿ ಅಲ್ಪತನವೇನಿದೆ, ಎಂದು ವೆಂಕಟಕೃಷ್ಣಯ್ಯನವರೂ ಅವರ ಮಿತ್ರರೂ ಪ್ರಶ್ನಿಸುತ್ತಿದ್ದರು.
ವೆಂಕಟಕೃಷ್ಣಯ್ಯನವರು ಶೇಷಾದ್ರಿ ಅಯ್ಯರ್ ಅವರ ಕಾಲದಲ್ಲಿ ಮಾತ್ರವಲ್ಲದೆ ತಾವು ಬದುಕಿದಷ್ಟು ದಿನವೂ ಮೈಸೂರು ಸಂಸ್ಥಾನ ಮುಂದುವರಿಯಬೇಕು, ಮೈಸೂರಿನವರು ಹೆಚ್ಚು ಪ್ರಾಶಸ್ತ್ಯ ಹೊಂದಬೇಕು ಎಂದು ವಾದಿಸುತ್ತಲೇ ಇದ್ದರು. ಮೈಸೂರು ಸಿವಿಲ್‌ ಸರ್ವಿಸ್‌ ಪರೀಕ್ಷೆಯನ್ನು ಮೈಸೂರಿನವರಿಗೇ ನಿಯಮಿತಗೊಳಿಸಬೇಕು ಎಂದು ಅಸೆಂಬ್ಲಿಯಲ್ಲಿಯೂ ಹೊರಗೂ ವಾದಿಸುತ್ತಲೇ ಇದ್ದರು.
ಕಡೆಗೆ ೧೯೧೨ರಲ್ಲಿ ಟಿ. ಆನಂದರಾಯರು, ತಾವು ದಿವಾನರಾಗಿದ್ದಾಗ, ಹಳೆಯ ಮೈಸೂರು ಸಿವಿಲ್‌ ಸರ್ವಿಸ್‌ ಪರೀಕ್ಷಾ ಪದ್ಧತಿಯನ್ನು ವಜಾಮಾಡಿ ಹೊಸ ಮೈಸೂರು ಸಿವಿಲ್‌ ಸರ್ವಿಸ್‌ ಪದ್ಧತಿಯನ್ನು ಜಾರಿಗೆ ತಂದರು. ಹೊಸ ಪದ್ಧತಿಯ ಪ್ರಕಾರ, ಈ ಪರೀಕ್ಷೆಗೆ ಹುಟ್ಟು ಮೈಸುರಿನವರಾಗಲೀ ಮೈಸೂರಿನಲ್ಲಿ ಡಾಮಿಸೈಲ್‌ ಆದವರಾಗಲೀ ಅಥವಾ ಮೈಸೂರಿನ ಯಾವುದಾದರೂ ಕಾಲೇಜಿನಲ್ಲಿ ಡಿಗ್ರಿಯನ್ನು ತೆಗೆದುಕೊಂಡವರಾಗಲೀ ಸ್ಪರ್ಧಿಸಬಹುದಾಗಿತ್ತು.
ಹೀಗೆ ವೆಂಕಟಕೃಷ್ಣಯ್ಯನವರು ೧೮೯೨ರಲ್ಲಿ ಆರಂಭಿಸಿದ “ಮೈಸೂರು ಮೈಸೂರಿನವರಿಗೆ” ಎಂಬ ಹೋರಾಟ ೧೯೧೨ರಲ್ಲಿ, ಮೂವತ್ತು ವರ್ಷಗಳ ಅನಂತರ, ಜಯಪ್ರದವಾಯಿತು. ಅವರ ನ್ಯಾಯವಾದ ಬೇಡಿಕೆ ಈಡೇರಲು ಅಷ್ಟು ವರ್ಷ ಹಿಡಿಯಿತು.
೯
ದಿವಾನ್‌ ಶೇಷಾದ್ರಿ ಅಯ್ಯರ್ ಅವರ ಗ್ರಹಗತಿ ಚಾಮರಾಜ ಒಡೆಯರು ಗತಿಸಿದಂದಿನಿಂದ ಇಳಿಮುಖವಾಯಿತು. ಪ್ರಜಾನುರಾಗವೂ ಅವರ ಬಗ್ಗೆ ಕಡಿಮೆಯಾಯಿತು. ಬ್ರಿಟಿಷ್‌ ರೆಸಿಡೆಂಟರು ಬಲವಾಗುತ್ತ ಬಂದರು. ಅವರ ಆರೋಗ್ಯವೂ ಕೆಟ್ಟಿತು. ಆಗಾಗ್ಗೆ ಖಾಯಿಲೆ ಬೀಳುತ್ತಿದ್ದರು. ಡಯಾಬಿಟಿಸ್‌ ಎಂಬ ಸಿಹಿ ಮೂತ್ರ ರೋಗ ಅವರಿಗೆ ಬಹಳ ಬಾಧೆಯನ್ನು ಕೊಡುತ್ತಿತ್ತು.
ರಾಜ್ಯದಲ್ಲಿ ಅನೇಕ ಅನರ್ಥಗಳೂ ಸಂಭವಿಸಿದವು.
೧೮೯೭ರಲ್ಲಿ, ಚಾಮರಾಜ ಒಡೆಯರ ಮೊದಲನೇ ಕುಮಾರಿಯ ವಿವಾಹ ಪೂರ್ತಿಯಾಗುವ ಮುಂಚೆಯೇ, ಕಡೆಯ ದಿವಸ, ಹಳೆಯ ಅರಮನೆಗೆ ಬೆಂಕಿ ಬಿದ್ದು, ಬಹಳ ಅನಾಹುತವಾಯಿತು. ಮದುವೆ ಚಪ್ಪರದ ಮೇಲುಗಡೆಯೇ ಬೆಂಕಿ ಕಾಣಿಸಿಕೊಂಡಿದ್ದು ಮನಸ್ಸಿಗೆ ಬಹಳ ವ್ಯಾಕುಲತೆಯನ್ನುಂಟುಮಾಡಿತು. ಅರಮನೆಯ ಯಾವಳೋ ಒಬ್ಬ ಸೇವಕಿಯ ಅಚಾತುರ್ಯದಿಂದ ಈ ಘಟನೆ ನಡೆಯಿತೆಂದು ಹೇಳಲಾಗಿದೆ.
ಇನ್ನೊಂದು ಮಹಾ ದುರ್ಘಟನೆ,೧೮೯೮ನೇ ಆಗಸ್ಟಿನಲ್ಲಿ ಪ್ಲೇಗ್‌ ವ್ಯಾಧಿ ಮೈಸೂರಿಗೆ ಬಂದದ್ದು. ಹುಬ್ಬಳ್ಳಿ ಕಡೆಯಿಂದ ಇದು ಮೈಸೂರಿಗೆ ವ್ಯಾಪಿಸಿತು. ಮೈಸೂರು ನಗರದಲ್ಲೂ, ಬೆಂಗಳೂರು ನಗರದಲ್ಲೂ ಸಾವಿರಾರು ಸಂಸಾರಗಳು ಈ ವ್ಯಾಧಿಗೆ ತುತ್ತಾದರು. ಈ ವ್ಯಾಧಿಯಿಂದ ಮೂರು ವರ್ಷ ಕಾಲ ಮೈಸೂರು ಸಂಸ್ಥಾನದಲ್ಲಿ ಬಹಳ ಕ್ಷೋಭೆಯುಂಟಾಯಿತು.
ಪ್ಲೇಗಿನ ಕಾರಣದಿಂದ ೧೮೯೮ರಲ್ಲಿ ಪ್ರಜಾಪ್ರತಿನಿಧಿ ಸಭೆಯ ಅಧಿವೇಶನ ನಡೆಯಲೇ ಇಲ್ಲ.
೧೮೯೭-೯೮ ರಲ್ಲಿ, ದಿವಾನ್‌ ಶೇಷಾದ್ರಿ ಅಯ್ಯರ್ ಅವರ ಅಸ್ವಸ್ಥತೆಯ ಕಾರಣ, ಮೊದಲನೇ ಕೌನ್‌ಸಿಲರ್ ಟಿ.ಆರ್. ಎ. ತಂಬೂಚೆಟ್ಟಿಯವರು ಆಕ್ಟಿಂಗ್‌ ದಿವಾನರಾಗಿದ್ದರು.
ವೆಂಕಟಕೃಷ್ಣಯ್ಯ ನವರೂ ಅವರ ಮಿತ್ರರೂ ಪ್ರಜಾಪ್ರತಿನಿಧಿ ಸಭೆಯಲ್ಲಿಯೂ, ಹೊರಗೂ, ಪತ್ರಿಕೆಗಳಲ್ಲಿಯೂ, ಪ್ರಕಟವಾಗಿ ದಿವಾನರ‍ನ್ನು ವಿರೋಧಿಸುತ್ತಿದ್ದರು. ದಿವಾನರ ಹಿತೈಷಿಗಳೆನಿಸಿಕೊಂಡಿದ್ದವರೂ ಕೂಡ ಅವರ ಬೆನ್ನು ಹಿಂದೆ ಅವರನ್ನು ಆಕ್ಷೇಪಿಸುತ್ತ ಬಂದರು. ದೀರ್ಘ ಕಾಲದ ಈ ದಿವಾನ್‌ಗಿರಿ ಶೇಷಾದ್ರಿ ಅಯ್ಯರ್ ಅವರ ಕೆಲವು ಮಿತ್ರರಿಗೇ ಸರಿಯಾದ್ದೆಂದು ತೋರಲಿಲ್ಲ. ಅವರ ರಾಜಕೀಯ ನೀತಿಯೂ ಇವರಿಗೆ ಸರಿಬೀಳಲಿಲ್ಲ. ಆದರೆ ಹಾಗೆ ಅವರ ಎದುರಿಗೆ ಹೇಳಲು ಇವರಿಗೆ ಧೈರ್ಯವಿಲ್ಲ.
ದಿವಾನರು ಖಾಯಿಲೆಯ ಕಾರಣ ಆಗಾಗ್ಗೆ ರಜೆ ತೆಗೆದುಕೊಳ್ಳುತ್ತಿದ್ದರು. ೧೯೦೦ ರಿಂದ ದೀರ್ಘ ಕಾಲ ರಜಾ ತೆಗೆದುಕೊಳ್ಳಬೇಕಾಯಿತು. ಕಡೆಗೆ ೧೯೦೧ ನೇ ಮಾರ್ಚ್ ೧೮ ರಿಂದ ಪೂರ್ತಿಯಾಗಿ ನಿವೃತ್ತರಾದರು. ಅವರು ವಿಶ್ರಾಂತಿ ಸುಖವನ್ನು ಹೆಚ್ಚುಕಾಲ ಅನುಭವಿಸಲಿಲ್ಲ. ನಿವೃತ್ತಿಯಾದ ೬ ತಿಂಗಳಲ್ಲಿಯೇ ಬೆಂಗಳೂರಿನಲ್ಲಿ, ಕುಮಾರಾ ಪಾರ್ಕ್ ಎಂಬ ಸ್ವಗೃಹದಲ್ಲಿ, ದೈವಾಧೀನರಾದರು.
ಮೈಸೂರು ಸಂಸ್ಥಾನ ಬಹಳ ದೊಡ್ಡ ದಿವಾನರನ್ನು ಕಳೆದುಕೊಂಡಿತು. ಇಡೀ ರಾಜ್ಯ ಶೋಕಮಗ್ನವಾಯಿತು. ಹೀಗೆ ಶೋಕ ಪಟ್ಟವರಲ್ಲಿ ವೆಂಕಟಕೃಷ್ಣಯ್ಯನವರು ಪ್ರಮುಖರು. ಮರಣವಾರ್ತೆ ತಿಳಿದಕೂಡಲೇ ಅವರು ದಿವಾನರ ಸಂಸಾರಕ್ಕೆ ತಂತೀ ಮೂಲಕ ತಮ್ಮ ಸಂತಾಪವನ್ನು ಕಳುಹಿಸಿ, ತಮ್ಮ ಪತ್ರಿಕೆಯಲ್ಲಿ ದಿವಂಗತರ ಬಗ್ಗೆ ಚರಮ ಪ್ರಶಂಸೆಯನ್ನು ಅತ್ಯಂತ ಉನ್ನತ ರೀತಿಯಲ್ಲಿ ಮಾಡಿದರು. ತಮಗೂ ದಿವಾನರಿಗೂ ರಾಜಕೀಯ ವಿರೋಧವಿದ್ದಾಗ್ಯೂ, ಅವರ ವಿಷಯದಲ್ಲಿ ತಮಗೆ ಮೈತ್ರಿಯೂ ಅತ್ಯಂತ ಸದ್ಭಾವನೆಯೂ ಇತ್ತೆಂದು ವಿವರಿಸಿದರು. ದಿವಂಗತರ ಜ್ಞಾಪಕಾರ್ಥವಾಗಿ ಒಂದು ಉನ್ನತ ಮತ್ತು ಭವ್ಯವಾದ ಪ್ರತಿಮೆಯನ್ನು  ನಿರ್ಮಿಸಬೇಕೆಂದು ಸಲಹೆಯಿತ್ತರು. ಮುಂದೆ ಬರುವ ದಿವಾನರು ಶೇಷಾದ್ರಿ ಅಯ್ಯರ್ ಅವರ ಉತ್ತಮ ಗುಣಗಳನ್ನು ಅನುಸರಿಸಬೇಕೆಂದೂ, ಆಡಳಿತವನ್ನು ದಕ್ಷತೆಯಿಂದ ಮತ್ತು ನಿಷ್ಪಕ್ಷಪಾತ ಬುದ್ಧಿಯಿಂದ ನಿರ್ವಹಿಸಬೇಕೆಂದೂ ಆಶಿಸಿದರು.
ಸಾಮಾಜಿಕ ಸುಧಾರಣೆ ಮತ್ತು ಸ್ತ್ರೀ ವಿದ್ಯಾಭ್ಯಾಸ ವಿಷಯಗಳಲ್ಲಿ ವೆಂಕಟಕೃಷ್ಣಯ್ಯನವರೂ ಶೇಷಾದ್ರಿ ಅಯ್ಯರ್ ಅವರೂ ಸಹಕಾರದಿಂದ ಕೆಲಸ ಮಾಡಿದರು. ಮೈಸೂರು ರಾಜ್ಯದಲ್ಲಿ ಬಾಲ್ಯ ವಿವಾಹ ಪದ್ಧತಿಯನ್ನೂ ತಪ್ಪಿಸಲು ಕಾನೂನು ಆಗಲು ದಿವಾನರಿಗೆ ಬಹಳ ಬೆಂಬಲವಿತ್ತರು.
ರಾಜಕೀಯ ವಿರೋಧವಿದ್ದಾಗ್ಯೂ, ಶೇಷಾದ್ರಿ ಅಯ್ಯರ್ ಅವರು ತಮ್ಮ ಮಕ್ಕಳನ್ನೆಲ್ಲಾ ವಿದ್ಯಾಭ್ಯಾಸಕ್ಕಾಗಿ ಮರಿಮಲ್ಲಪ್ಪ ಸ್ಕೂಲಿಗೇ ಕಳುಹಿಸುತ್ತಿದ್ದುದು ಗಮನೀಯವಾದ ಅಂಶ.
ಶೇಷಾದ್ರಿ ಅಯ್ಯರ್ ಅವರ ಚರಮ ಪ್ರಶಂಶೆಯನ್ನು ಅನೇಕ ಬ್ರಿಟಿಷ್‌ ಇಂಡಿಯಾ ಪತ್ರಿಕೆಗಳು ಮಾಡಿದವು. ಇಂಡಿರ್ಯ ನ್ಯಾಷನಲ್‌ ಕಾಂಗ್ರೆಸಿನ ಅಧಿವೇಶನದಲ್ಲಿ, ೧೯೦೧ರಲ್ಲಿ, ಡಿ. ಈ. ವಾಚಾರವರು ಗತಿಸಿದ ದಿವಾನರ ಗುಣಗಾನ ಮಾಡಿದರು.  ವೈಸರಾಯರುಗಳಾದ ಲಾರ್ಡ್‌ ಕರ್ಜರವರೂ, ಲಾರ್ಡ್ ಹಾರ್ಡಿಂಜ್‌ರವರೂ ಶೇಷಾದ್ರಿ ಅಯ್ಯರ್ ಅವರ ಆಡಳಿತ ಸಾಮರ್ಥ್ಯವನ್ನು ಕೊಂಡಾಡಿದರು.
ಬೆಂಗಳೂರಿನಲ್ಲಿ ಅವರ ಸ್ಮಾರಕವಾಗಿ ‘ಶೇಷಾದ್ರಿ ಅಯ್ಯರ್ ಮೆಮೋರಿಯಲ್‌ ಹಾಲ್‌’ ಎಂಬ ಭವನವೂ (ಅದರಲ್ಲಿ ಲೈಬ್ರೆರಿಯಿದೆ), ಅದರ ಮುಂದೆ ಭವ್ಯವಾದ ಕಂಚಿನ ಪ್ರತಿಮೆಯೂ ಕಂಗೊಳಿಸುತ್ತಿವೆ.
೧೦
ಶೇಷಾದ್ರಿ ಅಯ್ಯರ್ ಅವರ ಕಾಲದಲ್ಲಿ ವೆಂಕಟಕೃಷ್ಣಯ್ಯನವರು ಪ್ರಜಾ ಸ್ವಾತಂತ್ರ್ಯಕ್ಕಾಗಿ ಹೊಡೆದಾಡುವ ವೀರರೆಂಬ ಉನ್ನತ ಕೀರ್ತಿಯನ್ನು ಸ್ಥಾಪಿಸಿಕೊಂಡರು. ಅವರ ಪ್ರಜಾಮುಖಂಡತ್ವ ಕೀರ್ತಿಯ ಶಿಖರವನ್ನು ಮುಟ್ಟಿತು. ಆಗ ಸ್ಥಾಪಿಸಿದ ಕೀರ್ತಿಗೆ ಮುಂದಿನ ವರ್ಷಗಳಲ್ಲಿ ಇನ್ನೂ ಮೆರುಗು ಬಂದಿತು.
ಶೇಷಾದ್ರಿ ಅಯ್ಯರ್ ಅವರ ದಿವಾನಗಿರಿ ಮುಕ್ತಾಯವಾಗುವ ಹೊತ್ತಿಗೆ ಒಂದು ಹೊಸ ಶತಮಾನವೇ ಆರಂಭವಾಯಿತು. ಇದು ೨೦ನೇ ಶತಮಾನ. ೧೯ನೇ ಶತಮಾನ ಪ್ರಪಂಚದ ಚರಿತ್ರೆಯಲ್ಲೇ ಹೆಸರುವಾಸಿಯಾದದ್ದು. ಈ ಶತಮಾನದಲ್ಲಿಯೇ ಹೊಸ ವಿಜ್ಞಾನ ಶೋಧನೆಗಾಗಿ, ಸ್ಟೀಮ್‌ ಎಂರ್ಜಿ ಮುಂತಾದ ಯಂತ್ರಗಳು ಆರಂಭವಾದವು. ವಿದ್ಯುಚ್ಛಕ್ತಿ ಪ್ರಾಬಲ್ಯಕ್ಕೆ ಬಂದಿತು. ಜನರಲ್ಲಿ ಹಿಂದಿನ ಕಾಲದ ಭಾವನೆಗಳೂ ಮೂಢ ಭ್ರಾಂತಿಗಳೂ ಅಳಿಸಿ ಹೋಗುತ್ತ ಬಂದವು.
ಇಂಗ್ಲೆಂಡಿನ ಪರಿಸ್ಥಿತಿಯಲ್ಲಿ ತೀವ್ರ ಬದಲಾವಣೆಗಳಾಗಿದ್ದವು. ಇಂಗ್ಲೆಂಡಿನ ರಾಜ್ಯ ಪದ್ಧತಿಯಲ್ಲಿ ರಾಜ ಅಥವಾ ರಾಣಿಯ ಸ್ಥಾನ ಉನ್ನತವಾದಾಗ್ಯೂ, ಪಾರ್ಲಿಮೆಂಟಿನ ಮತ್ತು ಪ್ರಧಾನ ಮಂತ್ರಿಯ ಅಧಿಕಾರವೇ ಅಧಿಕವಾಗುತ್ತ ಬಂದಿತು. ಪ್ರಧಾನ ಮಂತ್ರಿ ಮುಂದಿಟ್ಟ ಕಾಗದಕ್ಕೆ ರುಜು ಹಾಕುವುದು ಮಾತ್ರ ವಿಕ್ಟೋರಿಯಾ ರಾಣಿಯ ಕೆಲಸವಾಯಿತು. ಆಕೆ ಸ್ವತಂತ್ರವಾಗಿ ಪ್ರವರ್ತಿಸುವ ಹಾಗಿರಲಿಲ್ಲ. ಆಕೆಯೂ ೬೪ ವರ್ಷ ರಾಜ್ಯ ಭಾರ ಮಾಡಿ ತನ್ನ ಅಧಿಕಾರವನ್ನು ಕ್ರಮಕ್ರಮವಾಗಿ ಕಳೆದುಕೊಂಡು, ೧೯೦೧ ನೇ ಜನವರಿಯಲ್ಲಿ ಮೃತರಾದರು. ಅವರ ಮರಣದಿಂದ ಒಂದು ಯುಗವೇ ಅಸ್ತವಾದಂತಾಯಿತು.
ಹೊಸ ವಿಜ್ಞಾನ ಯುಗ ಬಹಳ ಕಾಂತಿಯಿಂದ ಪ್ರಾರಂಭವಾಯಿತು. ಇಂಡಿಯಾದಲ್ಲಂತೂ ಹಳೇ ಭಾವನೆಗಳು ಮಾಯವಾಗಿ, ಆಶಾದಾಯಕವಾದ ಹೊಸ ಭಾವನೆಗಳು ಜನಸಾಮಾನ್ಯರಲ್ಲಿ ಮೂಡಿದುವು.
ಇಂಡಿಯಾದ ರಾಜಕೀಯ ಸ್ಥಿತಿಯಲ್ಲಿ ಬಹಳ ಬದಲಾವಣೆಗಳು ಕಂಡು ಬಂದವು. ಮಹಾರಾಷ್ಟ್ರ, ಬೊಂಬಾಯಿ, ಬಂಗಾಳ, ಮದ್ರಾಸ‌ ಪ್ರದೇಶಗಳಲ್ಲಿ ಸ್ವರಾಜ್ಯದ ಭಾವನೆಗಳು ಅಂಕುರಿಸಿದವು. ಪೂನಾದಲ್ಲಿ ರಾನಡೆ ಗೋಖಲೆ ತಿಲಕರೂ, ಬೊಂಬಾಯಿನಲ್ಲಿ ದಾದಾಭಾಯಿ ನವರೋಜಿ ಫಿರೋಜ್‌ ಷಾ ಮೆಹ್ತಾ ಮುಂತಾದವರೂ, ಬಂಗಾಳದಲ್ಲಿ ಮೋತಿಲಾಲ್‌ ಘೋಷ್‌, ಸುರೇಂದ್ರನಾಥ ಬ್ಯಾನರ್ಜಿ, ಬೆರ್ಪಿ ಚಂದ್ರ ಪಾಲ್‌ ಮುಂತಾದವರೂ, ಪಂಜಾಬಿನಲ್ಲಿ ಲಾಲಾ ಲಜಪತ ರಾಯರೂ, ಮದ್ರಾಸಿನಲ್ಲಿ ಜಿ. ಸುಬ್ರಹ್ಮಣ್ಯ ಅಯ್ಯರ್ ಆನಂದಾಚಾರ್ಲು ಮುಂತಾದವರೂ ಮುಖಂಡರಾಗಿ ಭಾರತವನ್ನು ಎಚ್ಚರಿಸುವ ಕಾರ್ಯದಲ್ಲಿ ತೊಡಗಿದ್ದರು.
ವೆಂಕಟಕೃಷ್ಣಯ್ಯನವರು ಈ ದೇಶಭಕ್ತರ ಗುಂಪಿಗೇ ಸೇರಿದವರು. ಸಿ.ಆರ್. ರೆಡ್ಡಿಯವರು ಹೇಳಿರುವಂತೆ, ವೆಂಕಟಕೃಷ್ಣಯ್ಯನವರು ಸಣ್ಣ ಕ್ಷೇತ್ರವೂ ದೇಶೀಯ ಸಂಸ್ಥಾನವೂ ಆದ ಮೈಸೂರಿನಲ್ಲಿ ಹುಟ್ಟಿ ಕೆಲಸ ಮಾಡದೆ, ಬ್ರಿಟಿಷ್‌ ಇಂಡಿಯಾದಲ್ಲಿ ಇದ್ದಿದ್ದರೆ ಲೋಕಮಾನ್ಯ ತಿಲಕರಿಗೆ ಸರಿಸಮವಾಗಿ ರಾಜಕೀಯ ಔನ್ನತ್ಯವನ್ನು ಪಡೆಯು೭ತ್ತಿದ್ದರೆಂಬುದರಲ್ಲಿ ಯಾವ ಸಂಶಯವೂ ಇಲ್ಲ. ದೊಡ್ಡ ಪ್ರಾಣಿಯಾದ ಆನೆಯಾದರೂ, ಚಿಕ್ಕ ಕನ್ನಡಿಯಲ್ಲಿ ಚಿಕ್ಕದಾಗಿಯೇ ಕಾಣುತ್ತದೆ. ಆದರೆ ಆನೆ ಆನೆಯೇ.
ದಯಾಸಾಗರ ಎಂ. ವೆಂಕಟಕೃಷ್ಣಯ್ಯ-ಜೀವನ ಮತ್ತು ಸಾಧನೆ : ೪. ರಾಜಕೀಯ ಜೀವನ (ಪಿ.ಎನ್. ಕೃಷ್ಣಮೂರ್ತಿ ಅವರ ದಿವಾನಗಿರಿ)
ಪಿ.ಎನ್‌. ಕೃಷ್ಣಮೂರ್ತಿ ಅವರ ದಿವಾನಗಿರಿ
ದಿವಾನ್‌ ಶೇಷಾದ್ರಿ ಅಯ್ಯರ್ ಅವರು ನಿವೃತ್ತರಾದ ಮೇಲೆ, ಪಿ.ಎನ್‌. ಕೃಷ್ಣಮೂರ್ತಿ ೧೯೦೧ನೇ ಮಾರ್ಚ್‌ನಿಂದ ದಿವಾನರಾದರು. ಅವರು ೧೯೦೬ ನೇ ಮಾರ್ಚ್‌ವರೆಗೂ ಅಧಿಕಾರದಲ್ಲಿದ್ದರು. ಈ ಐದು ವರ್ಷದಲ್ಲಿ ಅವರು ಸಾಧ್ಯವಾದಷ್ಟು ಮೈಸೂರಿನ ಪ್ರಗತಿಯನ್ನು ಸಾಧಿಸಿದರು. ಅವರ ಕಾಲದಲ್ಲಿ, ೧೯೦೨ ರಲ್ಲಿ, ನಾಲ್ವಡಿ ಕೃಷ್ಣರಾಜ ಒಡೆಯರು ಮಹಾರಾಣೀ ರೀಜೆಂಟರಿಂದ ರಾಜ್ಯಾಧಿಕಾರ ಪದವಿಯನ್ನು ವಹಿಸಿಕೊಂಡರು. ಅವರು ಮೈಸೂರಿನಲ್ಲಿಯೇ ಹುಟ್ಟಿ, ಮೈಸೂರಿನಲ್ಲಿಯೇ ಬೆಳೆದು, ಕನ್ನಡವನ್ನು ಚೆನ್ನಾಗಿ ತಿಳಿದವರಾಗಿದ್ದುದರಿಂದ, ಅವರಿಗೆ ಜನರ ಆಶೆ ಆಕಾಂಕ್ಷೆಗಳು ಚೆನ್ನಾಗಿ ಮನದಟ್ಟಾಗಿದ್ದವು. ಆದರೂ ಅವರು ಬಹಳ ಮುಂದೆ ಹೋಗಲಾಗಲಿಲ್ಲ. ಅವರ ಕಾಲದಲ್ಲಿ ಪ್ರಜಾಪ್ರತಿನಿಧಿ ಸಭೆ ಶಾಂತವಾಗಿಯೇ ನಡೆದುಕೊಂಡು ಬಂದಿತು. ವೆಂಕಟಕೃಷ್ಣಯ್ಯನವರು ಸಾರ್ವಜನಿಕ ಮುಖಂಡರಾಗಿ ಸಲಹೆಗಳನ್ನು ಕೊಡತ್ತಿದ್ದರು. ಒಂದೊಂದು ವೇಳೆ ದಿವಾನ್‌ ಕೃಷ್ಣಮೂರ್ತಿಗಳು ಅಧಿಕಾರ ದರ್ಪವನ್ನು ತೋರಿಸಿ ಅಸೆಂಬ್ಲಿ ಸದಸ್ಯರ ಬಗ್ಗೆ ಅಗೌರವವಾಗಿ  ನಡೆದುಕೊಂಡರೆ, ಪ್ರಜಾಮುಖಂಡರಾದ ವೆಂಕಟಕೃಷ್ಣಯ್ಯನವರು ದಿವಾನರನ್ನು ಬಹಳ ಕಟುವಾಗಿ ಟೀಕಿಸುತ್ತಿದ್ದರು.
ಒಂದು ಸಾರಿ ‘ಮೈಸೂರು ಸ್ಟ್ಯಾಂಡರ್ಡ್’ ಎಂಬ ಬೆಂಗಳೂರಿನ ಪತ್ರಿಕೆಯ ಸಂಪಾದಕರಾಗಿದ್ದ ಟಿ. ಶ್ರೀನಿವಾಸ ಅಯ್ಯಂಗಾಯ್ರು (ಇವರು ಅಸೆಂಬ್ಲಿಯ ಸದಸ್ಯರೂ ಆಗಿದ್ದರು.) ಅಸೆಂಬ್ಲಿಯಲ್ಲಿ ಕೆಲವು ಅನಾನುಕೂಲವಾದ ಪ್ರಶ್ನೆಗಳನ್ನು ಹಾಕಿ ಬಹಳ ತೀಕ್ಷ್ಣವಾಗಿಯೇ ಮಾತನಾಡಿದರು. ಇದನ್ನು ದಿವಾನರು ಸಹನೆಯಿಂದ ಕೇಳದೆ,  ಶಾಂತಿ ಕಳೆದುಕೊಂಡು, ಆ ಸದಸ್ಯರನ್ನು “ಸಭೆ ಬಿಟ್ಟು ಹೊರಗೆ ಹೋಗಿ” ಎಂದು ಆಜ್ಞಾಪಿಸಿದರು. ಅಸೆಂಬ್ಲಿಯ ಸದಸ್ಯರಲ್ಲಿ ಬಹು ಮಂದಿಗೆ ಇದು ಬಹಳ ಖೇದವನ್ನೂ ಕ್ರೋಧವನ್ನೂ ಉಂಟುಮಾಡಿತು. ದಿವಾನರನ್ನು ಸದಸ್ಯರು ಉಗ್ರವಾಗಿ ಟೀಕಿಸಿದರು. ವೆಂಕಟಕೃಷ್ಣಯ್ಯನವರು ಎಲ್ಲರಿಗೂ ತಾಳ್ಮೆಯನ್ನು ಬೋಧಿಸಿ ‘ದಿವಾನರು ಹಾಗೆ ಮಾಡಬಾರದಾಗಿತ್ತು , ಆ ಸದಸ್ಯರನ್ನು ಒಳಗೆ ಕರೆಯಿಸಿ ಅವರಿಗೆ ಪಶ್ಚಾತ್ತಾಪವನ್ನು ಸೂಚಿಸಬೇಕು’ ಎಂದರು. ತಮ್ಮ ಮಿತ್ರರು ತಮ್ಮನ್ನು ಕೈಬಿಟ್ಟರಲ್ಲಾ ಎಂದು ದಿವಾನರಿಗೆ ಕೋಪ ಬಂದಿತು. ಈ ಕೋಪದ ಕಾರಣದಿಂದ ವೆಂಕಟಕೃಷ್ಣಯ್ಯನವರೊಡನೆ ಮಾತನ್ನೂ ಬಿಟ್ಟುಬಿಟ್ಟರು.
ವೆಂಕಟಕೃಷ್ಣಯ್ಯನವರು ಇದನ್ನು ಲಕ್ಷಿಸಲಿಲ್ಲ. ತಮ್ಮ ಪತ್ರಿಕೆಯಲ್ಲಿಯೂ ದಿವಾನರ ನಡತೆಯನ್ನು ಟೀಕಿಸಿ ಲೇಖನ ಬರೆದರು. ದಿವಾನರ ಪ್ರೈವೆಟ್‌ ಸೆಕ್ರಟರಿಗಳಾಗಿದ್ದ ಎಂ.  ಶಾಮರಾಯರು ವೆಂಕಟಕೃಷ್ಣಯ್ಯನವರ ಬಳಿ ಬಂದು, ‘ದಿವಾನ್‌ ಕೃಷ್ಣಮೂರ್ತಿಗಳು ತಮ್ಮನ್ನು ಆಹ್ವಾನಿಸಿದ್ದಾರೆ; ಮನೆಗೆ ಬನ್ನಿ’ ಎಂದು ಹೇಳಿದರು. “ಬರುವುದಿಲ್ಲ” ಎಂದು ವೆಂಕಟಕೃಷ್ಣಯ್ಯನವರು ಉತ್ತರ ಹೇಳಿ ಕಳುಹಿಸಿದರು.  ಹೀಗೆ ವೆಂಕಟಕೃಷ್ಣಯ್ಯನವರು ಸ್ನೇಹಿತರು, ಸ್ನೇಹಿತರಲ್ಲದವರು ಎಂಬ ಭೇದ ನೋಡದೆ, ಅನ್ಯಾಯವನ್ನು ಖಂಡಿಸುತ್ತಿದ್ದರು.
ದಯಾಸಾಗರ ಎಂ. ವೆಂಕಟಕೃಷ್ಣಯ್ಯ-ಜೀವನ ಮತ್ತು ಸಾಧನೆ : ೪. ರಾಜಕೀಯ ಜೀವನ (ಸರ್.ಎಂ. ಕಾಂತರಾಜೇ ಅರಸ್ ಅವರ ದಿವಾನಗಿರಿ)
೧
ಸರ್.ಎಂ. ಕಾಂತರಾಜೇ ಅರಸರು ಮುಂದಿನ ದಿವಾನರು. ಇವರು ಶ್ರೀಮನ್‌ ಮಹಾರಾಜರ ಸೋದರಮಾವಂದಿರು ಮತ್ತು ಭಾವಂದಿರು. ಚಾಮರಾಜ ಒಡೆಯರ ಮೊದಲನೆ ಮಗಳು ಶ್ರೀಮತಿ ಜಯಲಕ್ಷ್ಮಮ್ಮಣ್ಣಿಯನ್ನು ಇವರಿಗೆ ವಿವಾಹ ಮಾಡಿಕೊಟ್ಟಿತ್ತು. ಕಾಂತರಾಜೇ ಅರಸರು ಚಿಕ್ಕ ಅಧಿಕಾರದಿಂದ ಕ್ರಮಕ್ರಮವಾಗಿ ಮೇಲಕ್ಕೆ ಏರಿದವರು.
ಇವರು ಅಧಿಕಾರ ವಹಿಸಿದ ಕೆಲವು ದಿವಸಗಳಲ್ಲಿಯೇ ಯುದ್ಧ ಶಾಂತಿಯ ಸಂತೋಷ ಸಮಾರಂಭಗಳು ನಡೆದವು. ಇದೇ ಕಾಲದಲ್ಲಿಯೇ ಶ್ರೀ ಜಯಚಾಮರಾಜ ಒಡೆಯರು ಹುಟ್ಟಿದರು.
ನೂತನ ದಿವಾನರು ಆರ್ಥಿಕ ಸಮ್ಮೇಳನವನ್ನು ಪುನರ್ವ್ಯವಸ್ಥೆಗೊಳಿಸಿ ಅದನ್ನು ಬಲಪಡಿಸಿದರು. ನ್ಯಾಯವಿಧಾಯಕ ಸಭಾ ಸದಸ್ಯರ ಸಂಖ್ಯೆಯನ್ನು ೨೧ ರಿಂದ ೩೦ ಕ್ಕೆ ಏರಿಸಿದರು. ೧೯೧೯ರಲ್ಲಿ, ಮೊದಲನೇ ಸಾರಿ, ಮಿಡ್ಲ್ ಸ್ಕೂಲುಗಳಿಗೂ ಫೀಜನ್ನು ವಜಾ ಮಾಡಿ, ಮಿಡ್ಲ್‌ ಸ್ಕೂಲ್‌ ಅಂತ್ಯದವರೆಗೂ ವಿದ್ಯಾಭ್ಯಾಸ ಉಚಿತ ಮಾಡಿದರು. ಅದೇ ವರ್ಷ ಸಂಸ್ಥಾನದಲ್ಲಿ ಸ್ಕೌಟ್‌ ಚಟುವಟಿಕೆಯನ್ನು ಆರಂಭಿಸಲಾಯಿತು.
ಆಹಾರ ಪದಾರ್ಥಗಳ ಬೆಲೆ ಯುದ್ಧದ ಪರಿಣಾಮವಾಗಿ ಬಹಳವಾಗಿ ಏರಿದ್ದರಿಂದ ಸರ್ಕಾರದ ಬೊಕ್ಕಸದಿಂದ ಹಣ ಹೇರಳವಾಗಿ ವ್ಯಯವಾಗಿ, ಹಣಕಾಸಿನ ಸ್ಥಿತಿ ಯೋಚನೆಗೆ ಅವಕಾಶ ಉಂಟುಮಾಡಿತು. ಸರ್ಕಾರದ ಹಣಕಾಸಿನ ಸ್ಥಿತಿಯನ್ನು ಉತ್ತಮಪಡಿಸಲು ಹಾಗೂ ಖರ್ಚನ್ನು ಕಡಿಮೆಮಾಡಲು ಸಲಹೆಗಳನ್ನು ಸೂಚಿಸುವ ಸಲುವಾಗಿ ದಿವಾನರು ಪುಟ್ಟಣ್ಣನವರ ಅಧ್ಯಕ್ಷತೆಯಲ್ಲಿ ಒಂದು ಕಮಿಟಿಯನ್ನು ಸ್ಥಾಪಿಸಿದರು.
ಅಸ್ಪೃಶ್ಯರ ಸ್ಥಿತಿಯನ್ನು ಉತ್ತಮ ಪಡಿಸಲು ಅನೇಕ ಕೆಲಸ ಕಾರ್ಯಗಳನ್ನು ಕೈಗೊಳ್ಳಲಾಯಿತು.
ಇವರ ಕಾಲದಲ್ಲಿ ಪ್ರಜಾಪ್ರತಿನಿಧಿ ಸಭೆಯಲ್ಲಿ ಎರಡು ಮುಖ್ಯವಾದ ವಿಷಯಗಳ ಮೇಲೆ ಚರ್ಚೆ ನಡೆಯಿತು. ಒಂದು, ೧೯೦೮ರಿಂದ ಜಾರಿಯಲ್ಲಿದ್ದ ಪತ್ರಿಕಾ ಕಾನೂನನ್ನು ರದ್ದು ಮಾಡುವುದು. ಎರಡು, ಬ್ರಿಟಿಷ್‌ ಇಂಡಿಯಾದಲ್ಲಿ ಶಿಫಾರಸು ಮಾಡಿದ ಹಾಗೆ ಇಲ್ಲಿಯೂ ರಾಜ್ಯಾಂಗ ಸುಧಾರಣೆಗಳನ್ನು ಜಾರಿಗೆ ತರುವುದು. ಪ್ರಜಾಪ್ರತಿನಿಧಿ ಸಭೆಯ ಸದಸ್ಯರು ಇನ್ನೂ ಒಂದು ಮುಖ್ಯ ನಿರ್ಣಯವನ್ನು ಸರ್ಕಾರಕ್ಕೆ ಸೂಚಿಸಿದರು. ಅದೇನೆಂದರೆ, ಶ್ರೀಮನ್‌ ಮಹಾರಾಜರ ಎಕ್ಸಿಕ್ಯುಟಿವ್‌ ಕೌನ್ಸಿಲಿಗೆ ಒಬ್ಬ ಖಾಸಗಿ ಮನುಷ್ಯರನ್ನು ಸದಸ್ಯರನ್ನಾಗಿ ತೆಗೆದುಕೊಳ್ಳುವುದು.
ಹಿಂದುಳಿದ ಜನರಿಗೆ ಸರ್ಕಾರದ ನೌಕರಿಗಳಲ್ಲಿ ಸರಿಯಾದ ಪ್ರಾತಿನಿಧ್ಯ ದೊರಕಬೇಕೆಂಬುದು ಹಿಂದಿನಿಂದಲೂ ನಡೆದುಕೊಂಡ ಬಂದ ಸಂಪ್ರದಾಯ. ಇದು ಶೇಷಾದ್ರಿ ಅಯ್ಯರ್ ಅವರ ಕಾಲದಲ್ಲಿಯೇ ಆರಂಭವಾಯಿತೆನ್ನಬಹುದು. ವಿಶ್ವೇಶ್ವರಯ್ಯನವರು ಅಧಿಕಾರ ಸ್ವೀಕರಿಸಿದ ಮೇಲೆ, ೧೯೧೪ರಲ್ಲಿಯೇ, ಅಮಲ್ದಾರರನ್ನು ನೇಮಿಸುವಾಗ ಹಿಂದುಳಿದವರಿಗೆ ಬ್ರಾಹ್ಮಣರಷ್ಟು ವಿದ್ಯೆಯ ಯೋಗ್ಯತೆ ಇರಬೇಕಾಗಿಲ್ಲವೆಂದು ಅಪ್ಪಣೆ ಆಗಿತ್ತು. ೧೯೧೫ರಲ್ಲಿ ಇದೇ ತತ್ವವನ್ನು ಶೇಕ್‌ ದಾರ್ ಅಥವಾ ರೆವಿನ್ಯೂ ಇನ್‌ಸ್ಪೆಕ್ಟರ್ ಕೆಲಸಗಳಿಗೂ ಅನ್ವಯಿಸಲಾಯಿತು. ೧೯೧೬ರಲ್ಲಿ ಶೇಕಡ ೨೫ ರಷ್ಟು ನೌಕರಿಗಳನ್ನು ವಿದ್ಯಾಯೋಗ್ಯತೆ ಹೊಂದದ ಹಿಂದುಳಿದವರಿಗೆ ಕೊಡಬೇಕೆಂದು ಸರ್ಕಾರ ಅಪ್ಪಣೆ ಮಾಡಿತು.
ಇದು ಸಾಲದೆಂದು ಹಿಂದುಳಿದ ಜನಕ್ಕೆ ತೋರಿತು.  ಅವರು ಚಳುವಳಿ ಆರಂಭಿಸಿ ಕೋಲಾಹಲ ಉಂಟುಮಾಡಿದರು. ಆದುದರಿಂದ, ಶ್ರೀಮನ್‌ ಮಹಾರಾಜರ ಸಲಹೆಯ ಮೇರೆಗೆ, ೧೯೧೮ರಲ್ಲಿ ಛೀಫ್‌ ಜಸ್ಟಿಸ್‌ ಸರ್ ಲೆಸ್ಲಿಮಿಲ್ಲರ್ ಅಧ್ಯಕ್ಷತೆಯಲ್ಲಿ ಖಾಸಗೀ ಸದಸ್ಯರನ್ನೊಳಗೊಂಡ ಒಂದು ಸಮಿತಿಯನ್ನು ನೇಮಿಸಲಾಯತಿ. ಸರ್ಕಾರದ ನೌಕರಿಗಳಲ್ಲಿ ಬ್ರಾಹ್ಮಣರು ಅತ್ಯಧಿಕ ಸಂಖ್ಯೆಯಲ್ಲಿದ್ದುದರಿಂದ, ಇದನ್ನು ಸರಿಪಡಿಸಿ ಎಲ್ಲಾ ಕೋಮುಗಳಿಗೂ ಸರ್ಕಾರಿ ನೌಕರಿಯಲ್ಲಿ ಸಾಕಾದಷ್ಟು ಪ್ರಾತಿನಿಧ್ಯ ದೊರೆಯುವಂತೆ ಯಾವ ಕಾರ್ಯಕ್ರಮಗಳನ್ನು ಕೈಕೊಳ್ಳುವುದು ಅವಶ್ಯಕ ಎಂಬುದನ್ನು ಆಲೋಚಿಸಿ ಸರ್ಕಾರಕ್ಕೆ, ಸೂಕ್ತ ಶಿಫಾರಸುಗಳನ್ನು ಮಾಡುವಗ ಸಲುವಾಗಿಯೇ ಈ ಸಮಿತಿಯನ್ನು ನೇಮಿಸಲಾಗಿದ್ದುದು. ಈ ಸಮಿತಿ ೧೯೧೯ರಲ್ಲಿ ವರದಿ ಒಪ್ಪಿಸಿತು. ಸರ್ಕಾರ ಈ ವರದಿಯನ್ನು ಪರಿಶೀಲಿಸಿ ೧೯೨೧ನೇ ತಿಂಗಳಿನಲ್ಲಿ ಒಂದು ಅಪ್ಪಣೆ ಹೊರಡಿಸಿತು. ಇದೇ ಪ್ರಸಿದ್ಧವಾದ ಮಿಲ್ಲರ್ ಕಮಿಟಿ ಆರ್ಡರ್.
ಇದರ ಪ್ರಕಾರ, ಸಾಕಾದಷ್ಟು ವಿದ್ಯಾ ಯೋಗ್ಯತೆ ಹೊಂದಿದ ಹಿಂದುಳಿದ ಅರ್ಜಿದಾರರು ಸಿಕ್ಕಿದರೆ, ಏಳು ವರ್ಷಗಳಲ್ಲಿ ಸರ್ಕಾರದ ಒಟ್ಟು ನೌಕರರ ಸಂಖ್ಯೆಯಲ್ಲಿ ೫೦ ರಷ್ಟು ನೌಕರಿಗಳನ್ನು ಹಿಂದುಳಿದ ವರ್ಗದ ನೌಕರರಿಂದ ತುಂಬಬೇಕು ಎಂಬುದು ಸರ್ಕಾರದ ಗುರಿ.  ಈ ನೌಕರಿಗಳಲ್ಲಿ ಕೆಳಗಿನ ನೌಕರಿಗಳನ್ನು ಸೇರಿಸಬಾರದು. ಆದುದರಿಂದ ಈ ಏಳು ವರ್ಷಗಳಲ್ಲಿ ಹೊಸದಾಗಿ ಸರ್ಕಾರಿ ನೌಕರಿಗಳಿಗೆ ಜನರನ್ನು ನೇಮಿಸುವಾಗ ಹಿಂದುಳಿದ ವರ್ಗದವರಿಂದಲೇ ಮೊದಲು ತೆಗೆದುಕೊಳ್ಳಬೇಕು. ಇದಕ್ಕಾಗಿ ಒಂದು ಕೇಂದ್ರ ರೆಕ್ಯೂಟ್‌ಮೆಂಟ್‌ ಬೋರ್ಡನ್ನು ರಚಿಸಲಾಯಿತು. ಸರ್ಕಾರದ ಒಬ್ಬ ಎಕ್ಸಿಕ್ಯುಟಿವ್‌ ಕೌನ್ಸಿಲರು ಇದರ ಅಧ್ಯಕ್ಷರು. ಕೆಲಸಕ್ಕಾಗಿ ಬಂದ ಎಲ್ಲಾ ಅರ್ಜಿಗಳನ್ನೂ ರಿಜಿಸ್ಟರ್ ಮಾಡತಕ್ಕದ್ದು. ಯಾವ ಇಲಾಖೆಯಲ್ಲಿ ನೌಕರಿ ಖಾಲಿ ಬೀಳುತ್ತದೆಯೋ, ಅಲ್ಲಿಗೆ ಅರ್ಜಿದಾರರನ್ನು ಕಳುಹಿಸತಕ್ಕದ್ದು. ಇದೆಲ್ಲಾ ಸರಿಯಾಗಿ ನಡೆಯುವಂತೆ ಇದೇ ಬೋರ್ಡು ಎಚ್ಚರಿಕೆ ಕಮಿಟಿ (ವಿಜಿಲೆನ್ಸ್‌ ಕಮಿಟಿ) ಯಾಗಿಯೂ ಇರತಕ್ಕದ್ದು.
ಇದರಿಂದ ಮುಂದುವರಿದವರೆಂದು ಎನಿಸಿಕೊಂಡ ಬ್ರಾಹ್ಮಣ ವಿದ್ಯಾವಂತ ಯುವಕರಿಗೆ ಬಹಳ ಕಷ್ಟವಾಯಿತೆಂದು ಹೇಳಬಹುದು. ಸರ್ಕಾರದಲ್ಲಿ ಆ ಕಾಲದಲ್ಲಿ ಒಟ್ಟು ಇದ್ದ ನೌಕರರ ಸಂಖ್ಯೆ ೨೦,೦೦೦ ಮಾತ್ರ, ಇದರಲ್ಲಿ ತಿಂಗಳಿಗೆ ೧೦೦ ರೂಪಾಯಿಗಿಂತ ಜಾಸ್ತಿ ಬರುತ್ತಿದ್ದವರ ಸಂಖ್ಯೆ ಒಂದು ಸಾವಿರ. ಉಳಿದ ೧೯,೦೦೦ ನೌಕರರು ೧೫ ರಿಂದ ೧೦೦ ರೂಪಾಯಿವರೆಗೆ ತಲಬು ತೆಗೆದುಕೊಳ್ಳುತ್ತಿದ್ದರು. ಪ್ರತಿ ವರ್ಷವೂ ಕಾಲೇಜುಗಳಿಂದಲೂ ಹೈಸ್ಕೂಲ್‌ಗಳಿಂದಲೂ ಸಾವಿರಾರು ಯುವಕರು. ಹೊರ ಬೀಳುತ್ತಿದ್ದರು. ಇವರಿಗೆಲ್ಲಾ ನೌಕರಿ ಎಲ್ಲಿ ಸಿಗಬೇಕು? ಮುಂದೆ ನಾಲ್ಕು ವರ್ಷಗಳಾದ ಮೇಲೆ ಕೊಟ್ಟ ಲೆಖ್ಖದಂತೆ, ೨೮,೦೦೦ ಯುವಕರು ಸರ್ಕಾರದ ಕೆಲಸಕ್ಕೆ ಅರ್ಜಿ ಹಾಕಿದರೆ, ಒಟ್ಟು ನೌಕರಿ ಸಿಕ್ಕಿದವರು ೨೪೧೦ ಮಾತ್ರ. ಇದರಲ್ಲಿಯೂ ಬಹು ಜನರು ಹಿಂದುಳಿದವರು, ಉಳಿದ ಬ್ರಾಹ್ಮಣ ಯುವಕರ ಪಾಡೇನು? ಇದರಿಂದ ಬ್ರಾಹ್ಮಣ ತಂದೆತಾಯಿಗಳಿಗೂ, ಕೆಲಸ ಸಿಗದ ಯುವಕರಿಗೂ ಅಸಮಾಧಾನವಾಗುತ್ತಿದ್ದುದರಲ್ಲಿ ಆಶ್ಚರ್ಯವಿಲ್ಲ.
ಈ ಅತೃಪ್ತಿ ಅಸಮಾಧಾನಗಳು ಮೈಸೂರಿನ ಪತ್ರಿಕೆಗಳಲ್ಲಿಯೂ ಪ್ರಜಾಪ್ರತಿನಿಧಿ ಸಭೆಯಲ್ಲಿಯೂ ಚೆನ್ನಾಗಿ ಕಾಣಿಸಿಕೊಂಡವು. ವೆಂಕಟಕೃಷ್ಣಯ್ಯನವರು ತೊಂದರೆಗೆ ಸಿಕ್ಕಿದ ಯುವಕರ ಪಕ್ಷ ವಹಿಸಿ ಸರ್ಕಾರದ ನೀತಿಯನ್ನು ಟೀಕಿಸಿದಾಗ, ಅವರನ್ನು ಬ್ರಾಹ್ಮಕಣ ಪಕ್ಷಪಾತಿಗಳೆಂದೂ, ಕೋಮುವಾರು ವಾದಿಗಳೆಂದೂ ಬ್ರಾಹ್ಮಣೇತರ ಮುಖಂಡರೂ ಅವರ ಪತ್ರಿಕೆಗಳೂ ಹೆಸರು ಹೇಳಿ ಖಂಡಿಸಿದ್ದರಲ್ಲಿ ಆಶ್ಚರ್ಯವಿಲ್ಲ. ವೆಂಕಟಕೃಷ್ಣಯ್ಯನವರು ಕೂಡ ಈ ಕಷ್ಟಕ್ಕೆ ಕಾರಣವಾದ ಮಿಲ್ಲರ್ ಕಮಿಟಿಯ ಆರ್ಡರಿಗೆ ವಿರುದ್ಧ ತಮ್ಮ ಪತ್ರಿಕೆಗಳಲ್ಲಿ ಬರೆಯುತ್ತಿದ್ದುದು ಸಹಜವೇ ಆಗಿದೆ.
ಕಾಂತರಾಜೇ ಅರಸರೂ ವೆಂಕಟಕೃಷ್ಣಯ್ಯನವರೂ ಬಹಳ ಕಾಲದಿಂದ ಒಬ್ಬರನ್ನೊಬ್ಬರು ಚೆನ್ನಾಗಿ ತಿಳಿದವರಾಗಿದ್ದಾಗ್ಯೂ, ಈ ವಿಷಯದಲ್ಲಿ ಬಹಳ ಭಿನ್ನಾಭಿಪ್ರಾಯ ಹೊಂದಿ, ಅಸೆಂಬ್ಲಿಯ ವಾತಾವರಣದಲ್ಲಿಯೂ ಇದು ಕಾಣಿಸಿಕೊಂಡಿದ್ದನ್ನು ತಪ್ಪಿಸಲು ಸಾಧ್ಯವಾಗಲಿಲ್ಲ.
ಹೀಗೆ, ೧೯೧೯ರಿಂದ ೧೯೨೨ರ ವರೆಗೂ, ಎಂದರೆ ಕಾಂತರಾಜೇ ಅರಸರು ನಿವೃತ್ತರಾಗುವವರೆಗೂ , ವೆಂಕಟಕೃಷ್ಣಯ್ಯನವರು ವಿರೋಧ ಪಕ್ಷದಲ್ಲಿಯೇ ಇದ್ದರೆಂದು ಹೇಳಬಹುದು. ಬ್ರಾಹ್ಮಣೇತರ ಮುಖಂಡರು ತಮ್ಮದೇ ಪಂಗಡವನ್ನು ಕಟ್ಟಿಕೊಂಡುದೂ ಆ ಕಾಲದ ಒಂದು ವಿಶೇಷವಾಗಿದೆ. ವೆಂಕಟಕೃಷ್ಣಯ್ಯನವರು ಪ್ರಜಾಪ್ರತಿನಿಧಿ ಸಭೆಯಲ್ಲಿದ್ದರೂ, ಅಲ್ಪ ಸಂಖ್ಯೆ ಮುಖಂಡರಾಗಿಯೇ ಮುಂದುರಿದರು.
೨
ವೆಂಕಟಕೃಷ್ಣಯ್ಯನವರಿಗೆ ಕಾಂತರಾಜೇ ಅರಸರ ದಿವಾನಗಿರಿಯ ಕಾಲದಲ್ಲಿ ೭೭-೭೮ ವರ್ಷ ವಯಸ್ಸು. ಇಷ್ಟು ವೃದ್ಧಾಪ್ಯದ್ಲಿ ಅನೇಕರು  ಎಲ್ಲಾ ಕೆಲಸಕಾರ್ಯಗಳಿಂದಲೀ ನಿವೃತ್ತರಾಗಿ ವಿಶ್ರಾಂತಿಯನ್ನನುಭವಿಸುತ್ತಾರೆ. ಆದರೆ ವೆಂಕಟಕೃಷ್ಣಯ್ಯನವರು ಹಾಗಿರದೆ ದಿನ ಬೆಳಗಾದರೆ ತಮ್ಮ ಸ್ವಂತ ಕರ್ತವ್ಯಗಳನ್ನೂ, ಸಾರ್ವಜನಿಕ ಕರ್ತವ್ಯಗಳನ್ನೂ ಕಾಲಕ್ಕೆ ಸರಿಯಾಗಿ ನಡೆಸಿಕೊಂಡು ಬರುತ್ತಾ, ಸ್ತೋತ್ರಕ್ಕೆ ಹಿಗ್ಗದೆ, ನಿಂದೆಗೆ ಕುಗ್ಗದೆ ನಿರ್ಲಿಪ್ತರಾಗಿ ಸೇವೆ ಮಾಡುತ್ತಲೇ ಇದ್ದರು. ಇದನ್ನು ಕಂಡು ಇವರ ರಾಜಕೀಯ ವಿರೋಧಿಗಳು ಕೂಡ ಇವರಲ್ಲಿ ಗೌರವವನ್ನಿಟ್ಟುಕೊಂಡಿದ್ದರು.
ವೆಂಕಟಕೃಷ್ಣಯ್ಯನವರು ಭೀಷ್ಮಾಚಾರ್ಯರಂತೆ ವಯೋವೃದ್ಧರೂ ಜ್ಞಾನವೃದ್ಧರೂ ಆಗಿ ಆ ಕಾಲದಲ್ಲಿ ಮೈಸೂರು ನಗರದ ಒಬ್ಬ ಆಚಾರ್ಯ ಪುರುಷರಂತೆ ಶೋಭಿಸುತ್ತಿದ್ದರು. ಮೈಸೂರು ನಗರಕ್ಕೆ, ಬಂದವರು ವೆಂಕಟಕೃಷ್ಣಯ್ಯನವರ ದರ್ಶನ ಮಾಡಿ, ಅವರೊಡನೆ ಸಮಭಾಷಣೆ ನಡೆಸದೆ, ಹೋಗುತ್ತಿರಲಿಲ್ಲ.
ಆ ಕಾಲದ ಪ್ರಸಿದ್ಧ ಪತ್ರಿಕೋದ್ಯೋಗಿ ಸೇಂಟ್‌ ಸಿಹಾಲ್‌ಸಿಂಗ್‌ ಅವರು (೧೯೨೨ ನೇ ಜನವರಿಯಲ್ಲಿ ಪ್ರಿನ್ಸ್‌ ಆಫ್‌ ವೇಲ್ಸ್‌ರವರ ಕೂಡ ಬಂದ ಪತ್ರಿಕಾ ಪ್ರತಿನಿಧಿಗಳಲ್ಲಿ ಒಬ್ಬರು) ಆಗ ಅಮೆರಿಕಾದಲ್ಲಿ ಒಂದು ಪತ್ರಿಕೆಯ ಪ್ರತಿನಿಧಿಯಾಗಿದ್ದರು. ಮೈಸೂರು ನಗರದಲ್ಲಿ ವೃದ್ಧ ಪತ್ರಿಕೋದ್ಯೋಗಿ ವೆಂಕಟಕೃಷ್ಣಯ್ಯನವರನ್ನು ಸಂದರ್ಶಿಸಿ, ಅವರೊಡನೆ ಸಂಭಾಷಣೆ ನಡೆಸಿ, ಬಹಳ ಸಂತೋಷಪಟ್ಟರು.
“ನೀವು ಬಹಳ ಹಿರಿಯರು. ಪರಿಉದ್ಧಾತ್ಮರು. ನಿಮ್ಮ ಕಾಲಿಗೆ ಬೀಳುತ್ತೇನೆ, ಆಶೀರ್ವದಿಸಿ”, ಎಂದು ಅವರು ನಮಸ್ಕರಿಸಿದರು.
“ನೀವು ಇಷ್ಟು ವರ್ಷ ಪತ್ರಿಕೋದ್ಯೋಗಿಯಾಗಿದ್ದಾಗ ವೆಂಕಟಕೃಷ್ಣಯ್ಯನವರನ್ನು ಸಂದರ್ಶಿಸಿ, ಅವರೊಡನೆ ಸಂಭಾಷಣೆ ನಡೆಸಿ, ಬಹಳ ಸಂತೋಷಪಟ್ಟರು.
“ನೀವು ಬಹಳ ಹಿರಿಯರು.ಪರಿಶುದ್ಧಾತ್ಮರು ನಿಮ್ಮ ಕಾಲಿಗೆ ಬೀಳುತ್ತೇನೆ, ಆಶೀರ್ವದಿಸಿ”, ಎಂದು ಅವರು ನಮಸ್ಕರಿಸಿದರು.
“ನೀವು ಇಷ್ಟು ವರ್ಷ ಪತ್ರಿಕೋದ್ಯೋಗಿಯಾಗಿದ್ದಾಗ್ಯೂ ಇನ್ನೂ ಇಷ್ಟು ಬಡತನದಲ್ಲಿಯೇ ಇದ್ದೀರಲ್ಲ” ಎಂದು ವೆಂಕಟಕೃಷ್ಣಯ್ಯನವರನ್ನು ಅವರು ಪ್ರಶ್ನಿಸಿದರು. “ನನ್ನ ಬಡತನವೇ ನನಗೆ ಸಿರಿತನ. ನನ್ನ ಆತ್ಮ ಸಿರಿವಂತವಾಗಿದೆ. ಅಷ್ಟೇ ಸಾಕಲು, ನನಗೆ” ಎಂದರು.
ಈ ಸುವರ್ಣ ವಚನವನ್ನು ಕೇಳಿ ಸೇಂಟ್‌ ನಿಹಾಲ್‌ ಸಿಂಗರು ಇನ್ನೂ ಮುಗ್ಧರಾದರು. ಕಣ್ಣಿನಿಂದ ಆನಂದಾಶ್ರುವನ್ನು ಸುರಿಸುತ್ತಿರುವಲ್ಲಿ “ನಾನು ಧನ್ಯನಾದೆ. ನಾನೊಬ್ಬ ಮಹಾ ತ್ಯಾಗಿಯ ದರ್ಶನ ಮಾಡಿದೆ” ಎಂದು ಪುನಃ ನಮಸ್ಕರಿಸಿ, ತೆರಳಿದರು.
ಒಂದು ಕಡೆ ವೃದ್ಧಾಪ್ಯ; ಇನ್ನೊಂದು ಕಡೆ ಬಡತನ; ಮತ್ತೊಂಧು ಕಡೆ, ಅನ್ಯಾಯದಿಂದ ಕಷ್ಟಪಡುತ್ತಿರುವವರ ಕಣ್ಣೀರು ಇವುಗಳ ಮಧ್ಯೆ ವೆಂಕಟಕೃಷ್ಣಯ್ಯನವರು ತಮ್ಮ ಮುಂದಿನ ದಿನಗಳನ್ನು ಆಶಾವಾದಿಗಳಾಗಿಯೇ ಕಳೆದರು.
ದಯಾಸಾಗರ ಎಂ. ವೆಂಕಟಕೃಷ್ಣಯ್ಯ-ಜೀವನ ಮತ್ತು ಸಾಧನೆ : ೪. ರಾಜಕೀಯ ಜೀವನ (ಸರ್.ಎಂ. ವಿಶ್ವೇಶ್ವರಯ್ಯ ಅವರ ದಿವಾನಗಿರಿ)
೧
ಆನಂದರಾಯರ ಅನಂತರ, ಅಧಿಕಾರಿಗಳ ಪರಂಪರೆಯನ್ನನುಸರಿಸಿ ವೆಂಕಟಕೃಷ್ಣಯ್ಯನವರ ಮಿತ್ರರಾದ ಎಚ್‌.ವಿ. ನಂಜುಂಡಯ್ಯನವರು ದಿವಾನರಾಗಬೇಕಾಗಿತ್ತು. ವೆಂಕಟಕೃಷ್ಣಯ್ಯನವರಿಗೂ ಇದು ಇಷ್ಟವಾಗಿತ್ತು. ಆದರೆ ಮಹಾರಾಜರು ಛೀಫ್‌ ಇಂಜಿನಿಯರಾಗಿದ್ದ ಎಂ. ವಿಶ್ವೇಶ್ವರಯ್ಯನವರನ್ನು ದಿವಾನ್‌ಗಿರಿಗೆ ಏರಿಸಿದರು. ಈ ನೇಮಕ ಮೈಸೂರು ಸಂಸ್ಥಾನದ ಜನರಿಗೂ ಹೊರಗಿನ ಜನರಿಗೂ ಬಹು ಸಂತೋಷವುಂಟುಮಾಡಿತು. ವಿಶ್ವೇಶ್ವರಯ್ಯನವರು ಮೈಸೂರಿನಲ್ಲಿಯೇ ಜನಿಸಿ, ಬೆಂಗಳೂರು ಸೆಂಟ್ರಲ್‌ ಕಾಲೇಜಿನಲ್ಲಿಯೇ ಓದಿ, ಬಿ.ಎ. ಡಿಗ್ರಿ ತೆಗೆದುಕೊಂಡು, ಪುನಾದ ಇಂಜಿನಿಯರಿಂಗ್‌ ಕಾಲೇಜಿನಲ್ಲಿ ಪ್ರಥಮ ದರ್ಜೆಯಲ್ಲಿ ಪ್ರಥಮ ರ‍್ಯಾಂಕನ್ನು ಪಡೆದು, ಮುಂಬಯಿ ಆಧಿಪತ್ಯದಲ್ಲಿಯೇ ಸರ್ಕಾರದಲ್ಲಿ ಇಂಜಿನಿಯರ್ ಕೆಲಸಕ್ಕೆ ಸೇರಿ ಕ್ರಮ ಕ್ರಮವಾಗಿ ಸೂಪರಿಂಟೆಂಡಿಂಗ್‌ ಇಂಜಿನಿಯರ್ ಪದವಿಗೇರಿದರು. ಮುಂದೆ ಛೀಫ್‌ ಇಂಜಿನಿಯರ್ ಪದವಿ ಅಲ್ಲಿ ಇವರಿಗೆ ಸಿಕ್ಕುವ ಹಾಗಿರಲಿಲ್ಲ. ಏಕೆಂದರೆ, ಆಗ ಛೀಫ್‌ ಇಂಜಿನಿಯರ್ ಪದವಿ ಬಿಳಿಯವರಿಗೇ ಮೀಸಲಾಗಿತ್ತು. ಆದುದರಿಂದ ವಿಶ್ವೇಶ್ವರಯ್ಯನವರು ತಮಗೆ ಬೊಂಬಾಯಿ ಆಧಿಪತ್ಯದಲ್ಲಿ ಇನ್ನೂ ಸರ್ವಿಸಿದ್ದರೂ ಅದಕ್ಕೆ ೧೯೦೮ ರಲ್ಲಿ ರಾಜೀನಾಮೆಯಿತ್ತು, ಇಂಗ್ಲೆಂಡ್‌ ಯೂರೋಪ್‌ ಮತ್ತು ಅಮೆರಿಕಾಕ್ಕೆ ಸಂಚಾರ ಹೊರಟು ಹೋದರು. ಇವರು ಹಿಂದೆಯೇ, ೧೮೯೮ರಲ್ಲಿ, ಜಪಾನಿನಲ್ಲಿಯೂ ಸಂಚರಿಸಿದ್ದರು. ಪುಣೆಯ ದೇಶಭಕ್ತರಾದ ರಾನಡೆ. ಗೋಖಲೆ ಮುಂತಾದವರ ಸಂಪರ್ಕ ಸಹವಾಸದಿಂದ ಇವರಲ್ಲಿ ಅತ್ಯುಜ್ವಲ  ದೇಶಾಭಿಮಾನ ಉಂಟಾಯಿತು. ರಾಜಕೀಯ ಕ್ಷೇತ್ರ ಬಿಟ್ಟು ಆರ್ಥಿಕ ಕ್ಷೇತ್ರದಲ್ಲಿ ಸೇವೆ ಮಾಡಬೇಕೆಂದು ಹಂಬಲಿಸಿ ವಿದೇಶಗಳಲ್ಲಿ ಸಂಚರಿಸಿ ತಮ್ಮ ಮನಸ್ಸನ್ನೂ ಬುದ್ಧಿಯನ್ನೂ ವಿಕಾಸಗೊಳಿಸಿದ್ದರು. ಇವರು ಯೂರೋಪಿನಲ್ಲಿ ಸಂಚರಿಸುತ್ತಿದ್ದಾಗಲೇ ಇವರಿಗೆ ದಿವಾನ್‌ ಆನಂದರಾಯರು ಮೈಸೂರಿಗೆ ಛೀಫ್‌ ಇಂಜಿನಿಯರಾಗಿ ಒಂದು ಸ್ವಪ್ರಾಂತ್ಯದಲ್ಲಿ ಸೇವೆ ಮಾಡಬೇಕೆಂದು ಆಹ್ವಾನ ಕಳುಹಿಸಿದ್ದರು. ಈ ಆಹ್ವಾನದ ಫಲವಾಗಿಯೇ ಇವರು ಮೈಸೂರಿಗೆ ಛೀಫ್‌ ಇಂಜಿನಿಯರಾಗಿ ಬಂದದ್ದು. ಮಹಾರಾಜರು ಇವರ ದೇಶಾಭಿಮಾನವನ್ನೂ ಪ್ರಗತಿ ಮನೋಭಾವವನ್ನೂ ನವೀನತೆಯನ್ನೂ, ದಕ್ಷತೆಯನ್ನೂ ಕಂಡು ಇವರನ್ನೇ ದಿವಾನರನ್ನಾಗಿ ನೇಮಿಸಿದರು.
ವಿಶ್ವೇಶ್ವರಯ್ಯನವರ ಕಾಲದಲ್ಲಿ, ಏಳು ವರ್ಷ ಕಾಲದಲ್ಲಿ, ಮೈಸೂರು ಅತ್ಯಂತ ಪ್ರಗತಿ ಸಾಧಿಸಿ, ಮಾದರಿ ಸಂಸ್ಥಾನವೆಂಬ ಖ್ಯಾತಿ ಪಡೆಯಿತು. ಇವರ ಕಾಲದಲ್ಲಿ ಸಾರ್ವಜನಿಕರ ವಿಷಯದಲ್ಲಿಯೂ, ಪತ್ರಿಕೆಗಳ ವಿಷಯದಲ್ಲಿಯೂ ಸರ್ಕಾರ ಉದಾರ ನೀತಿ ಅನುಸರಿಸಿತು.
ವೆಂಕಟಕೃಷ್ಣಯ್ಯನವರಿಗೆ ಆಗಲೇ ೭೦ ವರ್ಷದ ಹತ್ತಿರ ಹತ್ತಿರ ಆಗಿತ್ತು. ಆದರೂ ದೃಢಕಾಯರಾಗಿ ವಿಶ್ರಾಂತಿ ಇಲ್ಲದೆ ಕೆಲಸ ಮಾಡುತ್ತಿದ್ದರು. ದಿವಾನ್‌ ವಿಶ್ವೇಶ್ವರಯ್ಯನವರು ಇವರಲ್ಲಿ ಗುರುಭಾವವನ್ನಿಟ್ಟುಕೊಂಡು, ಆಗಾಗ್ಗೆ ತಮ್ಮ ಮನೆಗೆ ಕರೆದುಕೊಂಡು ಹೋಗಿ, ತಮ್ಮ ವೃದ್ಧ ಮಾತೆಯವರ ಭೇಟಿ ಮಾಡಿಸುತ್ತಿದ್ದರು.  ಈ ವೃದ್ಧ ಮಾತೆಯವರ ವಿಷಯವಾಗಿ ವೆಂಕಟಕೃಷ್ಣಯ್ಯನವರು ಹೀಗೆ ಬರೆದಿದಾರೆ :
“ಈಕೆ ಬಹಳ ಪುಣ್ಯಶಾಲಿ. ಮಗನಾದ ವಿಶ್ವೇಶ್ವರಯ್ಯನವರಿಗೆ ಆಗಾಗ್ಗೆ ಉಪದೇಶ ಮಾಡುತ್ತಾ, ‘ನಿನ್ನನ್ನು ಸ್ತೋತ್ರ ಮಾಡುವವರಿಂದ ದೂರ ಇರು, ನಿನ್ನನ್ನು ಟೀಕಿಸುವವರನ್ನು ನಿನ್ನ ಹಿತಚಿಂತಕರೆಂದು ತಿಳಿದುಕೋ. ವೆಂಕಟಕೃಷ್ಣಯ್ಯನವರು ತಮ್ಮ ಪತ್ರಿಕೆಯಲ್ಲಿಯೂ, ಇತರ ಕಡೆಯಲ್ಲಿಯೂ ನಿನ್ನನ್ನು ಟೀಕಿಸಿದರೆ, ಅವರನ್ನು ನಿನ್ನ ಹಿತೈಷೆಗಳೆಂದು ತಿಳಿದುಕೋ. ಅವರ ಮೇಲೆ ಕೋಪಿಸಿಕೊಳ್ಳಬೇಡ ಎಂದು ಹೇಳುತ್ತಿದ್ದರು.”
ವಿಶ್ವೇಶ್ವರಯ್ಯನವರು ಕೂಡ ವೆಂಕಟಕೃಷ್ಣಯ್ಯನವರನ್ನು ಚೆನ್ನಾಗಿ ತಿಳಿದು ಕೊಂಡಿದ್ದರು. ಅವರು ಪ್ರಜಾಮುಖಂಡರು, ಅನಾಥ ಬಂಧುಗಳು, ಪತ್ರಿಕಾಕರ್ತರು; ಆದುದರಿಂದ ಅನೇಕರು ಬಂದು ಅವರ ಹತ್ತಿರ ತಮ್ಮ ಕಷ್ಟಗಳನ್ನು ಹೇಳಿಕೊಳ್ಳುತ್ತಾರೆ; ಸಾರ್ವಜನಿಕರೂ, ಸರ್ಕಾರದ ಕೆಳಗಿನ ನೌಕರರೂ ಮೇಲಿನ ಅಧಿಕಾರಿಗಳಿಂದ ಆಗುವ ಹಿಂಸೆಗಳನ್ನು ಹೇಳಿಕೊಳ್ಳುತ್ತಾರೆ; ಅದನ್ನು ಅವರು ಪತ್ರಿಕೆಗಳಲ್ಲಿ ಪ್ರಕಟಿಸುತ್ತಾರೆ; ಮತ್ತು ಮೇಲಧಿಕಾರಿಗಳಿಗೆ ಕಾಗದ ಬರೆಯುತ್ತಾರೆ. ವೆಂಕಟಕೃಷ್ಣಯ್ಯನವರ ಉದ್ದೇಶ ಶುದ್ಧವಾದುದು. ಕಷ್ಟದಲ್ಲಿರ ಉವ ಜನರಿಗೆ ಬೇಗ ಪರಿಹಾರ ದೊರೆಯಲೆಂದು ಅವರು ಸದಾ ಪ್ರಯತ್ನಿಸುತ್ತಿರುತ್ತಾರೆ ಎಂಬುದಾಗಿ ತಿಳಿದುಕೊಂಡಿದ್ದರು.
ವಿಶ್ವೇಶ್ವರಯ್ಯನವರ ಈ ಉದಾತ್ತ ಮನೋಭಾವದಿಂದ, ವೆಂಕಟಕೃಷ್ಣಯ್ಯನವರಿಗೂ ಅವರಿಗೂ, ಪರಸ್ಪರ ಸ್ನೇಹ , ಗೌರವ, ಇದ್ದೇ ಇದ್ದುವು. ವಿಶ್ವೇಶ್ವರಯ್ಯನವರಿಗೆ ಹೃತ್ಪೂರ್ವಕವಾದ ಸಹಕಾರವನ್ನು ಕೊಡುತ್ತಿದ್ದರು. ೧೯೧೨ರಲ್ಲಿ ‘ಸಂಪದಭ್ಯುದಯ’ ಎಂಬ ಕನ್ನಡ ದಿನಪತ್ರಿಕೆಯನ್ನು ಸ್ಥಾಪಿಸಿದರು.  ಹೀಗೆಯೇ ‘ವೆಲ್ತಾ ಆಫ್‌ ಮೈಸೂರ್’, ‘ಸಾಧ್ವಿ’ ಇವುಗಳನ್ನು ಸ್ಥಾಪಿಸಿ ನಡೆಸಿಕೊಂಡು ಬಂದರು. ವಿಶ್ವೇಶ್ವರಯ್ಯನವರೊಡನೆ ಈ ಪತ್ರಿಕೆಗಳು ದೇಶಾಭ್ಯುದಯ ಕಾರ್ಯಗಳಲ್ಲಿ ಪೂರ್ತಿಯಾಗಿ ಸಹಕರಿಸಿದವು.
ಇದೇ ಕಾಲದಲ್ಲಿ ಡಿ.ವಿ. ಗುಂಡಪ್ಪನವರು ಇಂಗ್ಲಿಷಿನಲ್ಲೂ, ಕನ್ನಡದಲ್ಲೂ “ಕರ್ಣಾಟಕ” “ಜನಜೀವನ” ಎಂಬ ಪತ್ರಿಕೆಗಳನ್ನು ಪ್ರಭಾವಶಾಲಿಯಾಗಿ ನಡೆಸುತ್ತಿದ್ದರು.
ವಿಶ್ವೇಶ್ವರಯ್ಯನವರು ವೆಂಕಟಕೃಷ್ಣಯ್ಯನವರ ಟೀಕೆಗಳನ್ನು ಹೇಗೆ ತೆಗೆದುಕೊಳ್ಳಬೇಕೋ ಹಾಗೆಯೇ ತೆಗೆದುಕೊಳ್ಳುತ್ತಿದ್ದರು. ವಿಶ್ವೇಶ್ವರಯ್ಯನವರು ೧೯೧೬ರಲ್ಲಿ ಲೆಜಿಸ್ಲೆಟವ್‌ ಕೌನ್ಸಿಲಿನಲ್ಲಿ ಎಂ. ವೆಂಕಟಕೃಷ್ಣಯ್ಯನವರನ್ನು ಈ ರೀತಿ ಪ್ರಶಂಸೆ ಮಾಡಿದರು:
“ಮುವತ್ತು ವರ್ಷಗಳಿಗಿಂತ ಹೆಚ್ಚಾಗಿ ಜನತಾಸೇವೆಯನ್ನು ಪ್ರಾಮಾಣಿಕವಾಗಿಯೂ ಗೌರವಯುತವಾಗಿಯೂ ಮಾಡಿರುವ ಶ್ರೀ ಎಂ.  ವೆಂಕಟಕೃಷ್ಣಯ್ಯನವರು ತಮ್ಮ ಜೀವಮಾನದಲ್ಲೆಲ್ಲಾ ಸರ್ಕಾರದ ವಿರುದ್ಧವಾಗಿಯೇ ಹೋರಾಡಿದ್ದಾರೆ.
“ಆದರೆ ಈಗ ನನ್ನ ಆಡಳಿತದ ಬಗ್ಗೆ ಒಂದು ರೀತಿಯಾದ ಅಭಿಮಾನವನ್ನು ತೋರಿಸುತ್ತಿದ್ದಾರೆ. ಆದರೂ ಅವರು ತಮ್ಮ ಹಿಂದಿನ ಅಭ್ಯಾಸವನ್ನು ಬಿಡಲಾರರು. ಸರ್ಕಾರದ ಮೇಲೆ ಯಾರದಾದರೂ ದೂರು ಅಥವಾ ಅಸಮಾಧಾನ ಬಂದರೆ ಅವರು ಅದನ್ನು ಎತ್ತಿ ಹಿಡಿದು ವಾದಿಸುತ್ತಾರೆ. ಅದು ಸರಿಯೇ ತಪ್ಪೇ ಎಂಬುದನ್ನು ವಿಚಾರಿಸಲು ಅವರು ನಿಧಾನ ಮಾಡುವುದಿಲ್ಲ. ಯಾವನಾದರೂ ಸರ್ಕಾರಿ ಅಧಿಕಾರಿಯ ವಿರುದ್ಧ ಅಕ್ರಮ ಯಾವುದಾದರು ಇದೆ ಎಂಬ ಸೂಚನೆ ಬಂದರೆ ಸಾಕು, ಆ ತತ್‌ಕ್ಷಣ ಅವರ ಮನಸ್ಸಿಗೆ ಅದು ನಿಜವೆಂದು ತೋರಿ ಅದನ್ನು ನಂಬುತ್ತಾರೆ.
“ಸರ್ಕಾರದ ಇಲಾಖೆಯಲ್ಲಿ ಖರ್ಚು ಹೆಚ್ಚಾದರೆ ಅದು ದುಂದುಗಾರಿಕೆ ಎಂದು ಅವರಿಗೆ ಅನ್ನಿಸುತ್ತದೆ. ಆದರೆ ಅವರಿಗೆ ನಿಜಸ್ಥಿತಿಯನ್ನು ತಿಳಿಸಿ ಅವರ ಮನಸ್ಸನ್ನು ಒಪ್ಪಿಸಿದರೆ, ಅವರು ಉದಾರದಿಂದಲೂ ಬಿಚ್ಚಿದ ಹೃದಯದಿಂದಲೂ ತಾವು ಬರೆದದ್ದಕ್ಕಿಂತ ಸತ್ಯಾಂಶ ಬೇರೆ ಎಂದು ಒಪ್ಪುತ್ತಾರೆ. ಇದು ಶ್ರೀ ವೆಂಕಟಕೃಷ್ಣಯ್ಯನವರ ನಿಜವಾದ ದೊಡ್ಡ ಗುಣ.”
ಇಷ್ಟು ದಿವಾನರುಗಳಲ್ಲಿ ವೆಂಕಟಕೃಷ್ಣಯ್ಯನವರ ನಿಜವಾದ ಗುಣವನ್ನು ಕಂಡು ಹಿಡಿದು ಮೆಚ್ಚಿದವರೆಂದರೆ ವಿಶ್ವೇಶ್ವರಯ್ಯನವರೇ. ಇಬ್ಬರೂ ಉದಾರ ಚರಿತರು. ಒಬ್ಬರ ಹೃದಯವನ್ನು ಇನ್ನೊಬ್ಬರು ತಿಳಿದುದರಲ್ಲೇನು ಆಶ್ಚರ್ಯ?
ಇಪ್ಪತ್ತನೇ ಶತಮಾನದ ದ್ವಿತೀಯ ದಶಕದಲ್ಲಿ ವಿಶ್ವೇಶ್ವರಯ್ಯನವರ ದಿವಾನಗಿರಿಯ ಕಾಲವನ್ನು ಸ್ವ ರ್ಣಯುಗವೆಂದು ಕರೆಯಬಹುದು. ೧೯೧೮ನೆಯ ಇಸವಿ ಮುಗಿಯುವ ಹೊತ್ತಿಗೆರ ವಿಶ್ವೇಶ್ವರಯ್ಯನವರ ದಿವಾನಗಿರಿಯೂ ಮುಗಿಯುತ್ತ ಬಂದಿತು. ಇವರ ಕಾಲದಲ್ಲಿ ಮೈಸೂರು ಸಂಸ್ಥಾನದಲ್ಲಿ ನಾನಾ ಅಭಿವೃದ್ಧಿ ಕಾರ್ಯಗಳಾದವು. ಹಿಂದೆ ಪ್ರಜಾಪ್ರತಿನಿಧಿ ಸಭೆ ವರ್ಷಕ್ಕೆ ಒಂದು ಸಾರಿ ದಸರೆಯ ಸಮಯದಲ್ಲಿ ಸೇರುತ್ತಿತ್ತು. ವಿಶ್ವೇಶ್ವರಯ್ಯನವರು ಈ ಸಭೆ ವರ್ಷಕ್ಕೆ ಎರಡಾವರ್ತಿ ಸೇರುವಂತೆ ಮಾಡಿದರುಇ. ಒಂದು ಸಾರಿ ದಸರೆಯಲ್ಲಿ  (ಅಕ್ಟೋಬರ್ ತಿಂಗಳ ಸುಮಾರಿನಲ್ಲಿ), ಎರಡನೆಯ ಸಾರಿ ರ್ಜೂ ತಿಂಗಳಲ್ಲಿ (ಮಹಾರಾಜರ ವರ್ಧಂತಿಯ ಸಮಯದಲ್ಲಿ). ಸದಸ್ಯರಿಗೆ ಪ್ರಶ್ನೆಗಳನ್ನೂ, ಉಪ ಪ್ರಶ್ನೆಗಳನ್ನೂ ಹಾಕುವ ಅಧಿಕಾರ ಕೊಡಲಾಯಿತು. ಸರ್ಕಾರದ ಹಣಕಾಸಿನ ಆದಾಯ ವೆಚ್ಚವನ್ನು ಚರ್ಚಿಸಲೂ ಅವಕಾಶ ಕೊಡಲಾಯಿತು.
ನ್ಯಾಯವಿಧಾಯಕ ಸಭೆಗೆ ಇದುವರೆಗೂ ಪ್ರಜಾಪ್ರತಿನಿಧಿ ಸಭೆಯಿಂದ ಚುನಾಯಿತರಾಗುವ ಸಂಖ್ಯೆ ಎರಡು ಇದ್ದುದನ್ನು ನಾಲ್ಕಕ್ಕೆ ಏರಿಸಿದರು. ಹೆಚ್ಚು ಜನರಿಗೆ ಅಸೆಂಬ್ಲಿ ಸದಸ್ಯರನ್ನು ಚುನಾಯಿಸುವ ಓಟಿನ ಅಧಿಕಾರವನ್ನು ಕೊಡಲಾಯಿತು. ನ್ಯಾಯವಿಧಾಯಕ ಸಭೆಯ ಸದಸ್ಯರ ಅಧಿಕಾರಗಳನ್ನೂ ಹೆಚ್ಚಿಸಲಾಯಿತು. ಸದಸ್ಯರು ಹೆಚ್ಚು ಸ್ವಾತಂತ್ರ್ಯದಿಂದ ಸರ್ಕಾರಕ್ಕೆ ಸಲಹೆ ಕೊಡಲು ಅವಕಾಶ ದೊರೆಯಿತು.
ವಿದ್ಯಾಭ್ಯಾಸ ಬಹಳ ಮುಂದರಿಯಿತು. ಇವರ ಕಾಲದಲ್ಲಿಯೇ ವಿದ್ಯಾರ್ಥಿಗಳು ಹೈಸ್ಕೂಲಿನ ಅಂತ್ಯದಲ್ಲಿ ಮೈಸೂರಿನಲ್ಲಿಯೇ ಎಸ್‌.ಎಸ್‌.ಎಲ್‌.ಸಿ. ಪರೀಕ್ಷೆಗೆ ಕೂಡುವ ಅವಕಾಶವಾಯಿತು. ಮದ್ರಾಸು ವಿಶ್ವವಿದ್ಯಾಲಯದ ಮೆಟ್ರಿಕ್ಯುಲೇಶನ್‌ ಪರೀಕ್ಷೆಗೆ ಕಳುಹಿಸುವುದನ್ನು ನಿಲ್ಲಿಸಲಾಯಿತು. ಮೈಸೂರು ವಿಶ್ವ ವಿದ್ಯಾಲಯ ಸ್ಥಾಪನೆಯಾಯಿತು. ಇಂಜಿನಿಯರಿಂಗ್‌ ಸ್ಕೂಲು ಮತ್ತು ಕಾಲೇಜು ಸ್ಥಾಪನೆಯಾದವು.
ಕೈಗಾರಿಕೆಗಳು ಅಭಿವೃದ್ಧಿಗೊಂಡವು. ಗಂಧದೆಣ್ಣೆ ಕಾರ್ಖಾನೆ, ಸಾಬೂನು ಕಾರ್ಖಾನೆ, ರೇಷ್ಮೆ ಕಾರ್ಖಾನೆ, ಗೌರ್ನ್‌‌ಮೆಂಟ್‌ ಇಂಡಸ್ಟ್ರಿಯಲ್‌ ವೆರ್ಕ್‌ಷಾಪ್‌, ಭದ್ರಾವತಿ ಕಬ್ಬಿಣದ ಕಾರ್ಖಾನೆ, ಮೈಸೂರು-ಅರಸೀಕರೆ ರೈಲ್ವೆ ಬಡಾವಣೆ ಇವೇ ಮುಂತಾದ ಪ್ರಗತಿಯ ಕಾರ್ಯಗಳು ನಡೆದವು.
ಸರ್ಕಾರದ ಸೆಕ್ರೆಟರಿಯೆಟ್ಟನ್ನು ಸುಧಾರಿಸಲಾಯಿತು. ಸರ್ಕಾರದ ಕೆಲಸಗಳು ಇನ್ನೂ ಹೆಚ್ಚು ಚುರುಕಿನಿಂದ ನಡೆಯುವಂತೆ ವ್ಯವಸ್ಥೆ ಮಾಡಲಾಯಿತು.
ಮೈಸೂರಿನ ಹೊರಗೆ, ಬ್ರಿಟಿಷ್‌ ಇಂಡಿಯಾದಲ್ಲೂ ಇಂಗ್ಲೆಂಡಿನಲ್ಲೂ, ಅಖಿಲ ಪ್ರಪಂಚದಲ್ಲೂ, ಅನಿರೀಕ್ಷಿತವಾದ ಬದಲಾವಣೆಗಳಾದವು. ೧೯ ನೆಯ ಶತಮಾನದ ಅಂತ್ಯದಲ್ಲಿ ಇಂಗ್ಲೆಂಡಿನ ಮತ್ತು ಯೂರೋಪಿನ ಜನರು ಪ್ರಗತಿಯ ದಾರಿಯಲ್ಲಿ ಅತ್ಯಂತ ದೊಡ್ಡ ಘಟ್ಟವನ್ನು ಮುಟ್ಟಿದುದಾಗಿ ಭಾವಿಸಿದ್ದುದಲ್ಲದೆ, ಇನ್ನು ಮುಂದೆ ಪ್ರಗತಿಯ ಓಟವೇ ಹೊರತು ಅವನತಿಯಿಲ್ಲ ಎಂಬ ಸುಖ ಸ್ವಪ್ನವನ್ನು ಅನುಭವಿಸುತ್ತಿದದರು. ವಿಜ್ಞಾನ ತಮ್ಮ ಜೀವನದ ಕೈದೀವಿಗೆ, ಮತವೆಂಬುದು ಕತ್ತಲೆಯ ದಾರಿ ಎನ್ನುವ ಮಟ್ಟಿಗೆ ನಾಸ್ತಿಕತೆ ಜನತೆಯನ್ನಾವರಿಸಿತ್ತು. ಬ್ರಿಟನ್ನು ತನ್ನ ಕಾಲೊನಿಗಳಿಂದಲೂ, ವ್ಯಾಪಾರದ ಪ್ರಮಾಣದಿಂದಲೂ, ಐಶ್ವರ್ಯದ ಆಧಿಕ್ಯದಿಂದಲೂ ಉನ್ನತಿಯ ಶಿಖರವನ್ನು ಮುಟ್ಟಿರುವುದಾಗಿ ಭಾವಿಸಿತ್ತು.
ಆದರೆ, ೨೦ನೇ ಶತಮಾನದ ಆದಿಯಲ್ಲಿ ಸಂಭವಿಸಿದ ರಷ್ಯಾ-ಜಪಾನ್‌ ಯುದ್ಧದಲ್ಲಿ ಜಪಾನೀಯರ ವಿಜಯ ಬಿಳಿಯವರ ಪ್ರತಿಷ್ಠೆಯನ್ನು ಇಳಿಸಿತು. ೧೯೧೪ ರಲ್ಲಿ ಆರಂಭವಾದ ಮೊದಲನೇ ಮಹಾಯುದ್ಧ ಫ್ರಾನ್ಸಿನ ಗರ್ವವನ್ನು ಇಳಿಸಿತು. ಇಂಗ್ಲೆಂಡ್‌ ತಳಮಳಗೊಂಡಿತು. ಜರ್ಮನಿಯ ಕೈಸರನು ಇನ್ನೇನು ವಿಜಯಲಕ್ಷ್ಮೀ ತನ್ನ ಕೊರಳಿಗೆ ಹಾರ ಹಾಕುವಳು ಎನ್ನುವ ವೇಳೆಗೆ ಸಬ್‌ಮೆರಿನ್‌ಗಳ ಉಪಟಲದಿಂದ ಅಮೆರಿಕಾ ಸಂಯುಕ್ತ ಸಂಸ್ಥಾನ ಯುದ್ಧವನ್ನು ಪ್ರವೇಶಿಸಿತು. ಅಷ್ಟರಲ್ಲಿ ಜರ್ಮನಿಯ ಸೈನ್ಯ ಸುಸ್ತಾಗಿ ಯುದ್ಧ ನಿಲ್ಲಿಸಿತು.
೧೯೧೮ ರಲ್ಲಿ ಯುದ್ಧ ವಿರಾಮವಾದರೂ ಇಂಗ್ಲೆಂಡ್‌ ಮತ್ತು ಯೂರೋಪ್‌ ಅಗ್ನಿಕುಂಡದಲ್ಲಿ ಬಿದ್ದು ಎದ್ದಂತೆ ಆದವು. ವರ್ಸೇಲ್‌ ಒಪ್ಪಂದದ ಭಾಗಗಳು ಸ್ವಲ್ಪ ಸ್ವಲ್ಪವಾಗಿ ಹೊರಬೀಳುವುದರ ಒಳಗೆ ಯುದ್ಧಾನಂತರದ ಆಯಾಸವೂ ನಿರಾಶೆಯೂ ಪಶ್ಚಿಮ ಪ್ರಪಂಚವನ್ನು ಸ್ತಬ್ಧಗೊಳಿಸಿತು.
ಏತನ್ಮಧ್ಯೆ, ಇಂಡಿಯಾದಲ್ಲಿ ಬಂಗಾಳಾ ವಿಭಜನೆ (ವಂಗಭಂಗ) ಕಾಲದಿಂದ ಆರಂಭವಾದ ಸ್ವಾತಂತ್ರ್ಯ ಸಂಗ್ರಾಮ ಮುಂದುವರಿಯುತ್ತಲೇ ಬಂತು. ೧೯೦೭ರಲ್ಲಿ ಬ್ರಿಟಿಷ್‌ ಸರ್ಕಾರ ಕೊಟ್ಟ ಮಾರ್ಲೆ-ಮಿಂಟೋ ಸುಧಾರಣೆಗಳು ಭಾರತೀಯರಿಗೆ ತೃಪ್ತಿಯುಂಟು ಮಾಡಲಿಲ್ಲ. ಆದಾಗ್ಯೂ ಮೊದಲನೇ ಘೋರ ಯುದ್ಧದ ಕಾಲದಲ್ಲಿ ಇಂಡಿಯಾ ಸರ್ಕಾರ ಮತ್ತು ಪ್ರಜೆಗಳು ಇಂಗ್ಲೆಂಡಿಗೆ ಶಕ್ತಿ ಮೀರಿ ಸಹಾಯ ಮಾಡಿದರು. ವರ್ಸೇಲ್‌ ಒಪ್ಪಂದದ ಪ್ರಕಾರ, ಅಮೆರಿಕಾ ಅಧ್ಯಕ್ಷ  ವಿಲ್ಸನ್‌ರವರ ‘ಸೆಲ್ಫ್‌ಡಿಟರ್ಮಿನೇರ್ಷ’ (ಸ್ವಯಂ ನಿರ್ಣಯ) ತತ್ವದ ಪ್ರಕಾರ, ಇಂಡಿಯಾಕ್ಕೆ ಸ್ವಾತಂತ್ರ್ಯ ಬರಬೇಕೆಂದು ಇಂಡಿರ್ಯ ನ್ಯಾಷನಲ್‌ ಕಾಂಗ್ರೆಸು ಘೋಷಿಸಿತು.
೧೯೧೯ನೇ ಆರಂಭದ ವೇಳೆಗೆ ಬ್ರಿಟಿಷ್‌ ಇಂಡಿಯಾದಲ್ಲಿ ಹೊರಟ ನವಚೈತನ್ಯ ಪ್ರವಾಹ ಮೈಸೂರನ್ನೂ ವ್ಯಾಪಿಸಿತು. ವಿಶ್ವೇಶ್ವರಯ್ಯನವರು ಇದನ್ನು ಮನಗಂಡು, ಇಂಡಿಯಾ ಸೆಕ್ರೆಟರಿ ಆಫ್‌ ಸ್ಟೇಟ್‌ ಮಾಂಟೆಗೂರವರು ಇಂಡಿಯಾಕ್ಕೆ ಬಂದಿದ್ದಾಗ ಅವರಿಗೆ “ದೇಶೀಯ ಸಂಸ್ಥಾನಗಳಲ್ಲಿಯೂ ಪ್ರಜೆಗಳು ಎಚ್ಚೆತ್ತಿದ್ದಾರೆ. ಅವರೂ ರಾಜ್ಯಾಡಳಿತವನ್ನು ತಮ್ಮ ಚುನಾಯಿತ ಪ್ರತಿನಿಧಿಗಳ ಮೂಲಕವೇ ನಡೆಸಬೇಕೆಂದು ಕಾತರುರಾಗಿದ್ದಾರೆ” ಎಂದು ಮನವರಿಕೆ ಮಾಡಿದರು.
ವಿಶ್ವೇಶ್ವರಯ್ಯನವರು ಕೈಗಾರಿಕೆಗಳನ್ನು ಅಭಿವೃದ್ಧಿಗೊಳಿಸಲು ೧೯೧೮ರಲ್ಲಿ ಕೈಗಾರಿಕಾ ಇಲಾಖೆಯನ್ನು ಸ್ಥಾಪಿಸಿದರು. ೧೯೧೬ರಲ್ಲಿ ಮೈಸೂರು ಛೇಂಬರ್ ಆಫ್‌ ಕಾಮರ್ಸ್‌ ಸ್ಥಾಪನೆಯಾಯಿತು. ೧೯೧೩ರಲ್ಲಿ ಪ್ರೈಮರಿ ವಿದ್ಯಾಭ್ಯಾಸವನ್ನು ಕಡ್ಡಾಯ ಮಾಡಲಾಯಿತು.
೧೯೧೮ರಲ್ಲಿ ಯೂರೋಪಿನ ಘೋರ ಯುದ್ಧ ಮುಗಿದ ಮೇಲೆ, ಇಂಡಿಯಾದಲ್ಲೆಲ್ಲಾ ಇðಪ್ಲೂಯೆಂಜಾ ಎಂಬ ಜಾಡ್ಯ ಹರಡಿ ಸಾವಿರಾರು ಜನ ಸತ್ತು ಹೋದರು. ಆಹಾರದ ಅಭಾವ ಉಂಟಾಯಿತು. ಇದನ್ನು ಸರಿಪಡಿಸಲು ಒಬ್ಬ ವಿಶೇಷ ಅಧಿಕಾರಿಯನ್ನು ನೇಮಿಸಲಾಯಿತು.
೧೯೧೧-೧೨ರಲ್ಲಿ ಎಕ್ಸಿಕ್ಯೂಟಿವ್‌ ಕೌನ್ಸಿಲಿನ ಸದಸ್ಯರ ಸಂಖ್ಯೆಯನ್ನು ಎರಡರಿಂದ ಮೂರಕ್ಕೆ ಏರಿಸಲಾಯಿತು.
ವಿಶ್ವೇಶ್ವರಯ್ಯನವರ ದಿವಾನಗಿರಿ ಮುಗಿಯುವ ಹೊತ್ತಿಗೆ ಮದ್ರಾಸಿನಲ್ಲಿ ಬ್ರಾಹ್ಮಣೇತರ ಚಳುವಳಿ ಆರಂಭವಾಯಿತು. ೧೯೧೬-೧೭ರಲ್ಲಿ ಡಾ. ಟಿ.ಎಂ. ನಾಯರ್ ಈ ಚಳುವಳಿಯನ್ನು ಆರಂಭಿಸಿದರು. ಇವರು ಬಹಳ ಪ್ರಭಾವಶಾಲಿ. ಚಳುವಳಿ ಆರಂಭವಾದ ರೀತಿಯನ್ನು ಎ.ಆರ್. ಬ್ಯಾನರ್ಜಿ ತಾವು ಬರೆದ ಒಂದು ಗ್ರಂಥದಲ್ಲಿ ವಿವರಿಸಿದ್ದಾರೆ.
ಮದ್ರಾಸ್‌ ನಗರದಲ್ಲಿ  ತಿರುವಳಿಕ್ಕೇಣಿ   (ಟ್ರಿಪ್ಲಿಕೇನ್‌) ಎಂಬ ಪ್ರದೇಶವಿದೆ. ಇಲ್ಲಿಂದ ವರ್ಷವರ್ಷವೂ ಮದ್ರಾಸ್‌ ಕಾರ್ಪೊರೇಷನಿಗೆ ಟಿ.ಎಂ. ನಾಯರ್ ಸದಸ್ಯರಾಗಿ ಆರಿಸಿ ಬರುತ್ತಿದ್ದರು. ಇವರು ೧೯೧೫-೧೬ರಲ್ಲಿ ಕಶ್ಮಲ ತೆಗೆದುಹಾಕುವ ಉದ್ದೇಶದಿಂದ ಪಾರ್ಥಸಾರಥಿ ದೇವಸ್ಥಾನದಲ್ಲಿ ಪುಷ್ಕರಿಣಿಯನ್ನು ಖಾಲಿ ಮಾಡಿಸಿ ರಸಾಯನ ದ್ರವ್ಯಗಳಿಂದ ಶುದ್ಧೀಕರಿಸಿದರು.
ಅಲ್ಲಿದ್ದ ಬ್ರಾಹ್ಮಣರು  ಈ ಕೆಲಸ ಬೇಡ. ಈ ಶುದ್ಧೀಕರಣದಿಂದ, ಆ ಪುಷ್ಕರಿಣಿಯ ಪವಿತ್ರತೆ ಹೋಗುವುದು ಎಂದು ಕೇಳಿಕೊಂಡರು. ಆ ಪುಷ್ಕರಿಣಿ ಶುದ್ದವಾಗಲಿ ಎಂಬ ಒಂದೇ ಉದ್ದೇಶ ಟಿ.ಎಂ. ನಾಯರ್ ರಿಗೆ ಇದ್ದುದು; ಆದುದರಿಂದ ಆ ಬ್ರಾಹ್ಮಣರ ಮಾತನ್ನು ಕಿವಿಗೆ ಹಾಕಿಕೊಳ್ಳದೆ ತಟಾಕವನ್ನು ಶುದ್ಧೀಕರಿಸಿದರು. ಇದರಿಂದ ಆ ಬ್ರಾಹ್ಮಣರಿಗೆಲ್ಲಾ ಕೋಪ ಬಂದಿತು.
ಮುಂದಿನ ಸಾರಿ ಟಿ.ಎಂ. ನಾಯರ್ ರವರು ತಿರುವಳಿಕ್ಕೇಣಿಯಿಂದ ಕಾರ್ಪೋರೇಷನ್ನಿನ ಚುನಾವಣೆಗೆ ನಿಂತಾಗ, ಅವರನ್ನು ಸೋಲಿಸಿದರು.  ಇದರಿಂದ ಟಿ.ಎಂ. ನಾಯರ್ ರಿಗೆ ಮಹಾಕೋಪ ಬಂದಿತು.
ಜಾತಿ ಭೇದ ತೊಲಗಿದ ಹೊರತೂ ನಮ್ಮ ದೇಶಕ್ಕೆ ಮುಕ್ತಿಯಿಲ್ಲ; ಆದುದರಿಂದ ಬ್ರಾಹ್ಮಣರ ವಿರುದ್ಧ ಬಲವಾದ ಪಾಟಿಯನ್ನು ಕಟ್ಟಿ ಹೋರಾಡಿದ ವಿನಾ ಬೇರೆ ದಾರಿ ಇಲ್ಲ ಎಂದು ಸರ್. ಪಿ. ತ್ಯಾಗರಾಯ ಚೆಟ್ಟ, ಪಾನಗಲ್‌ ರಾಜ, ಪಾತ್ರೋ, ಬೊಬ್ಬಲಿ ರಾಜ ಮುಂತಾದವರನ್ನು ಸೇರಿಸಿಕೊಂಡು ಬ್ರಾಹ್ಮಣೇತರ ಪಾರ್ಟಿಯನ್ನು ಕಟ್ಟಿ, ಬ್ರಾಹ್ಮಣರ ವಿರುದ್ಧ ಹೋರಾಟಕ್ಕೆ ಆರಂಭಿಸಿದರು. ಇದಕ್ಕೆ ಜಸ್ಟಿಸ್‌ ಪಾರ್ಟಿ ಎಂದು ಹೆಸರಿಟ್ಟು , ಈ ಪಾರ್ಟಿಯ ಉದ್ದೇಶಗಳನ್ನು ಸಾಧಿಸಲು “ಜಸ್ಟಿಸ್‌” ಎಂಬ ಆಂಗ್ಲ ದಿನಪತ್ರಿಕೆಯನ್ನೂ ಮದ್ರಾಸಿನಲ್ಲಿ ಸ್ಥಾಪಿಸಿದರು.
ಇದರ ಗಾಳಿ ಮೈಸೂರು ಸಂಸ್ಥಾನಕ್ಕೂ ಬೀಸಿ,ಇಲ್ಲಿಯೂ ಬ್ರಾಹ್ಮಣೇತರ ಪಾರ್ಟಿ ಆರಂಭವಾಯಿತು. ಇದಕ್ಕೆ ಎಂ. ಬಸವಯ್ಯ, ರಾವ್‌ ಸಾಹೇಬ್‌ ಚನ್ನಯ್ಯ, ಗುಲಾಮ್‌ ಮಹಮ್ಮದ್‌ ಕಲಾಮಿ ಮುಂತಾದವರು ನಾಯಕರಾದರು. ಈ ಪಾರ್ಟಿ ಕ್ರಮೇಣ ಬೆಳೆದು, ಮೈಸೂರು ಅಸೆಂಬ್ಲಿಯಲ್ಲಿಯೂ ಲೆಜಿಸ್ಲೆಟಿವ್‌ ಕೌನ್ಸಿಲಿನಲ್ಲಿಯೈ ಇದರ ತತ್ವ ಪ್ರಚಾರ ನಡೆಯಿತು. ಪ್ರಾರಂಭದಲ್ಲಿ, ಇದರ ರೂಪ ಚಿಕ್ಕದಾಗಿದ್ದು, ಕ್ರಮೇಣ ಬೃಹದ್‌ ರೂಪವನ್ನು ತಾಳಿತು.
ಸರ್ಕಾರದ ಅಧಿಕಾರಿಗಳಲ್ಲಿ ಬ್ರಾಹ್ಮಣರೇ ಅತ್ಯಂತ ಅಧಿಕ ಸಂಖ್ಯೆಯಲ್ಲಿದ್ದಾರೆ, ಸರ್ಕಾರದ ದೊಡ್ಡ ದೊಡ್ಡ ಅಧಿಕಾರಿಗಳ ನೌಕರಿಗಳೂ ಬ್ರಾಹ್ಮಣರ ಮೀಸಲಾಗಿವೆ. ಬ್ರಾಹ್ಮಣೇತರರಿಗೆ ಅವು ದೊರೆಯುವುದು ಕಷ್ಟ; ಆದುದರಿಂದ ಬ್ರಾಹ್ಮಣೇತರ ಸಂಖ್ಯೆ ಸರ್ಕಾರಿ ಅಧಿಕಾರಗಳಲ್ಲಿ ತಕ್ಕಷ್ಟು ಪ್ರಮಾಣದಲ್ಲಿ ಏರುವವರೆಗೂ ಬ್ರಾಹ್ಮಕಣರಿಗೆ ಸರ್ಕಾರದಲ್ಲಿ ನೌಕರಿಗಳನ್ನು ಕೊಡಬಾರದೆಂದೂ, ವಿದ್ಯಾಭ್ಯಾಸ ಸಂಸ್ಥೆಗಳಲ್ಲಿಯೂ ಬ್ರಾಹ್ಮಣೇತರರಿಗೆ ಬಹು ಸಂಖ್ಯೆ ದೊರೆಯಬೇಕೆಂದೂ ಬ್ರಾಹ್ಮಣೇತರ ಮುಖಂಡರು ಪ್ರಚಾರ ನಡೆಸಿದ್ದಲ್ಲದೆ, ಸರ್ಕಾರದವರು ತಮ್ಮ ಅಭಿಪ್ರಾಯವನ್ನು ಒಪ್ಪಬೇಕೆಂದೂ ಒತ್ತಡ ತಂದರು. ಮಹಾರಾಜರನ್ನು ಭೇಟಿಮಾಡಿ ತಮ್ಮ ಅಹವಾಲನ್ನು ಹೇಳಿಕೊಂಡರು. ಮಹಾರಾಜರು ಬ್ರಾಹ್ಮಣರು ಮಾಡಿರುವ ಸೇವೆಯ ಪ್ರಶಂಸೆ ಮಾಡಿ, ಬ್ರಾಹ್ಮಣೇತರ ವಿಷಯದಲ್ಲಿಯೂ ಸಹಾನುಭೂತಿ ತೋರಿಸಿದರು. ಈ ವಿಷಯವನ್ನು ತಮ್ಮ ದಿವಾನರೂ ಮಂತ್ರಿ ಮಂಡಲವೂ ಆಲೋಚಸಬೇಕೆಂದೂ ಸೂಚಿಸಿದರು.
ವಿಶ್ವೇಶ್ವರಯ್ಯನವರು ಬ್ರಾಹ್ಮಣೇತರರು ಹಿಂದುಳಿದಿರುವ ವಿಷಯವನ್ನು ಒಪ್ಪಿಕೊಂಡು, ‘ಅವರನ್ನು ಮುಂದಕ್ಕೆ ತರಬೇಕಾದರೆ ಅವರ ವಿದ್ಯಾಭ್ಯಾಸಕ್ಕೆ ಸರ್ಕಾರ ಹೇರಳವಾಗಿ ಸಹಾಯಮಾಡಬೇಕು, ಸ್ಕಾಲರ್ಷಿಪ್‌ಗಳನ್ನು ಕೊಡಬೇಕು. ಆದರೆ ಸರ್ಕಾರಿ ನೌಕರಿಗಳಿಗೆ ಜನರನ್ನು ಸೇರಿಸುವಾಗ ಜಾತಿ, ಮತ, ಕೋಮು ಮುಂತಾದುವನ್ನು ಅನುಸರಿಸಕೂಡದು. ವಿದ್ಯೆ ಮುಂತಾದ ಯೋಗ್ಯತೆಗಳನ್ನು ಪರೀಕ್ಷಿಸಿ ಅದರಲ್ಲಿ ಮೇಲೆ ಬಂದವರನ್ನೇ ಸರ್ಕಾರದ ಅಧಿಕಾರಕ್ಕೆ ತೆಗೆದುಕೊಳ್ಳಬೇಕು, ಇಲ್ಲದೆ ಹೋದರೆ, ಸರ್ಕಾರದ ದಕ್ಷತೆ ಕಡಿಮೆಯಾಗುವುದಲ್ಲದೆ, ಜನರಲ್ಲಿ ಜಾತಿಭೇದದ ಬೀಜವನ್ನು ಬಿತ್ತಿದಂತಾಗುವುದು. ಇದರಿಂದ ದೇಶಕ್ಕೆ ಅನರ್ಥ’ ಎಂದು ತಮ್ಮ ಅಭಿಪ್ರಾಯವನ್ನು ಸ್ಪಷ್ಟಪಡಿಸಿದರು.
ಇದು ಮಹಾರಾಜರ ಮತ್ತು ಇನ್ನೂ ಕೆಲವು ಪ್ರಬಲರ ಅಭಿಪ್ರಾಯಕ್ಕೆ ವಿರುದ್ಧವಾಗಿತ್ತು. ಸರ್ಕಾರೀ ನೌಕರಿಗಳ ವಿಷಯದಲ್ಲಿ ಬ್ರಾಹ್ಮಣೇತರ ಪಕ್ಷದ ಕೋರಿಕೆಯನ್ನು ವಿಮರ್ಶಿಸಿ, ವ್ಯವಹಾರಯೋಗ್ಯವಾದ ಸಲಹೆಗಳನ್ನು ಕೊಡಲು ಛೀಫ್‌ ಜಸ್ಟಿಸ್‌ ಲೆಸ್ಲಿಮಿಲ್ಲರ್ ಅಧ್ಯಕ್ಷತೆಯಲ್ಲಿ ಒಂದು ಸಮಿತಿಯನ್ನು ನೇಮಿಸಲಾಯಿತು.
ವಿಶ್ವೇಶ್ವರಯ್ಯನವರು ಈ ತತ್ವವನ್ನು ಒಪ್ಪದೆ ೧೯೧೮ ನೇ ಏಪ್ರಿಲ್‌ನಲ್ಲಿಯೇ ದಿವಾನಗಿರಿಗೆ ರಾಜೀನಾಮೆ ಸಲ್ಲಿಸಿದರು. ಕೆಲವು ಪ್ರಾಮುಖ್ಯವಾದ ಕೆಲಸಗಳನ್ನು ವಿಶ್ವೇಶ್ವರಯ್ಯನವರೇ ಮಾಡಿ ಮುಗಿಸಬೇಕಾಗಿದ್ದುದರಿಂದ, ಮಹಾರಾಜರು ಅವರನ್ನೇ ೧೯೧೮ನೇ ಅಂತ್ಯದವರೆಗು ಇದ್ದು, ಆ ಕೆಲಸಗಳನ್ನು ಮುಗಿಸಬೇಕೆಂದು ಕೇಳಿಕೊಂಡರು. ಆದುದರಿಂದ ವಿಶ್ವೇಶ್ವರಯ್ಯನವರು ೧೯೧೮ ನೇ ಆಖೈರ್ ವರೆಗೂ ದಿವಾನರಾಗಿದ್ದರು. ನಿವೃತ್ತರಾಗುವುದಕ್ಕೆ ಮುಂಚೆ ಆರು ತಿಂಗಳು ರಜಾ ತೆಗೆದುಕೊಂಡು, ತಮ್ಮ ದಿವಾನ್‌ ಪದವಿಯಿಂದ ಡಿಸೆಂಬರ್ ೧೦ ರಲ್ಲಿ ವಿಮುಕ್ತರಾದರು. ಛೀಫ್‌ ಇಂಜಿನಿಯರಾಗಿ ಬಂದಂದಿನಿಂದಲೂ ವಿಶ್ವೇಶ್ವರಯ್ಯನವರು ಸಂಸ್ಥಾನಕ್ಕೆ ಉತ್ಕೃಷ್ಟ ಸೇವೆ ಸಲ್ಲಿಸಿದರು.
ದಯಾಸಾಗರ ಎಂ. ವೆಂಕಟಕೃಷ್ಣಯ್ಯ-ಜೀವನ ಮತ್ತು ಸಾಧನೆ : ೪. ರಾಜಕೀಯ ಜೀವನ (ಸರ್.ಟಿ. ಆನಂದ ರಾಯರ ದಿವಾನಗಿರಿ)
ಸರ್.ಟಿ. ಆನಂದ ರಾಯರ ದಿವಾನಗಿರಿ
ಸರ್.ಟಿ. ಆನಂದ ರಾಯರು ಮಾಧವರಾಯರ ಅನಂತರ ೧೯೦೯ ರಲ್ಲಿ ದಿವಾನರಾಗಿ ಬಂದರು. ಇವರೂ ಮೂರು ವರ್ಷ ೧೯೧೨ರ ವರೆಗೆ, ದಿವಾನರಾಗಿದ್ದರು. ಇವರ ಕಾಲದಲ್ಲಿಯೇ ಸರ್.ಎಂ. ವಿಶ್ವೇಶ್ವರಯ್ಯನವರು ಮೈಸೂರಿನ ಛೀಫ್‌ ಇಂಜಿನಿಯರಾಗಿ ಬಂದು ಕೃಷ್ಣರಾಜ ಜಲಾಶಯದ ಕೆಲಸವನ್ನು ಆರಂಭಿಸಿದರು. ಜನರ ಆರ್ಥಿಕಾಭ್ಯುದಯವನ್ನು ಸಾಧಿಸುವ ಸಲುವಾಗಿ ಮೈಸೂರ್ ಎಕನಾಮಿಕ್‌ ರ್ಕಾಪೆರನ್ಸ್‌ (ಮೈಸೂರು ಆರ್ಥಿಕ ಸಮ್ಮೇ ಳನ) ಅನ್ನು ವಿಶ್ವೇಶ್ವರಯ್ಯನವರ ಸಲಹೆ ಮೇಲೆ ಸ್ಥಾಪಿಸಲಾಯಿತು.
ವೆಂಕಟಕೃಷ್ಣಯ್ಯನವರು ಇವರ ದಿವಾನ್‌ಗಿರಿಯಲ್ಲಿ ತಮ್ಮ ಸಾರ್ವಜನಿಕ ಕಾರ್ಯವನ್ನು ಸಾಮಾನ್ಯವಾಗಿ ನಡೆಸಿಕೊಂಡು ಹೋಗುತ್ತಿದ್ದರು. ಆನಂದರಾಯರು ಬಹಳ ಸೌಜನ್ಯಶೀಲರಾದಾಗ್ಯೂ ಇವರ ಕಾಲದಲ್ಲಿ ಬ್ರಿಟಿಷ್‌ ರೆಸಿಡೆಂಟರು ಪ್ರಬಲರಾಗಿ ಸರ್ಕಾರದ ನಡವಳಿಕೆಗಳಲ್ಲಿ ಕೈ ಹಾಕುತ್ತಿದ್ದರು.  ಉದಾಹರಣೆ: ೧೯೧೧ ರಲ್ಲಿ, ಮದ್ರಾಸಿನ ವಿ.ಎಸ್‌. ಶ್ರೀನಿವಾಸ ಶಾಸ್ತ್ರಿಯವರು  (ಈಚೆಗೆ ರೈಟ್ ಆನರಬಲ್‌) ಸಾಮಾಜಿಕ ಸುಧಾರಣಯೆ ಬಗ್ಗೆ ಬೆಂಗಳೂರು ಶಂಕರ ಮಠದ ಒಂದು ಸಾರ್ವಜನಿಕ ಸಭೆಯಲ್ಲಿ ಭಾಷಣ ಮಾಡಬೇಕಾಗಿತ್ತು: ಸಭೆಗೆ ಮಾಧವರಾಯರೇ ಅಧ್ಯಕ್ಷರಾಗಬೇಕಾಗಿತ್ತು; ಆದರೆ ಈ ಸಭೆಯು ನಡೆಯಕೂಡದೆಂದು ಸರ್ಕಾರ ಪ್ರತಿಬಂಧಿಸಿತು.  ಈ ಘಟನೆ ಸಖೇದಾಶ್ಚರ್ಯವುಂಟುಮಾಡಿತು. ಮದ್ರಾಸಿನ ಪತ್ರಿಕೆಗಳಲ್ಲಿ ಅನೇಕ ತಿಂಗಳ ಕಾಲ ಇದರ ಬಗ್ಗೆ ದಿವಾನರನ್ನು ಟೀಕಿಸಿ ಲೇಖನಗಳು ಬರುತ್ತಿದ್ದುವು.
ಇಸ್ಮಾಯಿಲರ ದಿವಾನಗಿರಿ)
೧
೧೯೨೬ನೇ ಏಪ್ರಿಲ್‌ ೧ಕ್ಕೆ ಬ್ಯಾನರ್ಜಿಯವರ ದಿವಾನಗಿರಿ ಮುಕ್ತಾಯವಾಯಿತು; ಅದೇ ದಿವಸ ಮಿರ್ಜಾ ಎಂ. ಇಸ್ಮಾಯಿಲರು ದಿವಾನರಾದರು.
ಬ್ಯಾನರ್ಜಿಯವರು ನಿವೃತ್ತರಾಗುವುದಕ್ಕೆ ಮುಂಚೆ, ಒಂದೆರಡು ತಿಂಗಳು, ಮೈಸೂರಿನ ಪತ್ರಿಕೆಗಳಲ್ಲಿಯೂ, ಮದ್ರಾಸಿನ ಪತ್ರಿಕೆಗಳಲ್ಲಿಯೂ ಮುಂದಿನ ದಿವಾನರು ಯಾರಾಗಬಹುದು ಎಂಬ ಬಗ್ಗೆ ಬಹಳ ಚರ್ಚೆ ನಡೆಯಿತು. ಆಂಗ್ಲ ಅಧಿಕಾರಿಗಳ ಹೆಸರನ್ನು ಹೇಳಿ, ಅವರು ದಿವಾನರಾಗಿ ಬರಬಹುದೆಂಬ ಊಹೆಯನ್ನೂ ಮಾಡಲಾಯಿತು. ಕಡೆಗೆ, ಮಿರ್ಜಾ ಇಸ್ಮಾಯಿಲರನ್ನು ದಿವಾನರನ್ನಾಗಿ ನೇಮಿಸಲಾಗಿದೆ ಎಂಬ ಅಪ್ಪಣೆ ಹೊರಟ ಮೇಲೆ, ಊಹಾಪೋಹಗಳೆಲ್ಲವೂ ನಿಂತು ಹೋದವು. ವೆಂಕಟಕೃಷ್ಣಯ್ಯನವರು ಮಿರ್ಜಾರವರ ನೇಮಕವನ್ನು ಒಪ್ಪಿ, ತಮ್ಮ ಪತ್ರಿಕೆಗಳಲ್ಲಿ ಅಗ್ರಲೇಖನಗಳನ್ನು ಬರೆದರು. ಇವರನ್ನು ಮಹಾರಾಜರ ಅಸಿಸ್ಟೆಂಟ್‌ ಹುಜೂರ್ ಸೆಕ್ರೆಟರಿಯನ್ನಾಗಿ ನೇಮಿಸಿದಾಗಲೇ ವೆಂಕಟಕೃಷ್ಣಯ್ಯನವರು ಇವರ ವಿಷಯವನ್ನು ಪ್ರಸ್ತಾಪಿಸಿ, ಇವರು ಮುಂದಕ್ಕೆ ದಿವಾನ್‌ ಪದವಿಗೂ ಏರಬಹುದೆಂಬ ಭವಿಷ್ಯವನ್ನು ನುಡಿದಿದ್ದರು. ಆದುದರಿಂದ ಮಿರ್ಜಾ ಇಸ್ಮಾಯಿಲರ ದಿವಾನಗಿರಿಯ ಪ್ರಾರಂಭದ ವರ್ಷಗಳಲ್ಲಿ ವೆಂಕಟಕೃಷ್ಣಯ್ಯನವರೂ ಅವರೂ ಬಹಳ ಸ್ನೇಹವಾಗಿಯೇ ಇದ್ದರು. ಅನೇಕ ವರ್ಷಗಳಿಂದ ಇಬ್ಬರಿಗೂ ಪರಿಚಯವಿದ್ದುದರಿಂದ, ಒಬ್ಬರನ್ನೊಬ್ಬರು ಚೆನ್ನಾಗಿ ತಿಳಿದುಕೊಂಡಿದ್ದರು.
ವಾಸ್ತವ್ಯವಾಗಿ ಮಿರ್ಜಾರವರು ಪ್ರಾರಂಭದಲ್ಲಿ ಒಳ್ಳೆಯ ಉದ್ದೇಶದಿಂದಲೇ ಕೆಲಸ ಕಾರ್ಯಗಳನ್ನು ನಡೆಸುತ್ತ ಬಂದರು. ಬ್ರಾಹ್ಮಣ-ಬ್ರಾಹ್ಮಣೇತರ ವೈಷಮ್ಯವನ್ನು ಕಡಿಮೆ ಮಾಡಬೇಕೆಂದು, ಉಭಯ ಪಂಗಡಗಳ ಮುಖಂಡರೊಡನೆಯೂ ಕಲೆತು ಸಮಾಲೋಚನೆ ನಡೆಸಿದರು. ಆದರೆ ಇದು ಬ್ರಾಹ್ಮಣೇತರ ಪಂಗಡದವರಿಗೆ ಒಂದೆರಡು ವರ್ಷಗಳಲ್ಲಿಯೇ ಅಸಮಾಧಾನ ಉಂಟುಮಾಡಿತು. ಇವರ ಕೆಲಸಕಾರ್ಯಗಳು ಸಾರ್ವಜನಿಕ ಟೀಕೆಗಳಿಗೆ ಗುರಿಯಾದವು. ಮಿರ್ಜಾರವರಿಗೆ ಆಗದವರನೇಕರಿದ್ದರು. ಅವರು ಮತ್ಸರದಿಂದಲೂ, ಇತರ ಕಾರಣಗಳಿಂದಲೂ ಮಿರ್ಜಾರವರ ತಪ್ಪುಗಳನ್ನೇ ಎತ್ತಿ ತೋರಿಸುತ್ತಿದ್ದರು.
ಇನ್ನೊಂದು ಗಮನೀಯವಾದ ಅಂಶವೇನೆಂದರೆ, ಮಿರ್ಜಾರವರು ಎಲ್ಲರನ್ನೂ ಹತ್ತಿರಕ್ಕೆ ಸೇರಿಸುತ್ತಿದ್ದರು; ಅವರ ಮಾತುಗಳನ್ನು ಕೇಳುತ್ತಿದ್ದರು. ಕೆಲವು ಜನರು ಅವರ ಬಳಿ ಇತರರ ಮೇಲೆ ಚಾಡಿಗಳನ್ನೂ ಕ್ಷುದ್ರಗಳನ್ನೂ ಹೇಳಲಾರಂಭಿಸಿದರು; ತಾವು ಮಿರ್ಜಾರವರ ಹಿತೈಷಿಗಳೋ ಎಂಬಂತೆ ಕೆಲವು ದೊಡ್ಡ ಮನುಷ್ಯರ ಮೇಲೆಲ್ಲಾ ಅಪವಾದದ ಮಾತುಗಳನ್ನು ಹೇಳುತ್ತಿದ್ದರು. ಯಾರು ರಾಜ್ಯದ ನಿಜವಾದ ಹಿತೈಷಿಗಳು, ಯಾರು ಅಲ್ಲ ಎಂಬುದು ಕೆಲವು ಸಾರಿ ಮಿರ್ಜಾರವರಿಗೆ ಗೊತ್ತಾಗುತ್ತಿರಲಿಲ್ಲ. ಇದರಿಂದ ಕೆಲವು ಕೆಟ್ಟ ಪರಿಣಾಮಗಳು ಆಗುತ್ತಿದ್ದುವು. ನೇರವಾಗಿ, ಪ್ರಾಮಾಣಿಕವಾಗಿ, ಸತ್ಯವನ್ನು ದಿವಾನರಿಗೆ ಹೇಳುವವರು ಕಡಿಮೆಯಾದರು. ಅವರಿಗೆ ಪ್ರಿಯವಾದ ವಿಷಯಗಳನ್ನು ಹೇಳುವವರೇ ಅವರ ಬಳಿ ಹೆಚ್ಚಾಗಿ ಸುಳಿದಾಡುತ್ತಿದ್ದರು. ಇದರಿಂದ ಅನೇಕ ನಿಜವಾದ ದೇಶಾಭಿಮಾನಿಗಳು ಮಿರ್ಜಾರವರ ಬಳಿ ನಿಜವನ್ನು ಹೇಳಲು ಹೆದರುತ್ತಿದ್ದರು.
ಈ ರೀತಿಯಾಗಿ, ಒಂದೆರಡು ವರ್ಷಗಳಲ್ಲಿಯೇ ಮಿರ್ಜಾರವರು ಸ್ತೋತ್ರಪ್ರಿಯರೆಂದೂ, ಕಟು ಸತ್ಯದ ಪ್ರೇಮಿಗಳಲ್ಲವೆಂದೂ ಜನ ಆಡಿಕೊಳ್ಳಲು ಅವಕಾಶವಾಯಿತು. ಆದುದರಿಂದ ಮಿರ್ಜಾರವರು ಎಷ್ಟೇ ಸದುದ್ದೇಶದಿಂದ ಕೂಡಿದ್ದರೂ, ಅವರು ಮಾಡಿದ ಕೆಲವು ಕೆಲಸಗಳು ಅನರ್ಥ ಪರಿಣಾಮ ಉಂಟು ಮಾಡಿದವು.
ಬೆಂಗಳೂರು ಮತ್ತು ಮೈಸೂರು ನಗರಗಳನ್ನು ಚೊಕ್ಕಟಗೊಳಿಸಿ ವಿಶಾಲಗೊಳಿಸಲು ಹಳೆಯ ಅಶ್ವತ್ಥ ಕಟ್ಟೆಗಳನ್ನು ಕೆಲವು ಕಡೆ ಸೇರಿಸಿದರು. ಕೆಲವು ಶಿಥಿಲವಾದ ದೇವಸ್ಥಾನಗಳಿಂದ ಅವುಗಳ ವಿಗ್ರಹವನ್ನು ಬೇರೆ ಕಡೆ ಸ್ಥಾಪಿಸಲು ಪ್ರಯತ್ನಿಸಿದರು.
ಇದೇ ರೀತಿ, ಬೆಂಗಳೂರು ಸಿಟಿ ಸುಲ್ತಾನ್‌ ಪೇಟೆ ಸ್ಕೂಲಿನಲ್ಲಿ ಗೇಟಿಗೆ ಎದುರಾಗಿಯೇ ಇದ್ದ ವಿಗ್ರಹವನ್ನು ಪಕ್ಕಕ್ಕೆ ಒಂದು ಕಡೆಗೆ ಬದಲಾಯಿಸಲು ಪ್ರಯತ್ನಿಸಿದರು. ವರ್ಷ ವರ್ಷವೂ ಸ್ಕೂಲ್‌ ಕಟ್ಟಡವನ್ನು ದುರಸ್ತು ಮಾಡುವ ಕಂಟ್ರಾಕ್ಟರು ಗೇಟಿನ ಎದುರಿಗೇ ಇದ್ದ ಗಣೇಶನ ವಿಗ್ರಹಕ್ಕೆ ಒಂದು ಗೂಡು ಕಟ್ಟಲು, ಆ ವಿಗ್ರಹವನ್ನು ಬೇರೆಕಡೆ ಇಟ್ಟಿದ್ದರು. ಇದನ್ನು ನೋಡಿ ಆಗ ಸಿಟಿ ಮುನಿಸಿಪಲ್‌ ಪ್ರೆಸಿಡೆಂಟರಾಗಿದ್ದ ಮಹಮ್ಮದ್‌ ಅಬ್ಬಾಸ್‌ ಖಾನರು ಗಣೇಶನಿಗೆ ಹೊಸದಾಗಿ ಗುಡಿಯನ್ನು ಕಟ್ಟಿಸುತ್ತಿದ್ದಾರೆ ಎಂಬ ಆಪಾದನೆಯನ್ನು ಮಾಡಿ, ಸರ್ಕಾರಕ್ಕೆ ತಿಳಿಸಿದರು. ದಿವಾನರು  ಈ ದೂರಿನ ಆಧಾರದ ಮೇಲೆ ವಿದ್ಯಾಭ್ಯಾಸದ ಇಲಾಖೆ ಅಧಿಕಾರಿಗೆ ಒಂದು ಡಿ.ಒ. ಬರೆದು, ಆ ವಿಗ್ರಹವನ್ನು ಎಲ್ಲಾದರೂ ಒಂದು ಮೂಲೆಯಲ್ಲಿ ಇಡುವಂತೆ ಏರ್ಪಡಿಸಬೇಕೆಂದೂ, ಗೇಟಿನ ಎದುರಿಗೆ ಇಡಬಾರದೆಂದೂ ತಿಳಿಸಿದರು. ವಿದ್ಯಾಭ್ಯಾಸದ ಅಧಿಕಾರಿಗಳು ಆ ವಿಗ್ರಹವನ್ನು ಗೇಟಿನ ಎದುರಿಗೆ ಇಡಬಾರದೆಂದು ಸ್ಕೂಲಿನ ಅಧಿಕಾರಿಗಳಿಗೆ ಅಪ್ಪಣೆ ಮಾಡಿದರು. ವಿದ್ಯಾರ್ಥಿಗಳಿಗೆ ಈ ಅಪ್ಪಣೆ ಅಸಮಾಧಾನ ಉಂಟು ಮಾಡಿತು. ಅವರು ಸತ್ಯಾಗ್ರಹವನ್ನು ಸ್ಕೂಲಿನ ಆವರಣದಲ್ಲಿ ಆರಂಭಿಸಿದರು. ಊರಿನ ಕೆಲವು ವರ್ತಕ ಮಹನೀಯರು ವಿದ್ಯಾರ್ಥಿಗಳಿಗೆ ಬೆಂಬಲಿಗರಾದರು. ಕೆಲವು ಸಾರ್ವಜನಿಕರೂ ಕೂಡಾ ಸಹಕಾರವಿತ್ತರು.  ಸರ್ಕಾರ ಮೂರು ಮುಖಂಡರನ್ನು ದಸ್ತಗಿರಿ ಮಾಡಿತು. ಈ ಗಣೇಶನ ಗಲಾಟೆ ಪ್ರಬಲವಾಗಿ, ಜುಲೈ ೩೦ನೇ ತಾರೀಖು ಬೆಂಗಳೂರಿನಲ್ಲೆಲ್ಲಾ ಬಹಳ ಗಲಭೆಯಾಯಿತು. ಪೋಲೀಸರೇ ಅಲ್ಲದೆ ಮಿಲಿಟರಿಯವರೂ ಪ್ರವೇಶಿಸಿದರು. ಕಡೆಗೆ ಸರ್ಕಾರ ಆ ಮೂವರು ಮುಖಂಡರನ್ನೂ ಬಿಡುಗಡೆ ಮಾಡಿತು.
ಅದೇ ರಾತ್ರಿ, ಮೇಲೆ ತಿಳಿಸಿದ ಮುಸಲ್ಮಾನ್‌ ಮುಖಂಡರ ಮನೆಯ ಮುಂದೆ ಬಹಳ ಗಲಭೆಯಾಗಿ, ಅವರ ಮನೆಯಿಂದ ಖಾಸಗೀ ಜನರು ಗುಂಡು ಹಾರಿಸಿದ ಸಂಗತಿ ವರದಿಯಾಯಿತು.
ಮರು ದಿವಸವೇ ದಿವಾನರು ಗಲಭೆಗೆ ಕಾರಣರಾದವರನ್ನೆಲ್ಲಾ  (ಮುಸ್ಲಿಂ ಮುಖಂಡರನ್ನೂ ಸೇರಿಸಿ) ಪೋಲೀಸರಿಂದ ಬಂಧಿಸಿ, ಮೊಖದ್ದಮೆಗಳನ್ನು ನಡೆಸಿದ್ದರೆ ಪರಿಸ್ಥಿತಿ ಹತೋಟಿಗೆ ಬರುತ್ತಿತ್ತು. ಡಿಸ್ಟ್ರಿಕ್ಟ್‌ ಮ್ಯಾಜಿಸ್ಟ್ರೇಟರು ಮತ್ತು ಪೊಲೀಸ್‌ ಇನ್ಸ್‌ಪೆಕ್ಟರು ತಮ್ಮ ಕರ್ತವ್ಯ ನೆರವೇರಿಸದೆ ತಟಸ್ಥರಾಗಿದ್ದರು. ದಿವಾನರು ಸರ್ಕಾರದ ಅಧಿಕಾರಗಳನ್ನೆಲ್ಲಾ ತಮ್ಮ ಕೈಯಲ್ಲಿಯೇ ಕೇಂದ್ರೀಕರಿಸಿಟ್ಟುಕೊಂಡು, ಮುಖ್ಯವಾದ ತುರ್ತು ಸಮಯದಲ್ಲಿ ಸಂಬಂಧಪಟ್ಟ ಅಧಿಕಾರಿಗಳು ದೊಂಬಿಯನ್ನು ಅಡಗಿಸುವ ಮತ್ತು ಶಾಂತಿಯನ್ನು ಸ್ಥಾಪಿಸುವ ಕಾರ್ಯಗಳನ್ನು ಮಾಡಲಾಗದಂತಹ ಸ್ಥಿತಿಯಾಗಿದ್ದಿತು.
೨
ನಿವೃತ್ತ ದಿವಾನರಾದ ವಿಶ್ವೇಶ್ವರಯ್ಯನವರ ಅಧ್ಯಕ್ಷತೆಯಲ್ಲಿ ಒಂದು ವಿಚಾರಣಾ ಸಮಿತಿಯನ್ನು ನೇಮಿಸಲಾಯಿತು.  ದಿನಂ ಪ್ರತಿ ಬಹಿರಂಗ ವಿಚಾರಣೆ ನಡೆದು, ಅನೇಕರು ಸಾಕ್ಷ್ಯವಿತ್ತರು. ಸಂಬಂಧಪಟ್ಟವರ ಸಾಕ್ಷ್ಯವೆಲ್ಲಾ ದೊರೆಯಿತು. ಈ ಸಾಕ್ಷ್ಯದ ವಿವರ ದಿನಂಪ್ರತಿ ಮದ್ರಾಸ್‌ ಪತ್ರಿಕೆಗಳಲ್ಲೂ, ಮೈಸೂರು ಪತ್ರಿಕೆಗಳಲ್ಲೂ ಪ್ರಕಟವಾಗುತ್ತ ಬಂದಿತು.
ಶ್ರೀ ಎಂ. ಸೀತಾರಾಮಶಾಸ್ತ್ರಿಯವರು ಕೆಲವು ತಿಂಗಳ  ಹಿಂದೆ ಸ್ಥಾಪಿಸಿದ್ದ “ವೀರ ಕೇಸರಿ” ದಿನಪತ್ರಿಕೆಯಲ್ಲಿ ಎಲ್ಲವನ್ನೂ ಕನ್ನಡದಲ್ಲಿ ಪ್ರಕಟಿಸುತ್ತ ಬಂದರು. ಆ ವಿವರವನ್ನು ಓದುತ್ತಿರುವಾಗಲೇ ಸರ್ಕಾರದ ತಪ್ಪು ಬಹಳವಿದೆ ಎಂದು ಜನರ ಮನಸ್ಸಿನಲ್ಲಿ ಅಭಿಪ್ರಾಯ ಬೇರೂರಿತು. ಆ ವರ್ಷದ ಪ್ರಜಾಪ್ರತಿನಿಧಿ ಸಭೆಯ ದಸರಾ ಅಧಿವೇಶನದ ಹೊತ್ತಿಗೆ, ಈ ಸಮಿತಿಯ ಸಾಕ್ಷ್ಯಗಳೆಲ್ಲಾ ಮುಗಿದಿದ್ದುವು. ಇನ್ನೇನು ವರದಿ ಹೊರ ಬೀಳುವುದರಲ್ಲಿತ್ತು. ಕೆಲವು ಸದಸ್ಯರು ದಿವಾನರನ್ನು “ಆ ವರದಿಯ ಶಿಫಾರಸಿನಂಥೆ ನಡೆಯುತ್ತೀರಾ” ಎಂದು ಕೇಳಿದರು. “ಆ ವರದಿಗೆ ಸರ್ಕಾರವೇನೂ ಬದ್ಧವಲ್ಲ. ಅದೂ ಒಂದು ವರದಿ” ಎಂದು ಉತ್ತರವಿತ್ತರು. ಈ ಉತ್ತರ ಅನೇಕರಿಗೆ ಆಶ್ಚರ್ಯ ಉಂಟುಮಾಡಿತು. ವಿಶ್ವೇಶ್ವರಯ್ಯನವರಂತಹವರನ್ನು ಈ ವಿಚಾರಣೆ ನಡೆಸಿ ಎಂದು ಕೇಳಿಕೊಂಡು ಅವರು ವರದಿ ತಯಾರಿಸಿ ಶಿಫಾರಸು ಕೊಟ್ಟ ಮೇಲೆ, ಅದನ್ನು ಸರ್ಕಾರ ನಿರಾಕರಿಸುವುದು ಯುಕ್ತವೇ ಎಂದು ಹಲವರು ಅಭಿಪ್ರಾಯಪಟ್ಟರು.
ವೆಂಕಟಕೃಷ್ಣಯ್ಯನವರು ಈ ವಿಷಯಗಳನ್ನೆಲ್ಲಾ ಚೆನ್ನಾಗಿ ಆಲೋಚಿಸುತ್ತಿದ್ದರು. ತಮ್ಮ ಸ್ನೇಹಿತರೊಡನೆಯೂ ಚರ್ಚಿಸುತ್ತಿದ್ದರು. ಮಿರ್ಜಾರವರು ದಿವಾನ್‌ಪದವಿಗೆ ಏರಿದ ಮೇಲೆ ರಾಜ್ಯದ ಸ್ಥಿತಿ ಉತ್ತಮವಾಗುತ್ತಾ ಹೋಗುವುದೆಂದು ಆಲೋಚಿಸಿ, ಪ್ರಾರಂಭದಲ್ಲಿ ತಮ್ಮ ಪತ್ರಿಕೆಗಳಲ್ಲಿಯೂ, ಅಸೆಂಬ್ಲಿ ಮತ್ತು ಕೌನ್ಸಿಲಿನಲ್ಲಿಯೂ ಸರ್ಕಾರಕ್ಕೆ ಬೆಂಬಲವಿತ್ತರು. ೧೯೨೬, ೧೯೨೭ ಮತ್ತು ೧೮೨೮ರ ಆದಿಭಾಗ ವೆಂಕಟಕೃಷ್ಣಯ್ಯನವರು ಮಿರ್ಜಾರವರ ಬೆಂಬಲಿಗರಾಗಿಯೇ ಇದ್ದರು. ಹಲವು-ಕೆಲವು ದೋಷಗಳನ್ನು ತೋರಿಸಿ ಅವುಗಳ ನಿವಾರಣೆಗಾಗಿ ಸಲಹೆಯನ್ನೂ ಕೊಡುತ್ತಿದ್ದರು. ಜೊತೆಗೆ, ಮಿಲ್ಲರ್ ಕಮಿಟಿಯ ಆರ್ಡರು ರದ್ದಾಗಬೇಕೆಂದೂ, ಪತ್ರಿಕಾ ಕಾನೂನು ರದ್ದಾಗಬೇಕೆಂದೂ ವಾದಿಸುತ್ತಲೇ ಇದ್ದರು.
೧೯೨೭ರಲ್ಲಿ ಹೊಸ ಚುನಾವಣೆಗಳಾದಾಗ ವೆಂಕಟಕೃಷ್ಣಯ್ಯನವರು ಪ್ರಜಾಪ್ರತಿ ನಿಧಿ ಸಭೆಗೆ ಮೈಸೂರು ನಗರದಿಂದ ಚುನಾಯಿತರಾಗಿ ಬಂದರು.  ಈ ಅಸೆಂಬ್ಲಿ ಅವಧಿ ಮುಗಿದ ಮೇಲೆ ಅವರು ಪುನಃ ಆ ಸಭೆಗೆ ಚುನಾವಣೆಗೆ ನಿಲ್ಲಲೇ ಇಲ್ಲ. ೧೮೨೬ ರಿಂದ ಈಚೆಗೆ ಅವರು ನ್ಯಾಯವಿಧಾಯಕ ಸಭೆಯಲ್ಲಿಯೂ ಇರಲಿಲ್ಲ. ಅವರು ಆರ್ಥಿಕ ಸಮ್ಮೇಳನದ ಸದಸ್ಯರಾಗಿ ಮಾತ್ರ ಇದ್ದರು. ೧೯೨೭ ರಲ್ಲಿ ವೈಸರಾಯ್‌ ಲಾರ್ಡ್ ಆರ್ವೀರು ಮೈಸೂರಿಗೆ ಬಂದಿದ್ದಾಗ, ಮೈಸೂರು ಸರ್ಕಾರ ಕೊಡಬೇಕಾದ ಪೊಗದಿಯಲ್ಲಿ ವರ್ಷಕ್ಕೆ ೧೦೧/೨ ಲಕ್ಷ ರೂಪಾಯಿ ಕಡಿಮೆ ಮಾಡಿದರು.
೧೯೨೭ನೇ ಆಗಸ್ಟ್‌ನಲ್ಲಿ ಕೃಷ್ಣರಾಜ ಒಡೆಯರ ಆಳ್ವಿಕೆಯ ರಜತೋತ್ಸವ ಮೈಸೂರು ನಗರದಲ್ಲಿಯೂ, ಬೆಂಗಳೂರು ನಗರದಲ್ಲಿಯೂ ಬಹಳ ವಿಜೃಂಭಣೆಯಿಂದ ನಡೆಯಿತು. ೧೮೨೭ ರಲ್ಲಿ ಮಹಾತ್ಮಾ ಗಾಂಧೀಯವರು ತಮ್ಮ ಆರೋಗ್ಯ ಸುಧಾರಣೇಗಾಗಿ ನಂದಿ ಬೆಟ್ಟದ ಮೇಲೆ ಕೆಲವು ದಿನಗಳು ವಿಶ್ರಾಂತಿ ತೆಗೆದುಕೊಂಡರು. ಆ ಸಮಯದಲ್ಲಿಯೇ ಕೆಲವು ಕಾಲ, ಅವರು ಬೆಂಗಳೂರು ನಗರದಲ್ಲಿದ್ದರು. ಮೈಸೂರು ನಗರಕ್ಕೂ ಬಂದು ಶೇಷಾದ್ರಿ ಹೌಸಿನಲ್ಲಿ ತಂಗಿದ್ದರು. ಈ ಸಂದರ್ಭದಲ್ಲಿ ವೆಂಕಟಕೃಷ್ಣಯ್ಯನವರು ಮಹಾತ್ಮಾ ಗಾಂಧೀಯವರಿಗೆ ಗೌರವ ಸಮರ್ಪಣೆ ಮಾಡಿದರು. ವೆಂಕಟಕೃಷ್ಣಯ್ಯನವರನ್ನು ನೋಡಿದ ಕೂಡಲೇ ಗಾಂಧೀಜಿ “ನಿಮ್ಮ ಕೀರ್ತಿ ನಿಮಗಿಂತಲೂ ಮೊದಲೇ ನನ್ನ ಬಳಿಗೆ ಬಂದಿದೆ” ಎಂದು ಕೈ ಜೋಡಿಸಿದರು.
ಮಿರ್ಜಾರವರು ಬ್ರಿಟಿಷ್‌ ಇಂಡಿಯಾದ ರಾಜಕೀಯ ಮುಖಂಡರನೇಕರೊಡನೆ ಸ್ನೇಹದಿಂದಿದ್ದರು. ರೈಟ್‌ ಆನರಬಲ್‌ ಶ್ರೀನಿವಾಸ ಶಾಸ್ತ್ರಿ, ಸರ್ ಕುಮಾರಸ್ವಾಮಿಶಾಸ್ತ್ರಿ, ಸರ್.ಪಿ.ಎಸ್‌. ಶಿವಸ್ವಾಮಿ ಅಯ್ಯರ್ ಮುಂತಾದವರು ಇವರ ಮಿತ್ರರಾಗಿದ್ದರು. ಸರ್ ತೇಜ್‌ ಬಹದೂರ್ ಸಪ್ರು, ಪಂಡಿತ ಮೋತಿಲಾಲ್‌ ನೆಹರು ಮತ್ತು ಬೊಂಬಾಯಿನ ಅನೇಕ ಮುಖಂಡರು ಇವರ ಸ್ನೇಹಿತರಾಗಿದ್ದರು.  ಬ್ರಿಟಿಷ್‌ ಇಂಡಿಯಾದ ‘ಹಿಂದೂ’, ‘ಟೈಮ್ಸ್‌ ಆಫ್‌ ಇಂಡಿಯಾ’, ‘ಲೀಡರ್’ ಮುಂತಾದ ಪತ್ರಿಕೆಗಳ ಸಂಪಾದಕರೆಲ್ಲಾ ಇವರ ಮಿತ್ರರೇ. ಬೆಂಗಳೂರಿನ ಬ್ರಿಟಿಷ್‌ ರೆಸಿಡೆಂಟರೂ ಇವರಿಗೆ ಬೇಕಾದವರೇ. ಹೀಗೆ ಮಿರ್ಜಾರವರ ಪ್ರಭಾವ ಬಹಳ ಜಾಸ್ತಿಯಾಗಿತ್ತು.
ಆದರೂ ಮೈಸೂರು ಸಂಸ್ಥಾನದ ಒಳಗೆ ಗಣೇಶನ ಗಲಾಟೆ ಇವರ ಕೀರ್ತಿಗೆ ಬಹಳ ಮಟ್ಟಿಗೆ ಕಳಂಕ ತಂದಿತು. ವಿಶ್ವೇಶ್ವರಯ್ಯ ಸಮಿತಿ ೧೯೨೮ನೇ ಡಿಸೆಂಬರ್ ನಲ್ಲಿ ಈ ಗಲಭೆಗಳ ಬಗ್ಗೆ ಸರ್ವಾನುಮತದ ವರದಿಯನ್ನು ಸರ್ಕಾರಕ್ಕೆ ಒಪ್ಪಿಸಿತು.
ವರದಿಯ ಸಾರಾಂಶ: ೧೯೨೮ನೇ ಜುಲೈ ೩೦ ನೇ ದಿನದ ಗಲಭೆಯನ್ನು ಅಡಗಿಸಲು ಮತ್ತು ಶಾಂತಿಯನ್ನು ಸ್ಥಾಪಿಸಲು ಅವಶ್ಯಕವಾದ ಕಾರ್ಯಕ್ರಮಗಳನ್ನು ಸರ್ಕಾರ ಕೈಗೊಳ್ಳಲಿಲ್ಲ; ಮ್ಯಾಜಿಸ್ಟ್ರೇಟರುಗಳೂ, ಪೊಲೀಸ್‌ ಆಫೀಸರುಗಳೂ ಕೈಕಟ್ಟಿಕೊಂಡು ಸುಮ್ಮನಿದ್ದುಬಿಟ್ಟರು, ಈ ಆಫೀಸರುಗಳ ನಿಷ್ಠೆಯೆ ಖಂಡನೀಯ; ಸರ್ಕಾರದೊಡನೆ ಈ ಇಲಾಖೆಗಳ ಉನ್ನತಾಧಿಕಾರಿಗಳು ಗಂಟೆಗಂಟೆಗೂ ಮಾತನಾಡುತ್ತಿದ್ದರು. ಆ ದಿವಸವಾಗಲೀ , ಮರುದಿವಸವಾಗಲೀ ಸರ್ಕಾರ ಅಧಿಕಾರಿಗಳನ್ನು “ನೀವು ಏಕೆ ಸು ಮ್ಮನಿದ್ದಿರಿ? ಏಕೆ ನಿಷ್ಕ್ರಿಯರಾಗಿದ್ದಿರಿ? ಅವಶ್ಯಕವಾದ ಕರ್ತವ್ಯಗಳನ್ನು ಏಕೆ ನಿರ್ವಹಿಸಲಿಲ್ಲ?” ಎಂದು ಆಕ್ಷೇಪಣೆ ಮಾಡಲಿಲ್ಲ. ಉಭಯರೂ ಒಂದು ರೀತಿಯಾಗಿ ಧೈರ್ಯಶೂನ್ಯರೂ, ದಿಕ್ಕು ತೋರದವರೂ ಆಗಿದ್ದಂತೆ ವರ್ತಿಸಿದರೆಂಬ ಅಭಿಪ್ರಾಯಕ್ಕೆ ಬರದೇ ವಿಧಿಯಿಲ್ಲ.
ಈ ಸಮಿತಿ ಮುಂದೆ ಏನು ಮಾಡಬೇಕೆಂಬ ಬಗ್ಗೆ ಅನೇಕ ಉಪಯುಕ್ತವಾದ ಸಲಹೆಗಳನ್ನು ಕೊಟ್ಟಿತು. ಅಷ್ಟೇ ಅಲ್ಲದೆ, ಮಿಲ್ಲರ್ ಕಮಿಟಿಯ ಆರ್ಡರಿನಿಂದ ಸಂಸ್ಥಾನದ ಪ್ರಜೆಗಳಲ್ಲಿ ಕೋಮುವಾರು ಭಾವನೆ ಪ್ರಬಲಿಸಿ ಹೋಗಿದೆ. ಇದರಿಂದ ಸರ್ಕಾರವನ್ನು ಟೀಕಿಸುವ ಅಭ್ಯಾಸ ಜಾಸ್ತಿಯಾಗಿದೆ. ಏನೇ ಅನಿಷ್ಟ ಸಂಭವಿಸಲಿ, ಜನ ಸರ್ಕಾರವೇ ಕಾರಣ ಎನ್ನುತ್ತಾರೆ. ಆದುದರಿಂದ, ಜನಕ್ಕೆ ಸರಿಯಾದ ಜವಾಬ್ದಾರಿ ಬುದ್ಧಿ ಬರಬೇಕಾದರೆ, ರಾಜ್ಯಾಡಳಿದ ಜವಾಬ್ದಾರಿಯನ್ನು ಚುನಾಯಿತ ಪ್ರತಿನಿಧಿಗಳಿಗೆ ವಹಿಸಬೇಕು, ಎಂಬ ಸಲಹೆಯನ್ನು ಸಮಿತಿ ಕೊಟ್ಟಿತು.
ಈ ಸಮಿತಿಗೆ ಬಹಳ ಗಣ್ಯರಾದ ಮಹನೀಯರು ಸದಸ್ಯರಾಗಿದ್ದರು. ಅವರಾರೆಂದರೆ ಎಂ. ವಿಶ್ವೇಶ್ವರಯ್ಯ (ಅಧ್ಯಕ್ಷರು), ಟಿ.ಕೆ. ರಾಮರಾವ್‌, ಹೆಚ್‌.ಜಿ. ಬಸವಪ್ಪ, ಗುಲಾಮ್‌ ಮಹಮದ್‌ ಕಲಾಮಿ, ವಿ. ಮಾಣಿಕ್ಯವೇಲು ಮೊದಲಿಯಾರ್, ಬಿ. ನಾಗಪ್ಪ ಮತ್ತು ರಾಲ್ಫ್‌ನಾಯ್‌. ಈ ವರದಿಗೆ ಎಲ್ಲರೂ ರುಜು ಮಾಡಿದರು. ಜಿ.ಎಂ. ಕಲಾಮಿಯವರು ಮಾತ್ರ ವರದಿಯ ಜೊತೆಗೆ ಒಂದು ಪ್ರತ್ಯೇಕವಾದ ಟಿಪ್ಪಣಿಯನ್ನು ಕೊಟ್ಟರು.
ಸರ್ಕಾರ  ಈ ವರದಿಯನ್ನು ಪರಿಶೀಲಿಸಿ, ಅನೇಕ ಸಮಾಧಾನಗಳನ್ನು ಹೇಳಿ, ರಾಜಕೀಯ ಸುಧಾರಣೆಗಳ ಬಗ್ಗೆ, ಅವುಗಳಿಗೂ ಈ ಘಟನೆಗಳಿಗೂ ಏನೂ ಸಂಬಂಧವಿಲ್ಲವೆಂದೂ, ಜನರ ರಾಜಕೀಯ ಆಶೋತ್ತರಗಳ ಬಗ್ಗೆ ಸರ್ಕಾರ ಉದಾರ ನೀತಿಯಿಂದಿರುವುದಾಗಿಯೂ ಆರ್ಡರನ್ನು ಹೊರಡಿಸಿತು.
ಸರ್ಕಾರದ ಈ ವರ್ತನೆ ಮುಂದುವರಿದ ಅನೇಕ ಪ್ರಜಾನಾಯಕರಿಗೂ ಸರಿಬೀಳಲಿಲ್ಲ. ವೆಂಕಟಕೃಷ್ಣಯ್ಯನವರಿಗೂ ಸರ್ಕಾರದ ರೀತಿ ಅಸಮಧಾನ ಉಂಟುಮಾಡಿತು. ಇದನ್ನು ಅವರು ತಮ್ಮ ಪತ್ರಿಕೆಗಳಲ್ಲಿ ಸೂಚಿಸಿದರು.
೩
ಮಿರ್ಜಾರವರು ಅಧಿಕಾರಕ್ಕೆ ಬಂದಮೇಲೆ, ಅವರನ್ನು ಅಭಿನಂದಿಸಿದವರಲ್ಲಿ ವೆಂಕಟಕೃಷ್ಣಯ್ಯನವರು ಪ್ರಮುಖರು. ಕ್ರಮ-ಕ್ರಮೇಣ, ಮಿರ್ಜಾರವರ ಸಾಮರ್ಥ್ಯದ ಬಗ್ಗೆಯೂ ಕೋಮುವಾರು ನಿಷ್ಪಕ್ಷಪಾತದ ಬಗ್ಗೆಯೂ ವೆಂಕಟಕೃಷ್ಣಯ್ಯನವರಿಗೆ ಸಂದೇಹ ಹುಟ್ಟಿತು. ಇವರು ರಂಗಾಚಾರ್ಲುರವರಂತೆ ಅಥವಾ ವಿಶ್ವೇಶ್ವರಯ್ಯನವರಂತೆ ಪ್ರಜಾ ಸ್ವಾತಂತ್ರ್ಯ ಪ್ರಿಯರಲ್ಲವೆಂಬುದು ಅವರ ಮನಸ್ಸಿಗೆ ಬಂದಿತು. ಪತ್ರಿಕಾ ಸ್ವಾತಂತ್ರ್ಯದ ಬಗ್ಗೆ ಇವರಿಗೆ ಯಾವ ಆಸ್ಥೆಯೂ ಇಲ್ಲವೆಂಬುದು ತಿಳಿದು ಬಂದಿತು. ತಗಡೂರು ರಾಮಚಂದ್ರರಾಯರಿಗೆ ‘ಕಣಿಯರ ಪತ್ರಿಕೆ’ ಎಂಬ ಹೆಸರಿನಲ್ಲಿ ಒಂದು ಸಣ್ಣ ಪತ್ರಿಕೆಯನ್ನು ಹೊರಡಿಸಲು ಅಪ್ಪಣೆ ಕೊಡದೆ, ಅವರಿಗೆ ನಾನಾ ತೊಂದರೆಗಳನ್ನು ಸರ್ಕಾರ ಕೊಟ್ಟಿತು. ಸರ್ಕಾರದ ಈ ನೀತಿ ಸರಿಯಾದುದಲ್ಲವೆಂದು ವೆಂಕಟಕೃಷ್ಣಯ್ಯನವರ ಪತ್ರಿಕೆಗಳಲ್ಲಿ ಬಂದ ಲೇಖನಗಳು ಮಿರ್ಜಾರವರಿಗೆ ಸರಿ ಬೀಳಲಿಲ್ಲ.
ಬೆಂಗಳೂರು ಗಣೇಶನ ಗಲಾಟೆ ಸಂಬಂಧದಲ್ಲಿ ಮಿರ್ಜಾರವರು ಯಾರ ಮಾತನ್ನೋ ಕೇಳಿ, ತಪ್ಪಿತಸ್ಥರನ್ನು ಶಿಕ್ಷಿಸದೆ, ಯಾರೋ ನಿರಪರಾಧಿಗಳನ್ನು ವಿಚಾರಣೆಗೆ ಗುರಿ ಮಾಡಿದುದು ವೆಂಕಟಕೃಷ್ಣಯ್ಯನವರಿಗೆ ಸರಿ ಎಂದು ಕಾಣಲಿಲ್ಲ. “ಹಣ್ಣು ತಿಂದವನು ತಪ್ಪಿಸಿಕೊಂಡ, ಸಿಪ್ಪೆ ತಿಂದವನು ಸಿಕ್ಕಿಕೊಂಡ” ಎಂಬ ಗಾದೆಯನ್ನು ಒಂದು ಸಮ್ಮೇಳನ ನಡೆದಾಗ ದಿವಾನರ ಗಮನಕ್ಕೆ ತಂದರು.
“ಬ್ರಾಹ್ಮಣ ಪಿತೂರಿ” ಎಂಬ ಬೊಬ್ಬೆಯನ್ನು ಕೆಲವರು ಎಬ್ಬಿಸಿದುದೂ ವೆಂಕಟಕೃಷ್ಣಯ್ಯನವರ ಮನಸ್ಸಿಗೆ ನೋವುಂಟುಮಾಡಿತು. ವಿಶ್ವೇಶ್ವರಯ್ಯ ಸಮಿತಿಯ ವಿಚಾರಣೆ ವರದಿಗಳು ಹೊರಬಿದ್ದಂತೆಲ್ಲಾ, ಮಿರ್ಜಾರವರು ದಿವಾನಗಿರಿ ನಡೆಸಲು ಅಸಮರ್ಥರೆಂದು ವೆಂಕಟಕೃಷ್ಣಯ್ಯನವರಿಗೆ ಮನವರಿಕೆಯಾಯಿತು. ಇದೇ ರೀತಿಯಾದ ಅಭಿಪ್ರಾಯ ಕೆಲವು ಕಡೆ ಬಲವಾಯಿತು. ಈ ಸಂಗತಿಗಳೆಲ್ಲಾ ವೆಂಕಟಕೃಷ್ಣಯ್ಯನವರ ಪತ್ರಿಕೆಗಳಲ್ಲಿ ಪ್ರಕಟವಾದವು.
ಈ ಪರಿಸ್ಥಿತಿಯಲ್ಲಿ ಮೈಸೂರಿನ ಆಡಳಿತ ಸರಿಪಡಿಸು ಒಬ್ಬ ಯೂರೋಪಿಯನ್‌ ದಿವಾನರನ್ನು ನೇಮಿಸಬೇಕೆಂದು, ಒಬ್ಬ ಬಾತ್ಮೀದಾರರು ಕಳುಹಿಸಿದ ಪತ್ರವನ್ನು ತಮ್ಮ ಪತ್ರಿಕೆಯಲ್ಲಿ ಪ್ರಕಟಿಸಿದರು. ಮಿರ್ಜಾರವರು ಮಹಾರಾಜರ ಆಪ್ತರಾದ್ದರಿಂದ ಅವರಿಗೆ ಒಂದು ಜಹಗಿರಿಯನ್ನು ಕೊಡಬಹುದೆಂದೂ, ಆದರೆ ಅವರು ದಿವನಾಗಿರಿಯಲ್ಲಿ ಮುಂದುವರಿದರೆ ದೇಶಕ್ಕೆ ಅನರ್ಥವೆಂದೂ ಬಾತ್ಮಿ ಅವರ ಪತ್ರಿಕೆಗಳಲ್ಲಿ ಪ್ರಕಟವಾಯಿತು.
ಮಿರ್ಜಾರವರಿಗೆ ಬಹಳ ಅಸಮಾಧಾನವಾಯಿತು. ಕ್ರೋಧವೂ ಬಂದಿತು. ಅದರ ಪರಿಣಾಮವಾಗಿ ವೆಂಕಟಕೃಷ್ಣಯ್ಯನವರ ಪತ್ರಿಕೆಗಳ ಮೇಲೆ ಪತ್ರಿಕಾ ಕಾನೂನಿನ ಪ್ರಯೋಗಮಾಡಿದರು; ಅವುಗಳನ್ನು ನಡೆಸಕೂಡದೆಂದೂ ಸರ್ಕಾರದ ಅಪ್ಪಣೆಯಾಯಿತು. ಈ ಅಪ್ಪಣೆ ೧೯೨೯ ನೇ ಇಸವಿ ಜನವರಿಯ ಮೊದಲನೇ ವಾರದಲ್ಲಿ ವೆಂಕಟಕೃಷ್ಣಯ್ಯನವರ ಮೇಲೆ ಜಾರಿಯಾಯಿತು.  ಇದನ್ನು ಉಲ್ಲಂಘಿಸಿದರೆ ಗಡೀಫಾರು ಆಗುತ್ತಿತ್ತು.
ಈ ಆಜ್ಞೆಗೆ ೩-೪ ತಿಂಗಳ ಹಿಂದೆ, ಪ್ರಜಾಪ್ರತಿನಿಧಿ ಸಭೆಯ ೧೯೨೮ ನೇ ಅಕ್ಟೋಬರ್ ಅಧಿವೇಶನದಲ್ಲಿ, ವೆಂಕಟಕೃಷ್ಣಯ್ಯನವರು ಪತ್ರಿಕೆಗಳ ಕರ್ತವ್ಯಗಳ ಬಗ್ಗೆ ಹೀಗೆ ಹೇಳಿದರು:
ಎಲ್ಲಾ ದೇಶಗಳಲ್ಲಿಯೂ ಪತ್ರಿಕೆಗಳ ಮುಖ್ಯವಾದ ಕರ್ತವ್ಯ ಒಂದೇ. ಅದೇನೆಂದರೆ, ಪ್ರಜೆಗಳ ತಪ್ಪನ್ನು ಪ್ರಜೆಗಳಿಗೆ ತಿಳಿಸತಕ್ಕದ್ದು ಮತ್ತು ಸರ್ಕಾರದ ತಪ್ಪುಗಳನ್ನು ಸರ್ಕಾರಕ್ಕೆ ತೋರಿಸತಕ್ಕದ್ದು. ಅದರಂತೆ ನಮ್ಮ ಪತ್ರಿಕೆಗಳು ಕೆಲಸ ಮಾಡುತ್ತಿವೆ.
ಈ ರೀತಿಯಾಗಿ ‘ಮೈಸೂರ್ ಪೇಟ್ರಿಯಟ್‌’ನಲ್ಲಿ ಈಚೆಗೆ ಕೆಲವು ಲೇಖನಗಳು ಬಂದಿವೆ. ಅವು ಆಕ್ಷೇಪಕರವಾದುವು ಎಂದೂ, ಅದರಿಂದ ಆ ಪತ್ರಿಕೆ ಮೇಲೆ ಸರ್ಕಾರ ಕಾರ್ಯಕ್ರಮ ಕೈಗೊಳ್ಳಬೇಕೆಂದೂ ಕೆಲವು ಟೀಕಾಕಾರರು ಸಲಹೆ ಮಾಡಿದ್ದಾರೆ. ಅದಕ್ಕೆ ನನ್ನ ಉತ್ತರವಿದು: ಪತ್ರಿಕೆಯ ಉದ್ದೇಶ ಸಾರ್ವಜನಿಕರ ಅಭಿಪ್ರಾಯಗಳನ್ನು ಪ್ರಕಟಿಸುವುದು; ನಮ್ಮ ಪತ್ರಿಕೆಯಲ್ಲಿ ಬರುವ ಅಗ್ರ ಲೇಖನಗಳನ್ನು ನೋಡಿದರೆ ನಮ್ಮ ನೀತಿ ಸ್ಪಷ್ಟವಾಗುತ್ತದೆ.
ನಾನು ಕಳೆದ ೬೦ ವರ್ಷಗಳಿಂದ ಪತ್ರಿಕೆಗಳನ್ನು ನಡೆಸುತ್ತಿದ್ದೇನೆ. ಒಂದು ದಿನವಾದರೂ ನಮ್ಮ ಪತ್ರಿಕೆಯಲ್ಲಿ ಶ್ರೀಮನ್‌ ಮಹಾರಾಜರವರಿಗೆ ಅಗೌರವ ಸೂಚಿಸುವ ಲೇಖನ ಬಂದಿಲ್ಲ, ನಮ್ಮ ಮಹಾರಾಜರಲ್ಲಿ ಎಲ್ಲರೂ ರಾಜಭಕ್ತಿಯಿಂದ ಕೂಡಿರಬೇಕೆಂದು ಬರೆಯುತ್ತಲೇ ಬಂದಿದ್ದೇವೆ. ಆದಾಗ್ಯೂ ನಾವು ಇತರ ಬಾತ್ಮೀದಾರರ ಲೇಖನಗಳನ್ನು ಪ್ರಕಟಿಸಬೇಕಾಗುತ್ತದೆ. ಈ ಲೇಖನಗಳನ್ನು ಚೆನ್ನಾಗಿ ಶೋಧಿಸಿಯೇ ಪ್ರಕಟಿಸಲಾಗುತ್ತಿದೆ. ಪತ್ರಿಕೆಯ ಧ್ವನಿಯಲ್ಲಿ ಈಗ ಏನಾದರೂ ಬದಲಾವಣೆ ಕಂಡುಬಂದರೆ ಅದು ಈಗಿನ ವ್ಯತ್ಯಾಸ ಪರಿಸ್ಥಿತಿಯಿಂದಲೇ ಎಂಬುದನ್ನು ತಿಳಿಯಬೇಕು. ಈಚೆಗೆ ಎರಡು ತಿಂಗಳಿಂದ ಬೆಂಗಳೂರಿನಲ್ಲಿ ನಡೆದ ಕೆಲವು ಘಟನೆಗಳ ಕಾರಣ ಪ್ರಜಾಭಿಪ್ರಾಯ ಕ್ಷುಭಿತವಾಗಿದೆ. ಮೈಸೂರು ಬೆಂಗಳೂರಿನಿಂದ ದೂರ; ಕೆಲವು ಸಮಯದ್ಲಿ ತಪ್ಪು ಸುದ್ದಿಗಳು ನಮ್ಮನ್ನು ಮುಟ್ಟಿರಬಹುದು; ಅವನ್ನು ನಾವು ಪ್ರಕಟಿಸಿರಬಹುದು. ಆದರೆ ಸರ್ಕಾರದ ಪಬ್ಲಿಸಿಟಿ ಆಫೀಸರು ಆ ತಪ್ಪನ್ನು ತೋರಿಸಿದ ಕೂಡಲೇ ತಿದ್ದುಪಡಿಯನ್ನು ಪ್ರಕಟಿಸಲಾಗಿದೆ.
ಒಬ್ಬ ಯೂರೋಪಿಯನ್ ದಿವಾನರನ್ನು ನೇಮಿಸಬೇಕೆಂಬ ಅಭಿಪ್ರಾಯಕ್ಕೆ ನಮ್ಮ ಬೆಂಬಲವಿದೆಯೆಂದು ಆಪಾದನೆ ಮಾಡಲಾಗಿದೆ. ಅದು ಸಂಪಾದಕರ ಅಭಿಪ್ರಾಯವಲ್ಲವೆಂದು ನಾನು ಘಂಟಾಘೋಷವಾಗಿ ಹೇಳುತ್ತೇನೆ. ಬೊಂಬಾಯಿನಿಂದ ಒಬ್ಬ ಲೇಖಕರು ಅದನ್ನು ಪ್ರಕಟನೆಗಾಗಿ ನಮಗೆ ಕಳುಹಿಸಿದರು, ನಾವು ಅದನ್ನು ಪ್ರಕಟಿಸಿದೆವು. ಇದೇ ರೀತಿಯಾಗಿ ದಿವಾನರನ್ನು ಸಹ ಮಹಾರಾಜರನ್ನಾಗಿ ಮಾಡಬೇಕೆಂದು ಒಂದು ಲೇಖನ ನಮ್ಮ ಪತ್ರಿಕೆಯಲ್ಲಿ ಪ್ರಕಟವಾದ್ದು ಕೂಡ ಪತ್ರಿಕೆಯ ಅಭಿಪ್ರಾಯವಲ್ಲ. ಹೊರಗಿನಿಂದ ಜವಾಬ್ದಾರಿ ಲೇಖಕರಿಂದ ಬರುವ ಎಲ್ಲಾ ಲೇಖನಗಳನ್ನೂ ಪ್ರಕಟಿಸುವುದಿಲ್ಲವೆಂದು ತಿರಸ್ಕಾರ ಮಾಡುವ ಹಾಗಿಲ್ಲ. ಕೆಲವನ್ನು ಪ್ರಕಟಿಸಿ ಅವನ್ನು ವಾಚಕರ ವಿಚಾರಕ್ಕೆ ಬಿಡಬೇಕು.
ನನ್ನ ಸ್ವಂತ ಅಭಿಪ್ರಾಯವಿರುವುದು ಮೈಸೂರಿನಲ್ಲಿಯೇ ಹುಟ್ಟಿ ಬೆಳೆದು ವಿದ್ಯಾವಂತರೂ ದಕ್ಷರೂ ಆದವರು ಮೈಸೂರಿನ ದಿವಾನರಾಗಿರಬೇಕು ಎಂಬುದು. ಹೊರಗಿನವರನ್ನು ಮೈಸೂರಿನ ದಿವಾನಗಿರಿಗೆ ಕರೆಸಕೂಡದೆಂದು ನಾನು ಅಭಿಪ್ರಾಯಪಟ್ಟಿದ್ದೇನೆ. ಸಂಸ್ಥಾನದಲ್ಲಿ ಇರುವ ಅಥವಾ ಹೊರಗೆ ಇರುವ ಯಾವ ಪತ್ರಿಕೆಯೇ ಆಗಲಿ ಸಾರ್ವಜನಿಕ ಅಭಿಪ್ರಾಯವನ್ನು ಪ್ರತಿಬಿಂಬಿಸದೇ ಇರಲಾರದು.
ಈಗಿನ ದಿವಾನರನ್ನು ನಾನು ಅವರು ಚಿಕ್ಕ ಮಗುವಾಗಿದ್ದಾಗಿನಿಂದಲೂ ಬಲ್ಲೆ. ಅವರ ಮೇಲೆ ನನ್ನ ಆರೋಪಣೆ ಯಾವುದೂ ಇಲ್ಲ.
‘ಮೈಸೂರು ಪೇಟ್ರಿಯಟ್‌’ ಮೇಲೆ ಮೈಸೂರು ಪತ್ರಿಕಾ ಕಾನೂನನ್ನು ಜಾರಿ ಮಾಡುವ ವಿಷಯದಲ್ಲಿ ನಾನು ಹೇಳುವುದಿಷ್ಟೆ. ‘ಮೈಸೂರು ಪೇಟ್ರಿಯಟ್‌’ಗಿಂತಲೂ ಹೆಚ್ಚು ಉದಾರ ಭಾವನೆಯ ಪತ್ರಿಕೆಯಿಲ್ಲ. ಆ ಪತ್ರಿಕೆಯಲ್ಲಿ ಬಂಧ ಬರವಣಿಗೆಗಳ ಬಗ್ಗೆ ಅವುಗಳು ಬರೆದ ಸಮಯ ಸಂದರ್ಭಗಳಿಂದ ಬೇರ್ಪಡಿಸಿ ಅರ್ಥ ಮಾಡುತ್ತಿರುವುದನ್ನು ಕಂಡು ನಾನು ಬಹಳ ವಿಷಾದಪಡುತ್ತೇನೆ.
ಮೈಸೂರು ಪ್ರೆಸ್‌ ಕಾನೂನಿನ ಬಗ್ಗೆ ಒಬ್ಬ ಬ್ರಿಟಿಷ್‌ ವೈಸರಾಯರು ಇದಕ್ಕಿಂತ ಕ್ರೂರವಾದ ಕಾನೂನು ಬೇರೊಂದಿಲ್ಲ ಎಂದು ಹೇಳಿದ ಮಾತನ್ನು ಈ ಸಭೆಗೆ ಜ್ಞಾಪಿಸುತ್ತೇನೆ. ಆದಾಗ್ಯೂ ಮೈಸೂರಿನಲ್ಲಿ ಪತ್ರಿಕೆಗಳು ನಿರಾತಂಕವಗಿ ನಡೆದುಕೊಂಡು ಬಂದಿವೆ. ಇದಕ್ಕೆ ಕಾರಣವೇನೆಂದರೆ ಮೈಸೂರಿನ ಪತ್ರಿಕೆಗಳು ತಮ್ಮ ಇತಿಮಿತಿಯನ್ನು ತಿಳಿದುಕೊಂಡು ರಾಜಭಕ್ತಿಯುತವಾಗಿ ತಮ್ಮ ಕರ್ತವ್ಯವನ್ನು ಮಾಡುತ್ತಿವೆ.
೪
ಶೇಷಾದ್ರಿ ಅಯ್ಯರ್ ಅಥವಾ, ಮಾಧವರಾಯರು ಪ್ರಯೋಗಿಸದೇ ಇದ್ದ ಶಸ್ತ್ರವನ್ನು ಮಿರ್ಜಾರವರು ೧೯೨೯ನೇ ನವಯುಗದಲ್ಲಿ ಪ್ರಯೋಗಿಸಿದರು. ದೇಶಕ್ಕೆ ದೇಶವೇ ಸ್ತಂಭೀಭೂತವಾಯಿತು. ಸರ್ಕಾರ ತನ್ನ ಪ್ರತಿಷ್ಠೆಯನ್ನು ಉಳಿಸಿಕೊಳ್ಳುವುದಕ್ಕೋಸ್ಕರ ಎಷ್ಟು ದೂರ ಹೋಗಬಲ್ಲದು ಎಂಬುದು ಇದರಿಂದಲೇ ವ್ಯಕ್ತವಾಯಿತು. ಇದಕ್ಕೆ ಕೆಲವು ದಿನಗಳ ಹಿಂದೆ, “ಪ್ರಜಾಮಿತ್ರ” ಎಂಬ ಬೆಂಗಳೂರು ನಗರದ ದಿನಪತ್ರಿಕೆಯನ್ನು ಸರ್ಕಾರ ನಿಲ್ಲಿಸಿತ್ತು. ವೆಂಕಟಕೃಷ್ಣಯ್ಯನವರ ಪತ್ರಿಕೆಗಳನ್ನು ನಿಲ್ಲಿಸಿದ ಒಂದೆರಡು ತಿಂಗಳಲ್ಲಿಯೇ ಬೆಂಗಳೂರಿನಲ್ಲಿ ‘ವೀರಕೇಸರಿ’ ಸೀತಾರಾಮ ಶಾಸ್ತ್ರಿಗಳ ಮೇಲೆಯೂ, ‘ನವಜೀವನ’ ಅಶ್ವತ್ಥನಾರಾಯಣ ರಾಯರ ಮೇಲೆಯೂ ಸರ್ಕಾರ ರಾಜದ್ರೋಹದ ಮೊಖದ್ದಮೆ ಹೂಡಿತು.
ಒಟ್ಟಿನಲ್ಲಿ, ೧೯೨೯ನೇ ಆದಿಭಾಗದಲ್ಲಿ ಮಿರ್ಜಾ ಸರ್ಕಾರ ಬಹಳ ಉಗ್ರರೂಪವನ್ನು ತಾಳಿತ್ತು. ಅದು ೧೯೨೮ನೇ ಜುಲೈ ೩೦ರಲ್ಲಿ ಎಷ್ಟು ತಟಸ್ಥವಾಗಿ ಜಡವಾಗಿತ್ತೋ, ೧೯೨೯ನೇ ಆದಿ ಭಾಗದಲ್ಲಿ ಅಷ್ಟು ತೀವ್ರತೆಯಿಂದ ಕಾರ್ಯಕ್ರಮಗಳನ್ನು ಕೈಗೊಂಡಿತು. ದೇಶೀಯ ಸಂಸ್ಥಾನವಾದ ಮೈಸೂರಿನಲ್ಲಿ ಇಷ್ಟು ಉಗ್ರ ಕಾರ್ಯಗಳನ್ನು ಸರ್ಕಾರ ಯಾವತ್ತೂ ನಡೆಸಿರಲಿಲ್ಲ. ಅನೇಕ ಪತ್ರಿಕೆಗಳಿಗೆ ಸರ್ಕಾರ ಎಚ್ಚರಿಕೆಯ ನೋಟೀಸುಗಳನ್ನು ಕಳುಹಿಸಿತು. ಅನೇಕ ಸಾರ್ವಜನಿಕರ ಮೇಲೆ ಬೇರೆ ಬೇರೆ ಮೊಖದ್ದಮೆಗಳನ್ನು ಹೂಡಿತು. ೧೯೨೯ರ ಮಧ್ಯದವರೆಗೂ ಸರ್ಕಾರದ ನೀತಿ ಹೀಗೆಯೇ ಇತ್ತು.
ವೆಂಕಟಕೃಷ್ಣಯ್ಯನವರು ಸರ್ಕಾರದ ಅಪ್ಪಣೆಯಂತೆ ತಮ್ಮ ಪತ್ರಿಕೆಗಳನ್ನು ನಿಲ್ಲಿಸಿಬಿಟ್ಟರು. ಅನೇಕ ಸಾರ್ವಜನಿಕರು ಸಂಸ್ಥಾನದ ಹೊರಗೂ ಒಳಗೂ ವೆಂಕಟಕೃಷ್ಣಯ್ಯನವರಿಗೆ ಸಹಾನುಭೂತಿ ಸೂಚಿಸಿ, ಸರ್ಕಾರವನ್ನು ಖಂಡಿಸಿದರು.
೧೯೨೮ನೇ ಮಾರ್ಚ್ ತಿಂಗಳಿನಲ್ಲಿ ನಡೆದ ನ್ಯಾಯವಿಧಾಯಕ ಸಭೆಯಲ್ಲಿ ಪತ್ರಿಕಾ ಕಾನೂನನ್ನು ರದ್ದು ಮಾಡಬೇಕೆಂಬ ನಿರ್ಣಯ ಸರ್ವಾನುಮತದಿಂದ ಪಾಸಾಯಿತು. ಸರ್ಕಾರವೂ ಆ ಹಳೇ ಕಾನೂನನ್ನು ರದ್ದು ಮಾಡುವುದಾಗಿಯೂ, ಅದರ ಜಾಗದಲ್ಲಿ ಬೇರೆ ಉದಾರವಾದ ಪತ್ರಿಕಾ ನಿಯಮವನ್ನು ಜಾರಿಗೆ ತರುವುದಾಗಿಯೂ ಭರವಸೆಯಿತ್ತಿತು. ಇಂತಹ ಭರವಸೆ ಕೊಟ್ಟಿದ್ದರೂ, ಸರ್ಕಾರ ಆ ಹಳೇ ಕಾನೂನನ್ನು ಉಪಯೋಗಿಸಿ ವೃದ್ಧಪಿತಾಮಹರ ಪತ್ರಿಕೆಗಳನ್ನು ನಿಲ್ಲಿಸಿದ್ದಕ್ಕಾಗಿ ಬಹಳವಾಗಿ ಟೀಕಿಸಲಾಯಿತು. ಪತ್ರಿಕೆಗಳಲ್ಲಿ ಯಾವುದಾದರೂ ಆಕ್ಷೇಪಕರವಾದ ಲೇಖನ ಬಂದರೆ, ಅದನ್ನು ಒಬ್ಬ ಹೈ ಕೋರ್ಟ್ ಜಡ್ಜರ ‘ಕ್ವಾಸಿ-ಜುಡಿಷಿಯಲ್‌ ಎðಕ್ವೈರಿ’ಗೆ ಗುರಿಪಡಿಸಿ, ಅವರ ತೀರ್ಮಾನದಂತೆ ನಡೆಯುವುದಾಗಿ ಸರ್ಕಾರದವರು ಆಶ್ವಾಸನೆ ಕೊಟ್ಟಿದ್ದರು; ಈ ಆಶ್ವಾಸನೆಗೂ ಬೆಲೆ ಇಲ್ಲದಂತಾಯಿತೆಂದು ಟೀಕಿಸಲಾಯಿತು.
ವೆಂಕಟಕೃಷ್ಣಯ್ಯನವರು ಮಹಾರಾಜರಿಗೆ ಅಪೀಲು ಹಾಕಿದರು. ನಾಲ್ಕೈದು ಸಾರಿ ಪ್ರೈವೆಟ್‌ ಸೆಕ್ರೆಟರಿಯವರೊಡನೆ ವೆಂಕಟಕೃಷ್ಣಯ್ಯನವರ ವಿಸ್ತಾರ ಭೇಟಿ ನಡೆಯಿತು. ಆದರೆ ಏನೂ ಪ್ರಯೋಜನವಾಗಲಿಲ್ಲ.  ವೆಂಕಟಕೃಷ್ಣಯ್ಯನವರು ಧೈರ್ಯಗೆಡದೆ “ನೇಚರ್ ಕ್ಯೂರ್” ಎಂಬ ಪತ್ರಿಕೆಯನ್ನು ಆರಂಭಿಸಿ ಅದರಲ್ಲಿ ಪ್ರಕೃತಿಯ ಚಿಕಿತ್ಸೆ ವಿಧಾನ, ಆರೋಗ್ಯ ನಿಯಮಗಳು, ನೀತಿ ಜೀವನ, ಮುಂತಾದ ವಿಷಯಗಳನ್ನು ಬರೆಯುವುದಾಗಿ ತಿಳಿಸಿದರು. ಕೆಲವು ಲಾಯರುಗಳ ಅಭಿಪ್ರಾಯದಂತೆ ಇಂಥ ಪತ್ರಿಕೆಗೆ ಸರ್ಕಾರದ ಅಪ್ಪಣೆ ಬೇಕಿಲ್ಲ ಎಂದು ತಿಳಿದು ವೆಂಕಟಕೃಷ್ಣಯ್ಯನವರು ಸರ್ಕಾರದ ಅಪ್ಪಣೆ ಕೇಳದೆ ಪ್ರಕಟಿಸಿದರು. ಇದು ದಿನಪತ್ರಿಕೆ. “ವೆಲ್ತ್‌ ಆಫ್‌ ಮೈಸೂರ್” ಆಕಾರದ್ದು. ಇದು ೧೦-೧೫ ದಿನಗಳು ನಡೆಯಿತು. ಅಷ್ಟರಲ್ಲಿಯೇ ವೆಂಕಟಕೃಷ್ಣಯ್ಯನವರ ಮಿತ್ರರಾದ ಕೆಲವು ಸರ್ಕಾರಿ ಅಧಿಕಾರಿಗಳು ಬಂದು ‘ಇದು ಪತ್ರಿಕಾ ಕಾನೂನಿನ ಉಲ್ಲಂಘನೆಯಾದಂತಾಗುವುದು. ಇದಕ್ಕೆ ಸರ್ಕಾರ ಗಡೀಫಾರು ಶಿಕ್ಷೆ ವಿಧಿಸುವುದಕ್ಕೂ ಹೇಸುವುದಿಲ್ಲ. ನೀವು ಖಂಡಿತ ಪತ್ರಿಕೆ ನಿಲ್ಲಿಸಿಬಿಡಿ’ ಎಂದು ಬಲಾತ್ಕರಿಸಿದರು.
ಮಿರ್ಜಾರವರ ಸರ್ಕಾರ ವೆಂಕಟಕೃಷ್ಣಯ್ಯನವರನ್ನು ಗಡೀಫಾರು ಮಾಡುವ ಸೂಚನೆಯಿದೆ ಎಂದು ಪೂನಾದ ಸವೆಂಟ್ಸ್‌ ಆಫ್‌ ಇಂಡಿಯಾ ಸೊಸೈಟಿಯ ಕೆಲವು ಸದಸ್ಯರಿಗೆ ತಿಳಿಯಿತು. ಅವರು ವೆಂಕಟಕೃಷ್ಣಯ್ಯನವರಿಗೆ ತಂತಿ ಕಳುಹಿಸಿದರು, ಕಾಗದ ಬರೆದರು, ‘ನಿಮಗೆ ನಾವು ಆಶ್ರಯ ಕೊಡುತ್ತೇವೆ. ಇಲ್ಲಿಗೆ ಬಂದುಬಿಡಿ’ ಎಂಬುದಾಗಿ. ಆದರೆ, ಮುಂದೆ ಪರಿಸ್ಥಿತಿ ಪ್ರಬಲವಾಗದಂಥೆ ವೆಂಕಟಕೃಷ್ಣಯ್ಯನವರು “ನೇಚರ್ ಕ್ಯೂರ್” ಪತ್ರಿಕೆಯನ್ನು ನಿಲ್ಲಿಸಿಬಿಟ್ಟರು. ಇದೇ ಇವರು ಪತ್ರಿಕೆಗಳನ್ನು ನಡೆಸಿದ ಕಡೆಯ ಅಂಕ. ಪುನಃ, ಅವರು ಬದುಕಿದ್ದವರೆಗೆ, ಯಾವ ಪತ್ರಿಕೆಯನ್ನೂ ಹೊರಡಿಸಲಿಲ್ಲ. ಒಂದೆರಡು ಸಾರಿ ತಮ್ಮ ಪತ್ರಿಕೆಗಳನ್ನು ಪುನರುಜ್ಜೀವಗೊಳಿಸಲು ಸರ್ಕಾರಕ್ಕೆ ಬರೆದರು. ಆದರೆ, ಸರ್ಕಾರ ಅವರ ಕೋರಿಕೆಯನ್ನು ತಿರಸ್ಕರಿಸಿತು.
ವೆಂಕಟಕೃಷ್ಣಯ್ಯನವರು ಇನ್ನು ಮುಂದೆ ಮೈಸೂರಿನ ಮತ್ತು ಹೊರಗಿನ ಪತ್ರಿಕೆಗಳಿಗೆ ಲೇಖನಗಳನ್ನು ಬರೆಯುತ್ತಿದ್ದರು. ಪುನಃ “ಹಿತಬೋಧನೆ” ಎಂಬ ಗ್ರಂಥಮಾಲೆಯನ್ನು ಆರಂಭಿಸಿ, ಕೆಲವು ತಿಂಗಳವರೆಗೆ ನಡೆಸಿದರು.
ಅವರ ಪತ್ರಿಕೆಗಳನ್ನು ನಿಲ್ಲಿಸಿದ್ದು ಅವರ ಕೈ ಕಟ್ಟಿದಂತಾಗಿತ್ತು. ಅವರ ಆರೋಗ್ಯಕ್ಕೂ ಕುಂದಕವಾಯಿತೆಂದು ಹೇಳಬಹುದು. ಪತ್ರಿಕೆಗಳು ನಿಂತುಹೋದ ಮೇಲೆ ೪ ೧/೨ ವರ್ಷಗಳ ಕಾಲ ಅವರು ಬದುಕಿದ್ದರೂ, ಅವರ ಜೀವನ ಹಿಂದಿನಂತೆ ಬಹಳ ಲವಲವಿಕೆಯಿಂದ ಕೂಡಿರಲಿಲ್ಲ.
೧೯೨೯ರಲ್ಲಿ ಬೆಂಗಳೂರಿನಲ್ಲಿ ಡಿ.ವಿ. ಗುಂಡಪ್ಪನವರು ಒಂದು ಕಾಂಗ್ರೆಸ್‌ ಅಧಿವೇಶನವನ್ನು ಏರ್ಪಡಿಸಿದ್ದರು. ಬೆಂಗಳೂರಿನ ನಾಗರಿಕರು ವೆಂಕಟಕೃಷ್ಣಯ್ಯನವರನ್ನು ಸಾರ್ವಜನಿಕ ಮೆರವಣಿಗೆಯಲ್ಲಿ ಸಭಾ ಮಂಟಪಕ್ಕೆ ಕರೆತಂದರು. ಅವರ ಅಧ್ಯಕ್ಷ ಭಾಷಣ ಸ್ಫೂರ್ತಿಯುತವಾಗಿತ್ತು. ಅವರು ತಮ್ಮ ಅಧ್ಯಕ್ಷ ಭಾಷಣದಲ್ಲಿ ದಿವಾನ್‌ ರಂಗಾಚಾರ್ಲುರವರ ಕಾಲದಲ್ಲಿ ಅಸೆಂಬ್ಲಿ ಸ್ಥಾಪನೆಯಾದ ಉದ್ದೇಶ ಮತ್ತು ಅದು ಬೆಳೆದುಕೊಂಡು ಬಂದ ಬಗೆ, ವಿಶ್ವೇಶ್ವರಯ್ಯನವರ ಕಾಲದಲ್ಲಿ ದೇಶದ ನಾನಾ ಮುಖ ಪ್ರಗತಿ ಇವುಗಳನ್ನೆಲ್ಲಾ ವಿಮರ್ಶಿಸಿದ್ದರು. ತಿಲಕ್‌, ಗಾಂಧೀ ಮುಂತಾದವರು ಭಾರತೀಯ ಸ್ವರಾಜ್ಯ ಸ್ಥಾಪಿಸಲು ಜನರನ್ನು ಹೇಗೆ ತರಪೇತು ಮಾಡಿದರೆಂಬುದನ್ನೂ ವಿವರಿಸಿದ್ದರು. ಈಗ ಜನರಲ್ಲಿ ವಿದ್ಯಾಭ್ಯಾಸ ಹರಡಿದೆ; ಅವರಿಗೆ ತಮ್ಮ ಹಕ್ಕು  ಬಾಧ್ಯತೆಗಳ ಜ್ಞಾನ ಚೆನ್ನಾಗಿದೆ; ಆದುದರಿಂದ ಪ್ರಜೆಗಳಿಗೆ ಸಲ್ಲಬೇಕಾದ ಜವಾಬ್ದಾರಿ ಸರ್ಕಾರವನ್ನು ಕೊಡಲೇಬೇಕು ಎಂಬಿವೇ ಮುಂತಾದ ವಿಚಾರಗಳನ್ನು ತಿಳಿಸಿದರು.
೧೯೩೦ ರಲ್ಲಿ ಗಾಂಧೀಜಿ ಉಪ್ಪಿನ ಸತ್ಯಾಗ್ರಹವನ್ನು ಆರಂಭಿಸಿದಾಗ ಅವರಿಗೆ ಶುಭವನ್ನು ಕೋರಿ, ಮೈಸೂರು ನಗರದಲ್ಲಿ ನಡೆದ ಸಭೆಗಳಲ್ಲಿ ಭಾಷಣ ಮಾಡಿ ಜನರನ್ನು ಹುರಿದುಂಬಿಸಿದರು.
ಲಂಡನ್ನಿನಲ್ಲಿ ನಡೆದ ರೌಂಡ್‌ ಟೇಬಲ್‌ ಸಮ್ಮೇಳನಗಳ ವಿಷಯವಾಗಿ ಆಸಕ್ತಿ ವಹಿಸಿ ಅನೇಕ ಲೇಖನಗಳನ್ನು ಬರೆದರು.
ದಯಾಸಾಗರ ಎಂ. ವೆಂಕಟಕೃಷ್ಣಯ್ಯ-ಜೀವನ ಮತ್ತು ಸಾಧನೆ : ೪. ರಾಜಕೀಯ ಜೀವನ (ಸರ್.ಎ.ಆರ್. ಬ್ಯಾನರ್ಜಿ ಅವರ ದಿವಾನಗಿರಿ)
೧
೧೯೨೨ನೇ ಜೂನ್‌ ೧ ರಲ್ಲಿ ಕಾಂತರಾಜೇ ಅರಸರು ನಿವೃತ್ತರಾದ ಮೇಲೆ, ಸರ್.ಎ.ಆರ್. ಬ್ಯಾನರ್ಜಿ ದಿವಾನರಾದರು. ಬ್ಯಾನರ್ಜಿಯವರಿಗೆ ದಿವಾನ್‌ಗಿರಿ ದೊರೆತಿದ್ದು ಅವರಿಗೇ ಒಂದು ಆಕಸ್ಮಿಕ ಘಟನೆ. ಬ್ಯಾನರ್ಜಿಯವರು ತಮ್ಮ ಸರ್ವಿಸೆಲ್ಲಾ ಮುಗಿದು, ಮದ್ರಾಸಿನ ಮುಖಾಂತರ ಕಲ್ಕತ್ತಾಕ್ಕೆ ಹೋಗೋಣವೆಂದು ತಮ್ಮ ಸಾಮಾನು ಸರಂಜಾಮುಗಳನ್ನೆಲ್ಲಾ ರೈಲಿಗೆ ಹಾಕಿಸಿ, ತಾವೂ ರೈಲುಗಾಡಿ ಹತ್ತುವುದರಲ್ಲಿದ್ದರು. ಅಷ್ಟರಲ್ಲೇ ಮಹಾರಾಜರಿಂದ ಒಂದು ಆಹ್ವಾನ ಬಂದಿತು. ಅದೇನೆಂಬುದು ಅವರು ಮಹಾರಾಜರನ್ನು ಸಂದರ್ಶಿಸಿದಾಗಲೇ ತಿಳಿಯಿತು.
“ನೀವು ಇದುವರೆಗೂ ಹಂಗಾಮಿಯಾಗಿ ಮೈಸೂರು ದಿವಾನರಾಗಿ ಕೆಲಸಮಾಡಿದಿರಿ. ಇನ್ನು ಮುಂದೆ ನೀವು ಮೂರು ವರ್ಷಕಾಲ ಖಾಯಂ ದಿವಾನರಾಗಿ ಸೇವೆ ಮಾಡಬೇಕೆಂಬುದು ನಮ್ಮ ಅಪೇಕ್ಷೆ” ಎಂದು ಮಹಾರಾಜರು ಅಪ್ಪಣೆ ಕೊಡಿಸಿದರು. “ಕೃತಜ್ಞತೆಯಿಂದ ಒಪ್ಪಿದ್ದೇನೆ” ಎಂದು ಉತ್ತರ ಹೇಳಿ, ದಿವಾನಗಿರಿಯನ್ನು ಬ್ಯಾನರ್ಜಿಯವರು ವಹಿಸಿದರು. ಇವರು ಹಿಂದೆ ಐ.ಸಿ.ಎಸ್‌. ಆಫೀಸರಾಗಿದ್ದರುಇ. ಕಡಪಾ ಜಿಲ್ಲೆಯ ಕಲೆಕ್ಟರಾಗಿ ಕೆಲಸ ಮಾಡಿದ್ದರು. ೧೯೧೭ ರಲ್ಲಿ ಇವರನ್ನು ಮೈಸೂರು ಸರ್ಕಾರದ ಎಕ್ಸಿಕ್ಯುಟಿವ್‌ ಕೌನ್ಸಿಲರನ್ನಾಗಿ ಮಹಾರಾಜರು ನೇಮಿಸಿದರು. ವಿಶ್ವೇಶ್ವರಯ್ಯನವರ ಕಾಲದಲ್ಲಿ ಇವರು ಎಕ್ಸಿಕ್ಯುಟಿವ್‌ ಕೌನ್ಸಿಲರಾಗಿಯೇ ಇದ್ದರು. ಅವರು ನಿವೃತ್ತರಾದ ಮೇಲೆ ಕಾಂತರಾಜೇ ಅರಸರನ್ನು ದಿವಾನ್‌ ಪದವಿಗೆ ನೇಮಿಸಿದ ಮೇಲೆ, ಅವರಿಗೆ ಅಸ್ವಸ್ಥತೆ ಇದ್ದುದರಿಂದ, ಬ್ಯಾನರ್ಜಿಯವರು ಆರು ತಿಂಗಳು ಹಂಗಾಮಿಯಾಗಿ ದಿವಾನರಾಗಿದ್ದರು. ಕಾಂತರಾಜೇ ಅರಸರು ಅಧಿಕಾರ ವಹಿಸಿದ ಮೇಲೆ ಅವರು ಖಾಯಿಲೆ ಬಿದ್ದಾಗಲೆಲ್ಲ ಇವರು ಹಂಗಾಮಿಯಾಗಿ ದಿವಾನರ ಕೆಲಸ ನೋಡಿಕೊಳ್ಳುತ್ತಿದ್ದರು. ಆದುದರಿಂದ ಇವರು ಖಾಯಂ ಆಗಿ ದಿವಾನರಾಗುವ ಮುಂಚೆಯೇ ಆ ದೊಡ್ಡ ಅಧಿಕಾರದ ಅನುಭವವೂ ಪರಿಚಯವೂ ಇವರಿಗೆ ಚೆನ್ನಾಗಿ ಆಗಿತ್ತು.
ಇವರಿಗೆ ಕನ್ನಡ ಚೆನ್ನಾಗಿ ಬರದಿದ್ದರೂ, ಅರ್ಥಮಾಡಿಕೊಳ್ಳುತ್ತಿದ್ದರು. ಒಂದೆರಡು ಕನ್ನಡ ಮಾತೂ ಆಡುತ್ತಿದ್ದರು.
ಇವರು ಅಸೆಂಬ್ಲಿ ಅಧ್ಯಕ್ಷರಾಗಿ ಕೆಲಸ ಮಾಡುತ್ತಿದ್ದಾಗಲೆಲ್ಲಾ, ಮೈಸೂರು ಜರಿ ರುಮಾಲನ್ನು ಮೈಸೂರಿನವರಂತೆಯೇ ಧರಿಸಿಕೊಂಡು ಇರುತ್ತಿದ್ದರು.
ಇವರು ಇಂಗ್ಲೆಂಡಿನ ಪಾರ್ಲಿಮೆಂಟರಿ ಪದ್ಧತಿಗಳನ್ನು ಪ್ರತ್ಯಕ್ಷವಾಗಿ ತಿಳಿದುಕೊಂಡವರಾದ್ದರಿಂದಲೂ, ಮುಂದೆ ನಿವೃತ್ತರಾದ ಮೇಲೆ ಇಂಗ್ಲೆಂಡಿನ ಪಾರ್ಲಿಮೆಂಟಿನ ಮೆಂಬರಾಗಬೇಕೆಂಬ ಆಶೆಯಿದ್ದುದರಿಂದಲೂ, ಮೈಸೂರು ಅಸೆಂಬ್ಲಿ ಮತ್ತು ಲೆಜಿಸ್ಲೆಟಿವ್‌ ಕೌನ್ಸಿಲಿನ ಕಾರ್ಯಕಲಾಪಗಳನ್ನು ಇಂಗ್ಲೆಂಡಿನ ಪಾರ್ಲಿಮೆಂಟರಿ ರೀತಿಯಲ್ಲಿಯೇ ನಡೆಸುತ್ತಿದ್ದರು. ಪಾಯಿಂಟ್‌ ಆಫ್‌ ಆರ್ಡರುಗಳನ್ನು ಗೌರವಿಸಿ ರೂಲಿಂಗ್‌ಗಳನ್ನು ಕೊಡುತ್ತಿದ್ದರು. ಸಭಿಕರಿಗೂ ತಾವು ಪಾರ್ಲಿಮೆಂಟರಿ ರೀತಿಯ ಸಂಸ್ಥೆಯ ಸದಸ್ಯರೆಂಬ ಅಭಿಮಾನ ಬರುವ ಹಾಗೆ ಲವಲವಿಕೆಯನ್ನು ಉಂಟುಮಾಡುತ್ತಿದ್ದರು. ಇವರು ದಿವಾನಾರಾಗಿ ಇದ್ದ ಮೂರು ವರ್ಷವೂ ಮೈಸೂರು ಅಸೆಂಬ್ಲಿ ಸ್ವಾರಸ್ಯವಾಗಿಯೇ ಕೆಲಸ ಕಾರ್ಯಗಳನ್ನು ನಡೆಸಿತು. ಸದಸ್ಯರ ಮಾತನಾಡುವ ಹಕ್ಕುಗಳನ್ನು ದಿವಾನರು ಎಂದಿಗೂ ಮೊಟಕು ಮಾಡುತ್ತಿರಲಿಲ್ಲ.
ಇವರ ಕಾಲದಲ್ಲಿ ವೆಂಕಟಕೃಷ್ಣಯ್ಯನವರು, ಬಹಳ ವಯಸ್ಸಾಗಿದ್ದಾಗ್ಯೂ, ಸಾರ್ವಜನಿಕ ಕೆಲಸಕಾರ್ಯಗಳನ್ನು ಆಲ್ಸಯವಿಲ್ಲದೆ ಮಾಡುತ್ತಿದ್ದರು. ಯಾವ ಸಭೆಗಾಗಲೀ, ಕಾಲಕ್ಕೆ ಸರಿಯಾಗಿ ಹೋಗಿ, ಅಲ್ಲಿನ ನಡೆವಳಿಕೆಗಳನ್ನು ಜಾಗರೂಕತೆಯಿಂದ ಪರಿಶೀಲಿಸಿ, ಸೂಕ್ತವಾದ ಸಲಹೆಗಳನ್ನು ಕೊಡುತ್ತಿದ್ದರು. ಪ್ರಸಂಗ ಬಂದಾಗಲೆಲ್ಲಾ ಪತ್ರಿಕಾ ಕಾನೂನು ರದ್ದಾಗಬೇಕೆಂದೂ, ಮಿಲ್ಲರ್ ಕಮಿಟಿ ಆರ್ಡರನ್ನು ಸರ್ಕಾರ ವಾಪಸು ತೆಗೆದುಕೊಳ್ಳಬೇಕೆಂದೂ ವಾದಿಸುತ್ತಿದ್ದರು. ತಮ್ಮ ಪತ್ರಿಕೆಗಳಲ್ಲಿ ಎಂದಿನಂತೆ ಅನ್ಯಾಯವಾದವರಿಗೆಲ್ಲಾ ರಕ್ಷಣೆ ಕೊಡುತ್ತಿದ್ದರು. ಲಂಚಕೋರತನವನ್ನು ಕಂಡರೆ ಇವರಿಗಾಗದು. ಬ್ಯಾನರ್ಜಿಯವರ ಕಾಲದಲ್ಲಿ ಹೊಸದಾಗಿ ರೈಲ್ವೆ ಇಂಜಿನುಗಳನ್ನು ಕೊಂಡಾಗ ಸಂಬಂಧಿಸಿದ ಅಧಿಕಾರಿಗಳು ಬಹಳ ಕಮಿಷನ್ ತೆಗೆದುಕೊಂಡರೆಂಬ ಸುದ್ದಿಯನ್ನು ಅವರ ಪತ್ರಿಕೆಯಲ್ಲಿ ಪ್ರಕಟಿಸಿ, ಆ ಬಗ್ಗೆ ಪೂರ್ತಿಯಾಗಿ ವಿಚಾರಣೆ ಯಾಗುವಂತೆ ಮಾಡಿದರು. ಒಂದು ವಿಷಯವನ್ನು ಅವರು ಪ್ರಕಟಿಸಿದ ಮೇಲೆ ಅದನ್ನು ಹಾಗೆಯೇ ಬಿಡುತ್ತಿರಲಿಲ್ಲ. ಪುನಃ ಪುನಃ ಸಂಬಂಧಪಟ್ಟವರ ಗಮನವನ್ನು ಅದಕ್ಕೆ ಸೆಳೆದು, ಅದು ಸರಿಯಾಗುವವರೆಗೂ ಬಿಡುತ್ತಿರಲಿಲ್ಲ.
ದಿವಾನರಿಂದ ಆದಿಯಾಗಿ ಎಲ್ಲ ಅಧಿಕಾರಿಗಳೂ ಇವರ ಲೇಖನಿಗೆ ಹೆದರುತ್ತಿದ್ದರು. ಬ್ಯಾನರ್ಜಿಯವರು ಕೂಡ ಇವರಿಗೆ ಬಹಳ ಭಯ ಭಕ್ತಿಗಳನ್ನು ತೋರಿಸುತ್ತಿದ್ದರು. ಇವರು ವೆಂಕಟಕೃಷ್ಣಯ್ಯನವರಿಗೆ ಅಸೆಂಬ್ಲಿಯಲ್ಲಾಗಲೀ, ನ್ಯಾಯವಿದಾಯಕ ಸಭೆಯಲ್ಲಾಗಲೀ ಭಾಷಣ ಮಾಡಲು ಪೂರ್ಣಾವಕಾಶ ಕೊಟ್ಟು, ಅವರ ಅಭಿಪ್ರಾಯಗಳನ್ನು ತಿಳಿದುಕೊಳ್ಳುತ್ತಿದ್ದರು.
೨
ಬ್ಯಾನರ್ಜಿಯವರ ಕಾಲದಲ್ಲಿ ಪತ್ರಿಕಾ ಕಾನೂನನ್ನು ರದ್ದುಮಾಡಲು ಸರ್ಕಾರ ಒಂದು ಪ್ರಯತ್ನ ನಡೆಸಿತು. ಅದು ಸಫಲವಾಗಲಿಲ್ಲ. ಇವರ ಕಾಲದಲ್ಲಿಯೇ ಅಸೆಂಬ್ಲಿಗೂ, ಲೆಜಿಸ್ಲೆಟಿವ್‌ ಕೌನ್ಸಿಲಿಗೂ ಇನ್ನೂ ಹೆಚ್ಚಿನ ಅಧಿಕಾರಗಳನ್ನು ಕೊಡಬೇಕೆಂದು ಸರ್ಕಾರ ಆಲೋಚಿಸಿ, ಮೈಸೂರು ವಿಶ್ವವಿದ್ಯಾಲಯ ವೈಸ್‌ ಛಾನ್ಸಲರಾಗಿ ಆಗ ಕೆಲಸ ಮಾಡುತ್ತಿದ್ದ ಡಾ. ಬ್ರಜೇಂಧ್ರನಾಥ ಸೀಲ್‌ ಅವರ ಅಧ್ಯಕ್ಷತೆಯಲ್ಲಿ ಸೂಕ್ತವಾದ ಸಲಹೆಗಳನ್ನು ಶಿಫಾರಸು ಮಾಡಲು ಒಂದು ಸಮಿತಿಯನ್ನು ನೇಮಿಸಲಾಯಿತು. ಈ ಸಮಿತಿ ೧೯೨೩ನೇ ಮಾರ್ಚ್ ತಿಂಗಳಲ್ಲಿ ತನ್ನ ವರದಿಯನ್ನು ಸರ್ಕಾರಕ್ಕೆ ಅರ್ಪಿಸಿತು. ಪ್ರಜಾಭಿಪ್ರಾಯವನ್ನು ತಿಳಿದುಕೊಳ್ಳಲು ಸರ್ಕಾರ ಇದನ್ನು ೧೯೨೪ನೇ ಏಪ್ರಿಲ್‌ನಲ್ಲಿ ಪ್ರಕಟಿಸಿತು. ಪ್ರಜೆಗಳ ಅನೇಕ ನಾಯಕರೂ, ಸಂಘಗಳೂ, ಸಮ್ಮೇಳನಗಳೂ, ಈ ಸಮಿತಿಯ ವರದಿಯನ್ನು ದೀರ್ಘವಾಗಿಯೂ ಕೂಲಂಕುಷವಾಗಿಯೂ ಪರಿಶೀಲಿಸಿ, ತಮ್ಮ ತಿದ್ದುಪಡಿಗಳನ್ನು ಸರ್ಕಾರಕ್ಕೆ ಸೂಚಿಸಿದರು. ಮಹಾರಾಜರೂ, ಸರ್ಕಾರದವರೂ ಎಲ್ಲ ಅಂಶಗಳನ್ನೂ ಪರಿಶೀಲಿಸಿದ ಮೇಲೆ, ಘೋಷಣೆಯನ್ನು ಹೊರಡಿಸಲಾಯಿತು.
ಮಹಾರಾಜರ ಈ ಘೋಷಣೆಯಲ್ಲಿ ಮುಂದಿನ ಅಸೆಂಬ್ಲಿಯ ಮತ್ತು ನ್ಯಾಯವಿಧಾಯಕ ಸಭೆಯ ಅಧಿಕಾರಗಳ ವ್ಯಾಪ್ತಿಯನ್ನು ವಿಧಾಯಕ ಮಾಡಲಾಗಿತ್ತು. ಇದರ ಪ್ರಕಾರ, ಅಸೆಂಬ್ಲಿ ಸದಸ್ಯರ ಸಂಖ್ಯೆ ೨೫೦ರಿಂದ ೨೭೫ರ ವರೆಗೂ ಇರಬಹುದು; ನ್ಯಾಯ ವಿಧಾಯಕ ಸಭೆಯ ಸದಸ್ಯರ ಸಂಖ್ಯೆ ೫೦ ಇರಬಹುದು.  ಈ ಎರಡು ಸಭೆಗಳಿಗೂ ಚುನಾವಣಾಧಿಕಾರವನ್ನು ಹೊಂದುವವರ ಅರ್ಹತೆಯನ್ನೂ ನಿಯಾಮಕ ಮಾಡಲಾಯಿತು. ನೂತನ ನಿಬಂಧನೆಗಳ ಪ್ರಕಾರ ಚುನಾಯಿತವಾದ ಅಸೆಂಬ್ಲಿ ಮತ್ತು ನ್ಯಾಯವಿಧಾಯಕ ಸಭೆಯ ಪ್ರಥಮ ಅಧಿವೇಶನವನ್ನು ಮಹಾರಾಜರು ೧೯೨೪ನೇ ಮಾರ್ಚ್ ೧೭ರಲ್ಲಿ ಮೈಸೂರು ಜಗನಮೋಹನ ಬಂಗಲೆಯಲ್ಲಿ ಉದ್ಘಾಟಿಸಿ, ‘ಮೈಸೂರಿನ ಇತಿಹಾಸದಲ್ಲಿ ಒಂದು ಹೊಸ ಶಕೆ ಆರಂಭವಾಗಿದೆ’ ಎಂದು ಆಶೀರ್ವದಿಸಿದರು.
ಈ ಸಭೆಗಳ ಐದು ಅಧಿವೇಶನಗಳಲ್ಲಿ ಬ್ಯಾನರ್ಜಿಯವರು ಅಧ್ಯಕ್ಷತೆ ವಹಿಸಿ, ಕಾರ್ಯಕಲಾಪಗಳನ್ನು ನಡೆಸಿದರು. ಮುಖ್ಯವಾಗಿ ಸರ್ಕಾರಿ ನೌಕರಿಗಳ ಹಂಚಿಕೆಯ ಬಗ್ಗೆಯೇ ಹಿಂದುಳಿದವರಿಗೆ ಇನ್ನೂ ಹೆಚ್ಚಿನ ನೌಕರಿಗಳು ಬೇಗಬೇಗನೆ ದೊರೆಯಬೇಕೆಂದು ಹಿಂದುಳಿ ಪಂಗಡಗಳ ನಾಯಕರು ವಾದಿಸುತ್ತ ಬಂದರು. ಪತ್ರಿಕಾ ಕಾನೂನನ್ನು ರದ್ದು ಮಾಡಬೇಕೆಂದು ಸಭಿಕರು ಪುನಃಪುನಃ ನಿರ್ಣಯಗಳನ್ನು ತಂದರು. ಎಕ್ಸಿಕ್ಯುಟಿವ್‌ ಕೌನ್ಸಿಲಿಗೆ ಒಬ್ಬ ಖಾಸಗಿ ಸದಸ್ಯರನ್ನು ಸೇರಿಸಿಕೊಳ್ಳಬೇಕೆಂದೂ ಅನೇಕ ಸಾರಿ ಸಭಿಕರು ವಾದಿಸಿದರು.
೧೯೨೫ನೇ ಡಿಸೆಂಬರಿನಲ್ಲಿ ನಡೆದ ನ್ಯಾಯವಿಧಾಯಕ ಸಭೆಯಲ್ಲಿ ವೆಂಕಟಕೃಷ್ಣಯ್ಯನವರು ಖಾಸಗಿ ಎಕ್ಸಿಕ್ಯುಟಿವ್‌ ಕೌನ್ಸಿಲರ ನೇಮಕದ ವಿಷಯವನ್ನು ಬಹಳ ಒತ್ತಾಯಪಡಿಸಿದರು. ಆಗ ಬ್ಯಾನರ್ಜಿಯವರು ಅವರಿಗೆ ವಿಷಯ ಸ್ಪಷ್ಟವಾಗದಿರಲು, ವೆಂಕಟಕೃಷ್ಣಯ್ಯನವರನ್ನು ‘ನೀವು ಹೇಳುವುದೇನು?’ಎಂದು ಕೇಳಿದರು. ವೆಂಕಟಕೃಷ್ಣಯ್ಯನವರು ಥಟಕ್ಕನೆ ಈ ಉತ್ತರ ಹೇಳಿದರು: ‘ಸ್ವಾಮಿ, ತಾವು ಅಲಂಕರಿಸಿರುವ ವೇದಿಕೆಯ ಮೇಲೆ ದಿವಾನರಾದಿಯಾಗಿ ಮಂತ್ರಿ ಮಂಡಲದಲ್ಲಿ ಒಬ್ಬ ಮೈಸೂರಿನವನೂ ಇಲ್ಲ. ಅಲ್ಲಿ ಮೈಸೂರಿನವರಿರಬೇಕು. ಅಲ್ಲದೆ, ನೀವು ಕುಳಿತಿರುವ ವೇದಿಕೆಯಮೇಲೆ ಈ ಸಭೆಯ ಸದಸ್ಯರಾದವರು ಕೂಡಬೇಕು. ಇದೇ ನನ್ನ ಆಶಯ. ಈಗ ನನ್ನ ಮಾತು ಅರ್ಥವಾಯಿತೇ?’ ಎಂದು ಹೇಳಿ, ಆಸನದಲ್ಲಿ ಕುಳಿತರು.
ಆಗ ವೆಂಕಟಕೃಷ್ಣಯ್ಯನವರಿಗೆ ೮೧ ವರ್ಷ ವಯಸ್ಸು. ಇಷ್ಟು ತೀವ್ರತೆಯಿಂದ ಮಾತನಾಡಿದ್ದನ್ನು ಈಚಿನ ವರ್ಷಗಳಲ್ಲಿ ಯಾರೂ ಕೇಳಿರಲಿಲ್ಲ. ಆಗಲೀಗ ದಿವಾನರಾದಿಯಾಗಿ ಎಲ್ಲ ಸಭಿಕರಿಗೂ ವೆಂಕಟಕೃಷ್ಣಯ್ಯನವರೆಂದರೆ ಏನೆಂಬುದು ಕಲ್ಪನೆಗೆ ಬಂದಿತುಇ; ಅವರ ಐವತ್ತು ವರ್ಷಗಳ  ಸಾರ್ವಜನಿಕ ಜೀವನದ ಹೋರಾಟದ ಚಿತ್ರ ಸಭಿಕರ ಮುಂದೆ ಹಾದು ಹೋಯಿತು.
ಈ ರೀತಿ, ಬ್ಯಾನರ್ಜಿಯವರ ಕಾಲದಲ್ಲಿಯೂ, ವೆಂಕಟಕೃಷ್ಣಯ್ಯನವರು ಹಳೇ ಹುಲಿಯಂತೆಯೇ ಜನತೆಯ ಪರವಾಗಿ ಹೋರಾಡಿದರು.
ದಯಾಸಾಗರ ಎಂ. ವೆಂಕಟಕೃಷ್ಣಯ್ಯ-ಜೀವನ ಮತ್ತು ಸಾಧನೆ : ೫. ಸಮಾಜ ಸುಧಾರಕ

ವೆಂಕಟಕೃಷ್ಣಯ್ಯನವರ ಸಾರ್ವಜನಿಕ ಸೇವೆ ನಾನಾ ಮುಖವಾದುದು. ಆಗಿನಕಾಲದಲ್ಲಿ ಸಾರ್ವಜನಿಕ ಕೆಲಸಗಾರರಲ್ಲಿ ಕೆಲವರು ಎಲ್ಲಾ ತರಹದ ಕೆಲಸಗಳನ್ನೂ ಕೈಗೊಳ್ಳಬೇಕಾಗುತ್ತಿತ್ತು. ಇಂತಹ ಸ್ಥಿತಿಯಲ್ಲಿ ವೆಂಕಟಕೃಷ್ಣಯ್ಯನವರು ಉಪಾಧ್ಯಾಯರು ಪತ್ರಿಕೋದ್ಯೋಗಿಗಳು ರಾಜಕೀಯ ಮುಖಂಡರೂ ಆಗಿದ್ದರಲ್ಲದೆ, ಸಮಾಜ ಸೇವೆ ಮತ್ತು ಸುಧಾರಣಾ ಕಾರ್ಯಗಳಲ್ಲಿ ಪ್ರಮುಖ ಭಾಗವಹಿಸುತ್ತಿದ್ದರು. ಆಗ ಅನೇಕ ವಿಷಯಗಳಿಗೆ ನಮ್ಮ ದೇಶದಲ್ಲಿ ಇನ್ನೂ ಪ್ರಾರಂಭಕಾಲ; ಹಾಗೆಯೇ ಸಮಾಜ ಸೇವೆ ಮತ್ತು ಸುಧಾರಣೆಗೂ ಪ್ರಾರಂಭಕಾಲ.
ಬ್ರಿಟಿಷ್‌ ಇಂಡಿಯಾ ಸರ್ಕಾರ ಆಗ ನಮ್ಮ ಸಮಾಜ ಸುಧಾರಣಾ ಕಾರ್ಯಗಳಲ್ಲಿ ಕೈಹಾಕುತ್ತಿರಲಿಲ್ಲ. ಈ ವಿಷಯದಲ್ಲಿ ಭಿನ್ನಾಭಿಪ್ರಾಯವಿತ್ತು. ಪ್ರಖ್ಯಾತ ಮುಖಂಡರಾದ ಬಾಲಗಂಗಾಧರ ತಿಲಕರು ಪರದೇಶಿ ಸರ್ಕಾರ ನಮ್ಮ ಸಮಾಜ ಸುಧಾರಣೆಗಳಲ್ಲಿ ಕೈ ಹಾಕಕೂಡದು ಎಂದು ಹೇಳುತ್ತಿದ್ದರು. ಇವರ ಮಿತ್ರರಾದ ಅಗರ್ ಕರ್ ರವರು ಭಿನ್ನವಾದ ಅಭಿಪ್ರಾಯ ಹೊಂದಿದ್ದರು. ಬ್ರಿಟಿಷ್‌ ಸರ್ಕಾರ ಸಮಾಜ ಸುಧಾರಣಾ ಕಾನೂನುಗಳನ್ನು ಮಾಡಬೇಕೆಂಬುದು ಇವರ ಅಭಿಪ್ರಾಯವಾಗಿತ್ತು. ಇದಕ್ಕೆ ತಿಲಕರು ‘ಸಾಮಾಜಿಕ ಸುಧಾರಣಾ ಕಾನೂನುಗಳನ್ನು ನಮಗೆ ಸ್ವರಾಜ್ಯ ಬಂದ ಮೇಲೆ ನೋಡಿಕೊಳ್ಳೋಣ’ ಎಂದು ಉತ್ತರ ಹೇಳುತ್ತಿದ್ದರು.
ಮೈಸೂರು ರಾಜ್ಯ ಶ್ರೀಮನ್‌ ಮಹಾರಾಜರ ರಾಜ್ಯವಾದ್ದರಿಂದ ಇಲ್ಲಿ ಹೆಚ್ಚು ಸ್ವಾತಂತ್ರ್ಯ ವಹಿಸಿ ಕೆಲವು ಸಮಾಜ ಸುಧಾರಣಾ ಕಾನೂನುಗಳನ್ನು ಜಾರಿಮಾಡಲು ಅವಕಾಶವಿತ್ತು. ಆದರೆ ಆಚಾರಶೀಲರ ಮನಸ್ಸನ್ನು ನೋಯಿಸಲು ಮೈಸೂರು ಸರ್ಕಾರಕ್ಕೆ ಇಷ್ಟವಿರಲಿಲ್ಲ. ಸಮಾಜ ಸುಧಾರಣೆಯಲ್ಲಿ ಆಸಕ್ತರಾದ ಸಾರ್ವಜನಿಕರು ಜನರಿಗೆ ಸಮಾಜ ಸುಧಾರಣೆ ವಿಷಯದಲ್ಲಿ ಶಿಕ್ಷಣಕೊಡುವ ಅವಶ್ಯಕತೆಯಿತ್ತು. ವೆಂಕಟಕೃಷ್ಣಯ್ಯನವರೂ, ಅವರ ಸ್ನೇಹಿತರೂ ಸಮಾಜ ಸುಧಾರಣೆಗಳ ವಿಷಯವನ್ನು ಪತ್ರಿಕೆಗಳಲ್ಲಿಯೂ, ಸಾರ್ವಜನಿಕ ಸಭೆಗಳಲ್ಲಿಯೂ ಪ್ರಚಾರಮಾಡುತ್ತಾ ಬಂದರು. ಏನೂ ತಿಳಿಯದ ಜನಸಾಮಾನ್ಯರಿಗೆ ಹಿಂದಿನ ಸಮಾಜ ಪದ್ಧತಿಗಳಲ್ಲಿಯೇ ವಿಶ್ವಾಸ; ಹೊಸ ಸಂಗತಿಗಳನ್ನು ಹೇಳಿದರೆ ಏನೋ ಹಾಸ್ಯವಾಗಿ ತಿಳಿದುಕೊಳ್ಳುತ್ತಿದ್ದರು. ಆದರೆ ವೆಂಕಟಕೃಷ್ಣಯ್ಯನವರು ಸುಧಾರಣೆ ಕೆಲಸದಲ್ಲಿ ಹಿಂಜರಿಯಲಿಲ್ಲ.
ಅವರು ಸ್ತ್ರೀಯರು ವಿದ್ಯಾಭ್ಯಾಸ ಮಾಡಬೇಕಕು, ಗಂಡಸರಂತೆ ಸ್ತ್ರೀಯರು ದೊಡ್ಡ ದೊಡ್ಡ ಪರೀಕ್ಷೆಗಳನ್ನು ಪಾಸು ಮಾಡಬೇಕು ಎಂದು ಪ್ರಚಾರ ನಡೆಸುತ್ತಿದ್ದರು. ಪ್ರಾರಂಭದ ದಿನಗಳಲ್ಲಿ ತಂದೆತಾಯಿಗಳು ಮತ್ತು ಪೋಷಕರು ತಮ್ಮ ಹೆಣ್ಣು ಮಕ್ಕಳನ್ನು ಸ್ಕೂಲಿಗೆ ಕಳುಹಿಸುವುದಕ್ಕೆ ಹಿಂಜರಿಯುತ್ತಿದ್ದರು.
ಈ ಸ್ಥಿತಿಯಲ್ಲಿ ವೆಂಕಟಕೃಷ್ಣಯ್ಯನವರ ಪತ್ನಿಯವರಾದ ಪುಟ್ಟಲಕ್ಷಮ್ಮನವರೇ ಮುಂದೆ ಬಂದು, ಮಹಾರಾಣೀ ಸ್ಕೂಲಿನ ಉಪಾಧ್ಯಾಯಿನಿಯಾಗಿ, ಹೆಣ್ಣು ಮಕ್ಕಳಿಗೆ ಸ್ಕೂಲಿಗೆ ಬಂದು ಓದಲು ಪ್ರೋತ್ಸಾಹ ಕೊಡುತ್ತಿದ್ದರು. ಸ್ತ್ರೀ ವಿದ್ಯಾಭ್ಯಾಸದಲ್ಲಿ ಇವರು ಮುಂದಾಳುತನವನ್ನು ವಹಿಸಿದರೂ, ಪೂರ್ವಾಚಾರ ಪರಾಯಣರಾಗಿ ಪತಿಸೇವೆ ಮಾಡುತ್ತಾ, ಮಕ್ಕಳನ್ನು ಚೆನ್ನಾಗಿ ಪೋಷಿಸುತ್ತಲೂ ಇದ್ದರು. ಇವರು ಬಹಳ ಒಳ್ಳೆಯ ಉಪಾಧ್ಯಾಯಿನಿ ಎಂಬ ಹೆಸರು ಪಡೆದರು.
೧೮೮೮ ನೇ ನವೆಂಬರ್ “ಹಿತಬೋಧಿನಿ” ಸಂಚಿಕೆಯಲ್ಲಿ ಮಹಾರಾಣೀ ಬಾಲಿಕಾ ಪಾಠಶಾಲೆಯ ೭ ನೇ ವಾರ್ಷಿಕೋತ್ಸವವನ್ನು ವಿವರಿಸಲಾಗಿದೆ.
ಈ ಶಾಲೆ ಸ್ಥಾಪನೆಯಾದುದು ೧೮೮೦ ರಲ್ಲಿ. ಇದನ್ನು ಪ್ರಾರಂಭಿಸಿದವರು ವೆಂಕಟಕೃಷ್ಣಯ್ಯ ಮತ್ತು ಅಂಬಲ್‌ ನರಸಿಂಹಯ್ಯಂಗಾರ್. ಆಗ ೧೪ ಬಾಲಕಿಯರು ಮಾತ್ರ ಇದ್ದರು. ೧೮೮೨ ರಲ್ಲಿ ದಿವಾನ್‌ ರಂಗಾಚಾರ್ಲುರವರು ಈ ಶಾಲೆಯ ವಾರ್ಷಿಕೋತ್ಸವದಲ್ಲಿ ಅಧ್ಯಕ್ಷತೆ ವಹಿಸಿದ್ದರು. ಸರ್ಕಾರದವರು ಎಷ್ಟೋ ಆವರ್ತಿ ಬಾಲಿಕಾ ಪಾಠಶಾಲೆಗಳನ್ನು ತೆರೆದರು; ಆದರೆ, ಬಾಲಿಕೆಯರು ಇನ್ನೂ ಸೇರುತ್ತಿರಲಿಲ್ಲ. ಈ ಪಾಠ ಶಾಲೆಗಳನ್ನು ಮುಚ್ಚಬೇಕಾಗಿ ಬಂದಿತು. ಆದರೆ ವೆಂಕಟಕೃಷ್ಣಯ್ಯನವರು ಸ್ಥಾಪಿಸಿದ ಬಾಲಿಕಾ ಪಾಠಶಾಲೆ ಮಾತ್ರ ಕ್ರಮಕ್ರಮವಾಗಿ ಏಳಿಗೆ ಹೊಂದಿತು. ಏಳನೇ ವಾರ್ಷಿಕೋತ್ಸವದಲ್ಲಿ ಮಹಾರಾಜ ಚಾಮರಾಜ ಒಡೆಯರು ಸಭಾಧ್ಯಕ್ಷರಾಗಿದ್ದರು. ರೆಸಿಡೆಂಟರು, ದಿವಾನರು, ಇತರ ದೊಡ್ಡ ಮನುಷ್ಯರು ಆಗಮಿಸಿದ್ದರು. ಮಹಾರಾಜರು ಈ ಶಾಲೆಯ ಅಭಿವೃದ್ಧಿಯ ಬಗ್ಗೆ ದಿವಾನರ ಮೂಲಕ ತಮ್ಮ ಮೆಚ್ಚುಗೆಯನ್ನು ವ್ಯಕ್ತಪಡಿಸಿದರು.
ಆಗ ಈ ಶಾಲೆಯಲ್ಲಿ ಒಟ್ಟು ೪೭೯ ವಿದ್ಯಾರ್ಥಿನಿಯರು ಇದ್ದರು. ವಿವರ ಈ ರೀತಿ ಇದೆ; ಹೈಸ್ಕೂಲಿನಲ್ಲಿ ೬, ಮಿಡ್ಲ್‌ ಸ್ಕೂಲಿನಲ್ಲಿ ೬೨, ಅಪ್ಪರ್ ಪ್ರೈಮರಿಯಲ್ಲಿ ೧೪೫, ಲೋಯರ್ ಪ್ರೈಮರಿಯಲ್ಲಿ ೬೯, ಮಕ್ಕಳ ತರಗತಿಯ ಮೇಲ್ಭಾಗದಲ್ಲಿ ೨೬, ಕೆಳಭಾಗದಲ್ಲಿ ೧೨೦, ಮನೆಯಲ್ಲಿ ಓದತಕ್ಕ ವಿದ್ಯಾರ್ಥಿನಿಯರು ೫೧. ಗ್ರಾಮಾಂತರ ಪ್ರದೇಶಗಳಿಂದ ೧೫ ಜನ ವಿದ್ಯಾರ್ಥಿನಿಯರು ಈ ಸಂಸ್ಥೆಯಲ್ಲಿ ವಿದ್ಯಾಭ್ಯಾಸ ಮಾಡುತ್ತಿದ್ದರು. ಈ ಸಂಸ್ಥೆಗೆ ಡಿ. ಸುಬ್ಬಯ್ಯನವರು ಸೂಪರಿಂಟೆಂಡೆಂಟರಾಗಿದ್ದರು.
ಮದ್ರಾಸ್‌ ಗವರ್ನರು ಈ ಪಾಠಶಾಲೆಯನ್ನು ನೋಡಿ ಬಹಳ ಸಂತೋಷಪಟ್ಟು, “ಇಂಡಿಯಾ ದೇಶದಲ್ಲಿ ಇಂಥ ಶಾಲೆಗಳು ಬಹಳವಿಲ್ಲ, ಇದು ಬಹಳ ಪ್ರಗತಿ ಹೊಂದಿದೆ” ಎಂದು ಪ್ರಶಂಸೆ ಮಾಡಿದರು.
ಈ ಪಾಠಶಾಲೆಯ ಕಾರ್ಯದರ್ಶಿಗಳು ನರಸಿಂಹಯ್ಯಂಗಾರ್. ಇವರ ಸೇವೆಯನ್ನು ಅಧ್ಯಕ್ಷರು ಹೊಗಳಿದರು. ಲೇಡೀ ಢಫರಿನ್‌‍ರವರು ಈ ಶಾಲೆಯನ್ನು ಭೇಟಿಮಾಡಿದಾಗ ಆರೋಗ್ಯ ಶಾಸ್ತ್ರ ಕಲಿಸಲು ಇಲ್ಲಿ ಮಾಡಿರುವ ವ್ಯವಸ್ಥೆಯನ್ನು ಶ್ಲಾಘಿಸಿದರು.
ಮಹಾರಾಜರು ಈ ಶಾಲೆಯಲ್ಲಿ ಉಪಾಧ್ಯಾಯಿನಿಯರನ್ನು ತಯಾರು ಮಾಡುವ ಅವಶ್ಯಕತೆಯನ್ನು ತಿಳಿಸಿದರು. ಸ್ತ್ರೀ ವಿದ್ಯಾಭ್ಯಾಸದ ಏಳಿಗೆಗೆ ಒಳ್ಳೇ ಉಪಾಧ್ಯಾಯಿನಿಯರೆ ತಳಹದಿ ಎಂದು ದಿವಾನ್‌ ಶೇಷಾದ್ರಿ ಅಯ್ಯರ್ ಅವರೂ ತಿಳಿಸಿದರು.
ಮೈಸೂರು ನಗರದಲ್ಲಿ ಸ್ಥಾಪನೆ ಮಾಡಿದ ಬಾಲಿಕಾ ಪಾಠಶಾಲೆಯ ಮಾದರಿಯನ್ನೇ ಅನುಸರಿಸಿ ಮೇಲುಕೋಟೆ, ತುಮಕ ಊರು ಮುಂತಾದ ಊರುಗಳಲ್ಲೂ ಬಾಲಿಕಾ ಪಾಠಶಾಲೆಗಳನ್ನು ಸ್ಥಾಪಿಸಿದರೆಂದು ಮೈಸೂರು ಪ್ರಜಾಪ್ರತಿನಿಧಿ ಸಭೆಯ ವರದಿಯಿಂದ ತಿಳಿದು ಬರುತ್ತದೆ.
ಮಹಾರಾಣೀ ಬಾಲಿಕಾ ಪಾಠಶಾಲೆ ಕ್ರಮೇಣ ಮೈಸೂರಿನಲ್ಲಿರುವ ಮಹಾರಾಣೀ ಕಾಲೇಜಾಗಿ ಬೆಳೆಯಿತು. ಈ ಶಾಲೆಯ ವ್ಯವಸ್ಥೆಯನ್ನು ೧೮೯೧ ರಲ್ಲಿ ಸರ್ಕಾರ ವಹಿಸಿಕೊಂಡಿತು. ೧೧ ವರ್ಷಕಾಲ ವೆಂಕಟಕೃಷ್ಣಯ್ಯನವರ ಮತ್ತು ಅವರ ಮಿತ್ರರ (ನರಸಿಂಹಯ್ಯಂಗಾರ್, ಪುಟ್ಟಣ್ಣ , ವೆಂಕಟಸ್ವಾಮಯ್ಯ, ಇತರರು) ಆಡಳಿತದಲ್ಲಿ ಈ ಶಾಲೆ ಬಹಳ ಅಭಿವೃದ್ಧಿ ಪಡೆಯಿತು.
ಹೀಗೆ ನೋಡುವಲ್ಲಿ, ಮೈಸೂರು ನಗರದಲ್ಲಿ ಸ್ತ್ರೀ ವಿದ್ಯಾಭ್ಯಾಸಕ್ಕಾಗಿ ಕೆಲಸ ಮಾಡಿದ ಮೂಲಪುರುಷರಲ್ಲಿ ವೆಂಕಟಕೃಷ್ಣಯ್ಯನವರು ಅಗ್ರಗಣ್ಯರು ಎಂಬುದು ಸ್ಪಷ್ಟವಾಗುತ್ತದೆ.
ಸ್ತ್ರೀಯರಿಗಾಗಿ ಸ್ಥಾಪಿತವಾದ ಸಂಸ್ಥೆಗಳಲ್ಲಿ ಆಟಪಾಟಗಳಿಗಾಗಿಯೂ ಏರ್ಪಾಡನ್ನು ಮಾಡಲಾಗಿತ್ತು. ಕೋಲಾಟ, ಜಡೆ ಕೋಲಾಟ, ಹೊಲಿಗೆ , ಕಸೂತಿ, ಮಣಿ ಹಾಕುವುದು ಮುಂತಾದವುಗಳನ್ನು ಹೇಳಿಕೊಡಲಾಗುತ್ತಿತ್ತು.
ಪರಸ್ಥಳದಿಂದ ಬಂದ ವಿದ್ಯಾರ್ಥಿನಿಯರ ಅಶನ ವಸತಿಗಳಿಗಾಗಿ ಹಾಸ್ಟೆಲನ್ನು ವೆಂಕಟಕೃಷ್ಣಯ್ಯನವರು ಮಹಾರಾಣೀ ಕಾಲೇಜಿನ ಆಶ್ರಯದಲ್ಲಿ ಸ್ಥಾಪಿಸಿದ್ದರು.
ಬಾಲ ವಿಧವೆಯರ ಸಂರಕ್ಷಣೆಗಾಗಿಯೂ, ವಿದ್ಯಾಭ್ಯಾಸಕ್ಕಾಗಿಯೂ ಮೈಸೂರು ನಗರದಲ್ಲಿ ನರಸಿಂಹಯ್ಯಂಗಾರ್ಯರೂ ವೆಂಕಟಕೃಷ್ಣಯ್ಯನವರೂ ಒಂದು “ವಿಡೋಸ್‌ ಹೋಮ್‌” (ವಿಧವೆಯರ ಆಶ್ರಯಗೃಹ) ಎಂಬ ಸಂಸ್ಥೆಯನ್ನು ಸ್ಥಾಪಿಸಿ, ನಡೆಸಿಕೊಂಡು ಬಂದರು. ಪ್ರಾರಂಭ ದಿನಗಳಲ್ಲಿಯೇ ವಿದ್ಯಾರ್ಥಿನಿಯರ ಹಾಸ್ಟೆಲಿನಲ್ಲಿ ೩೩ ಹೆಣ್ಣು ಮಕ್ಕಳು, ವಿಡೋಸ್‌ ಹೋಂನಲ್ಲಿ ೨೦ ಸ್ತ್ರೀಯರು ಇದ್ದರು.
೨
ನಿಮ್ಮ ವರ್ಗದವರ, ಎಂದರೆ ಹರಿಜನರ, ವಿದ್ಯಾಭ್ಯಾಸಕ್ಕಾಗಿ ಪ್ರಾರಂಭದಲ್ಲಿ ಸರ್ಕಾರ ಏನೂ ಏರ್ಪಾಡು ಮಾಡಿರಲಿಲ್ಲ. ವೆಂಕಟಕೃಷ್ಣಯ್ಯನವರು ಅವರ ವಿದ್ಯಾಭ್ಯಾಸಕ್ಕಾಗಿ ಸಂಸ್ಥೆಗಳನ್ನು ಸ್ಥಾಪಿಸಿದರು. ಕ್ರಿಶ್ಚಿರ್ಯ ಮಿಷನರಿಗಳಲು ಅವರಿಗಾಗಿ ಕೆಲವು ಶಾಲೆಗಳನ್ನು ತೆರೆದರು.
ಪಂಚಮರನ್ನು ಮೇಲಕ್ಕೆತ್ತಬೇಕು ಎಂಬ ಸಮಾಜ ಸುಧಾರಣಾ ಕಾರ್ಯ ಜನಾಂಗದಲ್ಲಿ ಬೆಳೆಯುತ್ತ, ಈ ಜಾತಿಯವರ ವಿಷಯದಲ್ಲಿ ಮೇಲುಜಾತಿಯವರು ಕರುಣೆಯನ್ನೂ ಪ್ರೀತಿಯನ್ನೂ ತೋರಿ, ಉದಾರ ಭಾವ ವಹಿಸುತ್ತ ಬಂದರು.
ಪಂಚಮಾ ಎಜುಕೇಷನ್ ಲೀಗನ್ನು ೧೯೧೦ ರಲ್ಲಿ ಸ್ಥಾಪನೆ ಮಾಡಿ, ಅದರ ಮೂಲಕ ಹರಿಜನರ ವಿದ್ಯಾಭ್ಯಾಸವನ್ನು ಮುಂದರಿಸಿದರು. ಅವರಿಗೆ ಅನೇಕ ಮಹನೀಯರು ಸಹಾಯಕರಾಗಿ ನಿಂತರು. ಆರ್. ಗೋಪಾಲಸ್ವಾಮಿ ಅಯ್ಯರ್ ಮುಖ್ಯ ಸಹಾಯಕರಾಗಿದ್ದರು.
ಅಖಿಲ ಭಾರತದಲ್ಲಿ “ಸೋಷ್ಯಲ್‌ ರಿಫಾರಂ” ಸಮ್ಮೇಳನಗಳು ನಡೆದು ಪಂಚಮರ ಸ್ಥಿತಿಯನ್ನು ಉತ್ತಮ ಪಡಿಸಬೇಕೆಂದು ಉತ್ತಮ ಜಾತಿಯ ಜನರಿಗೆ ಬೋಧನೆಯಾಯಿತು. ಮೈಸೂರು ರಾಜ್ಯದಲ್ಲಿಯೂ, ಮೈಸೂರು ನಗರದಲ್ಲಿಯೂ, ಇದರ ಪರಿಣಾಮ ಬಹಳ ಚೆನ್ನಾಗಿಯೇ ಆಯಿತು. ಮೈಸೂರು ನಗರದಲ್ಲಿ ಒಂದು ಪಂಚಮಾ ಬೋರ್ಡಿಂಗ್‌ ಸ್ಕೂಲು ಸ್ಥಾಪನೆಯಾಯಿತು; ಇದು ಕ್ರಮೇಣ ಪಂಚಮ ಇಂಡಸ್ಟ್ರಿಯಲ್‌ ಸ್ಕೂಲ್‌ ಆಯಿತು. ಆದಿಯಿಂದಲೂ ಈ ಸಂಸ್ಥೆಯ ಮುಖ್ಯ ಸದಸ್ಯರಾಗಿ ವೆಂಕಟಕೃಷ್ಣಯ್ಯನವರು ಬಹಳ ಸೇವೆ ಮಾಡಿದರು.
ಗಾಂಧೀಜಿಯವರಿಂದ ಅಸ್ಪೃಶ್ಯತಾ ನಿವಾರಣಾ ಚಳುವಳಿ ಆರಂಭವಾದ ಮೇಲೆ,  ಮೈಸೂರು ನಗರದಲ್ಲಿಯೂ, ಈ ಉದ್ದೇಶಕ್ಕಾಗಿಯೇ ಒಂದು ಸಂಸ್ಥೆ ಸ್ಥಾಪನೆಯಾಯಿತು. ವೆಂಕಟಕೃಷ್ಣಯ್ಯನವರು ಈ ಸಂಸ್ಥೆಗೆ ಸದಸ್ಯರಾಗಿ ಅಸ್ಪೃಶತಾ ನಿವಾರಣೆಯ ಬಗ್ಗೆ ಉನ್ನತ ಪ್ರಚಾರ ನಡೆಸಿದರು.
೧೯೧೮ ನೇ ನವೆಂಬರ್ ೨೯ ರಲ್ಲಿ ಸರ್ಕಾರ ಅತ್ಯಂತ ಮುಖ್ಯವಾದ ಒಂದು ಅಪ್ಪಣೆ ಹೊರಡಿಸಿತು. ಸರ್ಕಾರ ನಡೆಸುವ ಮತ್ತು ಸರ್ಕಾರದ ಸಹಾಯ ಪಡೆಯುವ ಎಲ್ಲಾ ಸ್ಕೂಲುಗಳಿಗೂ ಹರಿಜನ ವಿದ್ಯಾರ್ಥಿಗಳ ಪ್ರವೇಶಕ್ಕೆ ಅಡ್ಡಿ ಇರಕೂಡದು; ಅವರು ಪ್ರವೇಶ ಮಾಡಬೇಕೆಂದು ಬಂದರೆ, ಅವರಿಗೆ ಕಡ್ಡಾಯವಾಗಿ ಪ್ರವೇಶ ದೊರೆಯೊಲೇಬೇಕು ಎಂಬರ್ಥದ ಅಪ್ಪಣೆಯಿದು. ಇದರಿಂದ ಪ್ರಾರಂಭದಲ್ಲಿ ಕೆಲವರಿಗೆ ಅಸಮಾಧಾನವಾದರೂ, ಕ್ರಮೇಣ ಎಲ್ಲ ಸ್ಕೂಲುಗಳಿಗೂ ಹರಿಜನರ ಪ್ರವೇಶ ದೊರೆಯಿತು.
ಸರ್ಕಾರದ ಈ ಮುಂದರಿದ ನೀತಿಗೆ ಅನೇಕ ವರ್ಷಗಳಿಂದಲೂ ನಡೆಯುತ್ತಿದ್ದ ಅಸ್ಪೃಶ್ಯ ನಿವಾರಣೆ, ಹರಿಜನೋದ್ಧಾರ, ಸಮಾಜ ಸುಧಾರಣ ಕಾರ್ಯಗಳೇ ಕಾರಣ. ಅನೇಕ ಹರಿಜನ ಮುಖಂಡರು ವೆಂಕಟಕೃಷ್ಣಯ್ಯನವರಲ್ಲಿ  ಗುರುಭಾವವನ್ನಿಟ್ಟಿದ್ದರು.
ವೆಂಕಟಕೃಷ್ಣಯ್ಯನವರು ಮೂಗು ಪ್ರಾಣಿಗಳ ವಿಷಯದಲ್ಲಿ ಬಹಳ ದಯೆ ತೋರಿಸುತ್ತಿದ್ದರು. ಗೋ ರಕ್ಷಣಾ ಸಂಸ್ಥೆಗಳಿಗೆ ಬಹಳ ಬೆಂಬಲವೀಯುತ್ತಿದ್ದರು. ಮುದಿಯಾದ, ಕಾಲು ಮುರಿದ ಅನೇಕ  ಹಸುಗಳೂ, ಎತ್ತುಗಳೂ, ಇತರ ಪ್ರಾಣಿಗಳೂ ರಕ್ಷಣೇಯಿಲ್ಲದೆ ಇರುವುದನ್ನು ಕಂಡು, ಮಹಾರಾಜರು “ಪಿಂಜ್ರಾಪೋಲ್‌” ಎಂಬ ಒಂದು ಸಂಸ್ಥೆಯನ್ನು ಏರ್ಪಡಿಸಿದರು. ಇದಕ್ಕೆ ಸರ್ಕಾರದಿಂದಲೂ ನಗರದ ಮುನಿಸಿಪಾಲಿಟಿಯಿಂದಲೂ ಸಹಾಯ ಹಣ ದೊರೆಯುತ್ತಿತ್ತು. ವೆಂಕಟಕೃಷ್ಣಯ್ಯನವರು ಈ ಸಂಸ್ಥೆಗೆ ಆಗಾಗ ಭೇಟಿ ಕೊಟ್ಟು, ಸೂಕ್ತವಾದ ಸಲಹೆ ಕೊಡುತ್ತಿದ್ದರು.
ಮೈಸೂರು ಸಂಸ್ಥಾನದಲ್ಲಿ  ಇಂಡಿಯಾದ ಇತರ ಎಲ್ಲಾ ಪ್ರಾಂತ್ಯಗಳಿಗಿಂತಲೂ ಮೊದಲಾಗಿ ಬಾಲ್ಯ ವಿವಾಹವನ್ನು ಕಾನೂನಿಂದ ಪ್ರತಿಬಂಧಿಸಲಾಯಿತು. ಹಿಂದೆ ೩ ವರ್ಷದ ಅಥವಾ ೫ ವರ್ಷದ ಹೆಣ್ಣುಮಗುವಿಗೆ ೫೦ ವರ್ಷದ ಮುದುಕನಾಗಿದ್ದರೂ ತಾಲೀಕಟ್ಟ, ಮದುವೆಯಾಗುವ ಪದ್ಧತಿಯಿತ್ತು. ಇಂತಹ ವಿವಾಹಗಳನ್ನು ಪ್ರತಿ ಬಂಧಿಸಬೇಕೆಂದು ವೆಂಕಟಕೃಷ್ಣಯ್ಯನವರೂ ಅವರ ಮಿತ್ರರೂ ಮೊದಲಿನಿಂದಲೂ ಪ್ರಚಾರ ಮಾಡುತ್ತಲೇ ಬಂದರು. ೧೮೮೬ ರಲ್ಲಿ ಮೈಸೂರು ಸರ್ಕಾರ ಒಂದು ಕಾನೂನು ಮಾಡಿತು. ಗಂಡಸಿಗೆ ೫೦ ವರ್ಷ ಅಥವಾ ಹೆಚ್ಚಾಗಿ ಆಗಿದ್ದರೆ ಅವನು ೧೬ ಅಥವಾ ಕೆಳಗಿನ ವರ್ಷದ ಹುಡುಗಿಯನ್ನು ಮದುವೆ ಮಾಡಿಕೊಳ್ಳಕೂಡದೆಂಬುದೇ ಈ ಕಾನೂನು. ವೆಂಕಟಕೃಷ್ಣಯ್ಯನವರೂ ಅವರ ಮಿತ್ರರೂ ಈ ಕಾನೂನನ್ನು ಶ್ಲಾಘಿಸಿ, ಬಾಲಕಿಯರ ಮತ್ತು ಬಾಲಕರ ವಿವಾಹದ ವಯಸ್ಸನ್ನು ಏರಿಸಬೇಕೆಂಬ ಕಾನೂನುಗಳೂ ಆಗಬೇಕೆಂದು ಪ್ರಚಾರ ಮಾಡಿದರು.
ಆ ಕಾಲದಲ್ಲಿ ಬ್ರಾಹ್ಮಣರು ಸಮುದ್ರ ಪ್ರಯಾಣಮಾಡಿ ಇಂಗ್ಲೆಂಡು ಮುಂತಾದ ಪರದೇಶಗಳಿಗೆ ಹೋಗಲು ಪ್ರತಿಬಂಧಕವಿತ್ತು. ಕೆಲವು ಕಾಲವಾದ ಮೇಲೆ ಸಮುದ್ರಯಾನ ಮಾಡಿ ಬಂದವರಿಗೆ ಪ್ರಾಯಶ್ಚಿತ್ತ ಮಾಡುತ್ತಿದ್ದರು. ಇದೆಲ್ಲಾ ಸರಿಯಲ್ಲ, ಬ್ರಾಹ್ಮಣರು ಅನುಕೂಲವಿದ್ದರೆ ಸಮುದ್ರಯಾನ ಮಾಡಿ ವಿದೇಶಗಳಿಗೆ ಹೋಗಿಬರಲು ಅಡ್ಡಿ ಆತಂಕಗಳಿರಬಾರದೆಂದು ಪ್ರಚಾರ ಮಾಡಿದರು.
ಬಾಲವಿಧವೆಯರು ಮತ್ತು ಇತರ ವಿಧವೆಯರೂ ಅಪೇಕ್ಷಿಸಿದರೆ ಅವರಿಗೆ ಪುನರ್ವಿವಾಹಕ್ಕೆ ಕಾನೂನಿನ ಅವಕಾಶವಿರಬೇಕೆಂದೂ ವೆಂಕಟಕೃಷ್ಣಯ್ಯನವರೂ ಅವರ ಮಿತ್ರರೂ ಪ್ರಚಾರ ನಡೆಸಿದರು.
ಇಷ್ಟೇ ಅಲ್ಲದೆ, ಆಗಿನ ಕಾಲದಲ್ಲಿ ಬಾಲಕಿಯರಿಗೆ ಋತುಮತಿಯರಾಗುವುದಕ್ಕೆ ಮುಂಚೆಯೇ ಎರಡನೇ ಮದುವೆಯವನಿಗೋ, ಮೂರನೇ ಮದುವೆಯನಿಗೋ, ಮುದುಕನಿಗೂ ಬಲಾತ್ಕಾರವಾಗಿ ವಿವಾಹ ಮಾಡುತ್ತಿದ್ದರು. ಇದನ್ನು ತಪ್ಪಿಸಿ, ಋತುಮತಿಯಾದವರ ವಿವಾಹ ಧಾರಾಳವಾಗಿ ನಡೆಯುವಂತೆ ಸಮಾಜದಲ್ಲಿ ಸುಧಾರಣೆಯಾಗಬೇಕೆಂದು ವೆಂಕಟಕೃಷ್ಣಯ್ಯನವರೂ, ಅವರ ಮಿತ್ರರೂ ಪ್ರಚಾರ ನಡೆಸುತ್ತ ಬಂದರು.
ಈಗಿನ ಕಾಲದಲ್ಲಿ ಈ ಪದ್ಧತಿಗಳೆಲ್ಲಾ ಸರ್ವಸಾಮಾನ್ಯವಾಗಿವೆ. ಆಗಿನ ಕಾಲದಲ್ಲಿ ಜನ ಬಹಳ ಹಿಂಜರಿಯುತ್ತಿದ್ದರು. ಆದುದರಿಂದ ಜನಾಂಗವನ್ನು ಮುಂದಕ್ಕೆ ತರಲು ಇಂತಹ ಪ್ರಚಾರಗಳು ಆಗ ಬಹಳ ಅವಶ್ಯಕವಾಗಿದ್ದುವು.
ಆ ಕಾಲದಲ್ಲಿ, ಇಂತಹ ಪ್ರಚಾರ ಮಾಡುವವರನ್ನು ಜನ ಹಾಸ್ಯಮಾಡುತ್ತಿದ್ದರು. ಆದರೆ, ವೆಂಕಟಕೃಷ್ಣಯ್ಯನವರು ಈ ಹಾಸ್ಯಗಳಿಗೂ ಟೀಕೆಗಳಿಗೂ ಹೆದರದೆ, ಜನಾಂಗದ ಏಳಿಗೆಯ ದೃಷ್ಟಿಯಲ್ಲಿಯೇ ಮನಸ್ಸಿಟ್ಟು, ಈ ಸಮಾಜ ಸುಧಾರಣಾ ಪ್ರಚಾರವನ್ನು ಪತ್ರಿಕೆಗಳಲ್ಲಿಯೂ, ಹೊರಗೂ, ಭಾಷಣಗಳ ಮೂಲಕವೂ ಮಾಡುತ್ತಿದ್ದರು.
೩
ಆ ಕಾಲದಲ್ಲಿ ಬ್ರಾಹ್ಮಣ-ಬ್ರಾಹ್ಮಣೇತರ ವೈಷಮ್ಯಗಳು ಇರಲಿಲ್ಲ. ಮಧ್ಯೆ ಕೆಲವು ಕಾಲ ಇತ್ತು. ಆಗ ವೆಂಕಟಕೃಷ್ಣಯ್ಯನವರು ಹಿಂದುಳಿದವರ ಹಿತೈಷಿಗಳಾಗಿಯೇ ಇದ್ದರು, ಆದರೂ, ಅಲ್ಪ ಸಂಖ್ಯಾತರಾದ ಒಂದು ಪಂಗಡಕ್ಕೂ ಅನ್ಯಾಯವಾಗದಂತೆ ಸರ್ಕಾರ ನಡೆದುಕೊಳ್ಳಬೇಕೆಂದು ವಾದಿಸುತ್ತಿದ್ದರು. ಹಿಂದುಳಿದ ಕೆಲವು ಮುಖಂಡರು ತಪ್ಪರ್ಥ ಮಾಡಿಕೊಂಡು ಇವರನ್ನು ದೂಷಿಸುತ್ತಿದ್ದರು. ಆದರೆ ವೆಂಕಟಕೃಷ್ಣಯ್ಯನವರು ಇಂಥವರನ್ನೂ ಪ್ರೀತಿಯಿಂದಲೂ, ಸ್ನೇಹದಿಂದಲೂ ಕಾಣುತ್ತ ಅವರ ಸುಖ ದುಃಖಗಳಲ್ಲಿ ಭಾಗಿಯಾಗುತ್ತಿದ್ದರು.
ಕೋಮುವಾರು ಶಾಂತಿಗಾಗಿ ಪ್ರಾರ್ಥನೆ ಮಾಡುತ್ತಾ, ಅವರು ನ್ಯಾಯವಿಧಾಯಕ ಸಭೆಯಲ್ಲಿ ಹೀಗೆ ಹೇಳಿದರು:
“ನಮ್ಮ ದೇಶದಲ್ಲಿ ಕೋಮುವಾರು ಶಾಂತಿಯಿಲ್ಲ. ಕೋಮುವಾರು ಸಮಾಧಾನವಿಲ್ಲ. ನಾನು ಹಿಂದುವಾಗಿದ್ದರೂ ನಮ್ಮ ಸಮಾಜದಲ್ಲಿ ಒಂದು ದುರದೃಷ್ಟ ಸ್ಥಾನದಲ್ಲಿದ್ದೇನೆ. ಸಂಪ್ರದಾಯಬದ್ಧರಾದ ಬ್ರಾಹ್ಮಣರು ನನಗೆ ಕಲಿಪುರುಷ ಎಂಬ ಹೆಸರಿಟ್ಟಿದ್ದಾರೆ. ಬ್ರಾಹ್ಮಣೇತರರು ನನ್ನನ್ನು ಅವರ ದ್ವೇಷಿ ಎಂದು ಕರೆಯುತ್ತಾರೆ. ಹೀಗೆ ಕರೆಯುತ್ತಾರೆಂದು ನಾನೇನೂ ಹೆದರುವುದಿಲ್ಲ. ಅದಕ್ಕೆ ಬದಲು ನಾನು ನನ್ನ ಈ ಸ್ಥಾನಕ್ಕಾಗಿ ಹೆಮ್ಮೆ ಪಡುತ್ತೇನೆ.”
“ಬ್ರಾಹ್ಮಣೇತರರನ್ನು ದ್ವೇಷಿಸುವ ಬ್ರಾಹ್ಮಣರೂ, ಬ್ರಾಹ್ಮಣರನ್ನು ದ್ವೇಷಿಸುವ ಬ್ರಾಹ್ಮಣೇತರರೂ ಇಬ್ಬರೂ ತಮ್ಮ ಸ್ಥಿತಿಯನ್ನು ತಿಳಿದುಕೊಳ್ಳದಿರುವುದು ದುರದೃಷ್ಟ. ಅವರನ್ನು ಬಿಟ್ಟು ಇವರಿರಲಾರರು; ಇವರನ್ನು ಬಿಟ್ಟು ಅವರಿರಲಾರರು. ಪಂಚಮರೂ ನಮಗೆ ಬೇಕು. ಅವರನ್ನು ಬಿಟ್ಟು ನಾವು ಇರಲು ಸಾಧ್ಯವೇ? ಅವರನ್ನು ಮೇಲಕ್ಕೆತ್ತುವುದು ನಮ್ಮ ಕರ್ತವ್ಯವಲ್ಲವೇ? ೪೦ ವರ್ಷಗಳಿಂದ ಪಂಚಮರನ್ನು ಮೇಲಕ್ಕೆತ್ತುವ ಕೆಲಸದಲ್ಲಿ ಆದಷ್ಟು ಆಸಕ್ತಿ ವಹಿಸಿ ನಾನು ಕೆಲಸಮಾಡುತ್ತಿದ್ದೇನೆ. ಈ ವಿಷಯವೇ ಅತಿ ಮುಖ್ಯವಾದುದು”.
ಮುಖ್ಯವಾಗಿ, ವೆಂಕಟಕೃಷ್ಣಯ್ಯನವರದು ಪರೋಪಕಾರ ಜೀವನ. ಕಷ್ಟದಲ್ಲಿರುವವರನ್ನು ನೋಡಿದರೆ ಅವರ ಹೃದಯ ಕರಗಿಹೋಗುತ್ತಿತ್ತು. ಅವರ ಜೊತೆಯಲ್ಲಿ ತಾವೂ ಕಣ್ಣೀರುಹಾಕುತ್ತಿದ್ದರು. ಎಷ್ಟು ಜನ ಬಡ ವಿದ್ಯಾರ್ಥಿಗಳಿಗೆ ಅನ್ನ ಹಾಕಿದ್ದಾರೆಯೋ, ಫೀಜು ಕೊಟ್ಟಿದ್ದಾರೆಯೋ, ಬಟ್ಟೆ ಹೊಲಿಸಿಕೊಟ್ಟಿದ್ದಾರೆಯೋ, ಪುಸ್ತಕಗಳನ್ನು ತೆಗಿಸಿ ಕೊಟ್ಟಿದ್ದಾರೆಯೋ?
ಎಷ್ಟು ಜನ ವಿಧವೆಯರ ಕಣ್ಣೀರನ್ನು ನೋಡಿ ಮರುಗಿದ್ದಾರೆಯೋ? ಸ್ವತಃ ಧನ ಸಹಾಯ ಮಾಡಿದ್ದಾರೆಯೋ? ಸಂಸ್ಥೆಗಳಿಗೆ ಸೇರಿಸಿದ್ದಾರೆಯೋ?
ಎಷ್ಟು ಜನ ಬಡವರ, ನೌಕರಿ ಇರುವವರು ಇಲ್ಲದವರ ಕಷ್ಟದಲ್ಲಿ ಮರುಗಿದ್ದಾರೆಯೋ? ಎಷ್ಟು ಜನರಿಗೆ ಆದ ಅನ್ಯಾಯವನ್ನು ಸಹಿಸಲಾರದೆ ಸರ್ಕಾರಕ್ಕೆ ಅವರ ಬಗ್ಗೆ ಬರೆದಿದ್ದಾರೆಯೋ? ಪತ್ರಿಕೆಗಳಲ್ಲಿ ಅವರ ಪಕ್ಷವನ್ನು ಹಿಡಿದು ವಾದಿಸಿದ್ದಾರೆಯೋ? ಸಾರ್ವಜನಿಕ ವೇದಿಕೆ ಮೇಲೆಯೀ ಬಡವರಿಗಾಗಿ, ಕಷ್ಟದಲ್ಲಿರುವವರಿಗಾಗಿ, ಅನ್ಯಾಯಕ್ಕೆ ಸಿಕ್ಕಿದವರಿಗಾಗಿ, ಕಣ್ಣೀರು ಮತ್ತು ಕೂಗು. ಅಸೆಂಬ್ಲಿಯಲ್ಲಿಯೂ, ನ್ಯಾಯವಿಧಾಯಕ ಸಭೆಯಲ್ಲಿಯೂ ಅನ್ಯಾಯದ ಪ್ರತಿಭಟನೆ ಮತ್ತು ನ್ಯಾಯದೊರೆಯಬೇಕೆಂಬ ಹಠವಾದ. ಅವರ ಪತ್ರಿಕೆಗಳಂತೂ ಬಡವರ ಆಧಾರಿ. ಯಾರೇ ಆಗಲಿ, ಮಹಾರಾಣಿಯವರಿಂದ ಆದಿಯಾಗಿ ಸಾಮಾನ್ಯ ಪ್ರಜೆಯವರಿಗೂ, ವೆಂಕಟಕೃಷ್ಣಯ್ಯನವರ ಪತ್ರಿಕೆಗಳು ನ್ಯಾಯದ ಆಧಾರ ಸ್ತಂಭಗಳು. ಅವರಿಗೆ ಅವರವರ ನ್ಯಾಯ, ಅವರಿಗೆ ಅವರವರ ಕರ್ತವ್ಯ, ಎಲ್ಲರಿಗೂ ಅವರವರಿಗೆ ತಕ್ಕ ಸೌಖ್ಯ. ಇದಕ್ಕಾಗಿ ವೆಂಕಟಕೃಷ್ಣಯ್ಯನವರು ಯಾವಜ್ಜೀವವೂ ಶ್ರಮಿಸಿದರು.
ದಯಾಸಾಗರ ಎಂ. ವೆಂಕಟಕೃಷ್ಣಯ್ಯ-ಜೀವನ ಮತ್ತು ಸಾಧನೆ : ೬. ಪತ್ರಿಕಾ ಪಿತಾಮಹ

ವೆಂಕಟಕೃಷ್ಣಯ್ಯನವರು ಮೈಸೂರಿನ ಪತ್ರಿಕಾ ಪಿತಾಮಹ ಎಂಬ ಪ್ರೀತಿಯ ಬಿರುದಿಗೆ ಅರ್ಹರು. ಅವರು ತಾವು ಉಪಾಧ್ಯಾಯರಾಗಿ ಜೀವನವನ್ನು ಪ್ರಾರಂಭಿಸಿದ ಒಂದೆರಡು ವರ್ಷಗಳಲ್ಲಿಯೇ ಪತ್ರಿಕಾಕರ್ತ ಜೀವನವನ್ನೂ ಆರಂಭಿಸಿದರು. ಅವರು ಉಪಾಧ್ಯಾಯ ಜೀವನವನ್ನು ಪ್ರವೇಶಿಸಲು ಹೇಗೆ ಸಿ. ರಂಗಾಚಾರ್ಲುರವರ ಉಪದೇಶ ಕಾರಣವೋ, ಹಾಗೆಯೇ ಪತ್ರಿಕಾ ಜೀವನವನ್ನು ಪ್ರವೇಶಿಸಲೂ ರಂಗಾಚಾರ್ಯರವರ ಉಪದೇಶವೇ ಕಾರಣ. ಎಂ.ಎಸ್‌. ಪುಟ್ಟಣ್ಣ, ವಿ.ಪಿ. ಮಾಧವರಾವ್‌, ಇವರುಗಳನ್ನೂ ‘ಪತ್ರಿಕಾ ಕರ್ತರಾಗಿ’ ಎಂದು ರಂಗಾಚಾರ್ಲುರವರು ಉಪದೇಶಿಸಿದರು. ಇವರ ಉಪದೇಶದಂತೆ ಎಂ.ಎಸ್‌. ಪುಟ್ಟಣ್ಣನವರು ಪತ್ರಿಕೆ ನಡೆಸಲು ಆರಂಭಿಸಿದರು. ಆಕಾಲದಲ್ಲಿ, ಎಂದರೆ ೧೯ನೇ ಶತಮಾನದ ಅಂತ್ಯಭಾಗದಲ್ಲಿ ಮತ್ತು ೨೦ನೇ ಶತಮಾನದ ಆದಿಭಾಗದಲ್ಲಿ, ದೇಶದ ಮಹಾ ನಾಯಕರುಗಳು ಸಾಮಾನ್ಯವಾಗಿ ಉಪಾಧ್ಯಾಯರೂ, ಜೊತೆಗೆ ಪತ್ರಿಕಾಕರ್ತರೂ ಹಾಗೂ ರಾಜಕೀಯ ಮುಖಂಡರುಗಳೂ ಆಗಿರುತ್ತಿದ್ದರು.
ಸ್ವಾತಂತ್ರ್ಯ ಬಂದಮೇಲೆದ ಪತ್ರಿಕೆಗಳು ದೊಡ್ಡ ದೊಡ್ಡ ಕೈಗಾರಿಕಾ ಸಂಸ್ಥೆಗಳ ಹಾಗೆ ನಡೆಯಲು ತೊಡಗಿದುದರಿಂದ ಹಾಗೂ ವೃತ್ತಿಗಳು ಬಹಳವಾಗಿ ವಿಂಗಡವಾಗಿರುವುದರಿಂದ ತಮ್ಮ ಕೆಲಸ ಬಿಟ್ಟು ಬೇರೆ ಕೆಲಸ ಮಾಡಲು ಸಾಧ್ಯವಿಲ್ಲವಾಯಿತು. ಉಪಾಧ್ಯಾಯರು ಉಪಾಧ್ಯಾಯರೇ. ಪತ್ರಿಕಾಕರ್ತರು ಪತ್ರಿಕಾಕರ್ತರೇ. ರಾಜಕೀಯ ಮನುಷ್ಯರು ರಾಜಕೀಯ ಮನುಷ್ಯರೇ. ದೇಶದ ಸ್ವಾತಂತ್ಯ್ರಾನಂತರ ಪತ್ರಿಕೆಗಳನ್ನು ಆಧುನಿಕ ರೀತಿಯಾಗಿ ನಡೆಸಲು ಬಹಳ ಬಂಡವಾಳ ಬೇಕು. ಪತ್ರಿಕೆಗಳ ಮುದ್ರಣ, ಹಂಚಿಕೆ ಮುಂತಾದವುಗಳನ್ನು ನಿರ್ವಹಿಸಲು ಪ್ರತ್ಯೇಕ ವ್ಯವಸ್ಥೆ ಬೇಕು. ಈಗ ಸಾಮಾನ್ಯವಾಗಿ ದೇಶಭಾಷಾ ಪತ್ರಿಕೆಗಳ ಪ್ರಚಾರ ಸಂಖ್ಯೆ ಇಷ್ಟು ಸಾವಿರ ಅಷ್ಟು ಸಾವಿರ ಎಂದು ಸಾವಿರ ಸಂಖ್ಯೆಯಲ್ಲಿ ಗಣಿನಬೇಕಾಗಿದೆ. ಈಗಿನ ಪತ್ರಿಕೆಗಳಿಗೆ ಜಾಹಿರಾತಿನ ಪುಷ್ಟಿಯೂ ಇದೆ. ಸುಲಭವಾಗಿ ಹೊಸ ಪತ್ರಿಕೆಗಳನ್ನು ಸ್ಥಾಪಿಸುವುದು ಸಾಧ್ಯವೇ ಇಲ್ಲ. ಪತ್ರಿಕೆಗಳನ್ನು ಈಗ ಸ್ಥಾಪಿಸಬೇಕಾದರೆ ೧೦ ಲಕ್ಷ, ೨೦ ಲಕ್ಷ ರೂಪಾಯಿಗಳ ಬಂಡವಾಳ ಬೇಕು. ಸಣ್ಣ ಪತ್ರಿಕೆಗಳನ್ನು ಪ್ರಾರಂಭಿಸಿದರೂ ಅವು ಬಹಳ ಕಾಲ ಉಳಿಯುವುದಿಲ್ಲ.
ಸ್ವರಾಜ್ಯ ಬಂದಮೇಲೆ ರಾಜಕೀಯವೇ ಪ್ರತ್ಯೇಕವಾಗಿ ಬಿಟ್ಟಿದೆ. ವಿಧಾನ ಸಭೆ, ವಿಧಾನ ಪರಿಷತ್‌, ಲೋಕಸಭೆ, ರಾಜ್ಯಸಭೆ. ಈ ಸಭೆಗಳ ಸದಸ್ಯರು ಚುನಾಯಿತರಾಗಿ ಬಂದವರು ಪ್ರತ್ಯೇಕ ಪಾರ್ಟಿಗಳನ್ನು ಕಟ್ಟಿಕೊಂಡು ರಾಜಕೀಯ ನಡೆಸುತ್ತಾರೆ. ಎಲ್ಲಾ ವಿಷಯಗಳೂ ಪಾರ್ಟಿಗಳಲ್ಲಿ ಚರ್ಚಿತವಾಗುತ್ತವೆ. ಪಾರ್ಟಿಗಳ ತೀರ್ಮಾನದಂತೆ ಸದಸ್ಯರು ನಡೆಯುತ್ತಾರೆ, ಮತ್ತು ಭಾಷಣ ಮಾಡುತ್ತಾರೆ. ಕಾಂಗ್ರೆಸ್‌ ಪಾರ್ಟಿ , ಕಮ್ಯುನಿಸ್ಟ್‌ ಪಾರ್ಟಿ, ಸೋಷಲಿಸ್ಟ್‌ ಪಾರ್ಟಿ, ಸ್ವತಂತ್ರ ಪಾರ್ಟಿ, ಜನ ಸಂಘ, ದ್ರಾವಿಡ ಮುನ್ನೇಟ್ರ ಕಳಗಂ, ಎಂಬುದಾಗಿ ಅನೇಕ ಪಾರ್ಟಿಗಳಿವೆ. ಆದುದರಿಂದ ಈಗ ರಾಜಕೀಯದಲ್ಲಿ ಪತ್ರಿಕೆಗಳಿಗಿಂತಲೂ ರಾಜಕೀಯ ಪಾರ್ಟಿಗಳು ಮುಂದಾಗಿವೆ. ಪತ್ರಿಕೆಗಳು ಹೊಸ ಕಾನೂನುಗಳನ್ನೂ, ಪಾರ್ಟಿಗಳ ನಡವಳಿಕೆಗಳನ್ನೂ, ಸರ್ಕಾರದ ಕೆಲಸಗಳನ್ನೂ ಟೀಕಿಸುತ್ತವೆ. ಈಗಿನ ಪತ್ರಿಕೆಗಳಲ್ಲಿ ರಾಜಕೀಯದ ಜೊತೆಗೆ, ವ್ಯಾಪಾರ, ಕೈಗಾರಿಕೆ, ತೆರಿಗೆ, ಸುಂಕ, ಬ್ಯಾಂಕುಗಳು,ಮುನಿಸಿಪಾಲಿಟಿ, ತಾಲ್ಲೂಕು ಬೋರ್ಡ್, ಡಿಸ್ಟ್ರಿಕ್ಟ್‌ ಬೋರ್ಡ್, ವಿಶ್ವವಿದ್ಯಾಲಯ, ವಿದ್ಯಾಸಂಸ್ಥೆಗಳು, ವಿವಿಧ ಕ್ರೀಡೆಗಳು, ನಾಟಕ, ಸಂಗೀತ, ಸಿನಿಮಾ, ಚಿತ್ರಕಲೆ, ಇವೇ ಮುಂತಾದ ವಿಷಯಗಳಿಗೂ ಸ್ಥಳ ಕೊಡಬೇಕು. ಪತ್ರಿಕೆಗಳೆಂದರೆ ಸಮಗ್ರ ಸಂಸ್ಥೆಗಳು. ಒಂದು ಒಳ್ಳೇ ಪತ್ರಿಕೆಯನ್ನು ಓದಿದರೆ ಪ್ರಪಂಚದ ವಿದ್ಯಮಾನಗಳೆಲ್ಲಾ ವಿದಿತವಾಗುತ್ತದೆ. ಅಲ್ಲದೆ, ಈಗ ಪತ್ರಿಕೆಗಳ ಪುಟಸಂಖ್ಯೆ, ಆಕಾರ, ವೈವಿಧ್ಯತೆ, ಇವುಗಳನ್ನು ನೋಡಿದರೆ ಯಾವನೇ ಒಬ್ಬ ವಾಚಕನು ಪತ್ರಿಕೆಯ ಪ್ರಥಮ ಪುಟದಿಂದ ಕಡೆಯ ಪುಟದವರೆಗೆ ಎಲ್ಲವನ್ನೂ ಓದುತ್ತಾನೆ ಎನ್ನುವ ಹಾಗಿಲ್ಲ. ಅಲ್ಲದೆ, ವಾರ ಪತ್ರಿಕೆಗಳೂ, ಪಕ್ಷ ಪತ್ರಿಕೆಗಳೂ, ಮಾಸ ಪತ್ರಿಕೆಗಳೂ ಬೇರೆ ಬೇರೆ ವಿಷಯಗಳಿಗೆ ಮೀಸಲಾಗಿಯೇ ಇರುತ್ತವೆ. ಈಗಿನ ಪತ್ರಿಕೆಗಳು ಚಿತ್ರಗಳಿಂದ ತುಂಬಿರುತ್ತವೆ. ಹಾಗೆಯೇ ಈಗ ಪತ್ರಿಕೆಗಳ ಬೆಲೆಯೂ ಏರಿದೆ.
ಈಗಿನ ಪತ್ರಿಕೆಗಳ ವರಮಾನ, ವೆಚ್ಚ, ಕೆಲಸಮಾಡುವವರ ಸಂಖ್ಯೆ, ಯಂತ್ರೋಪಕರಣಗಳು, ಟೆಲಿ ಪ್ರಿಂಟರ್ಸ್, ಟೆಲಿರ್ಫೋ, ಟೆಲಿಗ್ರಾಫ್‌, ರೇಡಿಯೋ ಫೋಟೊ, ಮುಂತಾದವುಗಳನ್ನು ತೆಗೆದುಕೊಂಡರೆ ಅವು ಅಗಾಧವಾಗಿವೆ. ಇವು ಈಗಿನ ಪತ್ರಿಕೆಗಳ ವಿಶೇಷ.
ವೆಂಕಟಕೃಷ್ಣಯ್ಯನವರ ಕಾಲದಿಂದ ಸ್ವಾತಂತ್ರ್ಯ ಬರುವವರೆಗೆ, ದೇಶದ ಅನೇಕ ರಾಷ್ಟ್ರನಾಯಕರು, ರಾಜಕೀಯ ಮುಖಂಡರು, ತಮ್ಮ ಬಾಹ್ಯ ಸಾರ್ವಜನಿಕ ಜೀವನದ ಜೊತೆಗೆ ತಮ್ಮದೇ ಆದ ಪತ್ರಿಕೆಗಳನ್ನು ನಡೆಸುತ್ತಿದ್ದರು. ರಾಜಾರಾಮ ಮೋಹನರಾಯ್‌, ಬಾಲಗಂಗಾಧರ ತಿಲಕ್‌, ಗೋಪಾಲಕೃಷ್ಣ ಗೋಖಲೆ, ಪಂಡಿತ ಮದನ ಮೋಹ ಮಾಳವೀಯ, ಲಾಲಾ ಲಜಪತರಾಯ್‌, ಬೆರ್ಪಿ ಚಂದ್ರ ಪಾಲ್‌, ಸುರೇಂದ್ರನಾಥ ಬ್ಯಾನರ್ಜಿ, ಅರವಿಂದ ಘೋಷ್‌, ಜಿ. ಸುಬ್ರಹ್ಮಣ್ಯ ಅಯ್ಯರ್, ಆನಿ ಬೆಸೆಂಟ್‌, ಸಿ.ಆರ್. ದಾಸ್‌, ಮೋತಿಲಾಲ್‌ ನೆಹರು, ಮಹಮದ್‌ ಆಲಿ, ಸಿ.ವೈ. ಚಿಂತಾಮಣಿ, ಸರ್ ಫಿರೋಜ್‌ ಷಾ ಮೆಹ್ತಾ, ಪಟ್ಟಾಭಿ ಸೀತಾರಾಮಯ್ಯ, ಟಿ. ಪ್ರಕಾಶಂ, ಸಿ. ರಾಜ ಗೋಪಾಲಚಾರಿ, ಸುಭಾಸ್‌ ಚಂದ್ರ ಬೋಸ್‌, ಗಾಂಧೀಜಿ ಇವರೆಲ್ಲರೂ ತಮ್ಮ ತಮ್ಮ ಸಂಪಾದಕತ್ವದಲ್ಲಿ ಪತ್ರಿಕೆಗಳನ್ನು ನಡೆಸುತ್ತಿದ್ದರು. ಜವಾಹರಲಾಲ್‌ ನೆಹರೂ ತಾವೇ ಸ್ವತಃ  ಸಂಪಾದಕರಾಗದಿದ್ದರೂ ಒಂದು ಪತ್ರಿಕೆಯ ಮೇಲ್ವಿಚಾರಣೆ ನಡೆಸುತ್ತಿದ್ದರು. ಈ ಪತ್ರಕೆಗಳು ಅವರುಗಳ ರಾಜಕೀಯವನ್ನು ಪ್ರತಿಬಿಂಬಿಸುತ್ತಿದ್ದವು ಹಾಗೂ ಪ್ರಚಾರ ಮಾಡುತ್ತಿದ್ದವು.
ಇದೇ ರೀತಿಯ ಸಂಪ್ರದಾಯ ಮೈಸೂರಿನಲ್ಲಿಯೂ ಇತ್ತು. ವೆಂಕಟಕೃಷ್ಣಯ್ಯನವರ ಪತ್ರಿಕೆಗಳೆಲ್ಲವೂ ಅವರ ರಾಜಕೀಯವನ್ನು ಪ್ರಚಾರ ಮಾಡುತ್ತಿದ್ದುವು. ಆದುದರಿಂದ ವೆಂಕಟಕೃಷ್ಣಯ್ಯನವರ ಪತ್ರಿಕೆಗಳ ವಿಷಯವನ್ನು ಪ್ರಸ್ತಾಪಿಸುವಾಗ, ಅವರ ರಾಜಕೀಯವೂ ಅದರಲ್ಲಿ ಸೇರಿಕೊಂಡೇ ಬರುತ್ತದೆ. ಅವರ ಪತ್ರಿಕೆಗಳು ಅವರ ರಾಜಕೀಯದ ಕೈ ಗೊಂಬೆಗಳಾಗಿದ್ದವು. ಅವರ ರಾಜಕೀಯದ ಏರಿಳಿತದಂತೆಯೇ ಅವರ ಪತ್ರಿಕೆಗಳ ಏರಿಳಿತವೂ ಇತ್ತು. ಆಗಿನ ಕಾಲದ ರಾಜಕೀಯ ಜನಸೇವೆ ಮಾತ್ರವೇ ಹೊರತು, ಈಗಿನ ಹಾಗೆ ಯಾವ ಪ್ರತಿಫಲವೂ ಅದಕ್ಕೆ ಇರಲಿಲ್ಲ. ಸ್ವಾತಂತ್ರ್ಯ ಬರುವವರೆಗೆ ದೇಶೀಯ ಪತ್ರಿಕೆಗಳೆಲ್ಲಾ ಆಗಿನ ಸರ್ಕಾರಕ್ಕೆ ವಿರೋಧವಾಗಿಯೇ ಇದ್ದವು. ಡೆಮಾಕ್ರಸಿ ಇಲ್ಲದ ಕಡೆ, ಪತ್ರಿಕೆಗಳೇ ವಿರೋಧ ಪಕ್ಷ.
ವೆಂಕಟಕೃಷ್ಣಯ್ಯನವರ ಪತ್ರಿಕೆಗಳ ಹಣಕಾಸಿನ ಸ್ಥಿತಿ ಶೋಚನೀಯ. ತಾವೇ ಹಣ ಹಾಕಿ ನಡೆಸುತ್ತಿದ್ದರು. ಆಗ ಅನೇಕ ದೇಶೀಯ ಪತ್ರಿಕೆಗಳ ಸ್ಥಿತಿಯೂ ಇದೇ ಆಗಿತ್ತು. ವೆಂಕಟಕೃಷ್ಣಯ್ಯನವರು ತಮ್ಮ ಜೀವನಮಾನದಲ್ಲಿ ೬೦ ವರ್ಷಗಳಿಗಿಂತ ಜಾಸ್ತಿಯಾಗಿ ರಾಜಕೀಯದಲ್ಲಿದ್ದರು ಮತ್ತು ಪತ್ರಿಕೆ ನಡೆಸುತ್ತಿದ್ದರು. ಅವರದು ಬಡತನ. ಅವರ ಪತ್ರಿಕೆಗಳದೂ ಬಡತನ. ಅವುಗಳನ್ನು ನಡೆಸಿಕೊಂಡು ಹೋಗುವುದೇ ಕಷ್ಟವಾಗಿತ್ತು. ಪತ್ರಿಕೆಗಳನ್ನು ಉಚಿತವಾಗಿ ಓದಬೇಕೆಂದು ಅಪೇಕ್ಷಿಸುವವರೇ ಜಾಸ್ತಿ. ಚಂದಾದಾರರಾದವರು ಚಂದಾ ಸರಿಯಾಗಿ ಕೊಡುತ್ತಿರಲಿಲ್ಲ. ಈ ಸ್ಥಿತಿಯಲ್ಲಿಯೇ ಅವರ ಪತ್ರಿಕೆಗಳು ಕಡೆಯವರೆಗೂ ನಡೆಯುತ್ತಿದ್ದವು.
ವೆಂಕಟಕೃಷ್ಣಯ್ಯನವರು ಮೈಸೂರಿನಲ್ಲಿ ಪತ್ರಿಕೆಗಳನ್ನು ಆರಂಭಿಸಿದ ಕಾಲದಲ್ಲಿಯೇ, ಸ್ವಲ್ಪ ಹೆಚ್ಚು ಕಡಿಮೆ, ಬ್ರಿಟಿಷ್‌ ಇಂಡಿಯಾದಲ್ಲಿಯೂ ಪತ್ರಿಕೆಗಳು ಆರಂಭವಾದವು. ಬಹು ಪತ್ರಿಕೆಗಳು ೧೮೭೦-೧೮೮೦ ರಲ್ಲಿ ಆರಂಭವಾದವು. ೧೮೭೦ ರಲ್ಲಿ ಕಲ್ಕತ್ತಾದ ‘ಅಮೃತ ಬಜಾರ ಪತ್ರಿಕೆ’, ಅಲಹಾಬಾದಿನ ‘ಪಯೊನೀರ್’, ಲಾಹೋರಿನ ‘ಸಿವಿಲ್‌ ಅಂಡ್‌ ಮಿಲಿಟರಿ ಗೆಜೆಟ್‌’, ಅಲಹಾಬಾದಿನ ‘ಇಂಡಿಯನ್ ಪೀಪಲ್‌’, ಲಾಹೋರಿನ ‘ಟ್ರಿಬ್ಯೂನ್’, ಮದ್ರಾಸಿನ ‘ಹಿಂದೂ’ (೧೮೭೩), ಪೂನಾದ ‘ಕೇಸರಿ’ ಮತ್ತು ‘ಮರಾಠಾ’ (೧೮೮೧), ಮದ್ರಾಸಿನ ‘ಮದ್ರಾಸ್‌ ಸ್ಟ್ಯಾಂಡಡ್‌’ ಮತ್ತು ‘ಇಂಡಿರ್ಯ ‘ಪೇಟ್ರಿಯೆಟ್‌’, ಕಲ್ಕತ್ತಾದ ‘ಹಿಂದೂ ಪೇಟ್ರೆಯೆಟ್‌’, ಪೂನಾದ ‘ಜ್ಞಾನ ಪ್ರಕಾಶ್‌’ ಮದ್ರಾಸಿನ ‘ಸ್ವದೇಶಮಿತ್ರನ್’ ಮುಂತಾದ ಪತ್ರಿಕೆಗಳು ಉದಯಿಸಿದವು.
ಆಗ ಮೈಸೂರಿಗೆ ಮದ್ರಾಸಿನ ಪತ್ರಿಕೆಗಳು ಬರುತ್ತಿದ್ದುವು. ಮೈಸೂರಿನ ವಿಷಯಗಳ ಬಗ್ಗೆ ಅವು ಬಹಳ ಆಸಕ್ತಿ ವಹಿಸಿ ವಿಮರ್ಶೆ ಮಾಡುತ್ತಿದ್ದುವು.
ಆಗ, ಬೆಂಗಳೂರಿನಲ್ಲಿ ಭಾಷ್ಯಾಚಾರ್ಯ ಎಂಬುವರು ‘ಕರ್ಣಾಟಕ ಪ್ರಕಾಶಿಕಾ’ ಎಂಬ ಪತ್ರಿಕೆಯನ್ನು ನಡೆಸುತ್ತಿದ್ದರು. ಕೆಲವು ಕಾಲವಾದ ಮೇಲೆ ‘ಮೈಸೂರು ಸ್ಟ್ಯಾಂಡರ್ಡ್’ ಮತ್ತು ‘ನಡೆಗನ್ನಡಿ’ ಎಂಬ ಪತ್ರಿಕೆಗಳನ್ನು ಶ್ರೀನಿವಾಸಯ್ಯಂಗಾರ್ ಮತ್ತು ಗೋಪಾಲಯ್ಯಂಗಾರ್ ಎಂಬ ಇಬ್ಬರು ಸಹೋದರರು ನಡೆಸುತ್ತಿದ್ದರು.
೨
ಮೈಸೂರು ನಗರದಲ್ಲಿ ಕ್ರಿಸ್ತ ಮಿಷನರಿಗಳು ‘ವೃತ್ತಾಂತ ಪತ್ರಿಕೆ’ಯನ್ನು ನಡೆಸುತ್ತಿದ್ದರು. ಯಜಮಾನ್‌ ಬಸಪ್ಪನವರು ‘ಮೈಸೂರ್ ಸ್ಟಾರ್’ ಎಂಬ ಪತ್ರಿಕೆಯನ್ನು ಸ್ಥಾಪಿಸಿದರು. ಆದರೆ ವೆಂಕಟಕೃಷ್ಣಯ್ಯನವರ ಪತ್ರಿಕೆಗಳು ಪ್ರಧಾನವಾಗಿದ್ದವು. ಅವರು ಮೊದಲು ಸಂಪಾದಕರಾದದ್ದು “ಹಿತಬೋಧಿನಿ” ಎಂಬ ಪತ್ರಿಕೆಗೆ.
೧೮೮೩ರಲ್ಲಿ ಎಂ.ಎಸ್‌. ಪುಟ್ಟಣ್ಣನವರೂ, ಎಂ.ಬಿ. ಶ್ರೀನಿವಾಸಯ್ಯಂಗಾರ್ಯರೂ ವಿದ್ಯಾಥಿಗಳ ಉಪಯೋಗಕ್ಕಾಗಿ “ಹಿತಬೋಧಿನಿ’’ ಎಂಬ ಕನ್ನಡ ಮಾಸ ಪತ್ರಿಕೆಯನ್ನು ಸ್ಥಾಪಿಸಿದರು. ಒಂದು ವರ್ಷ ನಡೆಸಿದ ಮೇಲೆ ಇವರು ಆ ಪತ್ರಿಕೆಯನ್ನು ವೆಂಕಟಕೃಷ್ಣಯ್ಯನವರಿಗೆ ವಹಿಸಿದರು.
೧೮೮೭ನೇ ಅಕ್ಟೋಬರ್ “ಹಿತಬೋಧಿನಿ” ಸಂಚಿಕೆಯಲ್ಲಿ ಸಂಪಾದಕರು ವಾಚಕರಿಗೆ ಕೆಳಗಿನ ರೀತಿ ಪ್ರಾರ್ಥನೆ ಮಾಡಿದರು:
“ಈ ‘ಹಿತಬೋಧಿನಿ’ ಪತ್ರಿಕೆ ಪ್ರಾರಂಭವಾಗಿ ಕಳೆದ ತಿಂಗಳಿಗೆ ನಾಲ್ಕು ವರ್ಷಗಳಾದುವು. ಈ ಪತ್ರಿಕೆಗಳು ಮೊದಲು ಒಂದೂ ಇರಲಿಲ್ಲ. ನಮ್ಮ ‘ಹಿತಬೋಧಿನಿ’ ಪತ್ರಿಕೆಯನ್ನು ಮ|| ರಾ|| ಎಂ.ಎಸ್‌. ಪುಟ್ಟಣ್ಣ, ಬಿ.ಎ,, ಯವರೂ, ಎಂ.ಬಿ. ಶ್ರೀನಿವಾಸಯ್ಯಂಗಾರ್, ಬಿ.ಎ., ಯವರೂ ಯಾವ ಉದ್ದೇಶದಿಂದ ಪ್ರಾರಂಭ ಮಾಡಿದರೋ ಆ ಉದ್ದೇಶವು ದಿನೇ ದಿನೇ ಕೈಗೂಡುತ್ತ ಬಂದಿರುತ್ತದೆ.
“ನಮ್ಮ ದೇಶವು  ಪೂರ್ವದಲ್ಲಿ ಅತ್ಯುತ್ಕೃಷ್ಟ ದೆಸೆಯಲ್ಲಿದ್ದು ಈಗ ಕ್ಷೀಣ ದೆಸೆಗೆ ಬಂದಿರುವುದಕ್ಕೂ ಅತಿ ಹೀನ ಸ್ಥಿತಿಯಲ್ಲಿದ್ದ ಯೂರೋಪ್‌ ಖಂಡದ ದೇಶಗಳು ಈಗ ನಾವು ನೋಡುವಂಥ ವೃದ್ಧಿ ಸ್ಥಿತಿಗೆ ಬಂದಿರುವುದಕ್ಕೂ, ಈಗ ನಾವು ಪ್ರತ್ಯಕ್ಷವಾಗಿ ನೋಡುತ್ತಿರುವ ತಂತೀ ವರ್ತಮಾನ,ಟಪಾಲು, ರೈಲುಗಳು, ಹೊಗೆ ಜಹಾಜು,ಹೊಗೆ ಯಂತ್ರಗಳು ಮುಂತಾದ ಉತ್ಕ್ರಷ್ಟವಾದ ಪ್ರಮೇಯಗಳು. ಜನಗಳಿಗೆ ಅಸಂಖ್ಯಾತವಾದ ಅನುಕೂಲಗಳು ಉಂಟಾಗುವುದಕ್ಕೂ, ದಿನೇ ದಿನೇ ನಾಗರಿಕತೆ ಹಬ್ಬುವುದಕ್ಕೂ ನಮ್ಮ ಪೂರ್ವದೇಶಗಳಲ್ಲಿ ಇಲ್ಲದಿರುವ ಭೌತಿಕ ಶಾಸ್ತ್ರಾದಿ ಪಾಶ್ಚಿಮಾತ್ಯ ಶಾಸ್ತ್ರಗಳೇ ಮುಖ್ಯ ಕಾರಣಗಳಾಗಿರುತ್ತವೆ. ಸರ್ವಸ್ಯ ಲೋಚನಂ ಶಾಸ್ತ್ರಂ| ಯಸ್ಯ ನಾಸ್ತ್ಯಂಧ ಏವ ಸಃ|| (ಅಂದರೆ ಶಾಸ್ತ್ರ ಸರ್ವರಿಗೂ ಕಣ್ಣಿನಂತಹುದು. ಅದಿಲ್ಲದವನು ಕುರುಡನೇ ಸರಿ) ಎಂಬ ಪ್ರಮಾಣವನ್ನನುಸರಿಸಿ ಇಂತಹ ಪ್ರಯೋಜನಕಾರಿಗಳಾದ ಪಾಶ್ಚಿಮಾತ್ಯ ಶಾಸ್ತ್ರಗಳನ್ನು ಹೂಣ ವಿದ್ಯಾಬಲವಿಲ್ಲದವರಿಗೆ ತಿಳಿಯಪಡಿಸುವುದು ಮುಖ್ಯವೆಂದೆಣಿಸಿ, ಸಾಧ್ಯವಾದ ಮಟ್ಟಿಗೂ ಈ ಶಾಸ್ತ್ರ ವಿಷಯಗಳನ್ನೂ, ಆಗಾಗ್ಗೆ ನಡೆಯುವ ಸರ್ಕಾರಿ ಏರ್ಪಾಡುಗಳನ್ನೂ ಸ್ವದೇಶ ಅನ್ಯದೇಶ ವೃತ್ತಾಂತಗಳನ್ನೂ ಕುಟುಂಬ ವರ್ತಮಾನಗಳನ್ನೂ ಅವಕಾಶಾನುಗುಣವಾಗಿ ವಿವರಿಸುತ್ತಾ ಬಂದಿರುತ್ತೇವೆ.
“ಮ||ಗಳಾದ ಕೆ. ಶಾಮಯ್ಯಂಗಾರ್, ಕೆ. ವೆಂಕಟಸ್ವಾಮಿ, ಬಿ.ಎ., ಎಂ. ರಂಗಾಚಾರ್, ಎಂ.ಎಸ್‌. ಪುಟ್ಟಣ್ಣ, ಬಿ.ಎ., ಬಿ. ರಾಮಸ್ವಾಮಿ, ಬಿ.ಎ., ಎಚ್‌.ವಿ. ನಂಜುಂಡಯ್ಯ, ಎಂ.ಎ.,ಬಿ.ಎಲ್‌., ಎಂ. ಗಣೇಶ ಸಿಂಗ್‌, ಎ. ಸಿ. ಸುಬ್ಬರಾವ್‌, ಬಿ.ಎ., ಎಸ್‌. ಕೃಷ್ಣರಾವ್‌, ಎಂ. ಕೃಷ್ಣಯ್ಯಂಗಾರ್, ಎð. ರಾಮಾಶಾಸ್ತ್ರಿ, ಶೇಷಾಚಾರ್, ಆ. ಆನಂದಾಳ್ವಾರ್ ಮುಂತಾದವರ ಹೆಸರುಗಳನ್ನು ಉಲ್ಲೇಖಿಸಿ, ಅವರುಗಳು ಪತ್ರಿಕೆಗೆ ಲೇಖನಗಳನ್ನು ಬರೆದು ಕೊಡುತ್ತಿರುವುದಕ್ಕಾಗಿ ಎಂ. ವೆಂಕಟಕೃಷ್ಣಯ್ಯನವರು ಕೃತಜ್ಞತೆ ಅರ್ಪಿಸುತ್ತಾರೆ.”
ಈ ಪತ್ರಿಕೆಯನ್ನು ವೆಂಕಟಕೃಷ್ಣಯ್ಯನವರು ನಡೆಸಿಕೊಂಡು ಹೋದುದಲ್ಲದೆ, ‘ಮೈಸೂರ್ ಹೆರಲ್ಡ್‌’ (ಆಂಗ್ಲ ವಾರಪತ್ರಿಕೆ) ‘ವೃತ್ತಾಂತ ಚಿಂತಾಮಣಿ’ (ಕನ್ನಡ ವಾರಪತ್ರಿಕೆ)ಗಳನ್ನೂ ಹೊರಡಿಸಿ ನಡೆಸಿಕೊಂಡು ಬಂದರು. “ವಿದ್ಯಾದಾಯಿನಿ” ಎಂಬ ವಿದ್ಯಾರ್ಥಿ ಪತ್ರಿಕೆಯನ್ನು ಬಾಪು ಸುಬ್ಬರಾಯರು ಆರಂಭಿಸಿದ ಮೇಲೆ, “ಹಿತ ಬೋಧಿನಿ”ಯನ್ನು, ಒಂದೇ ರೀತಿಯ ಎರಡು ಪತ್ರಿಕೆಗಳು ಬೇಡ, ಎಂದು ನಿಲ್ಲಿಸಲಾಯಿತು.
ವೆಂಕಟಕೃಷ್ಣಯ್ಯನವರು ತಮ್ಮ ಪತ್ರಿಕೆಗಳಲ್ಲಿ ದಿನದಿನದ ದೇಶೀ ವಿದೇಶೀ ವೃತ್ತಾಂತಗಳನ್ನೂ, ಪ್ರಮುಖ ವಿಷಯಗಳ ಮೇಲೆ ಟೀಕಟಿಪ್ಪಣಿಗಳನ್ನೂ ಅಗ್ರಲೇಖನಗಳನ್ನೂ ಪ್ರಕಟಿಸುತ್ತಿದ್ದರು. ಸರ್ಕಾರ ಮತ್ತು ಪ್ರಜೆಗಳ ಸಂಬಂಧ, ಸರ್ಕಾರದ ಕರ್ತವ್ಯ, ಪ್ರಜೆಗಳ ಅಧಿಕಾರ-ಇವುಗಳನ್ನು ತಿಳಿಸುತ್ತಿದ್ದರು. ರಾಜ್ಯಶಾಸ್ತ್ರ, ಅರ್ಥಶಾಸ್ತ್ರ, ವಿಜ್ಞಾನ ಇವುಗಳಿಗೆ ಸಂಬಂಧಿಸಿದ ವಿಶೇಷ ಲೇಖನಗಳನ್ನು ಪ್ರಕಟಿಸುತ್ತಿದ್ದರು. ಸ್ತ್ರೀ ವಿದ್ಯಾಭ್ಯಾಸ , ಬಾಲ್ಯವಿವಾಹ ನಿಷೇಧ, ಪಾನನಿರೋಧ, ಅನಾಥರಕ್ಷಣೆ, ಹರಿಜನರ  (ಆಗ ಆದಿಕರ್ಣಾಟಕರು, ಪಂಚಮರು ಎಂದು ಕರೆಯುತ್ತಿದ್ದರು) ಅಭ್ಯುದಯ-ಇವೇ ಮುಂತಾದ ಸಾಮಾಜಿಕ ಸುಧಾರಣಾ ಅಂಶಗಳನ್ನೂ ಬರೆಯುತ್ತಿದ್ದರು.
ಪ್ರಜಾಭಿಪ್ರಾಯದಂತೆ ಸರ್ಕಾರ ನಡೆಯಬೇಕೆಂದು ಪುನಃ ಪುನಃ ಒತ್ತಿ ಬರೆಯುತ್ತಿದ್ದರು. ತಾವು ಪ್ರತಿಪಾದಿಸುವ ತತ್ತ್ವಗಳಿಗೆ ಉದಾಹರಣೆಯಾಗಿ, ಇಂಗ್ಲೆಂಡಿನ ಮತ್ತು ಅಮೆರಿಕದ ಚರಿತ್ರೆಯಿಂದ ಅನೇಕ ಅಂಶಗಳನ್ನು ತಿಳಿಸುತ್ತಿದ್ದರು. ನಮ್ಮ ಜನ ನಿಸ್ಸಹಾಯರಾಗಿರಬಾರದು; ಸ್ವಪ್ರಯತ್ನದಿಂದ ಪ್ರಗತಿಯನ್ನು ಸಾಧಿಸಬೇಕು; ರಾಜಕೀಯದಲ್ಲಿ ಒಗ್ಗಟ್ಟಾಗಿ ಸಭೆಗಳನ್ನೂ, ಸಮ್ಮೇಳನ್ನಗಳನ್ನೂ ನಡೆಸಿ, ಪ್ರಜೆಗಳು ತಮ್ಮ ಅಭಿಪ್ರಾಯಗಳನ್ನು ಕ್ರೋಢೀಕರಿಸಿ ಸರ್ಕಾರಕ್ಕೆ ತಿಳಿಸಿ, ಅವುಗಳಂತೆ ಸರ್ಕಾರಿ ಅಧಿಕಾರಿಗಳು ನಡೆಯುವಂತೆ ಒತ್ತಾಯ ಮಾಡಬೇಕು ಎಂದು ಬರೆಯುತ್ತಿದ್ದರು. ಮಗು ಅಳದೆ ತಾಯಿಯೂ ಹಾಲು ಕೊಡುವುದಿಲ್ಲ; ಹಾಗೆಯೇ, ಪ್ರಜೆಗಳು ಒದ್ದಾಡಿ ರಗಳೆ ಮಾಡಿದ ಹೊರತು ಸರ್ಕಾರ ಅಲ್ಲಾಡುವುದಿಲ್ಲ ಎಂದು ಹೇಳುತ್ತಿದ್ದರು. ಇಂಗ್ಲೆಂಡಿನಲ್ಲಿ ಮತ್ತು ಅಮೆರಿಕಾದಲ್ಲಿ ಅಷ್ಟು ಚುರುಕು ಸರ್ಕಾರ ಇರುವುದಕ್ಕೆ ಅಲ್ಲಿನ ಜನರೇ ಕಾರಣ; ಜನರಂತೆ ಸರ್ಕಾರ; ಜನರು ಯಾವ ಸರ್ಕಾರಕ್ಕೆ ಅರ್ಹರೋ ಅಂಥ ಸರ್ಕಾರ ದೊರೆಯುತ್ತದೆ; ಮೈಸೂರಿನಲ್ಲಿಯೂ ಪ್ರಜೆಗಳು ಚುರುಕಾಗಿ ಹೋರಾಡಿ ಒಳ್ಳೆಯ ಸರ್ಕಾರವನ್ನು ಏರ್ಪಡಿಸಬೇಕು ಎಂದು ವೆಂಕಟಕೃಷ್ಣಯ್ಯನವರು ತಮ್ಮ ಪತ್ರಿಕೆಗಳಲ್ಲಿ ಪದೇ ಪದೇ ಬರೆಯುತ್ತಿದ್ದರು.
ಪತ್ರಿಕೆಗಳಿರುವುದು ಸರ್ಕಾರವನ್ನು ಟೀಕಿಸುವುದಕ್ಕೆ; ಆದುದರಿಂದ ಅವು ಆ ಕರ್ತವ್ಯವನ್ನು ಮಾಡುತ್ತಿರಬೇಕು; ಅಧಿಕಾರಿಗಳು ಅಧಿಕಾರದಲ್ಲಿದ್ದಾಗ ಮತ್ತರಾಗಿ ಪ್ರವರ್ತಿಸುವುದುಂಟು. ಅಧಿಕಾರ ಮದ್ಯದಂತೆ ಮತ್ತನ್ನು ತರುತ್ತದೆ; ಅಂತಹವರನ್ನು ಎಚ್ಚರಿಸಿ ಕರ್ತವ್ಯೋನ್ಮುಖರಾಗುವಂಥೆ ಮಾಡುವುದು ಪತ್ರಿಕೆಗಳ ಕರ್ತವ್ಯ ಎಂದು ಬರೆಯುತ್ತಿದ್ದರು. ಅವರಿಗೆ ಬಹಳ ಮುಪ್ಪು ಬಂದ ಮೇಲೆ ಪತ್ರಿಕೆ ನಡೆಸುತ್ತಿದ್ದಾಗಲೂ ಅಧಿಕಾರ ಮತ್ತರಾದ ಅಧಿಕಾರಿಗಳನ್ನು ಎಚ್ಚರಿಸುವುದೇ ಅವರ ಕರ್ತವ್ಯವಾಗಿತ್ತು.
ಅವರು ಸರಳವೂ, ಸುಲಲಿತವೂ ಆದ ಭಾಷೆಯಲ್ಲಿ ಲೇಖನಗಳನ್ನು ಬರೆಯುತ್ತಿದ್ದರು. ತಾವು ಬರೆಯುತ್ತಿರುವುದು ಸಾಮಾನ್ಯ ಜನರು ಓದುವುದಕ್ಕಾಗಿ; ಆದುದರಿಂದ ವಿಷಯಗಳನ್ನು ಬಹಳ ಸುಲಭವಾಗಿ ಬರೆಯಬೇಕು ಎಂಬುದು ಅವರ ನೀತಿ. ಯಾವುದನ್ನು ಬರೆಯಬೇಕಾದರೂ ನೇರವಾದ ರೀತಿಯಲ್ಲಿ ಬರೆಯುತ್ತಿದ್ದರು. ಅವರದು ಸಾಹಿತಿಗಳ ಆಲಂಕಾರಿಕ ಭಾಷೆಯಲ್ಲ. ಅವರ ಪತ್ರಿಕೆಗಳು ವಯಸ್ಕರ ಶಿಕ್ಷಣ ಶಾಲೆಗಳಿಂತಿದ್ದುವು.
ಸಾಧ್ಯವಾದ ಮಟ್ಟಿಗೆ ಮೃದು ಮಧುರವಾದ ಭಾಷೆಯಲ್ಲಿಯೇ ಅವರು ಸರ್ಕಾರವನ್ನು ಟೀಕಿಸುತ್ತಿದ್ದರು. ಸಮಯ ಬಂದರೆ ಉಗ್ರವಾದ ಭಾಷೆಯನ್ನು ಉಪಯೋಗಿಸಲು ಹಿಂಜರಿಯುತ್ತಿರಲಿಲ್ಲ. ಅವರ ಬರವಣಿಗೆಗಳಿಂದ ಆಗಿನ ಕೆಲವು ದಿವಾನರಿಗೂ, ಅಧಿಕರಿಗಳಿಗೂ ಕೆಲವು ಸಾರಿ ಅತೃಪ್ತಿ ಅಸಮಾಧಾನಗಳುಂಟಾಗುತ್ತಿದ್ದುವು. ಕೆಲವು ಅಧಿಕಾರಿಗಳು ಅವರಿಗೆ ಬಹಳ ಕಿರುಕುಳ ಕೊಟ್ಟದ್ದೂ ಉಂಟು. ಆದರೂ, ಅವರು ನಿರ್ದಾಕ್ಷಿಣ್ಯವಾಗಿ ಮತ್ತು ನಿರ್ಭಯವಾಗಿ ತಮ್ಮ ಕರ್ತವ್ಯವನ್ನು ಮುಂದುವರಿಸಿದರು.
ವೆಂಕಟಕೃಷ್ಣಯ್ಯನವರ ಪತ್ರಿಕೆಗಳು ಆಕಾರದಲ್ಲಿಯೂ, ಪುಟದಲ್ಲಿಯೂ, ಸಣ್ಣದಾಗಿದ್ದರೂ ಜನಕ್ಕೆ ಬಹಳ ಉಪಕಾರ ಮಾಡುತ್ತಿದ್ದುವು. ಸಂಕಟ ಬಂದವರಿಗೆಲ್ಲಾ ವೆಂಕಟಕೃಷ್ಣಯ್ಯನವರೂ, ಅವರ ಪತ್ರಿಕೆಗಳೂ “ವೆಂಕಟರಮಣ”. ಬಡ ಜನರ ಕಷ್ಟ ನಷ್ಟಗಳನ್ನು ಬಹಿರಂಗ ಪಡಿಸಿ, ಅಧಿಕಾರಿಗಳ ಗಮನಕ್ಕೆ ತಂದು, ಪರಿಹಾರ ಕಲ್ಪಿಸುವುದೇ ಅವರ ದಿನಂಪ್ರತಿಯ ಕೆಲಸ. ಕೆಟ್ಟ ನಡತೆಯ, ದುರಾಚಾರದ, ಅಹಂಕಾರದ ಅಧಿಕಾರಿಗಳ ದುರ್ಭಾಷೆಗಳನ್ನೂ, ದುಷ್ಕಾರ್ಯಗಳನ್ನೂ ಹೊರಹಾಕಿ, ಅವರಿಗೆ ಬಂದೋ ಬಸ್ತು ಮಾಡಿಸುವುದೇ ಅವರ ನಿತ್ಯಕಾರ್ಯ.
ಅವರಿಗೆ ಪತ್ರಿಕೆ ನಡೆಸುವುದರಲ್ಲಿ ಬಹಳ ಸಹಾಯ ಮಾಡಿದವರೆಂದರೆ ಹಂಪಾಪುರದ ನರಸಿಂಗರಾಯರು, ಎಚ್. ಕೃಷ್ಣರಾಯರು ಮತ್ತು ಎಂ.ಎಸ್‌. ಪುಟ್ಟಣ್ಣನವರು.
ದಿವಾನರಾದ ರಂಗಾಚಾರ್ಲು, ಶೇಷಾದ್ರಿ ಅಯ್ಯರ್, ಕೃಷ್ಣಮೂರ್ತಿಗಳ ಕಾಲದಲ್ಲಿ ವೆಂಕಟಕೃಷ್ಣಯ್ಯನವರ ಪತ್ರಿಕೆಗಳು ಉಜ್ವಲ ಸೇವೆ ಮಾಡಿದವು.
ದಿವಾನ್‌ ಮಾಧವರಾಯರ ಕಾಲದಲ್ಲಿ, ೧೯೦೮ ರಲ್ಲಿ, ವೃತ್ತ ಪತ್ರಿಕಾ ಶಾಸನ ಜಾರಿಗೆ ಬಂದ ಮೇಲೆ, ಆ ಉಗ್ರ ಶಾಸನದ ಜಾರಿಗೆ ವಿರೋಧವಾಗಿ, ಇತರ ದೇಶೀಯ ಪತ್ರಿಕೆಗಳಂತೆ, ವೆಂಕಟಕೃಷ್ಣಯ್ಯನವರೂ ತಮ್ಮ ಪತ್ರಿಕೆಗಳನ್ನೆಲ್ಲಾ ನಿಲ್ಲಿಸಿಬಿಟ್ಟರು. ಇದು ನಡೆದದ್ದು ೧೯೦೮ರಲ್ಲಿ.
೩
ವೆಂಕಟಕೃಷ್ಣಯ್ಯನವರು ಪತ್ರಿಕಾ ಸ್ವಾತಂತ್ರ್ಯಕ್ಕಾಗಿಯೂ ಪ್ರಜೆಗಳ  ಹಕ್ಕು ಬಾಧ್ಯತೆಗಳಿಗಾಗಿಯೂ ದಿವಾನ್‌ ಮಾಧವರಾಯರೊಡನೆ ಹೋರಾಡುತ್ತಿದ್ದ ಕಾಲದಲ್ಲಿಯೇ, ಅವರಿಗೆ ವೈಯಕ್ತಿಕವಾಗಿ ಕೌಟುಂಬಿಕವಾಗಿ ಅನೇಕ ದುಃಖ ಪ್ರಸಂಗಗಳು ಒದಗಿದವು. ೧೯೦೯ ರಲ್ಲಿ ವೆಂಕಟಕೃಷ್ಣಯ್ಯನವರು ತಮ್ಮ ಪತ್ರಿಕೆಗಳನ್ನು ನಿಲ್ಲಿಸಿದ್ದಲ್ಲದೆ, ಹಣದ ಕೊರತೆಯಿಂದ ಮುದ್ರಣಾಲಯವನ್ನೂ ಕೆಲವು ಕಾಲ ಮುಚ್ಚಬೇಕಾಯಿತು. ಕೆಲವು ಪ್ರಕರಣಗಳಲ್ಲಿ ವೆಂಕಟಕೃಷ್ಯಯ್ಯನವರು ಪ್ರಜೆಗಳ ಏಕಮಾತ್ರ ಮುಖಂಡರಾಗಿ ದಿವಾನರನ್ನು ಎದುರಿಸಬೇಕಾಗಿ ಬಂದುದರಿಂದ, ಅವರನ್ನು ದಿವಾನರು ಗಡೀಫಾರು ಮಾಡಬೇಕೆಂದು ಆಲೋಚಿಸಿದ್ದರು. ಮಹಾರಾಜರು ಒಪ್ಪದಿದ್ದ ಕಾರಣ, ದಿವಾನರು ಆ ಆಲೋಚನೆಯನ್ನು ವಾಪಸ್ಸು ತೆಗೆದುಕೊಂಡರು. ಆದರೂ, ವೆಂಕಟಕೃಷ್ಣಯ್ಯನವರಿಗೆ ದೇಹಕ್ಲೇಶ ಮತ್ತು ಮನಃಕ್ಲೇಶ ತಪ್ಪಲಿಲ್ಲ.
ದಿವಾನ್‌ ಆನಂದರಾಯರು ದಿವಾನರಾಗಿದ್ದ ಕಾಲದಲ್ಲಿ, ವೆಂಕಟಕೃಷ್ಣಯ್ಯನವರು ತಮ್ಮ ಪತ್ರಿಕೆಗಳನ್ನು ಪುನಃ ಪ್ರಾರಂಭಿಸಿದರು. ಇಂಗ್ಲಿಷ್‌ ವಾರ ಪತ್ರಿಕೆಯಾದ “ಮೈಸೂರ್ ಪೇಟ್ರಿಯಟ್‌” ಮತ್ತು ಕನ್ನಡ ವಾರಪತ್ರಿಕೆಯಾದ “ಸಾಧ್ವಿ” ಪತ್ರಿಕೆಗಳು ಚೆನ್ನಾಗಿ ಬೆಳೆಯುತ್ತ ಬಂದವು. ದಿವಾನ್‌ ಆನಂದರಾಯರ ಕಾಲದಲ್ಲಿ ಪತ್ರಿಕೆಗಳಿಗೂ ಸರ್ಕಾರಕ್ಕೂ ಅಷ್ಟೇನೂ ಘರ್ಷಣೆಗಳಾಗಲಿಲ್ಲ.
ದಿವಾ ವಿಶ್ವೇಶ್ವರಯ್ಯನವರ ಕಾಲದಲ್ಲಿ ವೆಂಕಟಕೃಷ್ಣಯ್ಯನವರು “Wealth of Mysore” ಎಂಬ ಆಂಗ್ಲ ದಿನಪತ್ರಿಕೆಯನ್ನೂ “ಸಂಪದಭ್ಯುದಯ” ಎಂಬ ಕನ್ನಡ ದಿನ ಪತ್ರಿಕೆಯನ್ನೂ ಆರಂಭಿಸಿದರು.
ಇದೇ ಕಾಲದಲ್ಲಿ ಡಿ.ವಿ. ಗುಂಡಪ್ಪನವರು “ಕರ್ನಾಟಕ” ಎಂಬ ಆಂಗ್ಲ ವಾರ ಪತ್ರಿಕೆಯನ್ನೂ, “ಜನಜೀವನ” ಎಂಬ ಕನ್ನಡ ವಾರಪತ್ರಿಕೆಯನ್ನೂ ಬೆಂಗಳೂರಿನಲ್ಲಿ ಪ್ರಭಾವಶಾಲಿಯಾಗಿ ನಡೆಸುತ್ತಿದ್ದರು. ಸರ್ಕಾರದವರ ಪ್ರೋತ್ಸಾಹದಿಂದಲೇ ಸಿ. ಹಯವದನ ರಾಯರು “Mysore Economic Journal” ಎಂಬ ಮಾಸಪತ್ರಿಕೆಯನ್ನೂ, ಹನುಮಂತೇಗೌಡರು “ಅರ್ಥಸಾಧಕ ಪತ್ರಿಕೆ” ಎಂಬ ಪಕ್ಷಪತ್ರಿಕೆಯನ್ನೂ ಆರಂಭಿಸಿ ನಡೆಸುತ್ತಿದ್ದರು.
ದಿವಾನರು ಪ್ರಗತಿಶೀಲರಾದ್ದರಿಂದ ವೃತ್ತ ಪತ್ರಿಕೆಗಳ ಏಳಿಗೆಗೆ ಅವರು ಪ್ರೋತ್ಸಾಹವಿತ್ತರು. ಅವರ ಕಾಲದಲ್ಲಿ ಮೈಸೂರು ಪತ್ರಿಕಾ ಶಾಸನ ಸುಪ್ತವಾಗಿತ್ತು ಎಂದು ಹೇಳಬಹುದು. ಪತ್ರಿಕೆಗಳು ಸರ್ಕಾರದ ಪ್ರಗತಿಗಾಮಿಯಾದ ಆರ್ಥಿಕ ಸುಧಾರಣೆಗಳನ್ನು ಪೋಷಿಸುತ್ತ ಬಂದವು. ಆ ಕಾಲದಲ್ಲಿ ಪ್ರಪಂಚದ ಮೊದಲನೇ ಘೋರಯುದ್ಧ ನಡೆಯುತ್ತಿತ್ತು. ಅದರ ಸಮಾಚಾರಗಳನ್ನು ಮೈಸೂರಿನ ಪತ್ರಿಕೆಗಳೂ ಪ್ರಕಟಿಸುತ್ತ ಬಂದು, ಅವುಗಳ ಪ್ರಚಾರಬಲವೂ ಹೆಚ್ಚಿತು. ಪತ್ರಿಕೆಗಳನ್ನು ಓದುವವರ ಸಂಖ್ಯೆಯೂ ಬೆಳೆಯಿತು. ದಿವಾನರು ಲೈಬ್ರರಿಗಳನ್ನೂ, ವಾಚನಾಲಯಗಳನ್ನೂ ಸ್ಥಾಪಿಸಬೇಕೆಂದು ಪ್ರಚಾರ ನಡೆಸಿದರು. ವಾಚನಾಲಯಗಳಲ್ಲಿ ಪತ್ರಿಕೆಗಳನ್ನು ತರಿಸಿಕೊಂಡು ಓದಿ, ಜನ ಜ್ಞಾನ ಸಂಪಾದನೆ ಮಾಡಲಾರಂಭಿಸಿದರು. ಇದೇ ಕಾಲದಲ್ಲಿ ಅಸ್ಪೃಶ್ಯತಾ ನಿವಾರಣೆ, ನಿಮ್ನ ವರ್ಗದವರ ಉದ್ದಾರ ಬಲಗೊಂಡು, ಪತ್ರಿಕೆಗಳು ಹಿಂದಿನ ಅನಾಚಾರಗಳನ್ನು ಖಂಡನೆ ಮಾಡುತ್ತ ಬಂದವು. ವೆಂಕಟಕೃಷ್ಣಯ್ಯನವರು ತಮ್ಮ ಪತ್ರಿಕೆಗಳಲ್ಲಿ ಈ ವಿಚಾರಗಳಿಗೆ ಹೆಚ್ಚು ಗಮನಕೊಡುತ್ತಿದ್ದರು.
ಈ ದಿವಾನರ ಕಾಲದಲ್ಲಿಯೇ ಆರಂಭವಾದ ಬ್ರಾಹ್ಮಣ-ಬ್ರಾಹ್ಮಣೇತರ ವಿವಾದ ಮೈಸೂರಿನ ಪತ್ರಿಕೆಗಳಲ್ಲಿ ಕಂಡುಕೊಂಡವು. ವೆಂಕಟಕೃಷ್ಣಯ್ಯನವರು ಬ್ರಾಹ್ಮಣರು, ಅವರು ಬ್ರಾಹ್ಮಣ ಪಕ್ಷಪಾತಿ ಮತ್ತು ಬ್ರಾಹ್ಮಣೇತರ ವಿರೋಧಿ ಎಂದು ಬ್ರಾಹ್ಮಣೇತರ ಮುಖಂಡರು ಮತ್ತು ಅವರ ಪತ್ರಿಕೆಗಳು ಪ್ರಚಾರ ಮಾಡ ತೊಡಗಿದವು. ವೆಂಕಟಕೃಷ್ಣಯ್ಯನವರು ಇದನ್ನು ಅಲ್ಲಗೆಳೆಯುತ್ತ ಬಂದರು.
ಹೀಗೆ ವಿಶ್ವೇಶ್ವೆರಯ್ಯನವರ ದಿವಾನ್‌ಗಿರಿಯ ಅಂತ್ಯದ ವೇಳೆಗೆ ಮೈಸೂರಿನ ಸಾರ್ವಜನಿಕ ವಾತಾವರಣ ಬಹಳ ಕದಡಿತ್ತು.
ಸರದಾರ್ ಎಂ. ಕಾಂತರಾಜೇ ಅರಸರು ದಿವಾನಗಿರಿಗೆ ಬರುವ ವೇಳಗೆ ಇಂಡಿಯಾದ ಹೊಸ ರಾಜಕೀಯ ಸುಧಾರಣೆಗಳ ವಾತಾವರಣ ಪತ್ರಿಕೆಗಳ ಗಮನವನ್ನು ಬಹಳವಾಗಿ ಸೆಳೆದಿತ್ತು. ಮೈಸೂರಿನ ಪತ್ರಿಕೆಗಳೂ ಹಳೆಯ ಪ್ರಪಂಚದಿಂದ ಹೊಸ ಪ್ರಪಂಚಕ್ಕೆ ಬರುತ್ತಿದ್ದವು. ಆಗ ವೆಂಕಟಕೃಷ್ಣಯ್ಯನವರಿಗೆ ೭೫ ವರ್ಷವಾಗಿತ್ತು; ಅವರ ಪತ್ರಿಕಾ ಜೀವನ ತಡೆಯಿಲ್ಲದೆ ನಡೆದುಕೊಂಡು ಬರುತ್ತಿತ್ತು.
೪
ವೆಂಕಟಕೃಷ್ಣಯ್ಯನವರ ಪತ್ರಿಕೆಗಳಿಗೆ ಪ್ರಕಟನೆಗಾಗಿ ಅನೇಕ ಲೇಖನಗಳು ಬರುತ್ತಿದ್ದುವು. ಅವುಗಳಲ್ಲಿ “ಸಂಪಾದಕರಿಗೆ ಪತ್ರಗಳು” (Letters to the Editor) ಎಂಬ ರೀತಿಯವು ಮುಖ್ಯವಾದವು. ಇದರಲ್ಲಿ ಕೆಲವರು ತಮ್ಮ ಹೆಸರು ವಿಳಾಸವನ್ನು ಕೊಡುತ್ತಿದ್ದರು. ಕೆಲವರು ತಮ್ಮ ಹೆಸರು ವಿಳಾಸಗಳನ್ನು ಪ್ರಕಟಿಸಬಾರದೆಂದು ಸಂಪಾದಕರಿಗೆ ಬರೆಯುತ್ತಿದ್ದರು. ಕೆಲವರು ತಮ್ಮ ಹೆಸರು ವಿಳಾಸಗಳನ್ನು ಪ್ರಕಟಿಸಲು ಅನುಮತಿ ಈಯುತ್ತಿದ್ದರು. ಇವರು ಪ್ರಕಟನೆಗಾಗಿ ಕಳುಹಿಸುವ ಅಭಿಪ್ರಾಯಗಳು ಸಂಪಾದಕರದಲ್ಲ, ಲೇಖಕರದೇ. ಆದರೂ ಈ ಲೇಖನಗಳಲ್ಲಿ ಮಾನನಷ್ಟಕರವಾದ ಅಥವಾ ರಾಜದ್ರೋಹಕರವಾದ ಅಂಶಗಳಿದ್ದರೆ ಅವುಗಳ ಜವಾಬ್ದಾರಿ ಸಂಪಾದಕರು, ಮುದ್ರಕರು ಇವರಿಗೂ ಇರುತ್ತಿತ್ತು. ಆದುದರಿಂದ ಸಾಧ್ಯವಾದಷ್ಟು ಮಟ್ಟಿಗೆ ವೆಂಕಟಕೃಷ್ಣಯ್ಯನವರು ಲೇಖನಗಳನ್ನು ಶೋಧಿಸಿ, ತಿದ್ದಿ ಪ್ರಕಟಿಸುತ್ತಿದ್ದರು.
ಪತ್ರಿಕೆಗಳು ಇರುವುದು ಸಂಪಾದಕರ ಲೇಖನಗಳನ್ನು ಪ್ರಕಟಿಸುವುದಕ್ಕೆ ಮಾತ್ರವಲ್ಲ. ಕಾನೂನಿಗೆ ವಿರೋಧವಲ್ಲದ ಅಭಿಪ್ರಾಯಗಳನ್ನು ಇತರರು ಪ್ರಕಟಿಸಲು ಇಚ್ಛಿಸಿದರೆ ಅವುಗಳನ್ನು ಪ್ರಕಟಿಸಬೇಕಾದದ್ದು ಸಂಪಾದಕರ ಧರ್ಮ. ಇದು ಪತ್ರಿಕಾ ಸ್ವಾತಂತ್ರ್ಯದ ಮುಖ್ಯಭಾಗ.
ಪತ್ರಿಕೆಗಳಲ್ಲಿ ಸಂಪಾದಕರ ಅಭಿಪ್ರಾಯಗಳಲ್ಲದೆ ಅವುಗಳನ್ನು ವಿರೋಧಿಸುವವರಿಗೂ ಅವಕಾಶವಿರಬೇಕು. ಈ ಪತ್ರಿಕಾ ಸ್ವಾತಂತ್ರ್ಯ ಧರ್ಮವನ್ನು ಅವರು ಯಾವಜ್ಜೀವವೂ ಪರಿಪಾಲಿಸುತ್ತಿದ್ದರು. ತಮ್ಮ ಅಭಿಪ್ರಾಯಕ್ಕೆ ವಿರೋಧವಾದ ಅಭಿಪ್ರಾಯಗಳನ್ನು ಪ್ರಕಟಿಸುವ ಸಂದರ್ಭದಲ್ಲಿ, “ಇವು ಸಂಪಾದಕರ ಅಭಿಪ್ರಾಯವಲ್ಲ; ಲೇಖಕರ ಅಭಿಪ್ರಾಯ” ಎಂಬ ಒಂದು ಟಿಪ್ಪಣಿ ಇರುತ್ತಿತ್ತು.
ದಿವಾನ್‌ ಶೇಷಾದ್ರಿ ಅಯ್ಯರ್ ಅವರ ಕಾಲದಿಂದ ಹಿಡಿದು ಸರ್ ಮಿರ್ಜಾ ಇಸ್ಮಾಯಿಲರ ಕಾಲದವರೆಗೆ ಅವರು ನಡೆಸುತ್ತಿದ್ದ ಪತ್ರಿಕೆಗಳಲ್ಲಿ ಈ ಧರ್ಮವನ್ನು ವೆಂಕಟಕೃಷ್ಣಯ್ಯನವರು ನಿರ್ದುಷ್ಟವಾಗಿ ಪರಿಪಾಲಿಸುತ್ತಿದ್ದರು. ಸಂಪಾದಕೀಯ ಲೇಖನಗಳೂ ಲೇಖಕರ ಲೇಖನಗಳೂ ಅನೇಕವೇಳೆ ಅಧಿಕಾರಿಗಳಿಗೆ ಸರಿಬೀಳುತ್ತಿರಲಿಲ್ಲ, ಆದರೇನು ಮಾಡುವುದು? ಪತ್ರಿಕಾ ಧರ್ಮವಿರುವುದೇ ಹಾಗೆ. ಇಂತಹ ಅಸಮಾಧಾನಗಳ ದೊಡ್ಡ ಪಟ್ಟಿಯನ್ನೇ ಕೊಡಬಹುದು. ತಮ್ಮ ಪತ್ರಿಕೆಗಳನ್ನು ಅಧಿಕಾರಿಗಳ ನೀತಿಯನ್ನು ತಿದ್ದಲು ಉಪಯೋಗಿಸುತ್ತಿದ್ದರು.
ಕೆಲವು ಸ್ನೇಹಿತರ ಲೇಖನಗಳನ್ನು ಪ್ರಕಟಿಸಿದ್ದರಿಂದ ಅವರ ಮೇಲೆಯೂ, ಅವರ ಪತ್ರಿಕೆಗಳ ಮೇಲೆಯೂ ಕೋರ್ಟು ಮೊಕದ್ದಮೆಗಳಾದ ಪ್ರಸಂಗಗಳು ಬೇಕಾದಷ್ಟಿವೆ. ಇಂತಹ ಲೇಖನಗಳಿಂದ ಅವರಿಗೆ ಸರ್ಕಾರದಿಂದ ಹಿಂಸೆಯಾದ ಪ್ರಸಂಗಗಳೂ ಬೇಕಾದಷ್ಟಿವೆ. ಆದರೂ, ಅವರು ಯಾವಾಗಲೂ ಹಿಂದು ಮುಂದು ನೋಡದೆ ತಮ್ಮ ಸ್ನೇಹಿತರ ಲೇಖನಗಳನ್ನು ಸಾರ್ವಜನಿಕ ಹಿತಕ್ಕಾಗಿ ಪ್ರಕಟಿಸಿಬಿಡುತ್ತಿದ್ದರು.
ಅವರ ಕಾಲದಲ್ಲಿ ಮೈಸೂರಿನಲ್ಲಿ, ಕಾಂಗ್ರೆಸಿನಂತಹ, ಸ್ವತಂತ್ರ ರಾಜಕೀಯ ಪಾರ್ಟಿ ಯಾವುದೂ ಇರಲಿಲ್ಲ. ಸರ್ಕಾರ ಅಧಿಕಾರಿಗಳ ಸರ್ಕಾರ. ಅದೊಂದು ಬ್ಯೂರಾಕ್ರಸಿಯಾಗಿತ್ತು. ಅದನ್ನು ಅಂಕುಶದಲ್ಲಿಡಲು ಬಲವಾದ ವಿರೋಧಪಕ್ಷವಿರಲಿಲ್ಲ. ಈ ವಿರೋಧ ಪಕ್ಷದ ಕಾರ್ಯವನ್ನೆಲ್ಲಾ ವೆಂಕಟಕೃಷ್ಣಯ್ಯನವರ ಪತ್ರಿಕೆಗಳೂ, ಇತರ ಸ್ವತಂತ್ರ ಪತ್ರಿಕೆಗಳೂ ಮಾಡಬೇಕಾಗಿತ್ತು. ಆಗ ಜನರಿಗೆ ಬಾಯಿ ಎಂದರೆ ಪತ್ರಿಕೆಗಳೇ. ತಮ್ಮ ದೂರುಗಳನ್ನೂ, ಅಹವಾಲುಗಳನ್ನೂ ಪತ್ರಿಕೆಗಳ ಮೂಲಕವೇ ಹೇಳಿಕೊಳ್ಳಬೇಕಾಗಿತ್ತು. ವಿಷಯ ಒಂದೇ ಆದರೂ, ಅದನ್ನು ಬೇರೆ ಬೇರೆ ರೀತಿಯಾಗಿ ಲೇಖಕರು ಪತ್ರಿಕೆಗಳಿಗೆ ಬರೆಯುತ್ತಿದ್ದರು. ರಾಜಕೀಯ ರಂಗವೇ ಇಲ್ಲದಿರುವಾಗ ಪತ್ರಿಕೆಗಳೇ ರಾಜಕೀಯ ರಂಗವಾಗಿ ಪರಿಣಮಿಸುತ್ತಿದ್ದುವು. ಆದುದರಿಂದ ವೆಂಕಟಕೃಷ್ಣಯ್ಯನವರು ಆಗಿನ ಕಾಲದ ಪತ್ರಿಕೆಗಳ  ಕರ್ತವ್ಯ ಮತ್ತು ಜವಾಬ್ದಾರಿಯನ್ನು ಅರಿತು, ಲೇಖಕರ ಲೇಖನಗಳನ್ನು ಹೇರಳವಾಗಿ ಪ್ರಕಟಿಸುತ್ತಿದ್ದರು. ಲೇಖನಗಳನ್ನು ಬರೆಯಲು ಬರದವರು ಅನೇಕರು ದಿನಂ ಪ್ರತಿ ಅವರ ಬಳಿ ಬಂದು, ಆಗುತ್ತಿದ್ದ ತೊಂದರೆಗಳನ್ನು ಹೇಳಿಕೊಳ್ಳುತ್ತಿದ್ದರು. ಆ ವಿಷಯವನ್ನು ಕೂಡ ತಾವೇ ಬರೆದು, ತಮ್ಮ ಪತ್ರಿಕೆಗಳಲ್ಲಿ ಪ್ರಕಟಿಸುತ್ತಿದ್ದರು.
ಹೊರಗಿನಿಂದ ಬಂದ ಪತ್ರಿಕೆಗಳನ್ನೆಲ್ಲಾ ಓದಿ ಅಥವಾ ಓದಿಸಿ ಮುಖ್ಯಾಂಶಗಳನ್ನು ಗುರುತು ಮಾಡುತ್ತಿದ್ದರು ಮತ್ತು ಮಾಡಿಸುತ್ತಿದ್ದರು. ಆ ಪೈಕಿ ಯಾವುದಾದರೂ ತಮ್ಮ ಪತ್ರಿಕೆಗಳಿಗೆ ಅರ್ಹವಾಗಿದ್ದರೆ, ಅದನ್ನು ಕೂಡಲೇ ಕನ್ನಡದ ಅನುವಾದ ಮಾಡಿ ತಮ್ಮ ಪತ್ರಿಕೆಗೆ ಪ್ರಕಟಣೆಗೆ ಕೊಡುತ್ತಿದ್ದರು. ತಮ್ಮ ಸ್ನೇಹಿತರಿಗೆ ಕೆಲವು ಹೊರಗಿನ ಪತ್ರಿಕೆಗಳನ್ನು ಓದಿ ತಮಗೆ ಮುಖ್ಯವೆಂದು ತೋರಿದ್ದನ್ನು ಗುರ್ತುಮಾಡಬೇಕೆಂದು ಹೇಳಿಕಳುಹಿಸುತ್ತಿದ್ದರು. ಆ ಪತ್ರಿಕೆಗಳು ಹಿಂತಿರುಗಿ ಬಂದಮೇಲೆ ಆ ಗುರ್ತಾದ ಭಾಗಗಳನ್ನು ನೋಡುತ್ತಿದ್ದರು, ಮತ್ತು ಅವಶ್ಯಕವೆಂದು ಕಂಡರೆ ಅವನ್ನು ತಮ್ಮ ಪತ್ರಿಕೆಗಳಿಗೆ ಬರೆಸುತ್ತಿದ್ದರು.
ಯಾವುದಾದರೂ ಹೊಸ ಪುಸ್ತಕಗಳು ಬಂದಾಗಲೂ ಈ ರೀತಿಯಾಗಿಯೇ ಅವರು ಮಾಡುತ್ತಿದ್ದರು. ತಾವೇ ಓದುತ್ತಿದ್ದರು ಮತ್ತು ತಮ್ಮ ಸ್ನೇಹಿತರಿಗೆ ಓದುವುದಕ್ಕೆ ಕಳುಹಿಸುತ್ತಿದ್ದರು. ಅವರು ಗುರ್ತುಮಾಡಿದ ಭಾಗಗಳನ್ನು ಇವರು ನೋಡಿ ಅವುಗಳಲ್ಲಿ ಉಪಯುಕ್ತವಾದದ್ದನ್ನು ತಮ್ಮ ಪತ್ರಿಕೆಗಳಿಗೆ ಬರೆಯಿಸುತ್ತಿದ್ದರು.
ಸರಿಯಾದ ಸುದ್ದಿಯನ್ನು ಪ್ರಕಟಿಸಿ ತಪ್ಪೇನಾದರೂ ಆದರೆ ತಮ್ಮ ತಪ್ಪನ್ನು ಒಪ್ಪಿಕೊಂಡು ಕ್ಷಮಾಪಣೆಯನ್ನು ಪ್ರಕಟಿಸುತ್ತಿದ್ದರು. ಇದು ಸತ್ಯವಾದ ಪತ್ರಿಕೆಗಳ ಧರ್ಮ.
೧೯೨೨ರಿಂದ ೧೯೩೩ರವರೆಗಿನ ಬ್ಯಾನರ್ಜಿ ಮತ್ತು ಮಿರ್ಜಾ ಕಾಲದಲ್ಲಿಯೂ, ವೆಂಕಟಕೃಷ್ಣಯ್ಯನವರು ಪತ್ರಿಕಾ ಕಾನೂನು ವಜಾ ಆಗಬೇಕೆಂದೂ ಮಿಲ್ಲರ್ ಕಮಿಟಿಯ ಆರ್ಡರು ರದ್ದಾಗಬೇಕೆಂದೂ ತಮ್ಮ ಪತ್ರಿಕೆಗಳಲ್ಲಿ ವಾದಿಸುತ್ತಲೇ ಇದ್ದರು. ಮೈಸೂರು ದೇಶದ ಬಾಲಕ ಬಾಲಕಿಯರಿಗೆ ಉಚಿತ ವಿದ್ಯಾಭ್ಯಾಸ ದೊರೆಯಬೇಕೆಂದೂ ವಾದಿಸುತ್ತ ಬಂದರು.
ದಿವಾನ್‌ ಬ್ಯಾನರ್ಜಿ ಇವರ ವಿಷಯದಲ್ಲಿ ಬಹಳ ಗೌರವದಿಂದಲೇ ನಡೆದುಕೊಳ್ಳುತ್ತಿದ್ದರು. ಈ ಕಾಲದಲ್ಲಿಯೇ ಬ್ರಿಟಿಷ್‌ ಇಂಡಿಯಾದಲ್ಲಿ ಅಸಹಕಾರ ಚಳುವಳಿ ಆರಂಭವಾಗಿ, ಅದರ ಗಾಳಿ ಮೈಸೂರಿನಲ್ಲಿಯೂ ಬೀಸುತ್ತಿತ್ತು. ಇಂಡಿರ್ಯ ನ್ಯಾಷನಲ್‌  ಕಾಂಗ್ರೆಸ್ಸಿನ ಶಾಖೆ ಮೈಸೂರಿನಲ್ಲಿಯೂ ಸ್ಥಾಪನೆಯಾಗಿ ಗಾಂಧೀಜಿಯವರ ರಚನಾತ್ಮಕ ಕಾರ್ಯಗಳು ಆಚರಣೆಗೆ ಬಂದವು. ವೆಂಕಟಕೃಷ್ಣಯ್ಯನವರು ಬಹಳ ವೃದ್ಧಾಪ್ಯದಲ್ಲಿಯೂ ಗಾಂಧೀಜಿಯವರ ಚಳುವಳಿಗೆ ತಮ್ಮ ನೈತಿಕ ಬೆಂಬಲವನ್ನು ಕೊಡುತ್ತಾ ಬಂದರು. ಸರ್ಕಾರದ ಆಡಳಿತದಲ್ಲಿನ ನ್ಯೂನತೆಗಳನ್ನು ತಮ್ಮ ಪತ್ರಿಕೆಗಳಲ್ಲಿ ಪ್ರಕಟಿಸುತ್ತ ಬಂದರು. ಆಗಾಗ್ಗೆ, ಸರ್ಕಾರದ ಆಗ್ರಹಕ್ಕೆ ಗುರಿಯಾಗುತ್ತಿದ್ದರು.
ದಯಾಸಾಗರ ಎಂ. ವೆಂಕಟಕೃಷ್ಣಯ್ಯ-ಜೀವನ ಮತ್ತು ಸಾಧನೆ : ೭. ಉನ್ನತ ಜೀವಿ

ಸಾರ್ವಜನಿಕ ಜೀವನದಲ್ಲಿರುವವರಿಗೆ ವೈಯಕ್ತಿಕ ಜೀವನವಿಲ್ಲವೆಂದು ಹೇಳುವ ವಾಡಿಕೆ. ವೆಂಕಟಕೃಷ್ಣಯ್ಯನವರು ತಮ್ಮ ಜೀವನದ ಪ್ರತಿಯೊಂದು ದಿನವನ್ನೂ ಸಾರ್ವಜನಿಕರಿಗಾಗಿಯೇ ಕಳೆದರು ಎಂದರೆ ಅತಿಶಯೋಕ್ತಿಯಲ್ಲ.
ತಮ್ಮ ೨೫-೩೦ ವಯಸ್ಸಿನಿಂದ ಕೊನೆಯವರೆಗೆ ಅವರು ತಮ್ಮ ಸ್ಕೂಲಿಗಾಗಿಯೋ, ಪತ್ರಿಕೆಗಳಿಗಾಗಿಯೋ, ಅನಾಥಾಲಯಕ್ಕಾಗಿಯೇ ಪ್ರಜಾಪ್ರತಿನಿಧಿ ಸಭೆ, ನ್ಯಾಯ ವಿಧಾಯಕ ಸಭೆ, ಮೈಸೂರು ನಗರದ  ಪೌರಸಭೆ ಇನ್ನೂ ಇತರ ಸಂಸ್ಥೆಗಳ ಏಳಿಗೆಗಾಗಿಯೋ, ತಮ್ಮ ಕಾಲವನ್ನು ವಿನಿಯೋಗಿಸಿದರು. ಅವರ ವೃದ್ಧಾಪ್ಯದಲ್ಲೂ ಬೆಳಿಗ್ಗೆ ಎದ್ದಾಗಿನಿಂದ ರಾತ್ರಿವರೆಗೆ ಏನಾದರೂ ಸಾರ್ವಜನಿಕ ಕೆಲಸ ಮಾಡುತ್ತಲೇ ಇರುತ್ತಿದ್ದರು. ವಿಶ್ರಾಂತಿ ಎಂಬುದು ಇವರಿಗಿರಲಿಲ್ಲ. ಒಂದು ಕೆಲಸ ಬೇಜಾರಾದರೆ ಆ ಕೆಲಸ ಬಿಟ್ಟು ಬೇರೆ ಇನ್ನೊಂದು ಕೆಲಸ ಮಾಡುತ್ತಿದ್ದರು.  Rest is change of occupation. ಬರೀ ವಿಶ್ರಾಂತಿ ಎಂದರೆ ತುಕ್ಕು ಹಿಡಿಯುವುದು (rest is rust) ಎಂದು ಅವರು ಅರ್ಥ ಮಾಡುತ್ತಿದ್ದರು. ಅವರಿಗೆ ಸೋಮಾರಿತನವಾಗಲಿ, ಪಾಲುಮಾರಿಕೆಯಾಗಲೀ ಇರಲಿಲ್ಲ. ಈಗ ಮಾಡುವ ಕೆಲಸವನ್ನು ಈಗಲೇ ಮಾಡಬೇಕು, ಅದನ್ನು ಮುಂದಕ್ಕೆ ಹಾಕಬಾರದು ಎಂದು ಆ ಕೆಲಸವನ್ನು ಆಗಲೇ ಮಾಡುತ್ತಿದ್ದರು. ಮಧ್ಯಾಹ್ನದ ಹೊತ್ತು ನಿದ್ರೆ ಮಾಡುತ್ತಿರಲಿಲ್ಲ. ಮಧ್ಯಾಹ್ನ ಊಟ ಮಾಡಿಕೊಂಡು ಬಂದ ಕೂಡಲೇ ಟಪಾಲನ್ನು ನೋಡಿ ಕಾಗದಗಳಿಗೆ ಆಗಲೇ ಉತ್ತರ ಬರೆದು ಪೋಸ್ಟ್‌ ಮಾಡಿಸುತ್ತಿದ್ದರು. ಬಂದ ಕಾಗದಗಳಿಗೆ ಅಂದಂದೇ ಉತ್ತರ ಬರೆಯುವ ಪದ್ಧತಿ ಅವರದಾಗಿತ್ತು. ಪತ್ರ ವ್ಯವಹಾರದಲ್ಲಿ ಅವರಷ್ಟು ಕ್ರಮ ಪದ್ಧತಿಯನ್ನು ಅನುಸರಿಸುವವರು ಬಹಳ ಅಪರೂಪ.
ಅವರ ಬಳಿ ಅನೇಕರು ಶಿಫಾರಸುಗಳಿಗೆ ಬರುತ್ತಿದ್ದರು. ಯಾರಿಗೂ ಅವರು ಇಲ್ಲವೆನ್ನುತ್ತಿರಲಿಲ್ಲ. ಎಲ್ಲರಿಗೂ ಯಾವ ಶಿಫಾರಸು ಕಾಗದ ಬೇಕೋ ಅದನ್ನು ಕೊಡುತ್ತಿದ್ದರು. ಅವರವರ ಅದೃಷ್ಟದ ಪ್ರಕಾರ ಈ ಶಿಫಾರಸಿನ ಫಲ ಆ ಮನುಷ್ಯರಿಗೆ ದೊರೆಯುತ್ತಿತ್ತು. ಅವರ ಶಿಫಾರಸಿನಿಂದ ಫಲಹೊಂದಿ, ಅನೇಕರು, ಅವರ ಹೆಸರು ಹೇಳಿಕೊಂಡು, ಮನೆಯಲ್ಲಿ ದೀಪ ಹಚ್ಚುತ್ತಿದ್ದರು.
ಅವರು ಒಂದು ಅನಾಥಾಲಯವನ್ನು ನಡೆಸುತ್ತಿದ್ದರು. ಅದು ಈಗಲೂ ಮೈಸೂರು ನಗರದಲ್ಲಿ ಚೆನ್ನಾಗಿ ನಡೆಯುತ್ತಿದೆ. ಈ ಸಂಸ್ಥೆ ಸುಬ್ಬರಾಯನ ಕೆರೆಯ ಏರಿಯ ಮೇಲಿದೆ. ದೊಡ್ಡ ಮಹಡಿ ಕಟ್ಟಡ. ಅನೇಕ ವಿದ್ಯಾರ್ಥಿಗಳ ಅಶನ ವಸತಿಗಳಿಗೆ ಏರ್ಪಾಡಿದೆ.
ಈ ಅನಾಥಾಲಯ ೧೮೯೬ಕ್ಕಿಂತ ಹಿಂದಿನಿಂದಲೂ ನಡೆದುಕೊಂಡು ಬರುತ್ತಿದೆ. ಪ್ರಾರಂಭದಲ್ಲಿ ಶೇಷಾದ್ರಿ ಅಯ್ಯರ್ ಅವರ ಬಂಗಲೆಯ ಹಿಂಭಾಗದ ಒಂದು ಕಟ್ಟಡದಲ್ಲಿ ನಡೆಯುತ್ತಿತ್ತು. ಈಗ ಆ ಕಟ್ಟಡದಲ್ಲಿ ಮಹಾರಾಣಿ ಬಾಲಿಕಾ ಪಾಠಶಾಲೆ ಇದೆ. ಈ ಅನಾಥಾಲಯವನ್ನು ವಿಶ್ವೇಶ್ವರಾನಂದ ಸರಸ್ವತಿ ಎಂಬ ಸನ್ಯಾಸಿ ನಡೆಸುತ್ತಿದ್ದರು. ೧೮೯೬ರಲ್ಲಿ ಈ ಸನ್ಯಾಸಿ ಇದನ್ನು ವೆಂಕಟಕೃಷ್ಣಯ್ಯನವರಿಗೆ ವಹಿಸಿ ಕೊಟ್ಟು ಇದನ್ನು ಮುಂದೆ ನಡೆಸಿಕೊಂಡು ಬರಬೇಕೆಂದು ಕೇಳಿಕೊಂಡರು. ಇದನ್ನು ನಡೆಸಲು ವೆಂಕಟಕೃಷ್ಣಯ್ಯನವರು ಒಂದು ಸಮಿತಿ ಸ್ಥಾಪಿಸಿದರು. ಈಗ ಇರುವ ಕಟ್ಟಡಕ್ಕೆ ನಿವೇಶನವನ್ನು ದೊರಕಿಸಿಕೊಳ್ಳಲು ಮತ್ತು ಅದನ್ನು ಕಟ್ಟಲು ಬಹಳ ಕಷ್ಟಪಟ್ಟರು. ಅವರು ಬದುಕಿರುವವರೆಗೂ ಅದರ ಕಾರ್ಯದರ್ಶಿಯಾಗಿ ಕೆಲಸ ನಡೆಸಿಕೊಂಡು ಬಂದರು. ಅಂಬಳೆ ಸುಬ್ರಹ್ಮಣ್ಯ ಅಯ್ಯರ್ ಅವರು ಅಧ್ಯಕ್ಷರಾಗಿದ್ದರು.
ವೆಂಕಟಕೃಷ್ಣಯ್ಯನವರ ಮರಣದ ಅನಂತರ ಪ್ರಸಿದ್ಧ ಲಾಯರ್ ಸಿ. ನರಸಿಂಹಯ್ಯನವರು ಇದರ ಮೇಲ್ವಿಚಾರಣೆ ನೋಡಿಕೊಳ್ಳುತ್ತಿದ್ದರು.
ಅನಾಥಾಲಯದ ವಿದ್ಯಾರ್ಥಿಗಳಿಗೆ ಧರ್ಮ ಮತ್ತು ನೀತಿಯ ಉಪದೇಶವನ್ನು ಕೊಡಿಸಲು ಅನೇಕ ಯತಿವರ್ಯರ ಮತ್ತು ಪಂಡಿತೋತ್ತಮರ ಉಪನ್ಯಾಸಗಳನ್ನು ನಡೆಸುತ್ತಿದ್ದರು.
ಅವರ ಪರೋಪಕಾರದ ಉದಾಹರಣೆಗಳು ಬೇಕಾದಷ್ಟಿವೆ. ಯಾರಾದರೂ ಅವರ ಬಳಿಗೆ ಬಂದು ಸಹಾಯ ಕೇಳಿದರೆ, ನಾಸ್ತಿ ಎನ್ನುವುದು ಅವರ ಸ್ವಭಾವವಲ್ಲ. ನಾಳೆಗಿದೆಯೋ, ಇಲ್ಲವೋ ನೋಡುತ್ತಿರಲಿಲ್ಲ. ಕಬೀರದಾಸರಂತೆ ತಮ್ಮ ಹತ್ತಿರ ಇದ್ದುದನ್ನು ಕೊಟ್ಟುಬಿಡುತ್ತಿದ್ದರು.
ದಿವಾನ್‌ ರಂಗಚಾರ್ಲುರವರ ಕಾಲದಲ್ಲಿ ಸ್ಥಾಪಿತವಾದ ಟೌನ್‌ಹಾಲಿನ ಮಹಡಿಯ ಮೇಲೆ ಇರುವ ಲಿಟರರಿ ಯೂನಿರ್ಯ ಎಂಬ ಸಂಸ್ಥೆಯ ಮೇಲ್ವಿಚಾರಣೆಯನ್ನು ಆ ಸಂಸ್ಥೆಯ ಅಧ್ಯಕ್ಷರಾಗಿ ತಾವು ಬದುಕಿರುವವರೆಗೂ ನೋಡಿಕೊಳ್ಳುತ್ತಿದ್ದರು. ಇದರಲ್ಲಿ ಒಂದು ಲೈಬ್ರರಿ ಇದೆ, ವಾಚನಾಲಯ ಇದೆ. ಈ ಸಂಸ್ಥೆಯ ಆಶ್ರಯದಲ್ಲಿ ಸಭೆಗಳೂ, ಗೋಷ್ಠಿಗಳೂ ನಡೆಯುತ್ತವೆ.
ಪದ್ಮಾಲಯವನ್ನು ಬಿಟ್ಟ ಮೇಲೆ ಅವರು ಕೆಲವು ದಿವಸ ಸೀತಾವಿಲಾಸ ಅಗ್ರಹಾರದಲ್ಲಿ ಬಾಡಿಗೆ ಮನೆಯಲ್ಲಿದ್ದರು. ಆ ಬಾಡಿಗೆ ಮನೆಯಲ್ಲಿಯೂ ಕೆಲವು ವಿದ್ಯಾರ್ಥಿಗಳನ್ನಿಟ್ಟುಕೊಂಡು ಅವರಿಗೆ ಅನ್ನಹಾಕುತ್ತಿದ್ದರು. ಅವರು ಲಕ್ಷ್ಮೀಪುರದಲ್ಲಿ ತಮ್ಮ ಹೊಸ ಮನೆಗೆ ಬಂದ ಮೇಲೆ ತಾವು ಒಂದು ಕೊಠಡಿಯಲ್ಲಿದ್ದುಕೊಂಡಿದ್ದರು. ಪಕ್ಕದಲ್ಲಿಯೇ ತಮ್ಮ ಕೃಷ್ಣರಾಜ ವಾಣೀವಿಲಾಸ ಪ್ರೆಸ್ಸನ್ನು ನಡೆಸುತ್ತಿದ್ದರು. ಪತ್ರಿಕೆಗಳನ್ನೂ ಅಲ್ಲಿಯೇ ನಡೆಸುತ್ತಿದ್ದರು. ಕೆಲವು ವಿದ್ಯಾರ್ಥಿಗಳಿಗೆ ವಾಸ ಮಾಡಲು ಕೊಠಡಿಗಳನ್ನೂ ಕೊಟ್ಟಿದ್ದರು.
೨
ಅವರು ಬೆಳಿಗ್ಗೆ ೫ ಗಂಟೆಗೇ ಎದ್ದು ಲೇಖನ ಬರೆಯಿಸಿ, ೬ ಗಂಟೆ ಹೊತ್ತಿಗೆ ಸ್ನಾನ ಗೃಹಕ್ಕೆ ಹೋಗುತ್ತಿದ್ದರು. ಅವರು ತಮ್ಮ ಆರೋಗ್ಯವನ್ನು ಚೆನ್ನಾಗಿ ಕಾಪಾಡಿಕೊಳ್ಳುತ್ತಿದ್ದರು. ತಮ್ಮ ಮಲಕೋಶವನ್ನು ಯಾವಾಗಲೂ ಶುದ್ಧವಾಗಿಡುತ್ತಿದ್ದರು. ಸ್ನಾನವಾದ ಮೇಲೆ ಶುದ್ಧವಾದ ಬಟ್ಟೆ ಹಾಕಿಕೊಂಡು ತಮ್ಮ ಕೊಠಡಿಯ ಹೊರಗಡೆ ಆಸನದಲ್ಲಿ ಬಂದು ಕೊಡುತ್ತಿದ್ದರು. ಸಂಚಾರಕ್ಕೆ ಕೆಲವು ಮಿತ್ರು ಕಾರು ತರುತ್ತಿದ್ದರು. ಅದಿಲ್ಲದೆ ಹೋದರೆ ಎತ್ತು ಕಟ್ಟಿದ ತಮ್ಮ ಪೆಟ್ಟಿಗೆ ಗಾಡಿಯನ್ನು ಉಪಯೋಗಿಸುತ್ತಿದ್ದರು. ಬೆಳಿಗ್ಗೆ ೧೧ ಗಂಟೆಯವರೆಗೆ ಕೊಠಡಿಯ ಹೊರಗೇ ಕುಳಿತುಕೊಂಡು ಬರೆಸುತ್ತಿದ್ದರು. ಮಧ್ಯೆ ಮಧ್ಯೆ ಯಾರಾದರೂ ಬರುತ್ತಲೇ ಇರುತ್ತಿದ್ದರು. ಅವರು ಬರುತ್ತಲೇ ಬರೆಸುವುದನ್ನು ನಿಲ್ಲಿಸಿ, ಅವರೊಡನೆ ಮಾತನಾಡಿ ಕಳುಹಿಸುತ್ತಿದ್ದರು. ದಿವಾನರುಗಳೂ, ದೊಡ್ಡ ಅಧಿಕಾರಿಗಳೂ, ಸಾರ್ವಜನಿಕ ಮಹನೀಯರೂ ಅವರನ್ನು ಅಲ್ಲಿಯೇ ನೋಡುತ್ತಿದ್ದರು.
ಅವರ ಮಿತ್ರ ಡಾ. ಆರ್ಮುಗಂರವರು ಆಗಾಗ್ಗೆ ಬರುತ್ತಿದ್ದರು. ಮನೆಯ ಕಾಂಪೌಂಡಿನಲ್ಲಿ ಅವರೊಡನೆ ತಿರುಗಾಡುತ್ತ ಮಾತನಾಡುತ್ತಿದ್ದರು. ಈ ಸಂದರ್ಭದಲ್ಲಿ ಮೈಸೂರಿನ ಅನೇಕ ದೊಡ್ಡ ರಾಜಕೀಯ ವಿಷಯಗಳು ಚರ್ಚೆಯಾಗುತ್ತಿದ್ದವು ಎಂದು ಕಾಣುತ್ತದೆ. ವಿನೋದವಾಗಿಯೂ ಸ್ವಲ್ಪ ಕಾಲ ಕಳೆಯುತ್ತಿದ್ದರು.
ಕೆಲವು ಸಾರಿ, ಮಿರ್ಜಾ ಇಸ್ಮಾಯಿಲ್‌ರವರು ತಾವು ಮಹಾರಾಜರ ಪ್ರೈವೆಟ್‌ ಸೆಕ್ರೆಟರಿಯಾಗಿದ್ದಾಗಲೂ, ದಿವಾನ್‌ಗಿರಿಯ ಪ್ರಾರಂಭ ದಿನಗಳಲ್ಲಿಯೂ, ಈ ಕಾಂಪೌಂಡಿನೊಳಕ್ಕೆ ಬಂದು ವೆಂಕಟಕೃಷ್ಣಯ್ಯನವರೊಡನೆ ಮಾತನಾಡಿಕೊಂಡು ಹೋಗುತ್ತಿದ್ದರು.
ವೈಸ್‌ಛಾನ್ಸಲರ್ ಡಾ. ಬ್ರಜೇಂದ್ರನಾಥ ಸೀಲರು, ಬಿ.ಎಂ. ಶ್ರೀಕಂಠಯ್ಯನವರು, ಎð.ಎಸ್‌. ಸುಬ್ಬರಾಯರು, ಎಸ್‌. ಹಿರಣ್ಣಯ್ಯನವರು, ಡಾ. ಮೈಲ್‌ ವಾಘನಂ ಅವರು, ಸಿ.ಆರ್. ರೆಡ್ಡಿಯವರು, ಇನ್ನೂ ಅನೇಕರು ಈ ಕಾಂಪೌಂಡಿನಲ್ಲಿ ವೆಂಕಟಕೃಷ್ಣಯ್ಯನವರನ್ನು ಸಂದರ್ಶಿಸಿ ಮಾತನಾಡಿಕೊಂಡು ಹೋಗುತ್ತಿದ್ದರು.
ಅವರು ಬೆಳಿಗ್ಗೆ ೧೧ ಗಂಟೆಗೆ ತಮ್ಮ ಎತ್ತಿನ ಪೆಟ್ಟಿಗೆ ಗಾಡಿಯಲ್ಲಿ ಊಟಕ್ಕೆ ಹೋಗುತ್ತಿದ್ದರು.
ಅಲ್ಲಿಂದ ಮಧ್ಯಾಹ್ನ ೨-೨.೩೦ ಗಂಟೆಯ ಹೊತ್ತಿಗೆ ಮನೆಗೆ ಬಂದು ತಮ್ಮ ಕೊಠಡಿಯಲ್ಲಿ ತಮ್ಮ ಕೆಲಸ ಕಾರ್ಯಗಳನ್ನು ಮುಂದರಿಸುತ್ತಿದ್ದರು. ಸಾಮಾನ್ಯವಾಗಿ ಪತ್ರಿಕಾ ಕೆಲಸ. ಸಾಯಂಕಾಲ “ವಾಕಿಂಗ್‌” (ಗಾಳಿಸವಾರಿ) ಹೋಗಿ ಬರುತ್ತಿದ್ದರು. ಮೀಟಿಂಗುಗಳು ಏನಾದರೂ ಇದ್ದರೆ ಮುಂಚೆಗೆ ಮುಂಚೆಯೇ ತಮ್ಮ ಪೆಟ್ಟಿಗೆ ಗಾಡಿಯಲ್ಲಿ ಆ ಮೀಟಿಂಗಿಗೆ ಹೋಗಿ ಬರುತ್ತಿದ್ದರು.
ರಾತ್ರಿ ಬಂದಮೇಲೆ, ಪುನಃ ಸ್ನಾನಗೃಹಕ್ಕೆ ಹೋಗಿ ತಮ್ಮ ದೇಹಬಾಧೆಯನ್ನು ತೀರಿಸಿಕೊಂಡು ಬಂದು, ಇಷ್ಟವಿದ್ದರೆ ಮಿತವಾಗಿ ಆಹಾರ ಸ್ವೀಕರಿಸಿ, ಮಲಗುತ್ತಿದ್ದರು.
ಅವರು ಚಿಕ್ಕ ವಯಸ್ಸಿನಿಂದಲೂ ಬೆಳಿಗ್ಗೆ ಮತ್ತು ಸಾಯಂಕಾಲ ಬಹಳ ದೂರ ಬಿರುಸಾಗಿ ವಾಕಿಂಗ್‌ ಹೋಗುತ್ತಿದ್ದರು. ಅನೇಕ ದಿನಗಳವರೆಗೆ ಚಾಮುಂಡಿ ಬೆಟ್ಟವನ್ನು ಹತ್ತುವುದು ಮತ್ತು ಇಳಿಯುವುದು ಅವರ ಬೆಳಗಿನ ಸಾಧನೆಯಾಗಿತ್ತು. ಆದುದರಿಂದಲೇ ಬದುಕಿರುವವರೆಗೂ ಗಟ್ಟಿಯಾಗಿ ಆರೋಗ್ಯವಾಗಿ ಇದ್ದರು. ಅವರಿಗೆ ತಲೆ ನೋವು, ನೆಗಡಿ, ಕೆಮ್ಮು ಅಪರೂಪ. ವೃದ್ಧಾಪ್ಯದಲ್ಲಿ ವಯೋಧರ್ಮಕ್ಕನುಗುಣವಾಗಿ ಯಾವಾಗಲೋ ಒಂದೊಂದು ಸಲ ಅವರಿಗೆ ನೆಗಡಿ ಕೆಮ್ಮು ಕಾಣಿಸಿಕೊಳ್ಳುತ್ತಿತ್ತು.
ಇವರಿಗೆ ಎಂಭತ್ತು-ತೊಂಭತ್ತು ವರ್ಷ ವಯಸ್ಸಾಗಿದ್ದರೂ ಬೆನ್ನು ಬಗ್ಗಿರಲಿಲ್ಲ. ನೆಟ್ಟಗೆ ನಡೆಯುತ್ತಿದ್ದರು. ಕೈನಡುಗುತ್ತಿರಲಿಲ್ಲ. ಕಣ್ಣು ಚೆನ್ನಾಗಿ ಕಾಣುತ್ತಿತ್ತು. ಕಿವಿ ಚೆನ್ನಾಗಿ ಕೇಳುತ್ತಿತ್ತು. ಜ್ಞಾಪಕಶಕ್ತಿ ಚೆನ್ನಾಗಿತ್ತು. ಜೀವನದಲ್ಲಿ ಆಸಕ್ತಿ ವಹಿಸಿ, ಸಮಯೋಚಿತವಾಗಿ ವಿನೋದವಾಗಿ ಮಾತನಾಡುತ್ತಿದ್ದರು. ಇಂತಹ ವಯಸ್ಸಿನಲ್ಲಿಯೂ ಇವರ ಮನಸ್ಸು ಮಕ್ಕಳ ಮನಸ್ಸಿನಂತೆ ಹಗುರವಾಗಿತ್ತು.
ಅವರು ತಮ್ಮ ಮನಸ್ಸನ್ನು ಯಾವಾಗಲೂ ಪ್ರಸನ್ನವಾಗಿಟ್ಟುಕೊಳ್ಳಲು ಪ್ರಯತ್ನಿಸುತ್ತಿದ್ದರು. ಸುಖದಲ್ಲಿ ವಿಶೇಷವಾಗಿ ಉತ್ಸಾಹ ತೋರದೆ, ದುಃಖದಲ್ಲಿ ವಿಶೇಷವಾಗಿ ಕುಗ್ಗದೆ ತಮ್ಮ ಮನಸ್ಸನ್ನು ಸಮಸ್ಥಿತಿಯಲ್ಲಿ ಇಟ್ಟುಕೊಳ್ಳುತ್ತಿದ್ದರು.
೧೯೨೯ರಲ್ಲಿ ಅವರ ಪತ್ರಿಕೆಗಳನ್ನು ಮಿರ್ಜಾ ಸರ್ಕಾರ ನಿಲ್ಲಿಸಿಬಿಟ್ಟ ಮೇಲೆ ವೆಂಕಟಕೃಷ್ಣಯ್ಯನವರು ಶಾಂತಿಯನ್ನು ಕಳೆದುಕೊಳ್ಳದೆ ಇನ್ನೂ ನಾಲ್ಕು ವರ್ಷಗಳವರೆಗೆ, ೧೯೩೩ನೇ ನವೆಂಬರ್ ೮ ರಲ್ಲಿ ತಮ್ಮ ಇಹಲೋಕ ಯಾತ್ರೆ ಮುಗಿಯುವವರೆಗೆ, ಸಾರ್ವಜನಿಕ ಕಾರ್ಯದಲ್ಲಿ ನಿರತರಾಗಿಯೇ ಇದ್ದರು.
ಅವರು ಮೃತರಾಗಿ ೩೫ ವರ್ಷಗಳಾದಾಗ್ಯೂ ಅಂತಹವರು ಇನ್ನೊಬ್ಬರು ಮೈಸೂರಿನಲ್ಲಿ ಇದುವರೆಗೂ ಹುಟ್ಟಿಲ್ಲ. ಅವರ ಸಮಕಾಲೀನರಾದ ವಿಶ್ವೇಶ್ವರಯ್ಯನವರು ಅಖಿಲ ಭಾರತ ಖ್ಯಾತಿಯನ್ನು ಪಡೆದರು. ಆದರೆ ಅವರು ಬಹುಕಾಲ ಸರ್ಕಾರದ ಸೇವೆಯಲ್ಲಿದ್ದರು. ಮತ್ತು ಅನುಕೂಲಸ್ಥರಾಗಿದ್ದರು. ಅವರ ದಾರಿಯೇ ಬೇರೆ.
ಅವರ ಮಿತ್ರರಾದ ಎಚ್‌.ವಿ. ನಂಜುಂಡಯ್ಯನವರು ಅಸಾಧಾರಣ ಪ್ರತಿಭಾಶಾಲಿಗಳು ಮತ್ತು ಕರ್ತವ್ಯದಕ್ಷರು. ಮೈಸೂರು ದಿವಾನಗಿರಿ ಸ್ವಲ್ಪದರಲ್ಲಿಯೇ ಇವರಿಗೆ ತಪ್ಪಿಹೋಯಿತು. ಮೈಸೂರು ಚೀಫ್‌ ಕೋರ್ಟಿನ ಚೀಫ್‌ ಜಸ್ಟಿಸರಾಗಿದ್ದರು. ಮೈಸೂರು ವಿಶ್ವವಿದ್ಯಾಲಯದ ಪ್ರಥಮ ವೈಸ್‌ಛಾನ್ಸಲರಾಗಿದ್ದರು. ಇವರು ಅನೇಕ ವ್ಯಾವಹಾರಿಕ ಗ್ರಂಥಗಳನ್ನು ಬರೆದಿದ್ದಾರೆ. ಕನ್ನಡದಲ್ಲಿ ಅರ್ಥಶಾಸ್ತ್ರವನ್ನು ಬರೆದವರಲ್ಲಿ ಇವರೇ ಮೊದಲು ಇವರ ಕೀರ್ತಿಯೂ ಅಪಾರವಾದುದು.
ವೆಂಕಟಕೃಷ್ಣಯ್ಯನವರು, ವಿಶ್ವೇಶ್ವರಯ್ಯನವರು, ನಂಜುಂಡಯ್ಯನವರು ಇವರು ಮೂವರೂ ಪರಸ್ಪರ ಮಿತ್ರರು. ಒಬ್ಬರಿಗೊಬ್ಬರು ಪ್ರೋತ್ಸಾಹಕರಗಿದ್ದರು. ಒಬ್ಬೊಬ್ಬರದು ಒಂದೊಂದು ದಾರಿ. ಆದರೆ, ಸಾರ್ವಜನಿಕ ಜೀವನದಲ್ಲಿಯೂ ಪರೋಪಕಾರದಲ್ಲಿಯೂ, ಜೀವನದ ಕಷ್ಟಗಳನ್ನು ಎದುರಿಸುವುದರಲ್ಲಿಯೂ ವೆಂಕಟಕೃಷ್ಣಯ್ಯನವರಿಗೆ ಸಮಾನರು ಯಾರೂ ಇರಲಿಲ್ಲ. ಅವರು ತಮ್ಮ ಕಾಲದ ಮೈಸೂರಿನ ಅತ್ಯಂತ ಶ್ರೇಷ್ಠ ವ್ಯಕ್ತಿ ಎಂದರೆ ಅತಿಶಯೋಕ್ತಿಯಲ್ಲ, ಅವರು ನಿಜವಾಗಿಯೂ ಆದರ್ಶಪುರುಷರು.
೩
ವೆಂಕಟಕೃಷ್ಣಯ್ಯನವರ ೮೨ನೇ ವಯಸ್ಸಿನಲ್ಲಿ ಮೈಸೂರು ನಗರದಲ್ಲಿ ಅವರ ಜಯಂತ್ಯುತ್ಸವ ನಡೆಯಿತು. ಬಿಡಾರಂ ಕೃಷ್ಣಪ್ಪನವರು ಬಾಯಿ ತುಂಬ ಹೊಗಳಿದರು. ಲೋಕಹಿತೈಷಿ ಅಂಬಳೆ ಅಣ್ಣಯ್ಯ ಪಂಡಿತರು “ಇವರಂತಹವರನ್ನು ನಾವು ಏನೆಂದು ಹೊಗಳೋಣ? ಇವರು ತನು, ಮನ, ಧನವನ್ನು ಪರೋಪಕಾರಕ್ಕೆ ವಿನಿಯೋಗಿಸಿದ್ದಾರೆ. ಇವರ ಪ್ರತಿಯೊಂದು ರಕ್ತಕಣವೂ ದಯಾರಸದಿಂದ ತುಂಬಿದೆ. ಇವರನ್ನು ಇನ್ನು ಮುಂದೆ ‘ದಯಾಸಾಗರ’ ಎಂದು ಕರೆಯೋಣ” ಎಂದರು.
೧೯೨೭ರಲ್ಲಿ, ಇವರ ೮೩ನೇ ಹುಟ್ಟಿದ ಹಬ್ಬದ ದಿನ ಮೈಸೂರಿನ ರಂಗಾಚಾರ್ಲು ಭವನಲ್ಲಿ ನಾಗರಿಕರು ಅವರನ್ನು ಸನ್ಮಾನಿಸಿದರು. ರಾವ್‌ ಬಹದ್ದೂರ್ ಎಂ.ಸಿ. ರಂಗಯ್ಯಂಗಾರ್ಯರು ಅಧ್ಯಕ್ಷತೆ ವಹಿಸಿದ್ದರು. ಕನ್ನಡ ದೇಶದ ನಾನಾ ಭಾಗಗಳಿಂದಲೂ ಬೊಂಬಾಯಿನಿಂದಲೂ, ಮದ್ರಾಸಿನಿಂದಲೂ ಶುಭ ಸಂದೇಶಗಳು ಬಂದಿದ್ದವು. ಮೈಸೂರಿನಲ್ಲಿ ಅಧಿಕಾರದಲ್ಲಿದ್ದಾಗ ಇವರ ವಿರೋಧಿಗಳಾಗಿದ್ದ ಡಾ.ಸಿ.ಆರ್. ರೆಡ್ಡಿಯವರು “ವೆಂಕಟಕೃಷ್ಣಯ್ಯನವರು ಮೈಸೂರಿನಲ್ಲಲ್ಲದೆ ಬ್ರಿಟಿಷ್‌ ಇಂಡಿಯಾದಲ್ಲಿ ಹುಟ್ಟಿದ್ದಿದ್ದರೆ, ಇವರ ಕಾರ್ಯ ಕ್ಷೇತ್ರ ಬ್ರಿಟಿಷ್‌ ಇಂಡಿಯಾ ಆಗಿದ್ದಿದ್ದರೆ, ಇವರು ಲೋಕಮಾನ್ಯ ಬಾಲ ಗಂಗಾಧರ ತಿಲಕರಂತೆ ಕೀರ್ತಿಶಾಲಿಗಳಾಗುತ್ತಿದ್ದರು. ಇವರದು ವಿಶಾಲ ಹೃದಯ. ವಜ್ರದಂತಹ ದೃಢತೆ. ಇವರ ಕೂಡ ಹೋರಾಡಿದ ನನಗೆ ಗೊತ್ತು ಇವರ ಯೋಗ್ಯತೆ. ವಜ್ರ ವಜ್ರವನ್ನು ತಿಕ್ಕುವಂತಿತ್ತು, ಇವರೊಡೆನ ಹೋರಾಟ” ಎಂದು ಸಂದೇಶ ಕಳುಹಿಸಿದ್ದರು.
೧೯೨೮ ರಲ್ಲಿ ಮೈಸೂರು ನಗರಕ್ಕೆ ಮೈಸೂರು ವಿಶ್ವವಿದ್ಯಾಲಯದ ಭಾಷಣವನ್ನು ಕೊಡಲು ಬಂದಾಗ ರೆಡ್ಡಿಯವರು ವೆಂಕಟಕೃಷ್ಣಯ್ಯನವರ ಕ್ಷಮಾಗುಣವನ್ನು ಎಷ್ಟೆಂದು ವರ್ಣಿಸಿದರೂ ಸಾಳದು.ಅವರ ಪ್ರೆಸ್ಸಿನಿಂದ ಸಾಮಾನುಗಳನ್ನೂ, ಹಣವನ್ನೂ ಕದ್ದುಕೊಂಡು ಹೋಗವವರು ಕೆಲವರಿದ್ದರು. ಅವರು ಕದ್ದುಕೊಂಡು ಹೋದುದು ಪತ್ತೆಯಾಗುತ್ತಿತ್ತು. ಕದ್ದವರನ್ನು ಹಿಡಿದುಕೊಂಡು ಬಂದು ಮುಂದೆ ನಿಲ್ಲಿಸಿದಾಗ, ಕ್ಷಣಕಾಲ ಕೋಪವನ್ನು ತೋರಿಸಿ, ಆ ಮೇಲೆ ಅವರನ್ನು ಕ್ಷಮಿಸಿ, ಕಳುಹಿಸಿ ಬಿಡುತ್ತಿದ್ದರು. ತಮ್ಮ ಕೆಲಸಗಾರರೇ ಆಗಿದ್ದರೆ ಅವರನ್ನು ಪುನಃ ಕೆಲಸಕ್ಕೆ ಸೇರಿಸಿಕೊಳ್ಳುತ್ತಿದ್ದರು. ಯಾರಾದರೂ ವೆಂಕಟಕೃಷ್ಣಯ್ಯನವರನ್ನು “ನೀವು ಹೀಗೆ ಮಾಡಬಾರದು. ಕೆಟ್ಟ ಕೆಲಸ ಮಾಡಿದವರಿಗೆ ಶಿಕ್ಷೆ ಕೊಡಬೇಕು. ಅವರನ್ನು ಪುನಃ ಕೆಲಸಕ್ಕೆ ಸೇರಿಸಿಕೊಳ್ಳಬಾರದು” ಎಂದು ಹೇಳಿದರೆ, “ದೇವರು ಹೀಗೆ ಮಾಡುತ್ತಾನೆಯೇ?” ಎಂದು ಉತ್ತರ ಹೇಳಿ, ಸುಮ್ಮನಿರುತ್ತಿದ್ದರು, “ಕ್ಷಮಾ ಗುಣ ದೇವರ ಗುಣ. ಮನುಷ್ಯರ ತಪ್ಪನ್ನು ಕ್ಷಮಿಸುತ್ತಾನೆ. ಹಾಗೆಯೇ ನಾವೂ ಮಾಡಬೇಕು” ಎಂಬುದು ಅವರ ನೀತಿಯಾಗಿತ್ತು.
ವೆಂಕಟಕೃಷ್ಣಯ್ಯನವರ ವಿಶೇಷ ಗುಣವೆಂದರೆ ಅವರ ಆಧುನಿಕತೆ. ಪ್ರಪಂಚದ ಇತರ ಭಾಗಗಳಲ್ಲಿ ನಡೆಯುತ್ತಿರುವ ಮಾನವನ ಉನ್ನತಿಯನ್ನು ಕಂಡು, ಓದಿ ತಿಳಿದುಕೊಂಡು, ಮೈಸೂರಿನಲ್ಲಿಯೂ ಅಂತಹ ಉನ್ನತಿ ಉಂಟಾಗಬೇಕೆಂದು ಪ್ರಯತ್ನಿಸಿದರು.
ವೈದಿಕರಾಗಿ ಹುಟ್ಟಿದ ಅವರು ವೈದಿಕಧರ್ಮವನ್ನೇ ಅನುಸರಿಸಿ, ವೈದಿಕ ವಿದ್ಯೆಯನ್ನೇ ಕಲಿತು, ತಮ್ಮ ಜೀವಮಾನವನ್ನು ನಡೆಸಿದ್ದರೆ ಅವರ ಹೆಸರು ಇಷ್ಟು ಪ್ರಕಾಶಕ್ಕೆ ಬರುತ್ತಿತ್ತೇ? ಅವರ ಕಾಲದಲ್ಲಿ ಮೈಸೂರು ನಗರದಲ್ಲಿ ಉದ್ದಾಮ ಸಂಸ್ಕೃತ ಪಂಡಿತರಿದ್ದರು, ವೇದ ಘನಪಾಠಿಗಳಿದ್ದರು, ತರ್ಕ ವ್ಯಾಕರಣಾದಿ ಶಾಸ್ತ್ರಗಳನ್ನು ಕರತಲಾಮಲಕ ಮಾಡಿಕೊಂಡವರಿದ್ದರು, ವೇದಾಂತ ಶಿರೋಮಣಿಗಳಿದ್ದರು. ಆದುದರಿಂದ ಅದೇ ಪ್ರಾಚೀನವಿದ್ಯೆಯಲ್ಲಿ ಮುಂದುವರಿದಿದ್ದರೆ, ಆ ಪಂಡಿತರ ಪಂಗ್ತಿಯಲ್ಲಿ ವೆಂಕಟಕೃಷ್ಣಯ್ಯನವರೂ ಸೇರುತ್ತಿದ್ದರು.
ಬಾಲ್ಯದಲ್ಲಿ ಕೆಲವು ವರ್ಷಕಾಲ ಪ್ರಾಚೀನ ವಿದ್ಯೆಯ ದಾರಿಯನ್ನು ತುಳಿದರು. ಆದರೆ ಅದರಿಂದ ತಮಗೂ ಅಷ್ಟೇನೂ ಪ್ರಯೋಜನವಿಲ್ಲ ಮತ್ತು ಲೋಕಕ್ಕೂ ಹೆಚ್ಚು ಸೇವೆ ಮಾಡುವುದಕ್ಕಾಗುವುದಿಲ್ಲ ಎಂದು ತಿಳಿದ ಮೇಲೆ, ಆಧುನಿಕ ಇಂಗ್ಲಿಷ್‌ ವಿದ್ಯಾಭ್ಯಾಸದ ಕಡೆಗೆ ತಿರುಗಿ, ಅದರ ಸ್ವತಂತ್ರ ಮನೋಭಾವದಿಂದ ಪ್ರೇರಿತರಾದರು. ತಮ್ಮ ಜೀವನವನ್ನು ಈ ನೂತನ ಸ್ವತಂತ್ರ ದಾರಿಗೆ ತಿರುಗಿಸಿದರು. ಮೆಟ್ರಿಕ್ಯುಲೇಷನ್ ಪರೀಕ್ಷೆಯಾದ ಮೇಲೆ, ಅವರು ಅಪೇಕ್ಷೆ ಪಟ್ಟಿದ್ದರೆ, ದಿವಾನ್‌ ರಂಗಾಚಾರ್ಲುರವರು ಅವರಿಗೆ ಒಳ್ಳೇ ನೌಕರಿ ಕೊಡಿಸುತ್ತಿದ್ದರು. ಆದರೆ ಅವರ ಶಕ್ತಿಯನ್ನು ಕಂಡು ರಂಗಾಚಾರ್ಲುರವರು ಅವರನ್ನು ಖಾಸಗೀ ವಿದ್ಯಾಲಯದ ಉಪಾಧ್ಯಾಯ ಕೆಲಸಕ್ಕೆ ಸೇರಿಸಿದರು. ಆಗಿನ ಕಾಲದಲ್ಲಿ ಖಾಸಗೀ ವಿದ್ಯಾಲಯದ ಉಪಾಧ್ಯಾಯರಿಗೆ ಪತ್ರಿಕೋದ್ಯೋಗಿಯಾಗಲು ಮತ್ತು ಅಸೆಂಬ್ಲಿ ಮುಂತಾದ ಸಂಸ್ಥೆಗಳ ಸದಸ್ಯರಾಗಲು ಯಾವ ನಿರ್ಬಂಧವೂ ಇರಲಿಲ್ಲ. ಇದರಿಂದ ವೆಂಕಟಕೃಷ್ಣಯ್ಯನವರು ಸಾರ್ವಜನಿಕ ಜೀವನವನ್ನು ಪ್ರವೇಶಿಸಿ ಸೇವೆಮಾಡಲು ಅವಕಾಶವಾಯಿತು. ಅವರು ಅನೇಕ ಹೊಸ ಹೊಸ ವಿಷಯಗಳನ್ನು ತಿಳಿದುಕೊಂಡು ತಮ್ಮ ಪತ್ರಿಕೆಗಳಲ್ಲಿ ಪ್ರಚಾರಮಾಡುತ್ತ ಬಂದರು. ಆಗಿನ ಕಾಲೊದಲ್ಲಿ ದಿವಾನರನ್ನಾಗಲೀ, ಸರ್ಕಾರವನ್ನಾಗಲೀ ಟೀಕಿಸುವುದೆಂದರೆ ವಿದ್ಯಾವಂತರಿಗೂ ಕೂಡ ಹೆದರಿಕೆ. ಅದರಲ್ಲಿಯೂ ಹೆಸರುವಾಸಿಯಾದರೂ, ಅತ್ಯಂತ ಸಮರ್ಥರೂ, ಪ್ರಜ್ಞಾಶಾಲಿಗಳೂ, ಆಗಿದ್ದ ದಿವಾನ್‌ ಶೇಷಾದ್ರಿ ಅಯ್ಯರ್ ಅವರೊಡನೆ ಮೈಸೂರು ಜನಗಳಿಗಾಗಿ ಕಾದಾಡುವುದೆಂದರೆ ಬಹಳ ಎದೆಗಾರಿಕೆ ಬೇಕಿತ್ತು. ವೆಂಕಟಕೃಷ್ಣಯ್ಯನವರು ಬಹಳ ಧೈರ್ಯದಿಂದಲೂ, ವಿವೇಕದಿಂದಲೂ ಈ ಸಾರ್ವಜನಿಕ ಸೇವೆಯನ್ನು ಮಾಡುತ್ತಿದ್ದುದರಿಂದ, ಜನರು ಅವರನ್ನು ತಮ್ಮ ಏಕಮಾತ್ರ ಮುಖಂಡರನ್ನಾಗಿ ಭಾವಿಸಿ ಗೌರವಿಸುತ್ತಿದ್ದರು.
೪
ರಾಜಕೀಯದರ ಜೊತೆಗೆ, ಸಮಾಜ ಸುಧಾರಣಾ ಕಾರ್ಯಗಳನ್ನೂ ಅವರು ಮಾಡುತ್ತಿದ್ದರು. ಹಳೆಯ-ದಾರಿಯನ್ನು ಬಿಟ್ಟು ಹೊಸ ದಾರಿಯಲ್ಲಿ ನಡೆಯಬೇಕೆಂದರೆ ಜನರಿಗೆ ಸಮಾಜದ ಹೆದರಿಕೆ. ಆದುದರಿಂದ ಇಂತಹ ಕಾಲದಲ್ಲಿ ಜಡವಾಗಿದ್ದ ಸಮಾಜವನ್ನು ಲಕ್ಷಿಸದೆ ಮುಂದುವರಿಯಬೇಕಾದರೆ ಬಹಳ ಧೈರ್ಯಬೇಕು. ವೆಂಕಟಕೃಷ್ಣಯ್ಯನವರು ಈ ಕಾರ್ಯವನ್ನು ಬಹಳ ಧೈರ್ಯವಾಗಿ ಮಾಡಿದರು. ಅಂಬಲ್‌ ನರಸಿಂಹಯ್ಯಂಗಾರ್, ಸಿ. ಶ್ರೀನಿವಾಸರಾವ್‌, ಸಿ. ವಾಸುದೇವರಾವ್‌ ಮುಂತಾದವರು ಈ ಕಾರ್ಯದಲ್ಲಿ ವೆಂಕಟಕೃಷ್ಣಯ್ಯನವರಿಗೆ ಬಹಳ ಬೆಂಬಲವಿತ್ತರು.
ಸರ್ಕಾರದವರು ಮಿಲ್ಲರ್ ಕಮಿಟಿ ಆರ್ಡರನ್ನು ಹೊರಡಿಸಿದ ಮೇಲೆ, ಬ್ರಾಹ್ಮಣ ವಿದ್ಯಾಭ್ಯಾಸಕ್ಕೆ ಬಹಳ ತೊಂದರೆಯಾಯಿತು. ಆಗ ಅವರು, ರಿಟಯರ್ಡ್ ಚೀಫ್‌ ಇಂಜನಿಯರ್ ಕರ್ಪೂರ್ ಶ್ರೀನಿವಾಸರಾಯರು, ಇನ್ನೂ ಅನೇಕ ಜನ ಮಹನೀಯರು ಬ್ರಾಹ್ಮಣ ವಿದ್ಯಾರ್ಥಿ ಸಂಘ ಎಂಬ ಸಂಸ್ಥೆಯನ್ನು ಸ್ಥಾಪಿಸಿ, ನಿಧಿಯನ್ನು ವಸೂಲು ಮಾಡಿದರು. ಇದರ ಶಾಖೆಗಳನ್ನು ಮೈಸೂರು ನಗರ, ಶಿವಮೊಗ್ಗ, ಚಿತ್ರದುರ್ಗ ಮುಂತಾದ ಡಿಸ್ಟ್ರಿಕ್ಟ್‌ ಹೆಡ್‌ ಕ್ವಾರ್ಟರುಗಳಲ್ಲಿ ತೆರೆಯಲಾಯಿತು.
ಇನ್ನೂ ಅನೇಕ ಸಂಸ್ಥೆಗಳ ಸ್ಥಾಪನೆಗೆ ಸಹಾಯ ಮಾಡಿದರು. ಉತ್ತರ ಕ್ರಿಯಾದಿಗಳಿಗೆ ಸಹಾಯ ಮಾಡಲು ಬ್ರಾಹ್ಮಣ ಧರ್ಮ ಸಹಾಯ ಸಭೆಯನ್ನು ತೆರೆದರು. ಇದಕ್ಕೆ ರಿಟೈರ್ಡ್ ಛೀಫ್‌ ಇಂಜನಿಯರ್ ಸುಬ್ಬರಾಯರು ಅಧ್ಯಕ್ಷರಾದರು. ಇದೇ ರೀತಿಯ ಸಭೆಗಳು ಬೆಂಗಳೂರು ನಗರದಲ್ಲಿಯೂ ಇತರ ಕಡೆಯಲ್ಲಿಯೂ ಕ್ರಮೇಣ ಸ್ಥಾಪಿತವಾದುವು.
ಬೆಂಗಳೂರಿನಲ್ಲಿಯೂ, ಮೈಸೂರಿನಲ್ಲಿಯೂ ೧೯೩೨ರಲ್ಲಿ ಪತ್ರಿಕೋದ್ಯೋಗಿಗಳ ಸಂಘಗಳು ಸ್ಥಾಪನೆಯಾದುವು. ಬೆಂಗಳೂರು ನಗರ ಸಂಘಕ್ಕೆ ಶ್ರೀ ಡಿ.ವಿ. ಗುಂಡಪ್ಪನವರು ಅಧ್ಯಕ್ಷರಾಗಿದ್ದರು. ಈ ಸಂಘಗಳ ಸ್ಥಾಪನೆಗೂ ಪೋಷಣೆಗೂ ವೆಂಕಟಕೃಷ್ಣಯ್ಯನವರು ಬಹಳ ಸಹಾಯ ಮಾಡಿದರು.
ಕನ್ನಡ ಭಾಷೆಯ ಏಳಿಗೆಗಾಗಿ, ೧೯೧೫ರಲ್ಲಿ ದಿವಾನ್‌ ವಿಶ್ವೇಶ್ವರಯ್ಯನವರಿಂದ ಬೆಂಗಳೂರು ನಗರದಲ್ಲಿ ಕರ್ಣಾಟಕ ಸಾಹಿತ್ಯ ಪರಿಷತ್‌ ಎಂಬ ಸಂಸ್ಥೆ ಸ್ಥಾಪನೆಯಾಯಿತು. ಇದಕ್ಕೆ ಕರ್ಪೂರ್ ಶ್ರೀನಿವಾಸರಾಯರು ಅಧ್ಯಕ್ಷರಾಗಿದ್ದರು. ಇದರ ಸ್ಥಾಪನೆಯಲ್ಲೂ ವೆಂಕಟಕೃಷ್ಣಯ್ಯನವರು ಭಾಗವಹಿಸಿ, ಇಂಗ್ಲಿಷಿನಿಂದ ವಿಜ್ಞಾನ, ಅರ್ಥಶಾಸ್ತ್ರ, ಸಮಾಜಶಾಸ್ತ್ರ ಮುಂತಾದ ವಿಷಯಗಳನ್ನು ಕನ್ನಡಕ್ಕೆ ಸರಳವಾದ ಸುಲಭವಾದ ರೀತಿಯಲ್ಲಿ ಜನಸಾಮಾನ್ಯರಿಗೆ ತಿಳಿಯುವಂತೆ ಅನುವಾದ ಮಾಡಬೇಕೆಂದು ಉಪದೇಶಿಸಿದರು. “ನಮ್ಮ ದೇಶದ ಪ್ರಾಚೀನ ವಿದ್ಯೆಯ ಮೇಲೆ ಪುಸ್ತಕಗಳು ಕನ್ನಡದಲ್ಲಿ ಬೇಕಾದಷ್ಟಿವೆ. ಈಗ ನಮಗೆ ಬೇಕಾಗಿರುವುದು ಹೊರಗಿನ ಜ್ಞಾನ, ಅದರ ಮೇಲೆ ಕನ್ನಡದಲ್ಲಿ ಪುಸ್ತಕಗಳನ್ನು ಬರೆಯಬೇಕು”, ಎಂದು ಸೂಚಿಸಿದರು. ೧೯೨೨ರಲ್ಲಿ ದಾವಣಗೆರೆಯಲ್ಲಿ ನಡೆದ ಸಾಹಿತ್ಯ ಸಮ್ಮೇಳನಕ್ಕೆ ಅಧ್ಯಕ್ಷರಾಗಿದ್ದು ಉಪಯುಕ್ತ ಸಲಹೆಗಳನ್ನು ಕೊಟ್ಟರು.
ಅವರು ಸ್ವತಃ ಇಂಗ್ಲಿಷ್‌ ಪುಸ್ತಕಗಳಿಂದ ವಿಷಯಗಳನ್ನು ಸಂಗ್ರಹಿಸಿ ಕನ್ನಡದಲ್ಲಿ ಅನೇಕ ಪುಸ್ತಕಗಳನ್ನು ಬರೆದರು. ಅವುಗಳಲ್ಲಿ ಕೆಲವನ್ನು ಇಲ್ಲಿ ಹೆಸರಿಸಿದೆ: ಬೂಕರ್ ಟಿ. ವಾಷಿಂಗ್ ಟನ್‌, ಪರಂತಪವಿಜಯ, ಅರ್ಥಸಾಧನ, ಹರಿಶ್ಚಂದ್ರ ಚರಿತ್ರೆ, ಚೋರಗ್ರಹಣ ತಂತ್ರ, ಆರೋಗ್ಯ ನಿದಾನ ಪ್ರಕಾಶಿಕ, ದೇಶಾಭಿಮಾನ, ಹಿತಬೋಧಿನಿ, ಧನಾರ್ಜನೆಯ ಕ್ರಮ, ಟೆಲಿಮಾಕಸ್ಸನ ಸಾಹಸ ಚರಿತ್ರೆ (ಮೂರು ಭಾಗಗಳು), ವಿದ್ಯಾರ್ಥಿಕರ ಭೂಷಣ (ಜಾನ್ ಟಾಡ್‌ರವರ Students’ Manual ಗ್ರಂಥದ ಆಧಾರ) (ಮೂರು ಭಾಗಗಳು). ಅವರು ಎಷ್ಟೋ ಇಂಗ್ಲಿಷ್‌ ಪುಸ್ತಕಗಳಿಗೆ ಕನ್ನಡದಲ್ಲಿ ಟೀಕೆ ಟಿಪ್ಪಣಿಗಳನ್ನು ಬರೆದರು.
ಮೈಸೂರಿನ ಜನ ಜೀವನವನ್ನು ನವೀನತೆಯ ದಾರಿಗೆ ತಿರುಗಿಸಿದ ಮಹಾಶಯರಲ್ಲಿ ವೆಂಕಟಕೃಷ್ಣಯ್ಯನವರದು ಅಗ್ರ ಪಂಕ್ತಿಯಲ್ಲಿ ಅಗ್ರಸ್ಥಾನ. ತಮ್ಮ ವೈಯಕ್ತಿಕ ಜೀವನದಲ್ಲಿ ಈ ನವೀನತೆಗೆ ಪ್ರಾಮುಖ್ಯ ಸ್ಥಾನ ಕೊಟ್ಟಿದ್ದರು.
ವೆಂಕಟಕೃಷ್ಣಯ್ಯನವರು ಸಾಯುವ ಮುನ್ನ ತಮ್ಮ ಮೊಮ್ಮಕ್ಕಳಿಗೆ ಹೀಗೆ ಹೇಳಿದರು: “ನನ್ನ ಪತ್ರಿಕೆಗಳನ್ನು ಸರ್ಕಾರದವರು ನಿಲ್ಲಿಸಿದರು. ನಾನು ಪುನಃ ಅವುಗಳನ್ನು ನಡೆಸಲು ಸರ್ಕಾರದ ಅನುಮತಿ ಕೇಳಿದ್ದೇನೆ. ಅದು ಬರಬಹುದು. ನೀವು ಆ ಪತ್ರಿಕೆಗಳನ್ನು ನಡೆಸಿಕೊಂಡು ಹೋಗಿ.ಇಷ್ಟರಲ್ಲಿಯೇ ಸರ್ಕಾರ ಪತ್ರಿಕಾ ಶಾಸನವನ್ನು ರದ್ದು ಮಾಡುವ ಸೂಚನೆಯೂ ಇದೆ.”
೧೯೩೩ರ ಹೊತ್ತಿಗೆ ಅವರ ದೇಹಸ್ಥಿತಿ ಬಹಳ ಕ್ಷೀಣವಾಗಿತ್ತು. ೧೯೩೩ನೇ ನವಂಬರ್ ತಿಂಗಳಿನಲ್ಲಿ ಅವರು ಒಂದು ದಿವಸ ಸಾಯಂಕಾಲ ಒಂದು ಸಭೆಗೆ ನಡೆದುಕೊಂಡು ಹೋಗುತ್ತಿದ್ದಾಗ ದೊಡ್ಡ ಮಳೆ ಬಂದು, ನೆನೆದುಬಿಟ್ಟರು. ಅದೇ ಕಾರಣವಾಗಿ ಕಾಯಿಲೆ ಮಲಗಿದವರು ಪುನಃ  ಏಳಲಿಲ್ಲ. ಶ್ರೀ ಕೃಷ್ಣರಾಜೇಂದ್ರ ಆಸ್ಪತ್ರೆಯಲ್ಲಿ ಆರ್ಮುಗಂ ವಾರ್ಡಿಗೆ ಇವರನ್ನು ಸೇರಿಸಲಾಯಿತು. ಅತ್ಯಂತ ಉತ್ತಮವಾದ ಚಿಕಿತ್ಸೆಯನ್ನು ಮಾಡಿದಾಗ್ಯೂ, ದೈವ ಸಂಕಲ್ಪ ಬೇರಯಾಗಿತ್ತು. ೧೯೩೩ನೇ ಇಸವಿ ನವಂಬರ್ ೮ನೇ ತಾರೀಖು ಪ್ರಾತಃಕಾಲ ತಮ್ಮ ೯೦ನೇ ವಯಸ್ಸಿನಲ್ಲಿ ವೆಂಕಟಕೃಷ್ಣಯ್ಯನವರು ಇಹಲೋಕವನ್ನು ತ್ಯಜಿಸಿದರು. ಮೈಸೂರಿನ ಒಬ್ಬ ಮಹಾಪುರುಷ ಇಲ್ಲದಂತಾಯಿತು. ಇಡೀ ಸಂಸ್ಥಾನವೇ ಕಣ್ಣೀರಿಟ್ಟಿತು.
ವೆಂಕಟಕೃಷ್ಣಯ್ಯನವರ ಮರಣ ಒಂದು ದೊಡ್ಡ ಜೀವನದ ಕಡೆಯ ಪರದೆಯನ್ನು ಎಳೆಯಿತು. ಒಂದು ದೊಡ್ಡ ಕಾಲಮಾನವೇ ಗತಿಸಿ ಹೋದಂತಾಯಿತು.
ಬಾಲ್ಯದ ೧೦ ವರ್ಷಗಳನ್ನು ಬಿಟ್ಟರೆ, ೮೦ ವರ್ಷಗಳು ವೆಂಕಟಕೃಷ್ಣಯ್ಯನವರದು ತಿಳಿವಳಿಕೆಯ ಜೀವನ. ಇದರಲ್ಲಿ ೭೦ ವರ್ಷಕ್ಕಿಂತಲೂ ಹೆಚ್ಚಾಗಿ ಸಾರ್ವಜನಿಕ ಜೀವನ; ಪೂರ್ಣ ಚೇತನ ಜೀವನ;ಧೀರ ಜೀವನ; ಪರೋಪಕಾರ ಜೀವನ; ಗಂಧದ ಕಟ್ಟಿಗೆಯನ್ನು ತೇದಂತೆ ತಮ್ಮ ಜೀವನವನ್ನು ತೇದು ಪರಿಮಳವನ್ನು  ಹರಡಿದವರು.
ಇಂತಹವರು ಬಹಳ ಸಂಖ್ಯೆಯಲ್ಲಿ ಹುಟ್ಟುವುದಿಲ್ಲ. ವೆಂಕಟಕೃಷ್ಣಯ್ಯನವರು ಗತಿಸಿದ ಮೇಲೆ ಅಂದಿನಿಂದ ಇಂದಿನವರೆಗೂ ಅವರಿಗೆ ಸಮನಾದವರು ಮೈಸೂರು ನಗರದಲ್ಲೂ ದೇಶದಲ್ಲೂ ಬರಲಿಲ್ಲ. ಅವರು ಬದುಕಿದ್ದಾಗಲೇ ಅವರ ಸರಿಸಮನಾಗಿದ್ದವರು ಯಾರೂ ಇರಲಿಲ್ಲ. ಇಂತಹ ಮಹಾಪುರುಷರವರು.
ದಯಾಸಾಗರ ಎಂ. ವೆಂಕಟಕೃಷ್ಣಯ್ಯ-ಜೀವನ ಮತ್ತು ಸಾಧನೆ : ಅನುಬಂಧ ೧
ತಾತಯ್ಯನವರ ಕಾಂಗ್ರೆಸ್‌ ಅಧ್ಯಕ್ಷ ಭಾಷಣ
ಬೆಂಗಳೂರು ನಗರದ ಮೆಜಿಸ್ಟಿಕ್‌ ಥಿಯೇಟರಿನಲ್ಲಿ ೧೯೨೯ ಮೇ ೫ರಲ್ಲಿ ಮೈಸೂರು ಸ್ಟೇಟ್‌ ಕಾಂಗ್ರೆಸ್ಸಿನ ಎರಡನೇ ಅಧಿವೇಶನ ನಡೆಯಿತು. ಇದರ ಉದ್ಘಾಟನೆಯನ್ನು ಸೇಲಮ್ಮಿನ ಮಾಜಿ ಕಾಂಗ್ರೆಸ್‌ ಅಧ್ಯಕ್ಷ ವಿಜಯರಾಘವಾಚಾರ್ಯರವರು ನೆರವೇರಿಸಿದರು. ಎಂ. ವೆಂಕಟಕೃಷ್ಣಯ್ಯನವರು ಸಮ್ಮೇಳನದ ಅಧ್ಯಕ್ಷರಾಗಿದ್ದರು. ಅವರ ಅಧ್ಯಕ್ಷ ಭಾಷಣದ ಕೆಲವು ಭಾಗಗಳಿವು:
ಪ್ರಭುತ್ವಮಾಡತಕ್ಕವರಿಗೆ ಕೀರ್ತಿ ಬರಬೇಕಾದರೆ ಮಂತ್ರಿಗಳೇ ಮೊದಲಾದ ಅಧಿಕಾರಿಗಳು ಶ್ರದ್ಧೆಯಿಂದ ಕೆಲಸಮಾಡಬೇಕು… ಅನ್ನ ವಸ್ತ್ರಗಳಿಗಿಲ್ಲದವರು ನ್ಯಾಯವಾದ ಮಾರ್ಗದಿಂದ ಅನ್ನ ವಸ್ತ್ರಗಳನ್ನು ಸಂಪಾದಿಸಿಕೊಳ್ಳುವುದು ಸಾಧ್ಯವಾದರೆ ನ್ಯಾಯಸ್ಥರಾಗಿರುವರು, ಅದು ಅಸಾಧ್ಯವಾದರೆ ಹೇಗಾದರೂ ಹಿಟ್ಟಿಗೂ ಬಟ್ಟೆಗೂ ಸಂಪಾದಿಸಿಕೊಳ್ಳುವ ಪ್ರಯತ್ನವನ್ನು ಮಾಡುವರು. ಅನ್ನ ವಸ್ತ್ರಗಳಿಗೆ ಏರ್ಪಾಡನ್ನು ಮಾಡದೆ, ‘ನೀನು ಹರಿಶ್ಚಂದರನಾಗು’ ಎಂದು ಹೇಳಿದರೆ, ಹಾಗಾಗತಕ್ಕವರೇ ಕೋಟಿಗೆ ಒಬ್ಬರು ಸಿಕ್ಕುವುದೂ ಕಷ್ಟ. ಎಲ್ಲರೂ ಮನಃಪೂರ್ವಕವಾಗಿ ಉದ್ಯೋಗವನ್ನು ಮಾಡಿ, ತಮ್ಮ ಅನ್ನ ವಸ್ತ್ರಗಳಿಗೆ ಬೇಕಾದ್ದನ್ನು ಸಂಪಾದಿಸಿಕೊಂಡು ಸರ್ಕಾರದವರು ಮಾಡಬೇಕಾದ ದುಷ್ಟನಿಗ್ರಹ ಶಿಷ್ಟಪರಿಪಾಲನದ ಕೆಲಸಕ್ಕೂ ಬೇಕಾದಷ್ಟು ದ್ರವ್ಯವು ಒದಗುವಂತೆ ಮಾಡುವುದು ಕಷ್ಟವಲ್ಲ… ನಮ್ಮ ಮಾತೃಭೂಮಿಯು ಕೆಲಸ ಮಾಡತಕ್ಕವರಿಗೆ ಕಲ್ಪವೃಕ್ಷವಾಗಿಯೂ ಕಾಮಧೇನುವಾಗಿಯೂ ಪರಿಣಮಿಸುವಂತೆ ಮಾಡುವುದು ಕಷ್ಟವಲ್ಲ. ಇದನ್ನೆಲ್ಲಾ ಸಾಕ್ಷಾತ್ತಾಗಿಯೂ, ಪರೋಕ್ಷವಾಗಿಯೂ ಶ್ರೀ ಚಾಮರಾಜೇಂದ್ರ ಒಡೆಯರ್ ಬಹದ್ದೂರ್ ರವರು ಪರ್ಯಾಲೋಚಿಸಿ,  ಈ ಸಂಸ್ಥಾನವು ಮಾದರಿ ಸಂಸ್ಥಾನವಾಗುವಂತೆ ಮಾಡಬೇಕೆಂದು ಕುತೂಹಲಪಟ್ಟು, ಸರ್ಕಾರದ ನೌಕರರೂ ಪ್ರಜೆಗಳೂ ಸೇರಿ ಕೆಲಸಮಾಡಿದರೆ ತಮ್ಮ ಇಷ್ಟಾರ್ಥವು ಚರಿತಾರ್ಥವಾಗುದೆಂದು ಗೊತ್ತುಮಾಡಿ, ಪ್ರಜಾಪ್ರತಿನಿಧಿ ಸಭೆಯನ್ನು ಏರ್ಪಡಿಸಿದರು. ಈ ಸಭೆಯು ಎಷ್ಟು ಅಭಿವೃದ್ಧಿಗೆ ಬರಬೇಕೋ ಅಷ್ಟು ಅಭಿವೃದ್ಧಿಗೆ ಬಂದಿಲ್ಲವೆಂದು ತಿಳಿದುಕೊಂಡು ಕೆಲವರು ಅತೃಪ್ತಿಯನ್ನು ತೋರಿಸುತ್ತಾರೆ. “ರೋಮ್‌ ಪಟ್ಟಣವು ಒಂದು ದಿವಸದಲ್ಲಿ ಕಟ್ಟಲ್ಪಡಲಿಲ್ಲ” ಎಂಬ ಗಾದೆಯನ್ನು ಅನೇಕರು ಕೇಳಿರಬಹುದು….೪೯ ವರ್ಷಗಳಲ್ಲಿ ಈ ಸಭೆಯ ಪ್ರತಿನಿಧಿಗಳು ಅಸಾಧಾರಣ ಪ್ರಜ್ಞೆಯನ್ನು ತೋರಿಸಿದಾರೆ. ಜಾತಿಭೇದ, ಮತಭೇದಗಳಿಗೆ ಸಂಬಂಧಪಟ್ಟ ವಿಷಯಗಳಲ್ಲಿ ಉಂಟಾಗತಕ್ಕ ಚರ್ಚೆಗಳನ್ನು ಬಿಟ್ಟರೆ ಮಿಕ್ಕ ವಿಷಯಗಳಲ್ಲಿ ಮೆಂಬರುಗಳು ಅಸಾಧಾರಣವಾದ ಪರಸ್ಪರ ಪ್ರೀತಿಯನ್ನು ತೋರಿಸುತ್ತಲಿರುವದು ಗೊತ್ತಾಗುತ್ತದೆ…. ಸಾರ್ವತ್ರಿಕ ವಿಷಯಗಳಲ್ಲಿ ಭೇದಭಾವಗಳಿರುವುದಿಲ್ಲ. ಕ್ರಮೇಣ ಸರ್ಕಾರದ ಉದ್ಯೋಗಳಿಗೋಸ್ಕರ ಉಂಟಾಗತಕ್ಕ ಭೇದಭಾವಗಳೂ ಹೋಗಬಹುದು. ಜನಗಳ ಜೀವನಕ್ಕೆ ಸುಲಭವಾಗಿಯೂ, ನಿರುಪಾಧಿಕವಾಗಿಯೂ ಇರತಕ್ಕ ಎಷ್ಟೋ ವೃತ್ತಿಗಳಿರುತ್ತವೆ. ಕೃಷಿ, ಕೈಗಾರಿಕೆ, ವ್ಯಾಪಾರಗಳಲ್ಲಿ ಶ್ರದ್ಧೆಯಿಂದ ಕೆಲಸಮಾಡತಕ್ಕವರು ಸರ್ಕಾರದ ನೌಕರಿಯಿಂದ ಜೀವನ ಮಾಡತಕ್ಕವರಿಗಿಂತಲೂ ಹೆಚ್ಚು ನೆಮ್ಮದಿಯನ್ನು ಹೊಂದಬಹುದು….
ನಮ್ಮ ಸಂಸ್ಥಾನದ ಜನಗಳು ಸಕಲ ಲೌಕಿಕ ವಿಶಾರದರಾದ ಪಾಶ್ಚಾತ್ಯರಂತೆ ಸರ್ವತೋಮುಖವಾಗಿ ಮುಂದಾಳುಗಳಾಗುವಂತೆ ಮಾಡಬೇಕೆಂದು ಶ್ರೀ ಚಾಮರಾಜೇಂದ್ರ ಒಡೆಯರವರು  ಈ ಪ್ರತಿನಿಧಿಸಭೆಯನ್ನು ಏರ್ಪಾಡು ಮಾಡಿದರು. ಈ ಉದ್ದೇಶವು ಇನ್ನು ನೆರವೇರಿಲ್ಲ. ಇದು ನೆರವೇರುವಂತೆ ಮಾಡುವುದು ಈ ಕಾಂಗ್ರೆಸ್ಸಿನ ಮುಖ್ಯ ಉದ್ದೇಶ…. ಬ್ರಿಟಿಷ್‌ ಇಂಡಿಯಾ ದೇಶದಲ್ಲಿ ನ್ಯಾಷನಲ್‌ ಕಾಂಗ್ರೆಸ್‌ ಹೇಗಿರುವುದೋ, ಹಾಗೆ ಈ ಮೈಸೂರು ಸಂಸ್ಥಾನದಲ್ಲಿ ಮೈಸೂರು ಸ್ಟೇಟ್‌ ಕಾಂಗ್ರೆಸ್‌ ಇರುವುದು…. ಸರ್ಕಾರದವರು ನಿರಂಕುಶವಾಗಿ ಅಧಿಕಾರವನ್ನು ಮಾಡುವುದಕ್ಕೂ, ಸರ್ಕಾರದ ಉತ್ಪತ್ತಿಯನ್ನು ಮನಸ್ವೀ ಖರ್ಚುಮಾಡುವುದಕ್ಕೂ, ಸ್ವಾರ್ಥಪರತೆಗೋಸ್ಕರ ಸರ್ಕಾರದ ಹುಟ್ಟುವಳಿಯನ್ನು ವಿನಿಯೋಗಿಸಿಕೊಳ್ಳುವುದಕ್ಕೂ ಕಂದಾಯವು ಉಪಯೋಗಿಸಲ್ಪಡದಂತೆ ಮಾಡಬೇಕು… ಸರ್ಕಾರದವರು ತಮ್ಮ ಕರ್ತವ್ಯವನ್ನು ತಿಳಿದುಕೊಂಡು ತಮ್ಮ ಸಂಪತ್ತಿಗೆ ಕಾರಣ ಭೂತರಾದ ಕಂದಾಯಕೊಡತಕ್ಕ ಪ್ರಜೆಗಳ ಕ್ಷೇಮಚಿಂತನೆಯನ್ನು ಸರಿಯಾಗಿ ಮಾಡಿದರೆ ಸಕಲ ಪ್ರಜೆಗಳೂ, ಧರ್ಮಿಷ್ಠರಾದ ಅಧಿಕಾರಿಗಳನ್ನು ದೇವರಂತೆ ಕಾಣುವ ಹಾಗೆ ಮಾಡಬಹುದು. ‘ರಾಜಾ ಕಾಲಸ್ಯ ಕಾರಣಂ’ ಎಂಬ ವಾಕ್ಯವನ್ನು ಅನೇಕ ರಾಝರು ಮರೆತ್ತಿರುತ್ತಾರೆ. ರಾಜರು ಮನೋವಾಕ್ಕರ್ಮಗಳಲ್ಲಿ ಪರಿಶುದ್ದರಾಗಿ ಪರೋಪಕಾರಿಗಳಾದರೆ ಪ್ರಜೆಗಳೂ ಕೂಡ ಅವರ ಮೇಲ್ಪಂಗ್ತಿಯನ್ನನುಸರಿಸುವರು. ‘ಯಥಾ ರಾಜಾ ತಥಾ ಪ್ರಜಾಃ’ ಎಂಬ ವಚನವು ಸುಳ್ಳಲ್ಲ…. ಪ್ರಭುಗಳ ಕ್ಷೇಮಕ್ಕೆ ಪ್ರಜೆಗಳ ಕ್ಷೇಮವು ಆಧಾರವಾದದ್ದು. ಅದಕ್ಕೆ ಲೋಪ ಬರುವಂತೆ ಮಾಡಲ್ಪಟ್ಟಿದೆ. ಇದು ಸರಿಯಲ್ಲ. ಅನೇಕ ಪ್ರಜೆಗತಿಗೆ ಅವರ ಹಕ್ಕುಬಾಧ್ಯತೆ ವಿಷಯವಾದ ತಿಳುವಳಿಕೆಯು ಸರಿಯಾಗಿರುವುದಿಲ್ಲ. ಈ ವಿಷಯದಲ್ಲಿ ಅವರಿಗೆ ತಿಳುವಳಿಕೆಯನ್ನುಂಟುಮಾಡಬೇಕು. ರಾಜಭಕ್ತಿ ವಿಶ್ವಾಸಗಳಿಗೆ ನ್ಯೂನತೆಯು ಬರುವ ಸೂಚನೆಗಳು ತೋರುತ್ತಲಿವೆ. ಜನಗಳು ಅಕೃತ್ರಿಮವಾದ ರಾಜಭಕ್ತಿ ವಿಶೇಷಗಳುಳ್ಳವರಾಗುವಂತೆ ಮಾಡಲ್ಪಡಬೇಕು. ಇವೇ ಮೊದಲಾದ ಅತ್ಯವಶ್ಯಕವಾದ ಕೆಲಸಗಳನ್ನು ಮಾಡುವುದಕ್ಕೆ ಮೈಸೂರು ಸ್ಟೇಟ್‌ ಕಾಂಗ್ರೆಸಿನವರಿಗೆ ಇರತಕ್ಕ ಸೌಲಭ್ಯಗಳು ಯಾರಿಗೂ ಇರುವುದಿಲ್ಲ. ಆದುದರಿಂದ ಪ್ರಜೆಗಳು ಮಾತ್ರವೇ ಅಲ್ಲದೆ ಸರ್ಕಾರದವರೂ ಕೂಡ ಈ ಕಾಂಗ್ರೆಸ್ಸಿನ ಅಭಿವೃದ್ಧಿಗೆ ಸಹಾಯವನ್ನು ಮಾಡಬೇಕು. ಈ ಕಾಂಗ್ರೆಸ್ಸಿನವರು ಸರ್ಕಾರಕ್ಕೆ ಪ್ರತಿಕಕ್ಷಿಗಳಲ್ಲ. ಸರ್ಕಾರದವರ ನ್ಯುನಾತಿರೇಕಗಳನ್ನು ತೋರಿಸಿ, ಸರ್ಕಾರಕ್ಕೂ ಮಹಾಪ್ರಭುಗಳಿಗೂ ನಿರ್ದುಷ್ಟವಾದ ಕೀರ್ತಿಯು ಬರುವಂತೆ ಮಾಡಬೇಕಾದರೆ ಏನೇನು ಮಾಡಬೇಕೋ ಅದನ್ನು ಜಾರಿಗೆ ತರುವುದೇ ಈ ಸಭೆಯ ಮುಖ್ಯ ಉದ್ದೇಶ…. ಈ ಕಾಂಗ್ರೆಸಿನವರು ಕೇವಲ ಸಹಕಾರ ಬುದ್ಧಿಯುಳ್ಳವರಾಗಿರುತ್ತಾರೆ. ಇದರ ಪ್ರಯೋಜನವನ್ನು ಸರ್ಕಾರದವರು ಪರಿಪೂರ್ಣವಾಗಿ ಹೊಂದಿ, ಸಾಂಕುಶವಾಗಿಯೂ, ಜವಾಬ್ದಾರಿ ಸಂಕಲ್ಪದಿಂದಲೂ ಕೆಲಸ ಮಾಡಿ, ಆಚಂದ್ರಾರ್ಕಸ್ಥಾಯಿಯಾದ ಕೀರ್ತಿಗೆ ಪಾತ್ರರಾಗುವರೆಂದು ನಾನು ನಂಬಿದ್ದೇನೆ.

	ಮೈಸೂರಲ್ಲಿ ಪತ್ರಿಕಾ ಕಾನೂನು ಜಾರಿಗೆ ಬಂದುದು. ವೆಂಕಟಕೃಷ್ಣಯ್ಯನವರು ಪತ್ರಿಕಾ ಕಾನೂನಿನ ಪ್ರತಿಭಟನೆಗಾಗಿ ತಮ್ಮ ಪತ್ರಿಕೆಗಳನ್ನು ನಿಲ್ಲಿಸಿದುದು. ಬೆಂಗಳೂರಿನಲ್ಲಿಯೂ ‘ಮೈಸೂರು ಸ್ಟಾಂಡರ್ಡ್’ ಮತ್ತು ‘ನಡೆಗನ್ನಡಿ’ ಪತ್ರಿಕೆಗಳನ್ನು ನಿಲ್ಲಿಸಿದುದು. ಮೈಸೂರು ನ್ಯಾಯವಿಧಾಯಕ ಸಭೆಯ ಸ್ಥಾಪನೆ. ವೆಮಕಟಕೃಷ್ಣಯ್ಯನವರು ನ್ಯಾಯವಿಧಾಯಕ ಸಭೆಗೆ ಪ್ರಜಾಪ್ರತಿನಿಧಿ ಸಭೆಯಿಂದ ಸರ್ವಾನುಮತವಾಗಿ ಚುನಾಯಿತರಾದದ್ದನ್ನು ದಿವಾನ್‌ ಮಾಧವರಾಯರು ರದ್ದುಪಡಿಸಿದುದು. ತಿಲಕರನ್ನು ಮಾಂಡಲೆಗೆ ೬ ವರ್ಷಕಾಲ ಗಡೀಪಾರು ಮಾಡಿದುದು.

	ದಿವಾನ್‌ ಆನಂದರಾಯರು ಬೆಂಗಳೂರು ಶಂಕರ ಮಠದಲ್ಲಿ ವಿ.ಪಿ. ಮಾಧವರಾಯರ ಅಧ್ಯಕ್ಷತೆಯಲ್ಲಿ ನಡೆಯಬೇಕಾಗಿದ್ದ ರೈಟ್‌ ಆನರಬಲ್‌ ವಿ.ಎಸ್‌. ಶ್ರೀನಿವಾಸ ಶಾಸ್ತ್ರಿಗಳವರ ಭಾಷಣವನ್ನು ಪ್ರತಿಬಂಧಿಸಿದ್ದು.ವಿಶ್ವೇಶ್ವರಯ್ಯನವರು ಮೈಸೂರಿಗೆ ಚೀಫ್‌ ಇಂಜನೀಯರಾಗಿ ಬಂದುದು. ಮೈಸೂರು ಸಿವಿಲ್‌ ಸರ್ವಿಸ್‌ ಪರೀಕ್ಷೆಯನ್ನು ಮೈಸೂರಿನವರಿಗೆ ಮಾತ್ರ ನಿಯಮಿತ ಮಾಡಿದುದು.

	ಆನಂದರಾಯರು ದಿವಾನ್‌ ಪದವಿಯಿಂದ ನಿವೃತ್ತರಾದುದು. ವಿಶ್ವೇಶ್ವರಯ್ಯನವರು  ದಿವಾನರಾದುದು.ವೆಂಕಟಕೃಷ್ಣಯ್ಯನವರು “ವೆಲ್ತ್ ಆಫ್‌ ಮೈಸೂರ್” ಎಂಬ ಇಂಗ್ಲಿಷ್‌ ದಿನಪತ್ರಿಕೆಯನ್ನು ಮತ್ತು “ಸಂಪದಭ್ಯುದಯ” ಎಂಬ ಕನ್ನಡ ದಿನಪತ್ರಿಕೆಯನ್ನು ಸ್ಥಾಪಿಸಿದುದು. ‘ವಿದ್ಯಾರ್ಥಿಕರಭೂಷಣ’ ಮುಂತಾದ ಗ್ರಂಥಗಳನ್ನು ಬರೆಯಲು ಆರಂಭಿಸಿದುದು.

	ಬೆಂಗಳೂರಿನಲ್ಲಿ ನ್ಯಾಷನಲ್‌ ಕಾಂಗ್ರೆಸ್‌ ಕಮಿಟಿ ಸ್ಥಾಪನೆ. ದಾವಣಗೆರೆಯಲ್ಲಿ ವೆಂಕಟಕೃಷ್ಣಯ್ಯನವರ ಅಧ್ಯಕ್ಷತೆಯಲ್ಲಿ ಕರ್ಣಾಟಕ ಸಾಹಿತ್ಯ ಸಮ್ಮೇಳನ ನಡೆದುದು.

	ಕಾಂತರಾಜ್‌ ಅರಸರು ದಿವಾನ್‌ ಪದವಿಯಿಂದ ನಿವೃತ್ತರಾದುದು. ಎ.ಆರ್. ಬ್ಯಾನರ್ಜಿ ದಿವಾನರಾದುದು.ಡಾ. ಬ್ರಜೇಂದ್ರನಾಥ್‌ ಸೀಲ್‌ರವರು ಸೂಚಿಸಿದ ರಾಜಕೀಯ ಸುಧಾರಣೆಗಳನ್ನು ಮೈಸೂರಿನಲ್ಲಿ ಜಾರಿಗೆ ತಂದುದು.

	ಬ್ಯಾನರ್ಜಿ ದಿವಾನ್‌ ಪದವಿಯಿಂದ ನಿವೃತ್ತರಾದುದು. ಮಿರ್ಜಾ ಇಸ್ಮಾಯಿಲರು ದಿವಾನರಾದುದು.

	೧೯೨೭
	ನಾಲ್ವಡಿ ಶ್ರೀ ಕೃಷ್ನರಾಜ ಒಡೆಯರ ಆಳ್ವಿಕೆಯ ರಜತೋತ್ಸವ. ಗಾಂಧೀಜಿ ವಿಶ್ರಾಂತಿಗಾಗಿ ನಂದಿಬೆಟ್ಟದಲ್ಲಿ ವಾಸಮಾಡಿದುದು. ಗಾಂಧೀಜಿ ಮೈಸೂರಿಗೆ ಆಗಮಿಸಿದುದು. ಇದೇ ಕಾಲದಲ್ಲಿ ವೆಂಕಟಕೃಷ್ಣಯ್ಯನವರು ಗಾಂಧೀಜಿಯನ್ನು ಭೇಟಿ ಮಾಡಿ, ಸಂಭಾಷಣೆ ನಡೆಸಿದುದು.

	೧೯೨೮
	ಬೆಂಗಳೂರಿನಲ್ಲಿ ಸುಲ್ತಾನ್‌ಪೇಟೆ ಗಣೇಶನ ಸಂಬಂಧವಾಗಿ ಗಲಾಟೆ. ಮೈಸೂರು ನಗರದಲ್ಲಿ ವೆಂಕಟಕೃಷ್ಣಯ್ಯನವರ ಸ್ವಾಗತಸಮಿತಿಯ ಅಧ್ಯಕ್ಷತೆಯಲ್ಲಿ ಸಂಸ್ಥಾನದ ಮೊದಲನೇ ಕಾಂಗ್ರೆಸ್‌ ಅಧಿವೇಶನ. ನಿವೃತ್ತ ದಿವಾನ್‌ ಎಂ. ವಿಶ್ವೇಶ್ವರಯ್ಯನವರ ಅಧ್ಯಕ್ಷತೆಯಲ್ಲಿ ಗಣೇಶನ ಗಲಾಟೆ ಸಂಬಂಧವಾಗಿ ವಿಚಾರಣೆ ನಡೆಸಲು ಸಮಿತಿ ನೇಮಕ ಮತ್ತು ಸಮಿತಿಯ ವರದಿ.

	ವೆಂಕಟಕೃಷ್ಣಯ್ಯನವರ ಪತ್ರಿಕೆಗಳನ್ನೆಲ್ಲಾ ಸರ್ಕಾರ ನಿಲ್ಲಿಸಿದುದು. ವೆಂಕಟಕೃಷ್ಣಯ್ಯನವರ ಅಧ್ಯಕ್ಷತೆಯಲ್ಲಿ ಬೆಂಗಳೂರಿನಲ್ಲಿ ಮೈಸೂರು ಕಾಂಗ್ರೆಸ್‌ ದ್ವಿತೀಯ ಅಧಿವೇಶನ.

	೧೯೩೨
	ಬೆಂಗಳೂರಿನಲ್ಲಿ ಡಿ.ವಿ. ಗುಂಡಪ್ಪನವರ ಅಧ್ಯಕ್ಷತೆಯಲ್ಲಿ ಪತ್ರಿಕೋದ್ಯೋಗಿಗಳ ಸಂಘದ ಸ್ಥಾಪನೆ. ವೆಂಕಟಕೃಷ್ಣಯ್ಯನವರನ್ನು ಈ ಸಂಸ್ಥೆ ಗೌರವಿಸಿದ್ದು. ನಿವೃತ್ತ ದಿವಾನ್‌ ವಿ.ಪಿ. ಮಾಧವರಾಯರ ಅಧ್ಯಕ್ಷತೆಯಲ್ಲಿ, ಬೆಂಗಳೂರು ಸಾರ್ವಜನಿಕ ಸಮಾರಂಭದಲ್ಲಿ, ವೆಂಕಟಕೃಷ್ಣಯ್ಯನವರ ಭಾವಚಿತ್ರದ ಅನಾವರಣ.

	೧೯೩೩
	ಮೈಸೂರಿನಲ್ಲಿ ವೆಂಕಟಕೃಷ್ಣಯ್ಯನವರಿಗೆ ಮಹಾಜನರ ಗೌರವ. ವೆಂಕಟಕೃಷ್ಣಯ್ಯನವರ ಅಸ್ವಸ್ಥತೆ; ನವೆಂಬರ್ ೮ ರಲ್ಲಿ ಅವರು ದಿವಂಗತರಾದುದು.

